
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

XVI

	— Сусов! гэж дуудахад:

	— Би энд байна, эрхэмсэг дарга аа гэнэ. 

	— Доогуур нь ухаж өг... Аяархан, ус руу бүү чулууд. Нөхөд өө. Урагш нь дамжуул, дамжуулаад бай... Хүүе Зубцов! 

	— Би энд байна, эрхэмсэг даргаа

	— Алив байзнасхий... Энэ дээр тавь... Бас жаалхан ухаж өг... За доош нь буулга... Аяархан, аяархан... 

	— Нөхөд өө, аяархан оролд, мөрөө мултална шүү... Шургуулж өг... 

	— Алив хө, сугал... 

	— Монди минь чи бүү хашхир, чимээгээ аяд хө. 

	— Нөгөө талаа тулаарай... Эрхэмсэг дарга аа, өргөх үү?

	— Үзүүрийг нь бэхэлсэн үү?

	— Бэлэн. 

	— Тэгвэл өргө... 

	Сарны гэрэл туссан үүл мэт манан дотроос эрэг дамнуулж тавих гүүрний хөндөл барьж залгасан хоёр урт гэгчийн яс мод ёрдойж босов. Анчдын бүдэг бадаг сүүдэр эрэг дээгүүр сүүдгэнэлцэнэ. Тэд хоорондоо яарч тэвдэн шивгэнэлдэж үг ярилцах буюу уурлалцана. 

	— За яав, сууж уу?

	— Сайн суужээ. 

	— Тэгвэл болгоомжтой буулгаарай... 

	— Нөхдөө аяархан, аяархан оролд.. , 

	Голын хамгийн нарийн газрын эрэгт үзүүрээрээ тулсан яс моднууд аяархан налж манан дотроос усан дээгүүр дүүжлэгдэв. 

	— Цаад эрэгт нь хүрэх юм уу?

	— Аяархан буулга... 

	— Тун хүнд байна. 

	— Байз, байз, аяархан явуул! гэнэ. 

	Гэвч гүүрний цаад үзүүр пал хийтэл ус чанга цохиж буув. Телегин гараар зангаж:

	— Хэвт! хэмээн командлав. 

	Анчид дуу чимээ гаргалгүй эргийн ногоон нуга дотор намсхийн хэвтэв. Манан хэдий шингэрэвч улам харанхуй болж үүр цайхын өмнө агаарын байдал эрс тэс болно. 

	Голын нөгөө талд чимээ аниргүй л байна. 

	— Зубцов! хэмээн Телегинийг дуудахад:

	— Энд байна! гэв. 

	— Ус руу ороод банзаа тавь! 

	Шорвог хөлс ханхалсан өндөр биетэй анчин Василий Зубцов Телегиний хажуугаар өнгөрч эрэг дагаж ус руу гулсан оров. Нэгэн том гар эргийн ногооноос чичрэн байж атгаж авснаа буцааж тавиад алга болохыг Иван Ильич харжээ. 

	— Гүнзгий юм байна шүү. Нөхдөө банзаа дамжуулаад байгаарай... гэж тэр дороос Зубцов хэлнэ. 

	— Алив бушуу банз явуулаарай! 

	Банзаа гар дамжуулан тун ч чимээгүй. хурдан өгч эхлэв. Чимээ гарахаас болгоомжлоод банзаа хадалгүй сул тавьжээ. Зубцов банзаа нэг дан тавьж дуусаад уснаас гарч гүүр дээр суугаад шүдээ тачигнуулж чичрэн:

	— Алив олигтойхон хөдлөөч... Бүү унтаад бай... гэв. 

	Гүүрний дор хүйтэн ус шоржигнон урсаж яс мод нь займалзаж байв. Телегин голын цаад тал дахь бургасны баргар дүрийг даруй ялгаж харах бөгөөд тэр бургас манай талын бургастай хэдий адил боловч нэг л зэвүүн байв. Иван Ильич буцаж анчдын байж байгаа өөрийн эрэг дээр гараад:

	— Бос! гэж огцом хашхирав. 

	Тэгэхэд нь үүл мэт цайвардуу манан дотроос анчдын дэндүү ч том юм уу даа гэмээр сүүдгэнэсэн дүрсүүд босож ирэв. 

	— Нэг нэгээрээ гүйгээд! гэж командлав. 

	Телегин яг гүүрний зүг эргэмэгц гэнэт нарны гэрэл манан дундуур нэвт тусах шиг болж шинэхэн банз ба Зубцовын айж сандарсан хар сахалтай толгой гэрэлтэй харагдав. Прожекторын гэрэл гялсхийн хажуу тийшээ шилжиж хоосон мөчиртэй махир гишүүг гэрэлтүүлснээ дахиад гүүрний банзыг онож гэрэлтүүлнэ. Телегин шүдээ тас зууж гүүр дээгүүр гүйж гарав. 

	Тэр даруй өнөөх багил харанхуйн дунд буу нижигнэж сүйд болов. Гүүрийн зүг Австрийн талаас пулемёт болоод буугаар галлаж гарав. Телегин эрэг дээр үсрэн бууж эргэж харваас хэн нь ч бүү мэд нэг өндөр цэрэг винтовтоо элгэндээ шахаж атгаад гүйж явснаа буугаа шидэж гараа сарвалзуулсаар хажуу тийшээ ус руу ойчив. Пулемёт, гүүр, ус эрэг хаа хамаагүй галлаж байв. Сусов гүйж ирээд Телегиний хажууд хэвтэв... 

	Золигуудыг чинь шүдээрээ ч хэмлэнэ дээ! гэв. 

	Бас гурав дөрвөн хүн гүйж ирэв. Бас нэг хүн гүүрнээс унаад усан дотор тийчгэнэж байв. 

	Цэргүүд цөм гарч ирээд өмнөө жаалхан шороо хүрздэж овоолцгооно. Одоо голын эргийн дагуу нэл буудалцаан болж байгаа учраас толгой өргөх аргагүй байв. Анчдын хэвтсэн газар луу пулемётоор зогсоо жолоогүй буудна. Гэнэт тэдний толгой дээгүүр тун ойрхон их бууны сум зургаантаа шүнгэнэн гараад урд талд зургаа дахин лүсхийтэл дэлбэрэв. Энэ нь манай талаас дайсны пулемётын үүр лүү буудаж байгаа юм байжээ. 

	Телегин өмнөө яваа Зубцовтой хоёул босон харайж дөчөөд алхам гүйнгүүтээ хэвтэв. Зүүн талын харанхуй дундаас бас л пулемёт галлаж эхлэв. Гэвч манай талын гал хүчтэй учраас австричуудыг газар луу элдэж оруулсан нь илэрхий байв. Буудалцаан түр татрах зуур анчид маань Австричуудын окопын өмнүүр татсан өргөстэй төмөр утсан бэхлэлтийг манай их буу өчигдөрхөн зад буудаж тасалсан тэр газарт дөхөж очжээ. 

	Түүнийг тэр шөнө дахин хэрж эхэлсэн ажээ. Нэг хүүр өргөстэй төмөр утсан дээр дамналдаж байв. Зубцов утсыг тас хайчлахад өнөөх хүүр Телегиний өмнө гулдайж ойчив. Тэгж байхад анчин Лаптев гэгч хүн буугаа алга хийчхээд мөлхөж нөхдөө гүйцэж ирээд дайсны окопын торгон амсар дээр очиж хэвтэхэд түүнд Зубцов ийн хэлэв:

	— Босоод бөмбөгөө шид! гэв. 

	Гэтэл Лаптев хөдөлдөг ч үгүй, эргэж ч харахгүй дув дуугүй байхыг нь харваас хөөрхий тэр хүн зүрхээ хагартал айсан бололтой. Гал улам хүчтэй болж, анчид урагшлах аргаа алдаад, газарт наалдан окоп ухаж хэвтэв. 

	Тэгэхэд нь мань Зубцов урагш сунаж очоод винтовтоо мөрлөгчөөс нь барьж байгаад Лаптевын үрчийж овойж байсан шинель рүү жадаараа хатгаж аваад:

	— Хүүе гөлөг минь чамайг бөмбөгөө чулууд гэж байна шүү гэж хашхирахад Лаптев уурлаж шүдээ ярзайлгаад эргэж харангуут бүснээсээ гранатаа тайлж аваад окоп руу өнгийж байгаад бөмбөгөө чулуудаад дэлбэрсний нь дараа үсрэн оров. 

	— Нүдээд бай. Нүдээд бай! гэж Зубцов ер бус дуугаар бархирна. 

	Арваад анчид босон харайж дайсны окоп руу орж алга болсны дараа энд тэнд дэлбэрэлт тэсрэлт болж байв. 

	Телегин сохор юм шиг л окопын амсар дээгүүр гүйж, сандарсандаа гранатаа ч мулталж авч чадахгүй явснаа сая окоп дотор үсрэн ороод нялцгай аглуун шавар ханыг мөрөөрөө шүргэн таварцагласаар чанга хашхиран гүйв... Телегин окопын буланд шигдэн сууж байгаа баг шиг цонхигор цагаан нүүртэй нэг хүнийг хараад түүний дал мөрнөөс барьж авахад цаадах нь сүнс нь зайлчих гэж байгаа юм шиг нэг л юм шулганаж байв. 

	— Монди минь аядаач, чамайг яах ч үгүй гэж тэр баг шиг цагаан нүүртэй хүнд Телегин хэлэхдээ бараг уйлчих шахжээ. Тэгээд түүнийг орхиж хүүрт тээглэж дээгүүр нь харайлан гүйж одов. Гэвч тулаан даруй дуусжээ. Буу зэвсгээ хаячсан эрээн бараан хүмүүс бөөнөөрөө окопоос гарч байв. Тэндээс дөчин алхам хэртэй баруун талд нь далд нууц дотроос нэгэн пулемёт голын гармыг буудсаар байв. Иван Ильич, анчид, олзлогдогсдын дунд шахцалдаж ороод:

	— Та нар чинь юу харж байгаа нь энэ бил ээ!.. Хүүе Зубцов, Зубцов хаана байна? гэж хашхирав. 

	— Би энд байна... 

	— Чөтгөр минь чи юу харж байна?

	— Ер нь тэр лүү чинь ойртож болох юм гэж үү?

	Тэр хоёр гүйж одов. 

	— Зогсоорой! Харав уу орох суваг нь энэ байна! 

	Окопоос салбарласан нарийхан суваг өнөөх пулемётын үүрт явж очдог ажээ. Телегин тэр сувгаар гүйж байгаад бэхлэлтийн дотор оров. Тэнд харанхуй дотор доргитол пулемётоор буудаж байв. Телегин нэг хүний тохойноос атгаж аваад хойш нь угзрав. Тэр даруй чив чимээгүй болж, харин өнөөх пулемётоос нь салгаж ядаж байгаа хүн зууралдаж уухилж байв. Зубцов, Телегиний араас, — алив наадах чинь яасан бөх голтой монди вэ гээд түүний тархи руу бууныхаа бөгсөөр хоёр гурав буулгахад өнөөх нь, — Бү, бү, бү гэж дуугараад чимээгүй болчхов. Телегин түүнийг гаргаж хаяад окопоос гарахад Зубцов хойноос нь:

	— Эрхэмсэг даргаа тэр чинь пулемётоосоо аргамжаастай байсан юм байна шүү гэж хэлэв. 

	Удалгүй бүр гэгээрэв. Шар шавар дээр цус дусаж асгарсан харагдана. Урагдаж тасарчихсан тугалын хэдэн арьс, төмөр лааз, хайруул болоод хүүрүүд ундуй сундуй гулдайж хэвтэнэ. Ядарч эцсэн анчдын зарим нь хажуулдана, зарим нь консерв иднэ, зарим нь австричуудын хаячсан богцнуудыг нэгжиж байв. 

	Олзлогдогсдыг аль хэдийн голын цаад талд хөөж гаргасан ажээ. Хороо гол гаталж гараад зурвасаа эзэлж байв. Манай их буу австрийн цэргийн хоёрдугаар шугам руу галлаж байв. 

	Харин австричууд манай өөдөөс ганц нэг буудаж байв. Бороо шивэрч, манан арилж байв. Иван Ильич окопын ирмэг тохойлдож өнгөрсөн шөнө гүйж өнгөрсөн талбай өөдөө харна. Талбай маань ч ердийн нэг л хүрэн өнгөтэй бөгөөд энд тэнд тасарчихсан төмөр утас ухаж овоолсон дов сондуул, алагдсан анчдын хэдэн хүүр л тэнд байв. Өнөөх гол маань ч тун ойрхон харагдана. Бас өчигдрийн асар том мод, хачин бут бургас ч алга болжээ. Иймхэн гурван зуун алхам газар явах гэж хэчнээн хүч хөлс үрж вэ дээ! 

	Австричууд зогсолтгүй ухрах бөгөөд тэднийг оросын ангиуд шөнө болтол амралтгүй мөрдөн хөөв. Телегиний анчдаа аваад нэгэн товцог дээр хөхрөн харагдах төгөл модыг эзэлж ав хэмээн тушаасан учир бага зэрэг буудалцсаны дараа үдшээр тэр модыг эзэлж авчээ. Хэдийгээр шөнөжин галлаж бай гэсэн тушаалтай боловч яаралтай окоп ухаж, харуул манаа гаргаж, ангитайгаа утсан холбоо байгуулж аваад хүүдий дотор юу байснаа идэцгээж шивэр бороо орж байхад харанхуй чийгтэй модон дотор хүмүүсийн олонх нь унтчихжээ. Телегин зөөлөн хөвдтэй мод түшиж хожуул дээр сууж байв. Хааяа шинелийн зах руу хүйтэн ус дусахад нойр хүрэхгүй улам ч сайн бөлгөө. Өнөө өглөө сэтгэл их хөдөлсөн ч нэгэнт арилж, бас арваад мод хэртэй норж лаглайчихсан хадсан газраар явж, суваг шуудуу гаталж сүлжмэл хашаа давж, хөшсөн хөл нь хаа хамаагүй гишгэж, толгой дүүрч байсан тэр их ядаргаа ч бас арилжээ. 

	Нэгэн хүн унасан навч дээгүүр гишгэлсээр ойртож ирээд Зубцов шиг бололтой дуугарч хэлсэн нь:

	— Жаалхан сухаарь идэх сэн бол уу?

	— Их баярлалаа. 

	Иван Ильич, түүнээс сухаарь авч зажлахад нь ч аргагүй бүр аман дотор уусаж байв. Зубцов хажууд нь явган сууснаа, 

	— Тамхи татаж болох уу? гэв. 

	— Чи болгоомжтой л татаарай. 

	— Би гансаар татна. 

	— Зубцов чи ер нь түүнийг дэмий алсан юм шүү аа?

	— Өнөөх пулемётчиныг үү?

	— Тийм ээ. 

	— Дэмий байлгүй яах вэ. 

	— Унтмаар байна уу?

	— Зүгээр, унтахгүй. 

	— Хэрэв намайг зүүрмэглэвэл түлхэж сэрээгээрэй. 

	Ялзарсан навч, гар, малгайн саравч дээр хааяа нэг ус дусаж байв. Өнөөх шуугиан шагшаа, өнөө муухай ноцолдож пулемётчиныг алсны дараа дусал ч гэсэн шилэн бөмбөлөг шиг санагдана. Ялзарсан навч ханхалж, байгаа гүн харанхуй руу ус дусалж, навч шаржигнаад нойр эс хүргэнэ... Болохгүй, болохгүй... Иван Ильич наалдсан нүдээ салгаж нүүрсээр зурсан юм шиг үзэгдэх мөчрүүдийн сэрвийсэн дүрсийг олж харна... Бүхэл шөнөжин буудна гэдэг чинь бас л тэнэг хэрэг, анчид амарч л байг... найм алагдаж, арван нэг шархаджээ... Нээрээ байлдаанд болгоомжтой байлгүй яах вэ... Даша минь! Даша минь! Энэ мөсөн дуслууд чинь бүгдийг эвлэрүүлж, бүгдийг тайтгаруулна даа... 

	— Хүүе Иван Ильич!.. 

	— Зубцов, — оо зүгээр зүгээр унтаагүй байна... 

	— Ер нь хүн, алахад дэмий биш гэж үү?... Тэр чинь өөртөө уух ундтай, орох оронтой, сайн муу ч гэсэн гэр бүлтэй хүн шүү дээ. Гэтэл чи чихмэл дүрс хатгаж байгаа юм шиг л жадалдаг чинь болж байгаа юм биз дээ. Би эхлээд нэг хүнийг хага хатгачхаад дараа нь хоол ч идэж чадахгүй бөөлжис хүрдэг байсан. Одоо ч арав бил үү, ес ч бил үү хүн нудраад байна... Аймаар юу байх бил ээ дээ? Тэгэхлээр үүний чинь нүглийг ямар нэгэн хүн хүлээх биз дээ?

	— Ямар нүглийг вэ?

	— Ухаандаа миний хийсэн нүглийг... Миний хийсэн нүглийг Петербургт байдаг нэг генерал юм уу, эсвэл энэ бүх юмыг захирч байдаг ямар нэг хүн авсан биз дээ гэж би ярьж байна шүү дээ. 

	— Чи чинь эх, орноо хамгаалж байхад юуны нүгэл байх бил ээ хө?

	— Тийм нь ч тийм л дээ... Гэвч Иван Ильич гуай та сонс л доо. Ер нь нэг хүн гэмийг нь хүлээнэ шүү дээ. Гайгүй бид түүнийг олно. Хэн энэ дайныг өдөж явуулсан хүн л хүлээнэ тэгэхдээ ёстой нэг хүлээнэ биз дээ... 

	Гэнэт модон дотор буун дуу пүсхийхэд Телегин сэртхийн цочив. Нөгөө талаас хэд дахин буун дуу гарав. 

	Үдшээс эхлээд дайсан хол хөндий байсан болохоор ийн гэнэт буудах нь сэжиглэлтэй зүйл байжээ. Телегин утас руу гүйж очиход холбоочин өмнөөс нь цухуйж:

	— Эрхэмсэг даргаа утас ажилгүй боллоо гэж хэлэв. Одоо модон дотор хаа хаагүй буу пачигнаж сум шунгинан гишүү шүргэнэ. Өмнө байсан харуулынхан буудалцсаар ухарч ирэв. Анчин Климов гэгч хүн Телегиний дэргэд хүрч ирээд ер бусын айсан дуугаар: “Эрхэмсэг даргаа биднийг бүсэлж байна шүү!” гэж хэлээд гараараа нүүрээ таглаж сөхрөн сууснаа түрүүлгээ харж унав. Бао нэг хүн харанхуй дотроос:

	— Ах дүү нар минь үхлээ шүү! гэж хашхирав. 

	Телегин, модны дунд сүүмэлзэж байгаа чацархаг анчдаа ялган таньж байв. Бас тэд Телегиний зүг харж байгааг ч мэджээ. Одоо хараахан бүслэгдэж амжаагүй байх ёстой тэр модны умар зүгийг барьж нэг нэгээрээ бүслэлтээс мултран гарах тушаал өгөв. Харин өөрөө хэн дуртай хүмүүстэй эндээ үлдэж чадах чинээгээрээ үзэлцэхээр шийджээ. 

	— Таван хүн хэрэгтэй. Хэн үлдэх дуртай байна? гэв. 

	Зубцов, Сусов, Колов гэдэг залуу хүү гурав модон дундаас гарч Телегин рүү ирэв. Зубцов эргэж хараад:

	— Бас хоёр хүн ирээрэй! Рябкин ир ир! гэв. 

	— За яах вэ би ч болно доо... 

	— Бас нэг хүн ирээрэй. 

	Балтгар биетэй, богинохон нэхий дээлтэй, сагсгар малгайтай цэрэг босож ирээд:

	— За би үлдэх юм бил үү гэв. 

	Зургаан хүн хоорондоо хориод алхам зайтай зэрэгцэн хэвтэж гал нээж эхлэв. Нөгөөдүүл нь модны цаагуур сүүдгэнэн алга болов. Иван Ильич хэдэн хавчаар сум буудсанаа гэнэт маргааш өглөө түүний ярзайж шазайсан хүүрийг цэнхэр шинельтэй хүмүүс хүрч ирээд гэдрэг харуулж нэгжихэд тэдний заваан гар цамцны нь өвөрт орно доо гэж бодов. 

	Тэгээд винтовтоо тавиад зөөлөн нойтон газар малтаж Дашагийн захидлуудыг гаргаж үнсээд нүхэн дотор хийж ялзарсан навчаар булж орхив. 

	Зүүхэнд нь байсан Сусов “Ээ ах дүү нар минь!” гэж орилохыг сонсов. Хоёр хайрцаг сум үлджээ. Иван Ильич толгойгоо газар луу шааж үхчихсэн Сусовын дэргэд мөлхөж очоод дэргэд нь хэвтэж, түүний дайз дотроос хавчаартай сум гаргаж авав. Одоо Телегин, бас баруун талд байгаа нэг хүн хоёр л буудаж байв. Тэгж байтал сум нь ч дуусжээ. Иван Ильич жаалхан байзнаснаа ийш тийшээ харан, өндийж ирээд анчдаа нэрээр нь дуудваас зөвхөн нэг хүн л “Би энд байна” гэж хариулаад төдхөн Колов винтовтоо тулсаар. явж ирэв. 

	— Сум байхгүй юү? гэж Иван Ильич асуув. 

	— Байхгүй. 

	— Бусад маань дуугүй байна уу?

	— Байхгүй, байхгүй. 

	— За яах вэ... Явъя, — Гүй! 

	Колов винтовоо үүрч яваад модны цаагуур нуугдан гүйж алга болов. Телегинийг арван алхам ч яваагүй байтал ар талаас нь мохоо үзүүртэй төмөр хуруугаар, хатгаж бил ээ. 

	Морин цэргийн хурдан түргэн дайралт, гойд хачин аялал цэрэг офицеруудын эрэлхэг баатарлаг үйл явдлыг дайн гэдэг юм байх гэж боддог бодол хуучирсан ойлголт болжээ. 

	Гурван морин сумангаа явгалаад хороон дарга гүн Долгоруков өөрөө өмнө нь навчин тамхиа амандаа зууж Франц хэлээр хараал тавьж нэг ч буу дуугаргалгүй харин дайсны пулемётын гал дундуур явсаар байгаад өргөстэй төмөр утсан бэхлэлтийг туулж гарсан торгон цэргийн морин хорооны алдарт аттак нь хорооны тал хувийг алуулж шархдуулж алдаад, харин ганцхан пулемётоор хамгаалуулж байсан хороонд нь ширээж гагнасан дайсны хоёрхон хүнд их бууг олзолсон төдийгөөр дуусаж байжээ. 

	Казах цэргийн зуутын дарга нэгэн есаул тэр тухай ярихдаа: “Надад даалгасан сан бол би тэр мууг чинь аравхан казахаар авчих байсан юм” гэжээ. 

	Хуучны цэргийн охь манлай болсон бүдүүн биетэй, сахал самбай болчихсон эрэлхэг янзтай тэгээд хэлж чаддаг нь цавчих хэрэгтэй, бууны суманд ажрахгүй бай гэдэг эрэлхэг суу заль нь хэрэггүй болжээ гэж дайны эхний саруудад мэдэгдэв. Дайнд техник, ар талын зохион байгуулалтыг л эрхэм болгодог болжээ. Газрын зураг дээр заасан тэр газарт л дуулгавартай бөгөөд тэсвэртэй үх гэж л цэргүүдээс шаардана. Нуугдаж чаддаг, газар ухаж ороод тоосны өнгөтэй адилхан болж чаддаг цэргүүд хэрэгтэй болж байв. Зан суртахууны дагуу ч, зан суртахуунд харш ч гэсэн хамаагүй алах хэрэгтэй гэсэн Гаагийн бага хурлын гоё сайхан шийдвэр тогтоол зүв зүгээр л урагдаж хаягджээ. Тэгээд энэ урагдаж тасарсан цаасны өөдөстэй хамт хэнд ч хэрэггүй болсон ёс суртахууны хууль дүрмийн сүүлчийн үлдэгдэл нэгэн адил замхарчээ. 

	Ийм хэдхэн сарын дотор дайн, бүхэл зуун жилийг үрэн таран хийжээ. Энэ цагийг хүртэл хүний амьдралын сайн сайхныг эрхэмлэгч дээд хууль жолоодож байдаг байх гэж олонх хүн боддог байжээ. Тэгээд яв явсаар сайн тал нь муу талаа ялж улмаар хүн төрөлхтөн төгс жаргана гэж боддог байжээ. Эвий хөөрхий, энэ чинь дундад зууны үлдэгдэл бөгөөд хүний санаа зоригийг мохоож, соёлт ёсны хөгжлийг саатуулж байсан ажээ. Сайн сайхан, хорт муу гэдэг бол цэвэр философийн ойлголт мөн бөгөөд хүн төрөлхтний суут хүмүүс маань өөдгүйг эзэнд тусархаж байгаа нь бүр заяаны идеалистуудад ч гэсэн илэрхий болжээ. 

	Энэ бол жижиг хүүхдүүдэд ч гэсэн бүхэл бүтэн үндэстнийг хядаж, устгаж, сүйтгэх явдал бол ариун бөгөөд гавьяатай үйл хэрэг гэж үнэмшүүлэн ятгаж байсан үе бил ээ. Энэ тухай өдөр бүр сая сая сонин сэтгүүлийн хуудас дээр уриалан донгосож баталж байв. Их мэдэмхий хүмүүс өглөө болгон дайны шувтарга ийм, тийм болно гэж ахин дахин өгүүлж байв... Алдартай мэргэн авхай Тэбийн мэргэлсэн таамгийг сонинд бичиж гаргадаг байлаа. Тоо томшгүй мэрэгчин, зурхайч, төлгөч гарч ирэв. Бараа таваар дутагдаж үнэ нь нэмэгдэнэ. Оросоос гадаадад түүхий эд гаргахаа больжээ. Таг хаагдаж үхтлээ бөглөгдсөн улсын ганц хоёр нүх сүв болох умар ба дорно зүгт байгаа далайн гурван зогсоолуудад зөвхөн дайнд хэрэглэх их буу болоод сум хэрэглэл авчирч байв. Тариалангийн талбайг ингэж тэгсхийж домнож орхидог болжээ. Харин наасан мөнгө миллиард миллиардаараа хөдөө тосгон руу чихэгдэж тариачид талх тариагаа дурамжхан худалддаг болсон ажээ. 

	Стокгольм хотод болсон хойд заяандаа итгэх ёстой гэж сургадаг шашны үзэлтний нууц их хурал дээр тэр байгууллагыг үндэслэсэн хүн хэлэхдээ дээд тивд үүссэн аюултай тэмцэл газар дэлхий дээр хүрч ирээд бүх дэлхий сөнөх болоод байна. Энэ нүглийг арилгахын тулд Оросыг золио болгох юм гэж ярьжээ. Үнэндээ бүх Европыг бүсэлсэн бөгөөд эргэн тойрон гурван мянган мод урт асар том зурвас дээр асгарч байгаа цусан далайд бүх байдаг сайн сайхан санаа живж байжээ. Хүн төрөлхтөн яагаад төмөр, дарь хүхэр, өлсгөлөнгөөр өөрөө өөрийгөө ингэж санаатай устгаж байгааг ямар ч оюун ухаан тайлбарлаж эс чадна. Ямар нэгэн он удаан буглаж байсан идээ бээр нэвчиж, хуучны уламжлалт зүйл өнгөрч байв. Гэвч учир явдал бас тодгүй байв. 

	Улс гүрнүүдэд өлсгөлөн гарч аж төрөл хаа хаагүй тасарна. Дайнаар эмгэнэлт явдал зөвхөн эхэлж байгаа мэт санагдана. 

	Дайны өмнөхөн их хөгжсөн бөгөөд дэлхий дээр биеэ суу зальтай гэж гайхуулж байсан хүмүүс маань аргагүйдэн арчаагүй хумхын тоос болж хувирна. Тэр хүмүүсийн оронд эмгэнэлт гэрэл өөд тэмүүлсэн балар эртний зэрлэг хүмүүс гарч ирэв. 

	Эмэгтэйчүүд л улам их хүнд байжээ. Хүүхэн болгон өөрийнхөө гуа үзэсгэлэн, наалинхай зан ааш, арга чадлынхаа хэр хэмжээнд тохирсон ердийн цагт нэлээд бөх байдаг аалзны шүлс мэт нарийхан тор шиддэг байлаа. Тэгээд заяасан эр нь тэр торонд ороолцолдоод дурласан сэтгэлээ илтгэж дүнгэнэн эргэлддэг байжээ. 

	Дайн энэ торыг ч урсан тул ийм хүнд хүчир цагт тэр тороо дахин нэхэх гэж бодсоны ч хэрэг алга болжээ. Харин сайн цаг ирэхийг хүлээж суухад хүрэв. Хүүхнүүд тэвчээрлэн хүлээх боловч цаг болзол өнгөрч хүүхнүүдийн хоног тоолсон нас жил сар хий дэмий, уйтгартай өнгөрнө. 

	Эр нөхөр, хайрт хүн, ах дүү, алаг үр нь цөм үүрд хагацаж хээр талд дов сондуулын дэргэд, замын хажуу дахь ой модон дотор данслагдан булагдаж хэвтэх бөлгөө. Эмэгтэйчүүдийн оворжин хөгширч байгаа нүүрэн дээр өдөр ирэх тутам шинээр нэмэгдэж байгаа үрчлээ атирааг хэрхэн яавч арилгаж эс чадна. 

	— Чи чинь хоосон цээжлэгч, ер нь би социал демократуудад дургүй хүн байгаа юм. Танайхан хүнийг нэг үг л алдчихвал эрүү шүүлт тулгах байх, ер нь чи ертөнцөөс тасарсан хүн гэж би ахдаа хэлсэн. Тэглээ гээд намайг ах маань гэрээсээ хөөж гаргасан. Одоо Москвад ирчхээд мөнгө төгрөггүй байна. Энд тун сүрхий байна. Дарья Дмитриевна минь Николай Ивановичаас асууж үзээрэй. Надад ямар газар ч ажиллахад хамаагүй. Ер нь эмнэлгийн галт тэргэнд ажил хийвэл бүр ч сайн юм сан. 

	— Зүгээр, би түүнд хэлж үзье. 

	— Энд надад таних хүн алга. Манай өнөөх “Төв станцыг” санаж байгаа биз дээ? Василий Веньяминович Валет маань бүр Хятад руу явчих шахсан шүү... Сапожков хааг ч бүү мэд байлдаж яваа гэнэ бил ээ. Жиров Кавказад футуризмын тухай лекц уншиж байдаг. Харин, Иван Ильич Телегин хаа байгааг мэдэхгүй. Та түүнтэй сайн танил байсан байх аа?

	Елизавета Киевна, Даша хоёр хунгарласан овоо цасны хоорондуур хэрж, нэгэн богино гудамжаар явна. Цас орж хөл дор шажигнаж байв. Намхан чарга дээр суусан хөлсний тэрэгчин цас сөрж барзайчихсан эсгий гутлаа суудал дотроос гадагш жийчхээд, хажуугаар сүр бадарган давхиулж

	— Авхай нараа, дайрчихна шүү! гэж хашхирна. 

	Энэ өвөл цас тун их оржээ. Гадаа гудамжинд байгаа далдуу модны мөчрүүд цасанд дарагдаж гулзайсан байв. Цас бударсан цайвар тэнгэрт туж шувуу нисэх бөгөөд хот дээгүүр улаан хошуу жунгаа гэдэг сүмийн турлиах бөөн бөөнөөрөө нисэж сүмийн орой цамхаг дээр сууснаа дахин хүйтэн жихүүхэн огторгуйн гүнд нисэж одно. 

	Даша гудамжны өнцөгт зогсож толгойгоо боосон цагаан алчуураа засна. Түүний далайн мууран дээл, мөн тийм үстэй ханцуйвч нь цас болжээ. Царай нь шуугдаж нүд нь томорч, ширүүн болжээ. 

	— Иван Ильич сураг чимээгүй алга болсон. Би ч түүний тухай юу ч мэдэхгүй байна гэж Даша хэлэв. 

	Даша нисэж яваа шувууг харна. Цасанд дарагдсан хотод турлиах ч өлсөж байгаа биз дээ. Чихэвчтэй малтай хүнхийтэл дарж өмссөн Елизавета Киевна этгээд улаан уруул оргичхоод гөлрөн инээмсэглэж харна. Түүний өмссөн эрэгтэй хүний пальто цээжээрээ давчуу атал үстэй зах нь нэлдийж халхайгаад, богино ханцуй нь даарч улайсан гарыг нь далдлахгүй байлаа. Түүний шаргалдуу хүзүүн дээр цас унаж хайлна. 

	— Би өнөөдөр л Николай Ивановичтай яримз гэж Даша хэлэв. 

	— Би ямар ч ажил хийнэ шүү гэж Елизавета Киевна хэлээд доош харж толгойгоо сэгсчин байж, — Иван Ильичид тун айхавтар дурлаж байсан юм даа гэв. Тэгээд инээхэд түүний харалган нүдэнд нулимс гүйлгэнэнэ. — Тэгвэл би маргааш ирэх хэрэг үү. Баяртай гэв. 

	Елизавета Киевна салах ёс гүйцэтгээд бээрсэн гараа эрэгтэй хүн шиг халаасандаа хийчхээд эсгий галошоороо хол хол алхалж одов. 

	Даша түүний араас харж байснаа хөмсгөө хөдөлгөж буулгаж, булан тойрч ороод тус хотын цэргийн эмнэлэг байрлаж байгаа харшийн үүдэнд тулж очив. Энд царс модоор тоноглож төхөөрсөн өндөр тасалгаанд иодоформ хэмээх эм ханхалж, орон дээр үсийг нь хяргачихсан, халат нөмөрчихсөн шархтнууд хэвтэх нь хэвтэж, суух нь сууж байв. Цонхны дэргэд хоёр хүн даам тоглож байв. Нэг, шаахайтай хүн тасалгааны хоёр булангийн хооронд нааш цаашаа зөөлөн гишгэлж явна. Дашаг орж ирмэгц тэр хүн түүнийг огцом эргэж хараад нарийхан духаа үрчийлгэн, орон дээрээ гэдрэг харж толгойгоо салаавчлан хэвтэв. 

	— Сувилагч минь гэж сулхан дуудахад Даша, нэг бамбагар уруултай цэлхгэр тарган залуугийн дэргэд очив. Тэр нь үгээ зөөж ёолж

	, — Буян болог, намайг зүүн талаар минь хэвтүүлээд, өгөөч дээ гэв. Даша түүнийг тэвэрч аваад байдаг хүчээрээ өргөж шуудай шиг эргүүлж тавив. Миний халууныг үзэх цаг болсон шүү, сувилагч минь гэхэд Даша халууны шилээ сэгсэрч түүний суганд хавчуулав. 

	— Сувилагч минь, би огиулаад огт болдоггүй. Жаалхан юм л амсчихвал эргүүлээд гаргачих юм, Тун хэцүү байна шүү гэв. 

	Даша түүнийг хөнжлөөр нь хучаад явахад зэргэлдээ орнууд дээр хэвтэж байгаа хүмүүс инээмсэглэж нэг хүн ийн хэлэв. 

	— Сувилагч минь, энэ чинь зөвхөн таныг бодоод л нялуурч байгаа юм, түүнээс биш эр гахай шиг мундаг эд байгаа юм гэв. 

	— Яах вэ тэгж шаналж л байг, ер нь гэмгүй амьтан байгаа юм. Сувилагчид ажил удаж, өөрт нь эвтэй л байгаа биз гэж өөр нэг хүн хэлэв. 

	— Сувилагч минь, за энэ Семен танаас нэг юм асуух гээд л ичээд байх юм. 

	Даша, орон дээр сууж байгаа турлиах шиг хөгжилтэй дугариг нүдтэй, баавгай шиг жижиг амтай хүний дэргэд очив. Тэр нь шүүр шиг өтгөн сахлаа сайтар самнажээ. Тэр нь Дашагийн өмнөөс сахалтай эрүүгээ өргөж, уруулаа цорвойлгов. 

	— Сувилагч минь, эд чинь наргиж байгаа юм, чамд хэлмээр юм надад огт алга гэв. 

	Даша инээмсэглэв. Түрүүчийн харанхуйлж байсан дотор нь онгойжээ. Даша, Семений орон дээр сууж, ханцуйгаа шамлаад түүний шархыг үзэв. Семен ч түүний хаана нь янгинаж байгааг тоочиж гарав. 

	Сэргэлт хөгжөөнд шохоорхсон Николай Иванович батлан хамгаалах талаар ажилладаг хотын холбоонд алба хаах болсон арав дугаар сард Даша Москва хотноо иржээ. Петербургт байдаг байраа Английн цэргийн төлөөлөгчийн газарт шилжүүлж өгөөд Москвад Дашагийн хамт хөнгөн шингэн сууж илгэн хүрэм өмсөж зөөлөн сэтгэлт сэхээтнүүдийг хараах бөгөөд түүний ярьдгаар бол ажлын морь шиг зүтгэж байжээ. 

	Даша эрүүгийн хууль уншиж, төвөггүй жаалхан аж ахуйгаа гардаж, өдөр бүр Иван Ильичид захидал бичнэ. Түүний санаа сэтгэл тогтуун бөгөөд нууцгай ажээ. Өнгөрсөн явдал нь маш холын бөгөөд бүр өөр хүнд тохиолдож байсан юм шиг санагдана. Тэгээд ч ямагт сэтгэл түгшин, хэл чимээ хүлээж, өөрийгөө Иван Ильичид цэвэр цээл, энх тунх хэвээр нандигнан хадгалахыг бодож л хичээнгүйлэн биеэ барьж байжээ. 

	Арван нэгдүгээр сарын шинэдээр нэгэн өглөө кофе ууж байх зуур “Русское слово” гэдэг сонин дэлгэж үзтэл ор сураггүй алга болсон хүмүүсийн жагсаалт дотор Телегиний нэр бичээстэй байгааг олж уншжээ. Жагсаалт 8-тын жижиг үсгээр бичсэн хоёр мөр эзэлнэ. Тийм тийм хүмүүс шархадсан, тийм тийм, хүмүүс алагдсан, тийм хүмүүс ор сураггүй алга болсон гэж бичсэн жагсаалтын сүүлд нь бага дэслэгч Телегин, Иван Ильич гэж бичжээ. 

	Дашагийн бүх амьдралыг хөөдсөн энэ 8-тын үсгээр бичсэн мөрөнд ингэж л бичсэн байжээ. 

	Эдгээр жижиг үсгүүд, хоосон хуурай мөр, гарчиг нь цусанд будагдсан юм шиг Дашад санагджээ. Энэ нь бичиж өгүүлэх аргагүй аймшигтай минут бөгөөд сонины хуудас нь тэнд бичсэнтэй яг адил бээсэн үнэртэй цус нөж болсон махан овоо мэт санагдана. Тэр цааснаас ойгүй үнэр ханхалж, бүдэг дуу гарч хүрхэрнэ. 

	Дашагийн бие нь эвгүй оргиж салганана. Тэр ч атугай түүний цөхөрсөн сэтгэл энэ араатны аймшигт ой гутам зүйлд автагдав. Даша үстэй дээлээрээ хучиж зөөлөн диван дээр хэвтжээ. 

	Николай Иванович үдийн хоолоор ирээд Дашагийн хөлийн тус газар сууж хий дэмий хөлийг нь илбэж байв. 

	— Данюша минь хамгийн чухал нь чи биеэ барих хэрэгтэй. Тэр чинь ор сураггүй алга болсон байна шүү дээ. За тийм болохоор олзлогдсон л байх даа. Би хэдэн мянган ийм юмыг мэднэ шүү гэж Николай Иванович хэлнэ. 

	Цонхыг нь аалзны шүлс, тоос тортог дарчихсан нэгэн хоосон давчуу тасалгаанд төмөр орон дээр цэрэг цамцтай хүн сууж байна. Түүний орог саарал нүүр нь өвдөж шаналаад олиггүй муухай болсон байв. Тэр хүн хоёр гараараа өөрийнхөө гялаан гавлыг төнхөж өндөг шиг хуулж, гавлынхаа яснаас гарсан юмыг амандаа чихэж идэж байна гэж Даша тэр шөнө зүүдэлжээ. 

	Шөнө дөл Дашаг хашхирахад Николай Иванович хөнжлөө нөмөрч гүйн ирээд чухам юу болсныг мэдэх гэж оролдоод удсан боловч чадсангүй. Дараа нь хундаганд зүрхний тусаалга хийж Дашад уулгаад бас өөрөө ч уужээ. 

	Даша орон дээрээ сууж цомцойлгосон хуруугаараа цээжээ нүдэж намуухан боловч эрс хэлсэн нь:

	— Ер нь ингэж байж чадахгүй нь. Николай, чи мэдэж байна уу, ингэж байж чадахгүй нь гэв. 

	Ийм явдал гарсан хойно амьдарч байхад тун хэцүү болсон бөгөөд харин үүний өмнө Дашагийн амьдарч байсан шиг амьдарч ер болохгүй бил ээ. 

	Дайн хөх төмөр хумсаараа Дашад дөнгөж хүрмэгц л одоо бүх үхэл, бүх цус мөн л Дашатай хамаатай зүйл болж хувирав. Тэгээд эхний хэдэн хэцүү өдөр өнгөрөхөд Даша ганц хийж мэддэг, чаддаг зүйлээ хийх болов. Энэ нь Даша ариун санаат сувилагчдын хурдан курст орж суралцаад цэргийн эмнэлэгт сувилагчаар оржээ. 

	Эхлээд тун хүнд байв. Олон хоног боолтыг нь солиогүй шархтай хүмүүс фронтоос ирж, тэдний боолтоос ой гутам үнэр гарахад сувилагчдын дотор муухай оргидог байжээ. Мэс засал хийж байхад Даша хөхөрчихсөн гар хөл барьж зогсоход шарх дээр нь наалдчихсан бөөн бөөн мах тасарч унадаг байв. Тэгэхэд зоригтой нэг нь шүдээ зууж тачигнуулан бие нь дэмий чичирч байдгийг Даша мэдэх болжээ. 

	Энэ гаслан зовлонг дэлхий даяар хайрлан өрөвдлөө ч гэсэн ариун санаа эс хүрэлцэм их байжээ. Тэр ч байтугай энэ муухай, цус нөжид хутгалдсан амьдралаас салах ёсгүй бөгөөд өөр амьдрал байхгүй юм шиг ч Дашад санагдана. Шөнийн цагт суудлын өрөөнд ногоон бүрхүүлтэй чийдэн асаж, хаалганы цаана хэн нэгэн хүн дэмийрч донгосох нь дуулдах бөгөөд гадаа машин явж өнгөрөхөд тавиур дээр байгаа шил сав харшилдана. Энэ уйтгар нь ёстой үнэн амьдралын зах зух байжээ, 

	Шөнийн цагт суудлын өрөөнд ширээний цаана сууж байхдаа Даша өнгөрсөн явдлаа санахад, тэр явдал зүүд шиг улам тод болдог байв. Даша газар харагддаггүй тэр өндөрт бусдын нэгэн адил биеэ өмөөрч их зан гаргаж л байдаг байжээ. Тэгээд тэр үүлэн дээрээс өвчтэй биеийн үнэр танар болсон, нойрон дундаа дэмийрч донгосож байдаг цус нөж, хир буртаг болсон энэ цэргийн эмнэлэгт ойчих нь энэ бил ээ. Одоо нэгэн татар цэрэг үхэж л байна. Арван минутын дараа очиж түүнд хар тамхит тариа тарих болно. 

	Өнөөдөр Елизавета Киевнатай уулзаад Дашагийн сэтгэл хөдөлжээ. Өнөөдөр Галицаас шархтай хүмүүс авчирсан тул их л хүнд өдөр байжээ. Нэг хүний царвууг, нэг хүний гарыг мөрөөр нь авсан бөгөөд хоёр хүн үхэх гэж дэмийрч байв. Даша хэдийгээр их ядарсан авч гар нь улайж харалган нүдээрээ хайрламаар инээж эрэгтэй хүний пальто өмссөн Елизавета Киевна мартагдаж өгсөнгүй. 

	Орой нь амрах гээд ногоон бүрхүүлтэй чийдэн өөд харж суухдаа:

	— Иван Ильичид тун их дурлаж байсан юм шүү... гэж гудамжаар яваа танихгүй хүмүүст хэлж уйлж чаддаг ч болоосой гэж боджээ. 

	Даша зөөлөн том сандал дотор нэг хажуулдан, нэг хөлөө атийж янз бүр сууж ядан байж гурван сарын дотор “Хотын холбооны хийсэн ажил” гэсэн нэг дэвтэр дэлгэж унших гэтэл босоо өрсөн тоо, үл мэдэх үг өгүүлбэрүүд харагдаж, сэтгэл сэргэмээр юм ер дайралдсангүй. Тэгээд цагаа харж, өвчтөний өрөөгөөр орох гэж явлаа. 

	Шархтнууд нойрсож, тасалгаа дотор тун давчуу бүгчим байв. Царс модон адарт дүүжилсэн дугуй төмөр унжлагаас нэг чийдэн бүдэг асаж байв. Өнөөх гараа авхуулчихсан залуу татар цэрэг дэмийрч мухар толгойгоо дэрэн дээр эргэлдүүлж байв. Даша шалан дээр байсан мөстэй лонх авч түүний халуун духан дээр тавьж хөнжлийг нь татаж хучив. Дараа нь бүх орыг эргэж үзээд гараа өвдөг дээрээ зөрүүлэн тавиад мухар сандал дээр суув. 

	“Миний зүрх чинь зөвхөн гоё сайхан юманд л дуртай байхаас биш дургүй юмыг хайрлаж өрөвдөж сураагүй, дасаагүй юм байна шүү” гэж бодон зүүрмэглэж суув. 

	— Сувилагч минь, нойрондоо дийлдэж байна уу даа? гэж зөөлөн өрөвдсөн үг хэлэхийг сонсож эргэж харваас өнөөх сахалт Семен Дашаг харж байв. 

	— Чи унтахгүй яагаа вэ?

	— Өдөр унтчихсан

	— Гар чинь өвдөөд байна уу?

	— Сувилагч минь намдчихжээ! 

	— Юу гэнэ ээ?

	— Чиний царайг чинь харвал бага амьтан байна даа, нойр чинь хүрч байна уу? Очоод дуг хийхгүй юү дээ! Би харж байя, хэрэгтэй бол дуудамз. 

	— Үгүй, би унтмааргүй байна. 

	— Танайхнаас дайнд явсан хүн бий юү?

	— Суух гэсэн хүн маань явсан юм

	— Ээ хөөрхий, бурхан харах болтугай. 

	— Ор сураггүй алга болсон шүү. 

	— Ээ чааваас гэж Семен сахлаа имрэн хэлээд: — Миний дүү бас ор сураггүй алга болсон юм. Гэтэл түүнээс гэнэт захидал ирж олзлогдоод байна гэж мэдэгдэж бил ээ. Тэгээд чинийх чинь сайн хүн биз дээ? гэв. 

	— Тун сайн, их сайн хүн шүү. 

	— Би түүний тухай дуулсан ч байж магад, хэн гэдэг юм бэ?

	— Иван Ильич Телегин гэдэг юм. 

	— Байз, байз хө. Дуулсан юм байх чинь. Түүнийг олзлогдсон гэж ярьж байсан юм... Аль хороонд байсан юм бэ?

	— Казанийн хороонд байсан юм. 

	— За мөн дөө мөн. Тэр чинь амьд, олзлогдсон шүү. Үгүй ер нь дөө, тун сайн хүн байгаа юм! Зүгээр сувилагч минь тэсэж үз. Хавар болж цас цоохортох үеэр дайн дуусаж эвлэрэх биз. Гайгүй түүнд хүүхэд төрүүлж өгнө. Чи надад итгэ гэв. 

	Даша энэ яриаг сонсохдоо хоолой нь зангирч, нулимс унагах шахлаа. Семен, Иван Ильичийг мэдэхгүй мөртөө худал хэлж ая зүй засаж байгааг нь Даша мэдэж байвч тэгж ярьж байгаа нь сайхан санагдана. 

	— Ээ хонгор минь... гэж Семен аяархан хэлэв. 

	Даша дахиад л суудлын өрөөнд сандал дээр буруу харж суухдаа хүний хүн түүнийг хайрлан угтаж цуг байлгах гэж байгааг мэдэрч байв. Тэгээд өөрөө одоо өвчтэй хэвтэж байгаа хүмүүст бүгдэд нь хайртай болох шиг болов. Тэгж хайрлаж, өрөвдөж байхдаа эдний адил Иван Ильич хаа нэг газар нарийхан орон дээр унтаж амьсгалж байгаа байх даа гэж тов тодхон бодов. 

	Даша босож өрөөндөө явж байтал утасны хонх гэнэт тачигнахад ийм нам гүм байхад эвгүй санагдаад Даша цочив. Шөнийн галт тэргээр бас л шархтнууд ирээ биз дээ. 

	— За би сонсож байна гэж Дашаг хэлэхэд хариуд нь эмэгтэй хүний сандарсан эвлэг сайхан дуугаар: — Дарья Дмитриевна Булавинаг дуудаж өгөөч, гуйя гэнэ. 

	— Би өөрөө байна гэж Даша хариулаад зүрх нь айхавтар их цохиж, — Хэн бэ?... Катя юу?... Катюша минь! Чи юү?... Хайрт хонгор минь!.. гэв. 

	
XIX

	Николай Иванович илгэн хүрмээ доош дугтрангуут

	— За охид минь бид дахин бөөгнөрөх нь энэ дээ гэж хэлээд Екатерина Дмитриевнагийн эрүүг барьж хацар дээр нь аятайхан үнссэнээ Дашагийн сандлын араар гарахдаа түүний үсийг нь үнсэн өхөөрдөж:

	— Катя, одоо Даша бид хоёр чинь ажрахаа больсон шүү. Сайн ажилч бүсгүй байгаа юм гэв. 

	Тэгээд Николай Иванович шинэ бүтээлгээр бүтээсэн ширээний цаана сууж, шаазан хундагатай өндгийг өөртөө ойртуулж, өндөгний нэг талыг хутгаар хэрчин, 

	— Катюша, би англи янзаар тос, гичээр амталсан өндөг идэх их дуртай болсон. Тун их амттай юм байна, чи ч гэсэн идэхэд гэмгүй байх. Харин германчуудад сард хүнд хоёр ширхэг өндөг өгдөг болсон гэнэ. Чамд ямар санагдаж байна? гэж хэлээд том амаа ангайж инээв. 

	— Германыг энэ л өндгөөр нармийтал цохино доо, Германд хүүхдүүд арьсгүй төрдөг болсон гэнэ. Тэр тэнэгүүдийг Оростой эв найрамдалтай байгаарай гэж Бисмарк сургасан юм. Тэд түүний үгэнд орохгүй, биднийг анзаарахгүй байгаад одоо сард хоёр өндөг идэх нь тэр дээ гэв. 

	— Энэ чинь аймшигтай юм байна даа. Юу нь сайн байх вэ, хүүхэд арьсгүй төрнө гэдэг чинь тэднийд ч, манайд ч гэсэн ямар олхио байх бил ээ гэж Екатерина Дмитриевна хэлэв. 

	— Катюша, уучлаарай чи дэмий юм бодож байна. 

	— Үгүй өдөр бүр зогсоо жолоогүй алж байгааг би мэдэж байна. Энэ чинь амьдрах нөхцөлгүй аймшигтай юм даа. 

	— Хонгор минь бид яах ч бил ээ дээ. Төр засаг гэж юу байдгийг бие махбодоороо л мэдэж ойлгох хэрэгтэй болж байна. Ямар нэгэн тариачин эрчүүд Куликов, Бородин гэдэг газарт байлдаж гэнэ гэж бид нар янз бүрийн номоос уншиж байжээ. Бид газрын зураг харчхаад л манай Орос мөн томоо гэж боддог байжээ. За одоо өнөөх зураг дээр Ази, Европыг бараг нэлд нь ногоон өнгөөр будчихсан харагддаг, Оросыг бүхэл бүтэн байлгахын тул зохих хэмжээний амь үрэх болоод байна. Тийм ч амаргүй шүү. Манай төрийн механизм сул байна гэж чи хэлбэл би зөвшөөрнө. Тэгээд би төрийн төлөө үхэхээр явахдаа, харин намайг үхэл рүү илгээж байгаа өнөөх гийгүүлдэг төрийн үйл ажиллагаа маань өөрөө бэлхэн байна уу даа? Би эх орныхоо төлөө цусаа асгахдаа сэтгэл тайван байж болох уу? гэж асууна. Тиймээ Катюша минь, төр маань хуучин заншлаараа олон нийтийн байгууллага руу нүд үзүүрлэдэг хэвээр байна. Гэвч бид наргүй бол төр хол очихгүй нь бүр илэрхий байна шүү дээ. Гайгүй! Бид ахисаар ахисаар аман хүзүүг нь тасална даа. Би тун их сайхан зантай байна гээд Николай Иванович босож задгай гал түлдэг пийшин дээрээс чүдэнз авч босоогоороо хавирч тамхиа болгоод асаж дууссан модыг нь өндөгний хальсан дотор дүрж орхиод, — Цусаа зүгээр ч асгахгүй дээ. Дайны шувтаргад манай олон нийтийн зүтгэлтнүүд төрийн жолоонд гарна даа. “Земля и Воля” болоод хувьсгалчид, марксистуудын хийж чадаагүй юмыг дайн хийнэ дээ. Охид минь баяртай гээд хүрмээ доош дугтраад гарахад хойноос нь харвал эр хүний хувцас өмссөн тарган хүүхэнтэй адил байв. 

	Екатерина Дмитриевна санаа алдаж нэхэж байгаа юмаа бариад цонхны өмнө суув. Даша түүний дэргэд сандлын тохойвч дээр сууж эгчээ дал мөрөөр нь тэвэрнэ. Тэр хоёр хоёулаа битүү захтай хар плать өмсөөд дув дуугүй, нам гүм байгаа нь хоорондоо маш адил харагдана. Гадаа зөөлөн цас хялмаалж цайвар туяа нь тасалгааны хана дээр тусна. Даша, Катягийн ямар нэгэн үл мэдэх үнэртэй ус бага зэрэг ханхалж байгаа үсэнд нь хацраа наана. 

	— Катюша чи энэ хугацаанд юу хийж байв? Ер нь чи юу ч ярихгүй юм. 

	— Юугаа ярих бил ээ дээ хонгор минь. Би чамд бичиж байсан шүү дээ. 

	— Катюша, чи бол гуа үзэсгэлэнтэй, тун аятайхан, сайхан зантай шүү. Чам шиг хүүхнийг ер үзээгүй. Гэтэл чи яагаад зовлонтой байдаг юм бэ? Чиний нүд дандаа уйтгартай харагдах юм гэв. 

	— Миний зүрх л тийм зовлонтой төрсөн юм байх даа. 

	— Үгүй, би чамаас бүр ёстой асууж байна шүү. 

	— Охин минь би энэ тухай өөрөө дандаа бодож байдаг юм. Өвстэй газар мал тогтдоггүй, жаргалтай газар хүн тогтдоггүй гэгчээр надад сайн хань байна, хайртай дүү байна, эрх зоргоороо байна өөр яах вэ... Гэтэл амьдрал маань зүүд зэргэлээ шиг болж өөрөө ч сүүдэр шиг явж байна шүү дээ... Парист байхдаа нэгэн бөглүү жижиг хотод сууж тахиа маллаж, ногоо тарьж, идэш болоход голын эрэг дээр очиж янаг хонгортой уулзаад л амьдардаг юм бил үү гэж бодогдсон юм... Үгүй Даша минь миний нас өнгөрсөн байна шүү гэв. 

	— За Катюша дэмий юм бүү ярь л даа... 

	Катя гөлөрч суунагласан нүдээр дүүгээ хараад: — Би үхчхээд цагаан даавуу нь унжчихсан судалтай дэвсгэр дээр царай минь шарлаж, үс минь бууралтчихаад, хажуудаа ногоон цөсөөр бөөлжсөн төмпөн тавиулчхаад хэвтэж байх байх аа гэж заримдаа бодох юм. Би тэр өдрийг бүр мэдэж байна... гэв. 

	Екатерина Дмитриевна ноосоор сүлжиж байсан юмаа тавиад салхигүй зөөлөн агаарт унаж байгаа цасыг харна. Алс тэртээ Кремлийн цамхгийн шовх орой жигүүрээ дэлгэсэн алтан бүргэдийн доогуур агаарт хар навч хийсэх мэт олон турлиах ниснэ. 

	— Дашенька, би нэгэн өглөө тун эрт гэгч боссоноо санаж байна. Тэгээд тагт дээрээс харахад бүх Парис хот хөх утаан дотор суунаглан харагдаж энд тэндгүй хөх, цайвар, саарал утаа оргилж байв. Шөнө нь баахан бороо орсон тул өглөөгүүр цэвэр агаар, ургамал шарилжийн үнэр ханхалж байв. Гудамжаар ном барьсан хүүхдүүд, сагс барьсан эмэгтэйчүүд зорчин явж, идэш уушны мухлагууд нээгдсэн байв. Энэ бүхэн нь үүрд мөнх бат бэх юм шиг санагдана. Тэгээд доошоо бууж тэр хөл үймээн дотор холилдоод ямар нэгэн сайхан харцтай хүнтэй нүүр учирч, түүний элгэнд нь гараа наах юм сан гэдэг бодол над төрсөн юм. Харин намайг бууж Том цэцэрлэг гэгчид ороход бүх хот оволзсон байв. Сонин худалдагчид гүйлдэж, энд тэндгүй сэтгэл хөдөлсөн хүмүүс бөөгнөрөн зогсоно. Сонин болгонд үхэл зовлон, үзэн ядах тухай бичжээ. Дайн эхэлжээ. Энэ өдрөөс эхлээд шувт ганц үхэл гэдэг үг л дуулж байна.. Ер нь одоо юундаа итгэх бил ээ дээ?

	— Катюша... 

	— Юу гээ вэ хонгор минь! 

	— Чи Николайтай яах гэж байна вэ?

	— Бүү мэд дээ. Бид хоёр бие биеэ уучилсан шиг л санагдаж байна. Харахгүй юу, даруй гурван өдөр өнгөрлөө. Тэр чинь надад тун эелдэг зөөлөн байна шүү дээ. Бүсгүй хүн яах ч бил ээ дээ. Зовно биз, солиорно л биз, тэгээд яах ч бил ээ дээ? Шумуул шиг шунгинаад ч юу шалина гэж дээ. Чавганц нарыг харахад атаархмаар байх юм. Тэд яах вэ шууд л үхэлдээ бэлтгэвэл барах нь тэр. Амар байна шүү гэв. 

	Даша, сандлын тохойвч дээр баахан холхиж, хэд санаа алдсанаа гараа Катягийн мөрөн дээрээс авав. Екатерина Дмитриевна эелдэг зөөлөн хэлсэн нь:

	— Дашенька, чамайг хадамд очих болсон гэж Николай Иванович надад хэлсэн. Үнэн үү? Хөөрхий минь гээд Дашагийн гарыг барьж үнсээд цээжиндээ нааж илнэ. Иван Ильичийн чинь амьд байгаад би итгэж байна. Хэрэв чи түүнд тун их хайртай бол ертөнц дээр өөр юу ч хэрэггүй шүү гэв. 

	Цас орохыг цонхоороо харж эгч дүү хоёр дахин дуугүй сууна. Гудамжаар хунгарласан цасан дундуур цэргийн сургуулийн сурагчдын нэгэн салаа цэргүүд халтичсаар шинэ дотуур хувцас, халуун усанд орохдоо хэрэглэдэг мөчир сугавчлан явж өнгөрөв. Тэднийг усанд оруулахаар авч яваа ажээ. Тэд өнгөрөхдөө:

	— Харцага шонхрууд минь бүргэд мэт нисэцгээ. 

	Гашуун зовлон эдэлж ханалаа... гэж нэгэн жигд хоолойгоор дуулж исгэрч явав. 

	Даша хэд хоног гэртээ байснаа дахин цэргийн эмнэлэгтээ очиж ажиллах болов. Екатерина Дмитриевна хамаг юм нь хүний юм шиг болчихсон дасаж сураагүй тэр байранд ганцаар байх бөлгөө. Байшингийн хананд байгалийг үзүүлсэн уйтгартай нь аргагүй хоёрхон зураг өлгөжээ. Нэг зураг нь бухалдсан өвс, нөгөө нь хувхай хус модны дундуур цасны ус урсаж байгааг үзүүлжээ. Диван дээр нь үл таних хүмүүсийн гэрэл зураг байх бөгөөд нэг буланд нь хатсан агь овоолжээ. 

	Екатерина Дмитриевна хуучны жүжигчид Островскийн зохиосон шиг тоглодог театрт юм уу, зургийн үзэсгэлэн, музейгээр явах боловч энэ бүхэн нь өнгө зүсээ алдаж, дутуу үхсэн юм шиг санагдана, өөрөө ч гэсэн аль хэдий хаяж орхисон эл хуль газраар хэсүүчлэх сүүдэр мэт санагдана. 

	Екатерина Дмитриевна бүхэл өдөржин халуун зуухны дэргэд цонхны өмнө сууж нэгэн бол гашуудал, нэгэн бол фронтоос авчирсан хүнийг оршуулахад цохиж байгаа сүмийн хонхны дуу уянгалж шингэн намуухан агаарт орж байгаа цасны дундуур цасанд дарагдсан чимээ аниргүй Москваг харна. Ном унших гэхэд л алдчих гээд ер нь юу унших бил ээ? Юу бодох бил ээ? Урьдын хүсэл бодол юутай ч ахархан байгаа вэ дээ! 

	Өглөөний сонин гарснаас оройн сонин гарах хүртэл цаг нөхцөөж байв. Хүн амьтан цөм ганц л ирээдүйд итгэж, ямар нэгэн ялалт, энх тайван цагийг хүлээж баярлан хөөрч найдах нь улам ч ихсэх бөгөөд, харин дайн явцгүй болоход цөм толгойгоо гудайлган, царай барайлгаж байдгийг Екатерина Дмитриевна мэдэж байв. 

	Хүмүүс солиорсон юм шиг цуу дам үг яриаг шүүрэн авч шуналтай сонсох бөгөөд сонины мөр уншихдаа ч уурсан шатах шахаж байв. 

	Екатерина Дмитриевна адаг сүүлдээ шийдэж ямар нэгэн ажилд оруулж өгнө үү гэж нөхрөөсөө гуйжээ. Гуравдугаар сарын эхээр Катя Дашагийн ажиллаж байгаа цэргийн эмнэлэгт ажиллах болжээ. 

	Эхэндээ түүнд Дашагийн нэгэн адил хир буртаг, гаслан зовлонг харахад ой гутам санагдаж байжээ. Гэвч Екатерина Дмитриевна биеэ барьж, энэ ажилдаа аргагүй даджээ. Ингэж зовлонг давж туулсандаа баяртай ажээ. Эхлээд түүнд амьдрал үнэхээр ойр дотно байгааг ухамсарчээ. Тэр заваан, хүнд ажилдаа дуртай болж, тусын нь тулд ажиллаж байгаа тэр хүмүүсийг өрөвдөнө. Нэгэн өдөр Дашад хэлсэн нь:

	— Бид хоёрыг ийм нарийн бэрх амьдрах хэрэгтэй гэж яагаад ингэж хэн бодсон юм бол доо? Чи бид хоёр чинь гайгүй нэг нөхөртэй, олоохон шиг хүүхэдтэй, морь малд ойршуухан байвал барах, тийм л хүүхнүүд шүү дээ... гэв. 

	 

	 

	 

	Эгч дүү хоёр Ржевск гудамжинд байдаг дэнжгэр хөлтэй Никол сүмд очиж мацаг тайлах ёслол гүйцэтгэв. Екатерина Дмитриевна эмнэлгийнхээ шахмал аарцыг адислуулж ирээд Дашатай хамт эмнэлэгтээ мацаг тайлжээ. Николай Иванович энэ шөнө яаралтай хуралтай байсан учраас шөнийн гурван цагийн орчим эгч дүү хоёрыг авахаар машинаар иржээ. Даша бид хоёр унтах дургүй байна, тэгэхээр биднийг машинаар зугаалуулаач гэж Екатерина Дмитриевна гуйлаа. Энэ нь баахан аягүй мэт боловч жолоочид нэг шаазан коньяк өгч ая засаад Ходынск гэдэг хээр талд очив... 

	Баахан хүйтэн байсан тул хацар хайрч байв. Тэнгэрт үүлгүй, цөөн од тод түгсэн байв. Катя, Даша хоёр адилхан цагаан алчуур боож, саарал дээл өмсөж машины гүнзгий суудалд шахцалдан сууж явахад машины дугуй дор мөс шажигнана. Жолоочийн хажууд сууж явсан Николай Иванович эргэж харахад эгч дүү хоёр хоёулаа хар хөмсөгтэй, том нүдтэй харагдана. 

	— Та хоёрын аль нь миний эхнэр бил ээ дээ. Нээрээ мэдэхгүй байна шүү гэхэд тэр хоёрын нэг нь:

	— Таахгүй биз дээ гэж хэлээд хоёулаа инээлдэнэ. 

	Тэр арвин их талын тэртээ хаяанд тэнгэрийн хаяа үл мэдэгдэм туяарч эхлэхэд алсад Серебряный Бор гэдэг газрын дүрс сүүмэлзэн харагдана. 

	Катюша минь дурлах сэтгэл тун их оволзож байна гэж Даша аяархан хэлэхэд Екатерина Дмитриевна түүний гарыг сулхан атгав. Ойн үзүүр дээгүүр цайж байгаа тэнгэрийн ногоон өнгө лүгээ зүс нийлэн амьсгалах мэт нэгэн том од гялалзаж харагдана. 

	Николай Иванович суудал дотроо бүх биеэрээ эргэж Катюша би хэлэх гэснээ мартаж шүү. Дөнгөж саяхан манай бүрэн эрхт төлөөлөгч Чумаков ирсэн. Тэгээд Галицад тун сүрхий байдалтай болоод байгаа гэнэ. Германчууд манайхныг мундаг галлаж бүхэл хороогоор нь хяргаж байгаа гэнэ. Манайханд үзье гэсэн ч их бууны сум байхгүй болж дутагдаж байгаа юм байна... Чөтгөр бүү мэд юу болж байгаа юм бол.. ! 

	Катя юу ч хариу хэлэлгүй дэмий л од харна. Даша, Катягийн мөрөнд хацраа наалдуулан сууна. Николай Иванович дахин нэг харснаа гэртээ буцъя гэж жолоочид хэлэв. 

	Дүйчин баярын гурав дахь өдөр Екатерина Дмитриевна биеэ муу байгааг анзаарч суудалдаа очилгүй хэвтэв. Түүнд уушгины хатгалга туссан нь салхи авхуулснаас болсон бололтой. 

	— Манай ажил ч ярихаас аймаар болж шүү. 

	— За, төрийн төлөө оготно гэгчээр чи яах нь вэ. 

	— Тийм л байна даа... Ээ нөхөд минь Орос орон сөнөж байна шүү! 

	Хуурсан өндөг шиг нэлбэгэр сүрэл дээвэртэй өндөр саравчны шавар ханын ёроолд улалзах түүдэг галын дэргэд гурван цэрэг ярилцан сууна. Нэг нь гадас шааж хөлийнхөө ороолтоо хатаах гэж дэлгээд цоночих вий гэж харж сууна. Нэг нь өмдөө нөхөж тасарчих вий гэсэн юм шиг утсаа сэмхэн татна. Бас нэг том хамартай, цоохор нүүртэй, шингэн хар сахалтай цэрэг хөлөө нугалж, гараа шинелийнхээ халаасанд хийчхээд хонхойсон ширүүн нүдээрээ гал руу харж сууна. 

	— Цөмийг маань худалдаж гүйцжээ. Ийм л байгаа юм даа. Манайхан арайхийж л жаалхан дийлмээр болохтой зэрэг ухар гэсэн тушаал буулгах юм. Зөвхөн еврей хүнийг мөчрөөс дүүжлэхдээ гарамгай болохоос биш, харин урвагчид чинь бүр дээгүүр л үүрлэж байдаг байна шүү гэж аяархан хэлэв. 

	— Энэ дайнаас би бүр залхаж гүйцлээ. Дайны тухай нэг ч сонинд тодорхой бичихгүй байна гэж хэлээд өнөөх ороолтоо хатааж байсан цэрэг хуурай мөчир нүүрс дээр эвтэйхэн хаяад эхлээд давшиж л байлаа, тэгээд бас ухарлаа, дахиад л давшлаа. Ер нь үүнд чинь одоо зах хязгаар гэж алга шүү! Тэгээд өнөөх л янзаараа хуучин байрандаа буцаж байна. Үр дүнгүй юм болж байна! гэж хэлээд гал руу нулимав. 

	— Тээсхэн ахлах дэслэгч Жадов миний дэргэд ирээд монди чинь уйдсанаас ч юм уу салж өгдөггүй, өдөөд байна бил ээ. Тэгээд өмд чинь яагаад цоорчих оо вэ? Аа ингэж офицерын өмнө зогсдог бий гээд болж өгдөггүй шүү. Би ч яах вэ дуугүй л байлаа. За тэгээд бид хоёрын яриа ч амархан дууссан. Яах вэ дээ тэр маань миний шүд рүү л өгчилгөж орхино бил ээ гэж өмдөө нөхөж байсан цэрэг инээмсэглэн толгойгоо ч дээш таталгүй хэлэв. 

	Ороолтоо хатааж байсан цэрэг ийн хариу хэлэв:

	— Буу байхгүй, буудах ч юмгүй байна даа. Манай их бууны батарейд нэг их буунд долоон сум оногдож байна. Тэгээд шүд рүү л байлгаж байх болоов шив дээ гэхэд өмдөө нөхөж байсан цэрэг түүнийг гайхсан байдалтай хараад толгойгоо сэгсрэн ээ, ээ! гэнэ. Нөгөө хар царайтай аймшигтай нүдтэй цэрэг ийн хэлэв:

	— Бүх ард иргэдийг босгож орхиод одоо дөчин гурав хүртэл насны цэрэг татаж байгаа юм байх. Ийм их хүчээр бүх дэлхийг туулж болно байх. Ер нь бид явахгүй гэж байна уу? Харин дарга ноёд хийх юмаа хийвэл бид ч хийх юмаа хийнэ дээ гэв. 

	— Зөв гэж хэлээд өмдөө нөхөж байсан цэрэг толгой дохив. 

	— Би, Варшав хотын хажууханд байгаа нэг талд, тав, зургаан мянгад Сибирь нутгийн цэргүүд хядагдчихаад бухал өвс шиг түсхийж хэвтсэнийг үзсэн хүн байгаа юм гэж хар царайтай цэрэг хэлээд. 

	— Яагаад тэр вэ? Юуны төлөө тэгээв? гэвэл ийм л юм болсон юм даа... Цэргийн зөвлөлд яах ийх тухай зөвшин ярилцаж байхад тэндээс нэг генерал гарангуут Берлинд нууц утас цохичих нь тэр ойлгов уу? Сибирийн хоёр корпус цэргийг галт тэрэгний буудлаас буунгуут тэр тал руу шууд марш хийлгэж давшуулаад пулемётын галд хяргуулж унагаасан юм. Шүд рүү өгчилгөлөө гэж чи надад юунд ярина вэ. Миний эцэг морь тэрэгний буулгаар цохиж ч байсан байх, тэгээд намайг ойртож очиход нүүр лүү цохиж байсан юм. Айж сурах нь бас хэрэгтэй юм. Тэгвэл Сибирийн цэргүүдийг яалаа гэж хонь шиг хядаж байна вэ? Нөхөд минь Орос орон дуусжээ. Биднийг худалдсан байна шүү гэж би та нарт хэлж байна. Очиж очиж манай Покровск гэдэг нэг гацааны минь тэнэмэл тариачин эр биднийг худалдсан байсан шүү. Түүний нэрийг хэлээд яах вэ... Тэр чинь бичиг үсэг мэддэггүй, хэл амтай хэрүүлч, царай зүсээр зүгээр хүн. Ял янхнаас мултарч гараад морь хулгайлж сүм дуганаар хэсүүчлэн хэрж, архи дарс, авгай хүүхэнтэй шалиглаж дадсан хүн байгаа юм... Харин одоо Петербургийн хааны оронд суугаад сайд генералуудыг шүтэж хөл гараа хугалан алдаж бялдуучилж байдаг гэнэ. Биднийг хядаж, мянга мянгаар нь нойтон газарт унагааж байхад тэдний тэр Петербургт цахилгаан гэрэл гялалзаж байдаг гэнэ. Идэж уух нь хэтэрч хагарах шахаж байгаа юм даг гэв. 

	— Ярьж байсан цэрэг гэнэт яриагаа больж чагнана. Тэгэхэд чимээ аниргүй бөгөөд саравч дотор агт морьд өвс идэх чимээ дуулдах бөгөөд нэг морь саравчны ханыг лүсхийтэл өшиглөв. Саравчны цаанаас ниссэн шөнийн шувуу түүдэг галын гэрэлд нэг гялсхийж үзэгдсэнээ гоморхог дуугарч алга болов. Яг энэ үед тэнгэрт, алс хол ойртон чангарч байгаа архирах мэт чимээ гарч багил харанхуйг хоншоороороо зүсэн тэмүүлсээр яах ийхийн зуургүй аймшигт араатан нисэн айсуй мэт болсноо саравчны алс цаана газар мөргөж дэлбэрээд газар доргив. Амгайчилсан олон агт чихэлдэн үймнэ. Өмдөө нөхөж байсан цэрэг айж эмээсэн янзтай ийн хэлэв. 

	— За энэ ч нэг дэлссэн шүү болов бололтой! 

	— Үгүй мөн мундаг их буу яа даа! гэв. 

	— Байз, байз! гэлцэн гурвуулаа толгой өргөн чих тавив. Одгүй тэнгэрт бас хоёр дахь чимээ гарч хоёр минут хэртэй болсноо бүр ойрхон, өнөөх саравчны наад талд лүсхийтэл дэлбэрэхэд гэрэлд нь гачуур модны шувтан орой сэрвийн харагдсанаа дахин газар доргив. Мөн тэр даруй гурав дахь сумны ирж яваа чимээ сонсогдоно. Харин түүний чимээ нь тасалдсан, сүртэй дуу байв... Түүнийг чагнаж байх аргагүй учраас зүрх цохилохоо зогсох шиг болно. Хар царайтай цэрэг босон харайж гэдрэг ухрав. Тэгээд тэдний дээрээс харанхуй цахилгаан цахих шиг болж, гал дөл болсон багана шиг оргилсон хар утаа босож тас хийтэл дэлбэрэв. 

	Хар багана шиг утаа эргэж газарт буусны дараа түүдэг гал шатаж, хүмүүс сууж байсан тэр газар гүн хонхор нүх болсон байв. Саравчны эргүүлээд хаячсан хана дээр сүрлэн дээвэр шатаж шар утаа багсуулан ойчиж байв. Оволзож байгаа хөл дундаас сэгсгэр дэлтэй морь давхин гарч ирээд харанхуй дунд сүүдгэнэн харагдагч нарс модыг мөргөн алдаж зог тусна. 

	Харин тэртээ нам талын ирвэгэнэн сүүмэлзэгч захаас гал улс улс хийж их буу дүнгэнэн пуужин могой мэт гал бадруулан агаарт хөөрөн дэгдэхэд гал нь аажим бууж чийгт хар газрыг гийгүүлнэ. Их бууны сум хүржигнэн шүнгэнэж тэнгэрийг өрөмдөх мэт нисэлдэнэ. 

	Энэ үдэш ахмад Тетькин, хүү төрсөн тухай захидал гэрээсээ авсан явдлыг тохиолдуулан Усольск хорооны нэгэн сумангийн офицерууд өнөөх саравчны ойролцоо байгаа офицеруудын далд байранд “бөмбөгөн дайллага” үйлджээ. Гурван давхар шавар дээвэртэй гүнзгий ухаж хийсэн намхан зоорины дотор юм шиг, нэг харахад сайхан ч юм шиг харагдана. Жадов бол өргөн ханхар цээжтэй, хонгор хүрэн үстэй тунгалаг тод нүдтэй, сахлаа хуссан хүн байв. Жадов, бүсээ шавхийтэл чанга бүсэлж цомцгор шулуун сууж архи их уувч, царай нь цайрсаар байв. Хар үстэй Мушка инээд алдаж, Марья Ивановна гитар аваад, үнгэсэн алчуураар амаа арчаад цээжний өтгөн хоолойгоор: “Би Молдавын өргөн талд төрсөн юм” гэж дуулахад Жадов уруулаа жуумалзуулан инээмсэглэж, өөртөө спирт аягалж хийв. 

	Елизавета Киевна, түүний атираагүй цэвэр царайг ойрхноос ажиглан харна. Жадов эвтэйхэн мөртөө яльгүй яриагаар Елизавета Киевнаг саатуулахдаа тэдний хороонд ахмад Мартынов гэж нэг алдаршсан фаталист офицер байдаг. Үнэндээ коньяк архи уучхаад шөнө өргөстэй утсыг давж дайсны окопт ойртож очоод германчуудыг дөрвөн хэлээр харааж зүхдэг зоригтой эр байсан юм. Тэгээд мань эр саявтар тэгж нэрэлхүү зангаасаа болоод гэдсэндээ шарх олсон гэж ярив. Елизавета Киевна санаа алдаж ахмад Мартынов чинь баатар хүн гэсэн хэрэг үү? гэж асуув. Жадов дурамжхан инээмсэглэн:

	— Уучлаарай, нэрэлхүү ч хүн байх юм, тэнэг ч хүн байх шилэн шаазанд суулгасан лаа асааж, найман офицер, нэг доктор, нүүдлийн эмнэлгийн энэрэлт гурван сувилагч ширээ тойрон сууна. 

	Тэд маш их уужээ. Баярласан эцэг Тетькин хоолны шавхруутай таваг дотор хамраа шааж хиртэй заваан гараараа халзан толгойгоо бариад унтана. Тэнд бүгчим бөглүү, спирт ханхалж, лааны гэрэл аятайхан гэрэлтүүлэх тул нөгөө сувилагч хүүхнүүд тун хөөрхөн юм шиг харагдана. Тэд цөм орог саарал платье өмсөж, мөн тийм алчуураар толгойгоо ороожээ. Нэгийг нь Мушка гэнэ. Тэр хүүхэн хоёр шанаа руугаа үсээ буржийлган унжуулжээ. Мушка, зогсоо жолоогүй инээж, зөөлөн цагаан хүзүүгээ харуулахад, зэрэгцэж суусан хоёр офицер, бас өмнөөс нь харж суусан хоёр офицер цөм нүд тавин салгалгүй харна. Нөгөө Марья Ивановна гэдэг улаан хацартай махлаг тарган хүүхэн цыган үндэстний романсыг тун сайхан дуулна. Сонсож суугаа офицерууд гайхан магтаж: “Ээ золиг! Мөн ч сайхан амьдралтай байж бил ээ!” гэж дахин дахин нуршиж ширээ тогшино. Ширээнд суусан гурав дахь хүүхэн нь мань Елизавета Киевна байжээ. Түүний нүдэнд лааны гэрэл гялалзан цацарч, царай нь утаан дундуур цайран харагдана. Харин хажууд нь сууж байгаа ахлах дэслэгч Жадовын царай л нэг харахад аймшигтай ч юм, харин баатар хүн л алга гэж хэлэв. 

	— Таны аттакт орж байгаа чинь баатарлаг үйл хэрэг биш гэж үү?

	— Аттакт өөрөө явж ордоггүй юм шүү, харин албаар оруулдаг юм. Харин аттакт орж байгаа хүмүүс гэдэг чинь аймтгай амьтанд албадаагүй байхад амь насаа хайрладаггүй хүмүүс бас байдаг юм. Харин тэд чинь алахаас өөр юм мэддэггүй хүмүүс гэж хэлээд Жадов хатуу хумсаараа ширээ тогшино. Та хэрэв гайхаад байгаа юм бол энэ хүмүүс чинь одоогийн ухамсраас дээгүүр ухамсартай хүмүүс байгаа юм даа гэв. 

	Жадов жаахан өндийж ширээний нөгөө өнцөгт байгаа том хайрцагтай мармелад чихэр авч Елизавета Киевнад барина. 

	Елизавета Киевна

	— Үгүй, үгүй, чихэр идмээргүй байна гэж хэлээд зүрх нь лугшиж, бие нь суларч байгааг мэдээд, — За та өөрийнхөө тухай ярина уу? гэв. 

	Жадов духныхаа арьсыг үрчийлгэхэд түүний царайд үл мэдэг үрчлээ гарч хөгшин мэт харагдана. 

	— Өөрийнхөө тухай ярих гэнэ ээ? гэж эрс давтан хэлээд, — Би өчигдөр саравчны цаана нэг еврейг буудчихсан. Тэгсэн маань сайхан хэрэг үү муухай хэрэг үү? гэдгийг мэдмээр байна уу? Ёстой яльгүй юм шүү дээ! гэв. 

	Жадов хурц шүдээрээ цаасан иштэй янжуураа зууж, чүдэнз хавирахад түүний хавтай хуруунууд хэдийгээр чийрэг чанга байгаа боловч тэр янжуураа онож асааж чадсангүй. 

	— Би ч согтжээ. Уучлаарай гэж хэлээд хумсандаа хүртэл асаж дууссан чүдэнзээ шидээд салхинд гарах уу? гэв. 

	Елизавета Киевна гэнэт зүүдэлсэн юм шиг босож Жадовын хойноос даган далд байрны давчуухан амсраар авирч гарав. Хойноос нь согтуу хөлчир хүмүүс хөгжилтэй хашхиралдаж. Марья Ивановна гитараа нижигнэтэл дарж цээжний цээлхэн хоолойгоор: “Сэтгэл хөдөлгөм сайхан шөнө байж бил ээ...” гэж уянгалуулав. 

	Гадаа эрүүл салхинд гарахад хаврын чийг ханхлан нам гүм бөгөөд хав харанхуй байв. Жадов гараа халаасандаа хийж нойтон ногоон дээгүүр түргэн алхална. Елизавета Киевна хойхно нь инээмсэглэсээр дагана. Жадов гэнэт зогсоод:

	— За тэгээд яах вэ гэж огцом асуув. Елизавета Киевнагийн хацар нь бадайрч, хоолой нь зангирах шиг болоход:

	— Бүү мэд дээ гэж үл дуулдам дуугаар хариулав. 

	— Явъя гэж бүдэг бадаг харагдах саравчны зүг толгой дохиж хэлээд хэд алхсанаа Жадов мөс мэт хүйтэн гараараа Елизавета Киевнагийн гараас чанга барьж авав. 

	— Би чинь бадилтай төрсөн хүн байгаа юм гэж санамсаргүй ширүүн хэлээд, — Би хорин мөнгийг хуга дардаг юм. Хүн бүхнийг шилээр хийчихсэн юм шиг нэвт шувт хардаг юм... Ер нь хүнийг үзэж чаддаггүй юм! гээд нэг юм санаанд нь орох шиг болж торсноо хөлөөрөө газар дэвсэнэ. Энэ бүх аймхай яриа хөөрөө, дуулж, инээж байгаа чинь цөм бузар булай юм! Тэд чинь цөмөөрөө бүлээн өтөг бууцанд шигдсэн хорхой гэж мэдээрэй... Би тэднийг чинь бяц дарна... Би танд дурлахгүй, дурлаж ч чадахгүй... Мэдэв үү?»... Дурлахгүй шүү... Бүү шохоорхоорой... Гэвч та надад хэрэгтэй байна... Би зоргоороо байх дуртай хүн шүү... Та ойлгох хэрэгтэй... гэж хэлээд гараа Елизавета Киевнагийн тохой доогуур шургуулж чанга татаж авчраад цог шиг халуун хуурай уруулаа шанаанд нь нааж шимэн хөхөв. 

	Елизавета Киевна угз татаж мултрах гэтэл Жадов түүний ясыг нь яйрах мэт чанга тэвэрсэн тул яаж ч чадахгүй толгойгоо хөсөр унжуулан сул тавьж Жадовын гар дээр налайн дүүжигнэж өгөв. 

	— Та тэр цаадуултайгаа адилгүй юм байна. Би таныг сургаж өгөмз... гэж хэлээд гэнэт яриагаа тасалж толгойгоо өргөв. Харанхуй дотроос өрөмдөх мэт ширүүн дуу гарна. 

	— Ээ чөтгөр! гэж Жадов шүд зууж хэлэв. 

	Тэр даруй алс тэртээ түсхийтэл дэлбэрэх чимээ дуулдав. Елизавета Киевна дахин угз татахад Жадов түүнийг улам чанга тэвэрнэ. Елизавета Киевна бүр цөхөрсөн янзтай:

	— Алив намайг тавиач! гэв. 

	Их бууны сум бас нэг дэлбэрэв. Жадов мөн л нэг юм бавтнаж байтал гэнэт саравчны цаахна талд хар утаа, гал бадруулан овсхийж лүсхийтэл дэлбэрэхэд дөл авалцсан бөөн сүрэл өндөр гэгч шидэгдэв. 

	Елизавета Киевна ухасхийн түүний гараас мултарч аваад зоорь руу гүйв. 

	Офицерууд зоорины амсраар яаралтай гарч ирээд дүрэлзэж байгаа саравчийг ажиглан ташуу туссан гэрэлд харлан овон цовон гэрэлтэж байгаа газар дээгүүр, зарим нь окоп байгаа ойн зүг зүүн тийшээ, зарим нь гүүрний өмнө талын бэхлэлт рүү очих харилцах суваг руу баруун тийшээ гүйцгээнэ. Голын тэртээ байгаа товгорын цаад дороос германы их бууны батарей нүжигнэнэ. Дайсан хоёр газраас зэрэг галлаж баруун талаас гүүр лүү галлаж, зүүн талаас саявтар Усольск хорооны нэгэн суман цэрэг эзэлж авсан эдлэн газарт очдог, голын гарам өөд галдаж байв. Зарим хэсэг нь Оросын их бууны батарей дээр цомтгон галлаж байв. 

	Жадов гараа халаасандаа хийгээд нүцгэн тал дундуур толгой нүцгэн явсаар пулемётын байр луу очиж явааг Елизавета Киевна харжээ. Гэнэт түүний өндөр дүрсний оронд гал утаа болсон хар толбо манасхийхэд Елизавета Киевна нүдээ анив. Түүнийг дахин нэг харахад Жадов баахан зүүхнээр мөн л тэр янзаараа тохойгоо улам тэлсхийчхээд явж байв. Дуран барьж Елизавета Киевнагийн дэргэд зогсож байсан ахмад Тетькин:

	— Энэ эдлэн газраар ямар золигоо хийх гэсэн юм бэ гэж би хэлсэн юм! гэж ууртайхан хашхирч хэлэв. — Муусайн мондиудыг харав уу! гээд дахин дурандана, — Ээ мондиуд яг өнөөх эдлэн рүү л байлгаж байна шүү! Ээ дээ! Зургаадугаар суман ч баларлаа, баларлаа гэж хэлээд нүцгэн мулигар хүзүүгээ чанга маажилж: — Хүүе Шляпкин! гэж хашхирав. 

	— Би энд байна гэж папах малгайтай, том хамартай, жижиг биетэй хүн түргэн хариу дуугарав. 

	— Эдлэнтэй ярьсан уу?

	— Холбоо тасарчихжээ. 

	— Эдлэнд хүч нэмэгдүүл гэж наймдугаар суманд мэдэгд. 

	— Гүйцэтгэе гэж хариулангуут, Шляпкин ёсолж байсан гараа эрс буулгаж хоёр алхам зайлж зогсов. 

	— Бага дэслэгч Шляпкин! гэж ахмад дахин догшин зэрлэг дуудав. 

	— Би энд байна. 

	— Тушаалыг минь биелүүлж үзээч. 

	Гүйцэтгэе гэж Шляпкин хэлээд жаахан цааш явснаа толгойгоо гудайлгаж модоор газар онгилж зогсов. 

	Бага дэслэгч Шляпкин! гэж ахмад хашхирав. 

	— Би энд байна. 

	— Та чинь хүний хэл мэддэг юм уу, үгүй юү?

	— Мэдэлгүй яах вэ, мэднэ. 

	— Наймдугаар суманд тушаал дамжуул, харин тэгэхдээ тэр тушаалыг биелүүлсний хэрэггүй гэж өөрөө хэлж байгаа юм шиг хэлээрэй. Тэд чинь тэр эдлэн рүү хүн явуулж л байдаг тийм малууд биш шүү дээ. За арван таван хүн тэр гарам руу явуулаад бүгж буудалцуулна биз. Тэгээд наймдугаар суман сүрхий цохилт хийж гармаар гол гаталж байна гээд дивизэд мэдэгдчихээрэй. Харин хүний нь хохирлыг бид зургаадугаар сумангийнхаас бөглөөд мэдэгдчихнэ. За тонил гэв. Тэгж Елизавета Киевнагаад эргэж хараад, — Авхай минь та ч гэсэн тонилогтун. Эндээс дуртай зүг рүүгээ тонилогтун, одоо энэ рүү чинь буудаж эхэлнэ гэж хэлэв. 

	Ингэж байхад их бууны сум шүнгэнэж ирээд ойролцоохон тусав. 

	Жадов, пулемётын далдалсан байрын нүхний бүр дэргэд нь дуран барьж хэвтээд тулааны явцыг шуналтай гэгч харж байв. Модтой толгойн энгэрт тэр далдалсан байрыг малтаж хийжээ. Толгойн бэлд алсаас ирсэн гол тахиралдан урсах ажээ. Баруун биед нь дөнгөж сая шатсан гүүр нурж байв. Тэр гүүрний цаана голын тэртээ эрэгт Усольск хорооны нэгдүгээр сумангийнхны малтсан окоп тахиралдан харагдана. Тэдний зүүхэн биеэр нь зэгсэн дундуур мушгиралдан гол руу цутгагч горхи харагдана. Бүр зүүгээр горхины цаана эдлэнгийн гурван байшин дүрэлзтэл шатаж байв. Тэдгээр байшингийн цаана урагш нь хошуу гаргаж малтсан окопт зургаадугаар суман байрлаж байв. Зургаадугаар сумангаас цааш гурван зуу хиртэй алхам газарт германы окоп эхлээд, баруун тийшээ модтой толгойн энгэр барьж явсан байв. 

	Голын хоёртээ шатаж байгаа түймрийн гэрэлд голын ус заваан улбар юм шиг өнгөтэй болж, усан дотор ойчиж байгаа их бууны олон суманд ус оргилох мэт болж усан оргилуур энд тэндгүй оволзож, хүрэн үүл голыг бүрхэнэ. 

	Эдлэн газар дээр л их бууны гал хамгийн ихээр цомтгон тусна. Шатаж байгаа байшингуудын дээр байн байн их бууны ганзат сум гялавхийн дэлбэрч, эвдэрч нурсан окопын өнцөг булан бүрд нь хар утаа манасхийн оргилно. Голын цаадах бургас ногоон дотроос бага буунууд зүүгээр шивэх мэт тачигнаж байв. 

	Их бууны том сумнууд агаарыг хүр хүр хийтэл чичиргэнэ. Их бууны ганзат сум пах, пах гэж сулхан дуугарч голын дээр ч голын наана ч, нуга дээр ч дэлбэрнэ. Бас хоёр, гурав, дөрөвдүгээр сумангийн окоп дээр ч дэлбэрнэ. Германы их бууны арван хоёр батарей туяа татуулан гялалзтал галлаж байгаа толгойн цаанаас хүр-р, хүр-р гэж аянга ниргэх мэт нүжигнэнэ. Манай талаас хариу гал нээж байгаа их бууны сум сүн, сүн гэж тэр толгойн цаад руу орж байв. Тэр их шуугианд чихээр хатгуулж, дотор бачимдан, уур хүрч буцалж байв. 

	Ингэж маш их уджээ. Жадов гэрэлтэй цагаа харахад хоёр хагас болж байв. Үүр нэгэнт цайж байгаа болохоор дайсны аттаклахыг хүлээж байх болжээ. 

	Үнэхээр ч их бууны гал улам ширүүсэж сум голын гарам дээр ч, наад талд байгаа толгойд ч тусч эхлэв. Заримдаа газар холоос доргиж далдалсан байрны хана, адраас шавар, чулуу асгаран нурж байв. Гэтэл шатаж дуусаж байгаа эдлэнгийн талбай дээр анир чимээгүй болов. Гэтэл гэнэт алс тэртээгээс голын зүг ташисхийж хэдэн арваад пуужин хөөрөн дэгдэж гарахад нар мандаж газар гэрэлтүүлэх шиг болжээ. Пуужингийн гал унтарсны дараа хэдэн минут огт чимээ аниргүй болов. Германчууд хоргодох зоориноос гарч дайралтад оров. 

	Үүрийн гэгээ бүдэг байхад алс тэртээ байгаа нуга дээр хүний дүрсүүд сүүмэлзэн гүйлдэж, унаж хэвтсэнээ, дахин босож бие биеэ гүйцэн айсуйг Жадов сая дөнгөж олж харна. Тэр гүйлдэж байгаа хүмүүсийн өмнөөс эдлэн орчмоос нэг ч буун дуу гарч гал манасхийсэнгүй. Жадов эргэж хараад:

	— Дайзтай сум авчраад аль! гэж хашхирна. 

	Пулемёт, юм шүглэсэн шиг догшрон чичирч, гашуун тортгоор утаж, тугалган сумаа нэн яаралтай нулимж гарав. Нуга дээгүүр давшиж яваа хүмүүс улам хурдан дөтөлж, зарим нь ч ойчиж байв. Тэгээд давшиж яваа хүмүүс төдхөн талаар нэг болов. Тэдний түрүүч нь зургаадугаар сумангийн нурсан окопт хүрч очиход тэндээс хориод хүмүүс өндийж босов. Тэгээд тэр газарт хүмүүс дорхноо бөөгнөрөн цугларна. 

	Эдлэн газрын төлөө хийсэн энэ тулаан бол хэдэн зуун мод үргэлжилж аль аль талаас олон мянган хүний амь насанд хүрсэн асар том фронт дээрх тулалдааны нэгэн өчүүхэн хэсэг ажээ. 

	Хэрэвзээ гол гатлах хэрэг тохиолдвол голын цаана түшиг газартай байхын тул хоёр долоо хоногийн өмнө энэ эдлэн газрыг оросууд эзлэн авчээ. Энэ эдлэн газрыг голд ойр дөт хянах байр болгохын тулд германчууд бас эзлэх гэж шийджээ. Энэ хоёр зорилгын аль аль нь зөвхөн орос, герман дивизийн дарга нарт л чухал мэт санагдаад хаврын кампанийн нэгд нэгэнгүй; бодож төлөвлөсөн стратегийн төлөвлөгөөнд орсон ажээ. 

	Германчууд Усольск хорооны чиглэлээр давшиж эхэллээ гэсэн мэдээ авах яг тэр үед, дээдсийн соёрхон таалснаар хуучин Орос биш нэрээ хагас жилийн өмнө өөрчилж Добров хэмээх Орос нэртэй болсон орос дивизийн командлагч генерал Добров хөзрөөр преферанс хэмээх тавил наадаж байжээ. 

	Генерал хөзрөө орхиж хэдэн ахлах офицер хоёр хиагийн хамт ширээн дээр газрын зураг дэлгээстэй байгаа гол танхимд ороход, гүүр ба голын гармыг дайсан буудаж байгааг фронтоос мэдээлэв. Корпусын штаб нэгэнт сайшаан магтаж улмаар армийн командлагчид зөвшөөрүүлэн сайшаалгахаар оруулсан бөгөөд дивизийн даргын алдарт төлөвлөгөөний үндэс болсон яг тэр эдлэн газрыг герман булаах гэж байгаа гэдгийг мань генерал ойлгожээ. Герман эдлэн газрыг дайрснаараа генералын бүх төлөвлөгөөг бут ниргэжээ. 

	Телефон цахилгаан утас минут тутам таржигнаж генералын болгоомжилж гонсойсон сэтгэлийг улам ч нэрвэж байв. Генерал том хамраасаа хавчуур шилээ мулталж аваад түүнийгээ эргүүлэн байж тайван боловч лавтайя хэлсэн нь:

	— За яах вэ. Би эзэлсэн зурвасаа орхиж нэг ч сөөм ухрахгүй дээ гэв. 

	Яг тэр үед эдлэн газрыг хамгаалах зохих арга хэмжээ авах тухай телефоноор утас цохив. Бэлтгэлд хүлээж байсан гурав дахь ээлжийн Кундравины хороог хоёр батальон авч гармын зүг урагш ахиж Тетькинд хүч нэмэгдүүлж өг гэж тушаал өгчээ. Энэ үес хүнд их бууны батарейн даргаас сум бага болж, нэг буу ажлаас гарсан тул дайсан этгээдийн шуурган галын эсрэг ямар ч арга хэмжээ авах нөхцөлгүй боллоо гэсэн мэдээ ирэв. 

	Үүнийг сонсмогц генерал Добров дэргэдээ байгаа хүмүүсийг ширүүн харж хэлсэн нь:

	— За яах вэ. Их бууны сумаа шавхчихвал хүйтэн зэвсгээр тулалдана даа гэв. Тэгээд улаан хажлагатай саарал оготор дээлийнхээ халааснаас цав цагаан алчуур гарган ирээд хавчуур саравчаа арчингуут зураг руу тонгойно. 

	Тэгж байтал генералын туслах хиа хар хүрэн хаки даавуу хувцас нь гарын бээлий шиг жадайтал барьсан морин цэргийн бага дэслэгч гүн Бобруйский гэгч орж ирээд:

	Эрхэмсэг генералаа, наймдугаар суман дайсны сөнөөгч ширүүн галыг хайхралгүй зоригтой цохилт хийж гол гаталж байна гэж залуу хүний цэвэр хөөрхөн уруулын булангаар үл мэдэгдэм инээмсэглэн хэлэв. 

	Генерал, бага дэслэгчийг хавчаар шилнийхээ дээгүүр сөлийж хараад хуссан уруулаа хазлан байж:

	— Тун сайн байна гэж хэлэв. 

	Гэвч генералын үг хэдийгээр урамтай байгаа боловч фронтоос ирүүлж байгаа мэдээнүүд түүнийг тайтгаруулах аргагүй байв. Кундравины хороо голын гарам хүрмэгц тэр дороо окоп малтаж хоригложээ. Наймдугаар суман зоригтой цохилтоо үргэлжлүүлж байгаа боловч гол гаталсангүй. Мортир хэмээх далд байгаа дайсныг бууддаг их бууны дивизионы дарга ахмад Исламбеков хоёр буу эвдэрсэн бөгөөд сум бага боллоо гэж мэдэгдэв. Усольскийн хорооны нэгдүгээр батальоны дарга хурандаа Бороздин гэгч түүний хоёр, гурав, дөрөвдүгээр сумангийн эзэлж байсан зурвас дайсанд ил учраас хүний талаар их хохиролтой байна. Иймд нэг бол дайран орж омог догшин дайсныг гэдрэг цохих, нэг бол ар тийш ойн зах руу ухрах зөвшөөрөл өгөөч гэж мэдэгдэв. Эдлэн газрыг барьж байсан зургаадугаар сумангаас мэдээ чимээгүй байв. 

	Шөнө дөл хоёр хагаст болсон цэргийн зөвлөлийн хурал дээр генерал Добров хэлэхдээ би, надад итгэмжлэн өгсөн цэргийнхээ түрүүнд нь явна, харин эзэлсэн түшиг газраасаа нэг ч сөөм ухрахгүй гэв. Яг энэ үед эдлэн газрыг дайсан эзэллээ, тэнд байсан зургаадугаар сумангаас нэг ч хүн үлдсэнгүй гэсэн мэдээ иржээ. Генерал шийвуу даавуун алчуураа чанга базаж, нүдээ анихад штабын дарга хурандаа Свечин гэгч ханхар өргөн мөрөө хөдөлгөж хар сахалтай махлаг царай нь улайж ирснээ сөөнгө паргиа дуугаар тод хэлсэн нь:

	— Эрхэмсэг генерал аа, голын цаад талд зурвас газар эзлэх явдал осолтой шүү гэж би танд цөөнгүй илтгэж байсан. Бид энэ гармаар гарах гэж хоёр, гурав, бүр дөрвөн ч батальоноо гарздаад эдлэн газрыг эзэллээ гэхэд түүнийг алдалгүй барих гэдэг тун хэцүү байна гэж байсан шүү дээ гэв. 

	Бидэнд түшиг газар хэрэгтэй байна, түшиг газартай ч байх болно гэж генерал Добровын хэлэхэд хамрын нь үзүүр дээр хөлс бурзайж: — Түшиг газраа алдахаар миний давших төлөвлөгөө маань юу ч үгүй болно гэсэн үг шүү гэв. 

	Хурандаа Свечин бүр ч царай нь барайж татгалзан хэлсэн нь:

	— Эрхэмсэг генерал аа, зохих ёсоор их буугаар дэмжиж өгөөгүй цагт манай цэрэг дайсны шуурга шиг галыг сөрж гол гатлах тийм бололцоо чадал байхгүй шүү дээ. Гэтэл манай их буу цэргээ дэмжиж өгөх сумгүй байгааг та болгоож л байгаа биз дээ гэв. 

	Тэгэхэд генералын хариулсан нь:

	— За яах вэ. Тэгвэл голын цаана өргөстэй төмөр торонд георгийн загалмай өлгөөстэй байна гэж цэргүүдэд мэдэгд. Би өөрийнхөө цэргийг бас мэднэ гэв. 

	Түүхэнд тэмдэглэгдвэл зохих эдгээр үг хэлсний дараа генерал сандлаас босож, ууцан дээрээ байгаа маадгар хуруугаараа алтан хүрээтэй хавчаар шилээ эргэлдүүлсээр цонхны өмнө очиж өглөөний зөөлөн цэнхэр манан татсан нуга дээр байгаа сагсгар нойтон хус модны зүг харж зогсоно. Хус модны тунгалаг ногоон нарийхан мөчир дээр сүрэг болжмор ирж суунгуут хоорондоо яарангуй сэтгэл зовсон байдалтай жиргэж байснаа, нисэж одов. Манан дунд бүдэг бадаг харагдах мод нэл ургасан тэр нуга дээр өглөөний нарны алтан шаргал гэрэл даруй тусав. 

	 

	 

	Наран мандах үес тулалдаан зогсож германчууд эдлэн газар болоод голын зүүн эргийг эзэлжээ. Өнөө бүх түшиг газраас нэгдүгээр сумангийн эзэлж байсан голын баруун талын хавтгай л оросын гарт хэвээр үлджээ. Өдөржин голын хоёр талаас бага сага буудалцаж өнгөрсөн боловч гүүр нэгэнт шатаж ар тийшээ холбоогүй болсон учраас нэгдүгээр суман бүслэгдэх аюулд орсон тул тэр шөнөдөө намгийг дайснаас авбал хамгийн зохистой байжээ. 

	Гэтэл үдээс хойш нэгдүгээр батальоны дарга хурандаа Броздин, энэ шөнө намгийн чиглэлээр гармаар гол гарч нэгдүгээр сумангийн байрыг хүчжүүлэн зузаатгая гэсэн тушаал авчээ. Ахмад Тетькинд тав, долоодугаар сумангаа авч эдлэн газрын доод талд бөөгнөрч байгаад хөвөлзүүр гүүрээр гол гатал гэж тушаав. Усольскийн хорооны бэлтгэлд байж байсан гуравдугаар суманг өөрийн дайралтад орсон цэргүүдийн зурвасыг нөхөн эзэл гэж тушаав. Кундравины хороог шатсан гүүрний орчим дахь голын нимгэн газраар гатлан гарч дайсныг эгц өмнөөс нь цохь гэж тушаав. 

	Энэ тушаал маш ноцтой бөгөөд цэргүүдийн эзлэх газар тов тодорхой болсон үүнд; эдлэн газрыг хоёр талаас нь хавчиж авах болжээ. Баруун гараар нь нэгдүгээр батальон, зүүн гараар нь хоёрдугаар батальон ороож, харин бэлтгэлд байсан Кундравины хороо дайсны бүх анхаарал, галыг үймүүлэн татах ёстой бөгөөд шөнө дунд дайралтаа эхлэх болжээ. 

	Жадов, үдшийн бүрэнхийд нэг пулемётоо гармын хажууд тавиад бас нэг пулемётыг тун их болгоомжлон завиар зөөж сөөг бургас битүү ургасан хааш хаашаа гэрийн буурины дайтай бяцхан арал дээр аваачиж тавиад өөрөө тэнд үлджээ. 

	Оросын их буу өдөржин эдлэн газар болоод германы гол руу түрж эзэлсэн зурвас газрыг хаа нэг буудаж хааяа энд тэнд ганц нэг буун дуу гарч голын усанд сум тусч байв. Шөнө дунд цэргүүд дуу чимээ гаргалгүй гурван газраар нэгэн зэрэг гол гаталж эхлэв. Дайсны анхаарлыг төөрөлдүүлэхийн тулд тэндээс гурван мод газарт дээд эх өөд байсан Белоцерковын хорооны ангиуд их л сүрхий буудаж үймүүлэв. Германчууд болгоомжлон хар авсан янзтай, чимээгүй байв. 

	Жадов, аалзны шүлс хэрчсэн сөөг бургасыг ярж цэргүүд хэрхэн гол гаталж байгааг харна. Баруун талын модтой толгод дээр нэгэн шаравтар од агаарт хөдлөх ч үгүй байх бөгөөд түүний бүдэг гэрэл голын баргил хар усанд чичрэн харагдана. Тэр одны усанд туссан гэрлийг дайран гарч яваа хар хар юмнууд харагдана. Элст арал болоод түүний орчмын сайр дээгүүр гүйж байгаа хүмүүс харагдав. Жадоваас холгүйхэн арваад хүмүүс бэлхүүс хүртлээ усанд орж винтов, дайзтай сумаа дээр өргөн барьж аяархан шал пал хийлгэсээр явцгаана. Энэ нь Кундравины хорооныхон ус гаталж яваа ажээ. 

	Гэнэт алс тэртээ голын цаанаас гал улс улс гэж их бууны сум шүнгэнэн ирж ганзат сум толгой дээр өндөрт пах, пах, пах гэж төмөр цохих мэт дэлбэрнэ. Их бууны сум улс гэж дэлбэрэх тутам уснаас цухуйж байгаа өтгөн сахалтай хүмүүсийн толгой гэрэлтэн харагдана. Гүйлдэж байгаа хүмүүс үймэлдэн голын сайрыг нэлд нь бүрхэнэ. Дахин буу пижигнэж, хашхиралдан бархирах чимээ гарч хөөрөн нисэж, унтран унаж яваа пуужин тэнгэрт түгж нүд гялбам гэрэлтүүлнэ. Оросын их бууны батарей ч бас дүнгэнэж эхэллээ. Жадовын хөлийн дэргэд сарваганан тийчилж байгаа нэг хүнийг усны урсгалаар хөвүүлж авчрахад тэр нь: “Толгойг минь, толгойг минь цоо цохичихлоо!” гэж бачимдсан дуугаар хэлж сөөг бургаснаас шүүрч авав. Жадов арлын нөгөө талд гүйж очиход тэртээ хол эвхмэл завиар дүүрэн хүмүүс сууж гол гаталж яваа нь харагдана. Голын цаад зах хүрсэн цэргүүд талбайгаар гүйж далд орно. Одоо яг л өчигдрийнх шиг л гол, голын гарам дээр шуурга мэт галлаж тархи толгой дөжиртөл, нүд гялбам начигнаж байв. Оргилон буцалж байгаа ус нь өттэй юм шиг харагдана. Оргилон боссон хар, шар утаа болоод овойж оргилсон усны зай завсраар цэргүүд дайран орж хашхиран, хахаж цацална. Цаад захад хүрсэн нэг нь эрэг өөд авирч байв. Ар талаас нь Жадовын пулемёт ташуурдах мэт шүршиж, харин ахмад Тетькины хоёр суман эдлэн рүү хайчин гал нээж байв. 

	Сүүлд нь дуулахад гол гатлах гэж байгаад хүнийхээ хагасыг алдчихсан Кундравины хорооны түрүүчийн ангиуд гардан байлдаанд орох гэтэл яах ч аргагүй болж өргөст утсан торны өмнө тулж хэвтсэн ажээ. Горхины зүгээс, мөн зэгсний тэндээс нэгдүгээр батальоны эгнэн багшин гарч ирэхэд германчууд окопоо орхиж зайлжээ. 

	Жадов пулемётынхоо дэргэд хэвтсээр түүний оволзон чичирч байгаа гохыг нь дарж германы траншейн ар талаас өвслөг налууг сөргүүлэн шүршихэд түүгээр ганц заримаараа, хоёр гурваараа, эсвэл бөөн бөөнөөрөө гүйж яваа германчууд цөм заавал ч үгүй бүдрэн түрүүлгээ буюу хажуугаараа харан хөсөр унаж байв. 

	Жадов, “Тавин найм. Жар” гэж тоолно. Нэг горзгор нарийхан хүн босон харайж өнөөх налуу өөд толгойгоо барилан мацаж яваа харагдахад Жадов түүнийг дагуулан пулемётоо чиглүүлж байтал нөгөө хүн өвдгөө нугалж сөгдсөнөө хэвтчихэв. “Жаран нэг” гэж тоолтол Жадовын нүдний нь өмнө, байх аргагүй гэрэл манасхийхэд түүнийг агаарт өргөж, гол тасалчхам өвдөж, гарыг нь тас татчих шиг болов. 

	 

	 

	Эдлэн газрыг түүний ойр орчны нь бүх окопын хамт эзэлж хоёр зуу шахам хүн олзолжээ. Үүрээр хоёр талын их бууны гал зогсож, алагдаж шархадсан цэргээ цуглуулж эхлэв. Санитарууд1 өнөөх жижиг арлыг нэгжиж яваад хугарч тасарсан бургасны дотор ховх шидэгдсэн пулемётын дэргэд дагзаа хага буудуулан, элсэн дотор толгойгоороо шааж үхсэн бага тушаалын хүнийг олжээ. Бас арлын нөгөө талд Жадов хөлөө усанд дүрчхээд хэвтэж байв. Тэгээд түүнийг өндийлгөхөд ёолж гинших бөгөөд цус нь нөжирсөн ханцуйн дотроос ягаавтар ясны хугархай цухуйж харагдана. 

	Жадовыг нүүдлийн эмнэлэгт авчрахад тэндхийн доктор: “Таны өнөөх сайн эрийг чинь хүргэж иржээ. Шалавхан мэс заслын ширээн дээр гаргаж тайрах хэрэгтэй” гэж Елизавета Киевнад хашхиран хэлэв. Жадов ухаангүй бөгөөд ам нь пад харлаж, хамар нь хавчийчихсан байв. Түүний цамцыг тайлахад өргөн цагаан цээжин дээр нь, — бэхтэй зүүгээр шивж зурсан сүүлээрээ таталдан холбогдсон сармагчны дүрсийг Елизавета Киевна харжээ. Түүнд мэс засал хийж байхад Жадов шүдээ зууж, нүүр нь шазвалзаж байв. 

	Ингэж зовж боолгосны дараа нүдээ нээв. Елизавета Киевна түүний дээрээс бөхийж сууна. 

	— Жаран нэг гэж Жадов хэлэв. 

	Жадов өглөө болтол солиорч байгаад унтав. Елизавета Киевна түүнийг дивизийн штабын дэргэд байдаг том эмнэлэгт өөрийн биеэр хүргэж өгөх зөвшөөрөл гуйжээ. 

	 

	
XXIII

	Дашаг хоолны өрөөнд ороход яаралтай утас аваад Самараас гурван хоногийн өмнө ирсэн Дмитрий Степанович, Николай Иванович хоёр дуугүй сууж байв. Үсээ сагсайлган, хөлөө хумхиж суугаа эцгийнхээ улаан царайг, бас улаан зовхилчхоод нүднийхээ булангаар харж байгаа Николай Иванович өөд Даша цагаан алчуураа эрүүндээ наалдуулан зогсож харснаа бас л ширээний дэргэд суув. Цонхны цаана үдшийн бүрэг барагт хавирган сар тод гялалзана. 

	Дмитрий Степанович сагсгар хантааз дээрээ үнс унаган байж тамхи татна. Николай Иванович ширээний бүтээлэг дээр байгаа өвдөл цөвдлийг хичээнгүйлэн хамж сууна. Тэгж удаан дуугүй сууцгаав. 

	Тэгж байтал Николай Иванович сая л бачимдсан янзтай хэлсэн нь:

	— Бид чинь яагаад түүнийг орхичих оо вэ? Ингэж болохгүй гэв. 

	— Чи сууж бай, би очъё гэж хариу хэлэнгүүт Даша өндийв. Ер нь Даша бүх биеэ өвдөж байгааг ч эцэж ядарснаа ч бүр мэдэхээ больжээ. Даша толгойнхоо боолтоор амаа таглаж:

	— Аав аа, очиж дахиад нэг тариач дээ гэв. Дмитрий Степанович чанга гэгч шуухинан татаж дууссан тамхины шилбээ ар тийш нь шидэж орхив. Түүний сууж байсан газрын нь эргэн тойронд хуу тамхины иш болжээ. 

	— Аав аа, дахиад нэг тариач дээ, гуйя гэв. 

	Тэгэхэд Николай Иванович өнөөх л жүжигт гарч байгаа юм шиг уцаардуу дуугаар гайхан хэлсэн нь:

	— Даша, эгч чинь ганц ч тариагаар тэсэхгүй, үхэж байна шүү дээ гэв. 

	Даша цочимхон эргэж хараад:

	— Чи тэгж хэлэх ёсгүй! Ер болохгүй! Катя үхэхгүй гэж мэдээрэй гэв. 

	Николай Ивановичийн шар царай шазвалзаж, цонх руу эргэж харахад бас л хөлгүй хөхөвтөр тэнгэрт байгаа нарийхан хавирган сар үзэгдэнэ. 

	— Юун их уйтгартай вэ, Катя үхвэл ч би амьд байсны... гэж хэлэв. 

	Даша өлмий дээрээ явсаар зочны өрөөг өнгөрч цонхоор харахад түүний цаана мөс мөнх мэт жин хүйтэн байв. Тэгээд дэнгийн гэрэл бүдэг бараг гэрэлтүүлсэн Катягийн унтлагын өрөөнд сэмхэн явж оров. 

	Тасалгааны гүнд намхан өргөн нь аргагүй зассан орон дээр өдөн жинтүү тавьж түүний дээр Катя өнөөх л хөдлөхгүй хэвээр шууж самнасан хуурай хар үстэй жижигхэн толгойгоо тавьж хэвтэх бөгөөд шүүмгэр нарийхан хоёр алга нь бас харагдана. Даша, орны өмнө сөхрөн суухад Катя дөнгөж сонстох төдий амьсгална. Нэлээн удсаны дараа Катя намуухан гомдонгуй дуугаар:

	— Хэдэн цаг болж байна? гэж асуув. 

	— Катюша минь, найман цаг болж байна гэв. 

	Баахан амьсгаалснаа Катя дахиад л гомдсон янзтай: 

	— Хэдэн цаг болж байна? гэж асуув. 

	Катя, өнөөдөр өдөржин үүнийгээ л дахин дахин асууж байжээ. Түүний туяарсан царай нь тайван бөгөөд нүд нь аниастай байв... Катя тэгж ухаангүй байхдаа: Нэг урт шар гудамжаар зөөлөн хивсэн дээгүүр их удаан явах бөгөөд тэр гудам нь хана, адаргүй нэл шар байв. Баруун талд байгаа тоостой өндөр цонхоор уйтгартай бүдэг шар гэрэл тусна. Зүүн талаар нь олон хавтгай хаалга байна. Хэрэв тэдгээр хаалгыг нээвэл түүний цаана тэнгэрийн хаяа болж хөл ёроолгүй алам байна. Катя зүүдэлсэн юм шиг л тэдгээр хавтгай хаалга болоод тоостой цонхны хажуугаар аяархан өнгөрч гарахад өмнө нь нэл шаравтар гэрэл болчихсон хавтгай шулуун гудам харагдана. Тэнд тун бүгчим бөглүү бөгөөд хаалга бүрээс үхлийн уйтгар, салхи мэт үлээнэ. Бурхан минь энэ чинь хэзээ дуусах юм бол доо? Зогсоод чагнах юм сан... Үгүй, юм дуулдахгүй байна... Харин хаалганы цаана харанхуй, дотор ханын цагийн пүрш шиг намуухан, зөөлөн чимээ сонсогдоно... Ээ юун их уйтгар бил ээ!.. Сэргэх юм сан... Тэгээд хүний жирийн ганц юм хэлэх юм сан... гэж бодогдон дэмийрч байв. 

	Тэгээд Катя хүч гаргаж арай гэм, гомдож байгаа юм шиг л:

	— Хэдэн цаг болж байна? гэж асуув. 

	Катюша чи дандаа юу гээд л байдаг юм бэ? 

	“Аа Даша маань энд байгаа юм бий, сайн байна даа...” гэж бодсоноо дахиад л өнөөх гудмын хивс завааралдан хөлд орооцолдоод тоостой цонхоор бүдэг гэрэл тусч, цагны пүрш холоос дүнгэнэж сонсогдоно. 

	“Юу ч дуулахаа больж... Юу ч үзэлгүй, юу ч мэдэхгүй байх юм сан... Бушуухан түрүүлгээ харж унах юм сан... Бушуухан дуусах юм сан... Гэвч Даша хажууд саад хийж байна. Бушуухан дагжирч амрах юм сан... Даша гараас барьчхаад нэг юм бөвтнөж байх юм, үнсэж байх юм... Харин ямар нэгэн амьд амьсгал Дашагаас гарч миний хөнгөн хоосон биед минь шингэж байх юм... Тэгж зууралдахад надад тун тусгүй байна... 

	Үхнэ гэдэг чинь ийм амьд юмыг ухаарч байхаас тун амар юм байна гэдгийг Дашад хэрхэн тайлбарлах бил ээ... Намайг орхиод зайлаасай даа...” гэж бодно. 

	— Катюша минь чамд би хайртай шүү, тун хайртай, чи дуулж байна уу?

	“Даша минь намайг орхихгүй, хайрлаж байна... Тэгвэл үхэж болохгүй нь ээ... Энэ хөөрхий амьтан ганцаараа үлдэж өнчирнө шүү дээ...” гэж Катя бодоод:

	— Даша гэж дуудав. 

	— Юу, юу гэнэ ээ?

	— Би үхэхгүй гэв. 

	Тамхи үнэртэж байна. Эцэг минь хажууд ирж байгаа юм байх даа. Аав тонгойж хөнжил яраад дараа нь зүү шир хийтэл цээж рүү нь ороход бие амруулагч сайхан эм цусаар түгж байв. Өнөөх шар гудмын хана тэлэгдэж сэрүүн сайхан салхи сэвэлзэнэ. Хөнжлийн гадна байгаа гарыг нь Даша илж, уруулдаа наалдуулаад бүлээн амьсгалаараа халааж байв. Дахиад нэг минут хэртэй болсноо бие нь бадайрч сайхан нойр хүрнэ. Гэтэл бас л нүдний гадна талаас шар шар зургар судлууд гарч ирээд өөрснөө дур зоригоороо бөөгнөрөн хуралдаж улам олширсоор өнөөх л уйтгартай, бөглүү бүгчим гудмыг бүрэлдүүлж эхэлнэ... 

	— Даша, Даша би тийшээ очих дургүй байна гэв. 

	Даша толгойгоо барьж, хажууд нь дэрлэж наалдаж хэвтэхэд түүний биеэс амьд халуун илч хүчтэй урсан гарах шиг болж “— Амьд бай!” гэх шиг болно. 

	Харин өнөөх гудам гэнэт сунайн харагдах тул арга буюу өндийж хоёр хөлөөсөө тугалга зүүсэн юм шиг л гэлдрэхээс яах бил ээ. Хэвтэж болохгүй Даша тэвэрч аваад өндийлгөж— яв гэнэ биз. 

	Ингэж Катя үхэлтэйгээ гурван хоног тэмцсэн ажээ. Катя Дашагийн шунаг зоригийн өөртөө шингэж байгааг үргэлж мэдрэх бөгөөд Даша байгаа сан бол аль хэдийн тамир тэнхээ алдарч тайвшрах бил ээ. 

	Эгч дүү хоёр, нэг нь өвчтэй, нөгөө нь зориг тэсвэртэй байж нийлээд яг нэг хүн шиг болжээ. Тэгээд өглөөгүүр хөнжилдөө шургаж хөлрөн хажуулдаж хэвтэв. Түүний амьсгаа бараг мэдэгдэхгүй байхад сандарч айсан Даша эцгээ дуудав. Гэвч тэр хоёр юу болохыг нь баахан хүлээзнэе гэж шийджээ. Өглөөний 7 цагийн алдтай Катя шүүрс алдан нөгөө талаараа эргэн хэвтэв. Өвчин засрах тийшээ хандаж нугарах нь энэ ажээ. 

	Даша тэндээ том сандал дотор нам унтав. Өнгөрсөн өдрүүдэд Дашагийн унтаж байгаа нь энэ ажээ. Катягийн амь аврагдсаныг сонсмогц Николай Иванович, Дмитрий Степановичийн саглагар хантаазыг тэвэрч хангинатал уйлав. 

	Маргааш нь нартай, дулаан бөгөөд юм бүхэн сайхан ч юм шиг этгээд сайхан өдөр байв. Цэцгийн дэлгүүрээс цагаан цэцэгт явган мод худалдаж авчраад зочны тасалгаанд тавив. Үргэлж мөнх хүйтэн харанхуй байдаг нүхнээс Катяг өөрийнхөө гараар суга татаж зайлуулснаа Даша мэдэж байв. Дэлхий дээр амьд явахаас илүү үнэтэй юм байх ёсгүй гэж Даша одоо баттай мэдэж авчээ. 

	 

	 

	Николай Иванович тавдугаар сарын хуучдаар Москвагийн ойролцоо байдаг зуслангийн дүнзэн байшинд Екатерина Дмитриевнаг аваачиж оруулжээ. Тэр байшин хоёр гонхтой бөгөөд нэг нь эрээн тугалууд бэлчиж байдаг дандаа сүүмэлзэж байдаг ногоон сүүдэртэй бөөн хус мод руу харжээ. Нэг гонх нь овон товонтой талбай руу харсан байв. 

	Үдэш бүр Даша, Николай Иванович хоёр зуслангийн галт тэрэгнээс завсрын буудал дээр бууж намагтай нуга дундуур явахад толгой дээр нь шумуул багшран эргэлддэг байв. Дараа нь төвгөр өөд мацах бүр Николай Иванович шингэж байгаа наран зүг харж:

	— Ээ мөн сайхан аа! гэж хэлэн, дандаа амьсгаадан зогсдог байв. 

	Зарим газар тариа будаа тарьсан, зарим газар самрын мод, хус мод сагсайн ургасан сүүдэр туссан овон товон талын дээгүүр наран шингэж байх үеэс хөдлөх ч үгүй хөх ягаан өнгөтэй байдаг үүлс хөшилдөж харагдана. Тэдгээр үүлний цоорхойгоор шингэж байгаа нарны туяа бүдэг үзэгдэн, тэр доохно байгаа голын тохойн усанд тэнгэр ягаарч гэрэлтэнэ. Мэлхий бархиралдан гуаглана. Хавтгай талд байгаа тосгоны байшингийн дээвэр болоод бухалдсан сүрэл харлаж харагдана. Хээр талд түүдэг гал ноцож байв. Тэнд урьд нэгэн цагт байсан хэрэм, болоод өндөр шовх хашаан дотор Тушины хулгайчийг хорьж байжээ. 

	Галт тэрэг ойн цаанаас уртаар цангинан сигналдсаар гарч ирээд авч яваа цэргүүдээ наран шингэж бүдэг туяарсан өрнө зүг тээсээр алга болно. 

	Ойн захыг барьж явсаар Даша, Николай Иванович хоёр зусландаа ойртож ирэхэд тэдний байшингийн цонхны цаана ширээ засаж бүгд цагаан шилтэй дэнлүү тавьсныг шилээр нэвт харав. Шарик гэдэг нохой тэдний өмнөөс их л эелдэг янзтай хуцаж ирээд сүүлээ шарвагануулж байснаа юу гээ вэ гэсэн юм шиг баахан холдож шарилжийн дэргэд очоод дэмий хуцдаг байжээ. Екатерина Дмитриевнаг үдшийн бүрэнхийд гарч болохгүй гэж хориглосон тул дэмий л гонхны шилийг хуруугаар цохино. Николай Иванович эргэж хашааныхаа явган хаалгыг хааж байхдаа: “Даанч сайхан зуслан байна гэхээс өөр яах бил ээ!” гэж хэлэв. Оройн цайгаа ууж суух завсар Екатерина Дмитриевна: “Өнөөдөр Тушиногаас галзуу нохой ирээд Кишкинагийнхны гахайн хоёр торойг зуучлаа. Өнөөдөр Симовскийн зусланд Жилкиныхан нүүж ирэнгүүт самрыг нь хулгайлсан, манай тахиачин Матрена бас л хүүхдээ нүдсэн” гэж зусланд болсон сониноо тоочно. 

	Даша хот ороод тун их ядарсан тул дуугүй л идэж сууна. Николай цүнхээ уудалж бөөн сонин гаргаж уншиж байх зуураа чигчлүүрээр шүдээ чигчилж сууна. Тэгээд тусгүй мэдээ дайралдахад шогшрох тул Катя тэсэж ядан: “Николай бүү шогшрооч дээ. Гуйя” гэдэг байв. Даша байшингийн довжоон дээр гарч эрүүгээ тулан энд тэнд түүдэг гал шатаж байгаа тал, зуны түгсэн жижиг одыг харж сууна. Цэцэрлэгийн цаана байгаа сая усалсан цэцгийн мандлын үнэр ханхална. 

	Николай Иванович гонхон дотор сониноо шаржигнуулан ийн хэлнэ:

	— Хэлэлцэн тохирсон орнууд, ер нь бид ч гэсэн, холбоотнууд маань ч гэсэн хоосорч дуусахыг л аваад үзсэн ч дайн тийм удахгүй байх аа гэв. 

	— Тараг уух уу? гэж Катя асуув. 

	— Хүйтэн л юм бол... яасан сүрхий юм бэ! Бид Львов, Люблин хоёр хотыг алджээ. Юу болж байна, чөтгөр бүү мэд! Муусайн урвагчид ар нуруу руу нь хутга зоож байхад яаж ч байлдах бил ээ! Тун тусгүй байна! 

	— Николай бүү шогшрооч дээ. 

	— Чи байз л даа! Хэрэв бид Варшавыг алдвал ч амьд явахын аргагүй ичгүүртэй юм болно шүү. Заримдаа ч хамаагүй найрамдал ч тогтоогоод жадаа Петербург рүү эргүүлбэл дээргүй бол уу гэж санагдах юм гэв. Алсад галт тэрэгний сигнал сонсогдож, түрүүчээр нар шингэх нарны туяа гэрэлтэн тусч байсан голын гүүрээр галт тэрэгний дугуй тачигнан өнгөрч байгаа нь бас дуулдаж байв. Энэ ч дээ шархадсан цэргүүдийг Москва руу тээж байгаа биз гэж Николай Иванович бодоод дахин сониноо шажигнуулан:

	— Фронт руу цуваа явуулахдаа буу зэвсэггүй явуулах юм. Цэргүүд шийдэм барьчхаад окопт сууж байна. Таван хүний дунд ганц винтов оногдож байна. Хажуу дахь хүнийг алчихвал винтовыг нь авна гэж бодоод өнөөх л шийдмээ бариад дайран орж байна. Ээ чөтгөр аваг, мөн харласан хэрэг шүү... 

	Даша довжооноос бууж явган хаалга тохойлдож зогсоно. Гонхны гэрэл хашааны ёроолд байгаа гялгардуу өнгөтэй шарилж, зам дээр тусна. Матренагийн хүү Петька нүцгэн хөлөөрөө тоос манаруулан гомдож гонсойсон янзтай толгойгоо гулдайлгаж Дашагийн хажуугаар дургүйхэн өнгөрнө. Гал тогооны өрөөнд очиж сайн нүдүүлж аваад унтахаас өөр замгүй болжээ. 

	Даша хашаанаас гарч аяархан явсаар Химки гол хүрч очив. 

	Даша, харанхуйд өндөр эрэг дээр зогсоод хаа нэг газар байгаа зөвхөн шөнө л дуулддаг булаг шоржигнохыг чагнаж байв. Тэр хуурай өндөр эргээс шороо нурж бөмбөрсөөр ус руу пал хийтэл ойчиж байв. Эргэн тойрон мод харлан сүүдийж харагдах бөгөөд гэнэт навч нь зөөлөн сэвэлзэж эхэлснээ бас дахиад нам гүм болохыг нь Даша “Хэзээ, хэзээ вэ?” гэж намуухан дуугарч шажигнатал атгана. 

	 

	 

	Дүйчин өдрүүдийн нэг нь болох зургаадугаар сарын шинэдээр Даша нэгэн өглөө маш эрт босож Катягаа сэрээхгүйн тул гал тогооны өрөөнд гараа угаахаар оржээ. Ширээн дээр овоолсон ногооны дээр ямар нэгэн бас ногоовтор өнгөтэй ил захиа байгааг бодвоос ногооч тэр захиаг сонины хамт шуудангаас авсан бол уу гэмээр байв. Матренагийн хүү Петька босго унаж суугаад нусаа татан шуухинасаар дугуй хөлдөө мод барьж баглаж байв. Матрена хайс модон дээр угаасан хувцас дэлгэж байв. 

	Даша вааран төмпөнд голын үнэр ханхалсан ус хийж, цамцаа мөрнөөсөө мултлаад

	— Энэ чинь яасан хачин ил захиа вэ? гэж дахин хараад нойтон хуруугаараа булангаас нь барьж авбал: 

	 

	“Хайрт Даша минь ээ би тун их сэтгэл зовж байна. Яагаад миний нэг ч захидалд хариу өгөхгүй байна. Тэр захидлууд цөм замдаа төөрсөн гэж үү” 

	 

	гэж бичсэн байв. 

	Хөл нь сулдсанаас болсон юм уу бүү мэд. Даша даруй сандал дээр суув... 

	 

	“Миний шарх бүр эдгэв. Одоо би өдөр бүр гимнастик хийдэг болсон, ер нь биеэ сайн барьж байна. Бас ч англи, франц хэл судалж байна. Даша минь хэрэв чи намайг мартаагүй хэвээр бол чамайг үнсэн таалж ёсолсон И. Телегин” 

	 

	гэжээ. 

	Даша цамцаа мөрөндөө углаад тэр захиаг дахин нэг удаа уншина:

	“Хэрэв намайг мартаагүй бол»... гэнэ ээ гэж бодоод Даша босон харайж Катягийн унтлагын өрөө рүү гүйн цонхны нь эрээн даавуу хөшгийг сөхөөд:

	— Катя чанга унш!.. гэв. 

	Тэгээд Даша айж сандарсан Катягийн орон дээр суугаад түүний уншихыг хүлээлгүй өөрөө захидлаа уншаад баярласандаа босон харайж алгаа ташиж байв. 

	— Катя, Катя энэ чинь яасан хачин юм бэ?

	— За яах вэ, тэр чинь бурхны авралаар амьд байгаа юм байна шүү дээ Данюша минь. 

	— Би түүнд тун их дурладаг шүү... Бурхан минь би яах бил ээ?.. Энэ дайн чинь хэзээ дуусах юм бэ? Би чамаас асууж байна шүү дээ?

	Даша ил захидлаа шүүрч аваад Николай Иванович руу гүйж очив. Түүнд захидлаа уншиж өгөөд бухимдсандаа дайн хэзээ дуусах тухай бүр тодорхой хариу аль гэж шаардахад:

	— Яадаг бил ээ жээжээ минь, түүний чинь одоо хэн ч мэдэхгүй байгаа юм шүү дээ гэж Николай Иванович хэлэв. 

	— Тэгвэл чи тэр мондийн хотын зөвлөлд юу хийж байдаг юм бэ? Зүгээр өглөөнөөс аваад шөнө хүртэл чалчиж байдаг байх аа. Би одоо Москва руу очиж цэргийн командлагчтай уулзана даа... Би түүнээс... шаардана гэв. 

	— Чи түүнээс юу шаардах нь вэ?.. 

	— Ээ Даша минь, Даша минь хүлээх хэрэгтэй шүү гэв. 

	Даша, хэдэн өдөр яахаа ч мэдэхгүй байснаа хурц гэрэл намхрах мэт номхорч орой эрт өрөөндөө орж Иван Ильичид захиа бичиж, зотон даавуунд илгээх юмаа боож шиддэг болжээ. Екатерина Дмитриевнаг, Телегиний тухай үг өдөж ярихад Даша ямагт үл дуугарна. Даша орой сэлгүүцэхээ больж, Катятайгаа хамт сууж, ном уншиж, юм оёдог болсны нь харваас бүх санаж бодсоноо далд гэгч нуугаад гэмгүй царай гаргаж байх гэсэн бололтой ажээ. 

	Зундаа Екатерина Дмитриевна хэдийгээр бүр илээр болсон боловч мөн л Даша шиг цог жавхлан нь буурчээ. Одоо тэр хоёрт ч гэсэн, ер нь хүн бүхэнд хүнд зовлон зүдүүр учирчээ гэж эгч дүү хоёр байн байн ярилцдаг байжээ. Өглөө босоход ч гадуур явахад ч, хүн амьтантай уулзахад ч, юм хум бодоход ч адилхан яршигтай бэрх бөгөөд эцэж ядарчхаад ор дэрэндээ ороод хэвтэж болох цагийг л хүлээж ядацгаана, унтаж дугжраад, юм бүхнийг мартвал сая жаргах нь тэр болжээ. Өчигдөр Жилкиныхан шинэ жимс бөсгөж айлчид ирүүлж цай ууж байхад нь авчирч өгсөн сонин дээр алагдсан хүмүүсийн жагсаалт дотор Жилкиний ахыг: Байлдааны талбай дээр яруу алдраа мандуулж яваад алагдлаа гэж бичсэн байв. Тэгээд гэрийн эзэд гэртээ ороход гийчид үдшийн бүрэнхийд тагт дээр баахан сууж байгаад явцгаав. Ер нь хаана ч гэсэн ийм болжээ. Амьдрахад хэцүү бөгөөд цаашдаа юу болох нь тодорхойгүй бөгөөд уйтгартай. Варшавыг дайсанд алдаад, Брест-Литовкийг дайсан дэлбэлж эзлэв. Газар сайгүй тагнуул байдаг болжээ. 

	Химки голын жалга дотор дээрэмчид бүгжээ. Бүхэл долоо хоног хэн ч мод руу орохгүй айж байв. Тэгээд харуулынхан дээрэмчдийг жалганаас шахан гаргаж, хоёрыг нь барьж аваад нэгийг нь алдаж гэнэ. Тэр нэг дээрэмчин Звенигородск руу зугтаж, тэнд газрын эздийн эдлэл газрыг тонохоор явсан гэнэ гэж ярилцах болжээ. 

	Нэг өглөө смоковниковынхны зуслангийн байшинд ойролцоо байдаг талбай руу нэг морь тэрэгчин тэргэн дээрээ зогсоогоороо давхиулж ирэхэд хүүхэд, хүүхнүүд. тогооч нар зүг бүрээс гарч түүнийг шавж байгаа харагдана. Нэг л юм болж дээ. Зуслангийнхны зарим нь явган хаалгаараа гарч, түүнийг харна. Матрена хулчганан эмээж гараа арчингуут цэцэрлэг дундуур шагалзаж байв. Улаан царайтай, догшин ширүүн янзтай морь тэрэгчин зогсоогоороо ийн хэлнэ: 

	—... Түүнийг контороос нь чирч гаргаж, савж дэлсэн газар өгчилгөж орхиод Москва гол руу цойлдчихно бил ээ. Завод дээр тавын зэрэг Герман бас л амь хоргодож байсны гурвыг нь олоод автал цагдаа нар булааж авсан гэнэ. Тэгээгүй бол ч мань эрчүүдийг бас л Москва гол руу тонилгох байсан даг... Лубянск талбай дээгүүр торго, хилэн гэдэг чинь цадигаа алдаж хөлд орооцолдож, агаарт хөөрч байна. Хотоор нэг л дээрэм болж, хүн амьтан тоо томшгүй оволзож байна... гэв. 

	Тэгээд тэрэгчин тэрэгний хоёр муруй аралд цомцойн эвхэрсэн агсам азаргаа жолоогоор нь чанга цохиж, — Аа бас уу! гэж хэлээд дахин нэг цохиход, хөөс цахруулсан азарга нь дэндгэнэсэн булт тэргээ авч давхиж байгаад гэнэт, архины мухлаг руу чиглэн явав. 

	Даша, Николай Иванович хоёр Москвад очлоо. Москвагийн тэнд халуун наранд цоносон юм шиг хөх саарал тэнгэрт хар утаа суунаглан гарч үүл мэт хөшилдөн тунаж байв. Баахан жирийн харц хүмүүс бөөгнөрөн зогссон тосгоны талбай дээрээс харахад Москвагийн түймэр сайн харагдаж байв. Тэдний дэргэд зуслангийнхан ойртож очиход яриагаа зогсчоод эзэн ноёдыг элэглэн дооглож байгаа ч юм шиг, нэг сүрхий юм хүлээж байгаа ч юм шиг ч харцгаана. Нэг хүдэр биетэй, толгой нүцгэн, уранхай цамцтай хүн сүмийн хонхт цамхгийн дэргэд ирээд:

	— Москвад Германчуудыг яргалж байна! гэж хашхирав. 

	Тэгж хашхирахтай зэрэг нэг жирэмсэн эхнэр бархирч эхлэв. Хүмүүс цөм тэр цамхаг руу очиход Екатерина Дмитриевна ч тэнд очив. Бөөгнөрсөн хүмүүс их л сандран шуугилдана. 

	— Варшавын галт тэрэгний буудалд Герман гал тавьчихаж, асаж байна. 

	Хоёр мянган Германыг яргалсан юм байх. 

	— Хоёр мянга биш бүгд зургаан мянгыг гол руу хаялсан. 

	— Германаар эхэлсэн хойно, цааш цэвэрлэх хэрэгтэй. Кузнецын гүүрний хавийг ч цөлмөж дуусжээ. 

	— Тэднийг тэгэх ёстой юм. Бидний хөлс хүчийг сорж байгаад таргалсан муусайн мондиуд байгаа юм! 

	— Ард түмнийг зогсоож болох уу, түмэн ардыг зогсоож болохгүй шүү. 

	— Петровын цэцэрлэгт гэнэ бил ээ, худлаа хэлээгүй шүү бурхан минь, нэг зуслангийн байшин дотор утасгүй цахилгаан мэдээний модны дэргэд хоёр тагнуулыг сахлаар нь холбоод алчихсан байна гэж сая хотоос ирсэн дүү бүсгүй хэлж байна шүү. Тэд лав хүүхэд шуухад алсан байх. 

	— Ер нь бүх зуслангуудыг нэгжиж үзүүштэй юм байна даа. 

	Тэгж байтал Москвагийн төмөр замын овгор шороо руу уруудаж тосгоны охид хоосон шуудай бариад гүйлдэхэд нь тэдний хойноос хашхирч байв. Хүүхнүүд эргэж харан, шуудайгаа савлаж, инээлдэнэ. Екатерина Дмитриевна дэргэдээ урт таяг тулаад зогсож байсан тосгоны аятайхан янзын хүнээс:

	— Тэр охид хаашаа гүйлдэж байгаа юм бэ? гэж асуухад:

	— Хонгор хөөрхөн авхай минь ээ, тэд дээрэмдэх гэж яваа юм гэв. 

	Байсаар зургаан цагийн алдтай Даша, Николай Иванович хоёр, хөлсний морь тэргээр зусландаа ирлээ. Хоёулыг нь сэтгэл хөдөлсөн янзтай нэг нэгнээсээ өрсөлдөн Москвагаар дүүрэн хүн оволзож Германы байр, дэлгүүрийг дээрэмдэж байна. Нэлээн хэдэн байшинг түймэрдсэн гэнэ. Манделийн бэлэн хувцасны дэлгүүрийг дээрэмдсэн, Кузнецкийн гүүр гудамжинд дээр байдаг, беккерын төгөлдөр хуурын агуулахыг дайрч сайхан төгөлдөр хууруудыг хоёрдугаар давхраас шидэж яйр цохиод шатааж байна бил ээ. Лубянск талбайгаар дүүрэн эм тан, хагархай шилний өөдөс хэвтэнэ. Бас хүний аминд ч хүрсэн гэж ярьж байна. Үдээс хойш эргүүл гарч хүмүүсийг тараасан, одоо бүр тайван болсон гэж ярив. 

	— Энэ ч зэрэг юм даа гэж Николай Иванович сэтгэл нь хөдөлсөндөө нүдээ анивалзан байж, — Гэвч ард түмэнд байгаа энэ эрчим, хүчин чадал надад сайхан санагдаж байна. Өнөөдөр Германы лангуунуудыг яйчиж байна, аягүйдвэл маргааш гудамжинд хаалт барьж эхэлнэ шүү. Хараад байгаарай. Засгийн газар энэ аллагыг зориуд зүгээр өнгөрөөсөн хэрэг. Тийм шүү, үнэхээр тэгсэн юм. Бүр багтахаа больсон уур хилэнг хагасыг нь ч бил ээ гаргах гэсэн хэрэг. Гэвч ард түмэн ийм тоглоомоос арай илүү юм хийх болж амташна байх аа... гэв. Тэр шөнө Жилкиныхны зоорийг нь хоосолж хоноод, Свечниковынхны угаасан хувцсыг нь байшингийн дээвэр дээрээс буулгаж авсан бөгөөд бас архины мухлагт шөнөжин гэрэлтэй байжээ. Тэгээд нэг долоо хоногийн дараа тосгоныхон зугаацаж яваа зуслангийнхныг хараад шивэр авир гэж, нэг л жоготой хардаг болжээ. 

	Наймдугаар сарын эхээр Смоковниковынхан Москвад орж Екатерина Дмитриевна цэргийн эмнэлэгт дахин ажиллах болжээ. Энэ намар Польшийн дүрвэгчид Москвагаар дүүрэн байв. 

	Кузнецк, Петровка, Тверск зэрэг гудамжаар гишгэх зайгүй, болж хоршоо худалдаа, гуанз, мухлаг, театрт хүн пиг дүүрч хаа явсан газарт харь нутгийн “уучлаарай” гэдэг үг дуулдах болжээ. 

	Эдгээр бүх хөл үймээн, гоё ганган цэнгэл жаргалаар пиг дүүрсэн театр, зочдын байр болоод цахилгаан гэрэл гялалзсан шуугиан шагшаантай гудамж сэлтийг халуун цусаа асгаруулж байгаа арван хоёр сая цэрэг амьд цайз болон зэрэглэж хамаг байдаг аюул заналаас халхалж байв. 

	Гэтэл цэрэг дайны явц сэтгэл тайтгаруулмаар юмгүй бөгөөд фронт дээр ч, ар талд ч Распутиний хорт ролийн тухай, урван тэрслэгчдийн тухай, хэрэв Буянт-Никола л ямар нэгэн аргаар эс аварваас цаашаагаа байлдан тулалдах аргагүй болсон тухай газар сайгүй ярилцдаг болжээ. 

	Нээрээ ч генерал Рузский гутарч гонсойчхоод байхдаа Германы армийн давшилтыг нүцгэн талд санаанд ч үгүй зогсоож гэнэ ээ. 

	
XXIV

	Намрын цагт үдшийн бүрэнхийд тэнгисийн хөвөө газарт нүцгэн улиас модыг ч бөхийтөл, товцог дээр байгаа модон цамхагтай хуучин байшингийн цонхны жаазыг чичиргэн, төмөр дээвэр дээгүүр хүнд хөлтэй хүдэр хүн явах шиг тачигнуулж, ер нь яндан, хаалга болоод байдаг зай завсраар үлээсэн зүүн хойд зүгийн салхи шавхуурдана. 

	Байшингийн цонхоор харахад хар хүрэн шороон дээр навчаа гөвчихсөн саргай цэцэг найган ганхаж, тугалган хөх өнгөтэй овон товон тэнгис дээгүүр тасархай үүлс салхинд хөөгдөж байгаа харагдана. Хүйтэн зэвүүн бөгөөд уйтгартай ажээ. 

	Аркади Жадов, тэр байшингийн хоёрдугаар давхарт эзэнтэй цорын ганц тасалгаанд нэг муу хуучирсан жижиг диван дээр сууна. Түүний урьд гоё ганган байсан бололтой гадуур цамцны нэг нь хоосон ханцуй бүсэндээ хавчуулагджээ. Зовхи нь хавдсан, сахлаа мөлчийтөл хусаж үсээ хоёр тийш нь хагалж толийтол самнасан бөгөөд хоёр шанаа дээр нь хоёр бөөрөнхий мах хөдөлж харагдана. Жадов цаасан иштэй янжуурын утаанд нүдээ анилзуулан жартайлгаж, эцгийнхээ гэрийн зооринд үлдсэн жижиг торхноос улаан дарс гарган ууж сууна. Тэр диваны нөгөө үзүүрт Елизавета Киевна сууж бас л дарс ууж, тамхи татаж онилзон инээмсэглэнэ. Жадовыг он удаан дарсан кабернэ хэмээх дарснаас зургаан лонх султгачхаад ярьж хэлэх хүртэл өдөржин дуугүй сууж чагнаж байхыг Елизавета Киевнад тэр өөрөө сургасан ажээ. 

	Харин байлдааны жилүүдэд бас эцгийгээ үхсэнээс хойш түүнд үлдсэн ганц хөрөнгө болох зургаан десятин усан үзмийн модтой газарт байгаа “Шато Кабернэ” гэдэг бараг нурчихсан эдлэндээ хоолгүй хоосон сууж байх үед Жадовт хэрцгий ширүүн бодол их төржээ. 

	Зургаан сарын өмнө, ар талд байсан цэргийн эмнэлэгт байхдаа олиггүй шөнүүдийн нэгэнд Жадовын байхгүй болчихсон нэг гар нь янгинаж байхад Жадов уурласандаа зэвүүн бөгөөд гомдмоор янзтайгаар Елизавета Киевнад хэлсэн нь:

	— Яагаад дурласан нүдээр шөнөжин над руу ширтээд унтуулахгүй байна вэ? Маргааш хар лам залж ирээд л энэ яршиг төвгөө дуусгавал барав гэв. 

	Елизавета Киевна эхлээд царай нь цайснаа тэгье гэж толгой дохижээ. Цэргийн эмнэлэгт тэр хоёрыг гэрлүүлж бурханд мөргүүлжээ. Арван хоёрдугаар сард Жадовыг Москва явуулж хоёр дахь удаа мэс засал хийсэн бөгөөд хавар эрт Елизавета Киевна тэр хоёр Анапд ирж “Шато Кабернэд” суусан ажээ. Жадовт амьдрах хөрөнгө хогшил гэх юмгүй тул хуучин багаж хэрэгсэл, элдэв хангай юмаа зарж хоолны мөнгө олж байжээ. Харин дайны жилүүдэд зарсан түртны кабернэ хэмээх дарс хэчнээн л бол хэчнээн байжээ. 

	Энэ шувуу үүрлэчихсэн модон цамхагтай, бараг нурчихсан хоосон байшинд ямар ч итгэлгүй, удаан хугацаанд ажилгүй дэмий суух болжээ. Ярих юмаа аль дивангарт ярьж дуусгажээ. Цааш ярих ч юмгүй, Жадовыг тэнд оруулаад хаалгыг нь таг түгжиж орхисон юм шиг байв. 

	Энэ хийх юмгүй тун шаналантай олон хоногийг Елизавета Киевна биеэрээ саатуулах гэж бодовч өөрөө хүний сэтгэлд таалагдах гэсэн нь хөгтэй юм болж орхиод, угаасаа салан задгай, юм сураагүй учраас болж өгдөггүй байжээ. Үүний нь далимдуулсан Жадов түүний хорыг малтахлаар хэдийгээр санаа бодол цагаан боловч бүсгүй хүн болсон хойно гойд гомдомтхойгоо бас мэддэг болжээ. Гэлээ гэсэн ч дандаа басамжлагдан гонсойж, нөхрийнхөө өмнө мэхийн сөгдөж, хаа нэг сүйд болтлоо баярладаг ядуу зүдүү амьдралаа өөр юугаар ч солихгүй ажээ. 

	Тэнгисийн хувхай хоосон эрэг газарт намрын салхи үлээж эхлэх үеэс Жадов бүр ч их уцаар болж, хөдлөх тоолон уруул нь язвалзаж шүд нь арзалзан шүдээ зууж, үгээ эрс тод гаргаж аймаар юм ярьдаг байжээ. Тэгэхэд заримдаа Елизавета Киевнагийн дотор нь зэвүүн болж доромжлогдсоноороо бие нь зарс хийдэг байжээ. Гэвч Жадовын ядарч турсан сайхан царайг нүд салгалгүй харж өдөржин түүний солиорсныг чагнаж суудаг байжээ. 

	Түүнийг Жадов дарс авчруулахаар том том лааз гуйж явдаг багана тулгуур болчихсон зоорь руу илгээдэг байжээ. Елизавета Киевна тэнд ороод шавар домбо руу кабернэ хэмээх багил хүрэн дэрс гоожиж байгааг харж торхны дэргэд суухдаа элдэв хангайн юм бодох бил ээ. Хэзээ нэгэн цагт Аркадий минь энэ зооринд намайг цохиж алаад жижиг торхны дор булчих байхдаа гэж сэтгэл гоморхон бодох ажээ. Тэгээд өвлийн олон хоног өнгөрсний дараа Аркадий лаа асааж бариад зоорь дотор орж ирээд, одоо яг над шиг торхны ёроолд сууж гоожиж байгаа дарс руу харж байснаа: “Лиза-а...” гэж гэнэт дуудахад нь зөвхөн хар аалзнууд л ханаар нэг гүйлдэх биз. Тэгээд тэр маань ганцаардаж, үхтлээ уйдсанаасаа болоод насандаа анх удаа уйлах биз. Тэгж мөрөөдөж суухдаа эцсийн эцэст харин би л дийлэх болно доо гэж бүх гомдсон сэтгэлээ тайтгаруулна. 

	Салхи улам ширүүсэж, цонхны шил таржигнана. Байшингийн цамхаг салхинд улих мэт исгэрч байгааг бодвол шөнөжин ингэх бололтой. Тэнгис дээр нэг ч од огторгуйд үзэгдэхгүй байв. 

	Елизавета Киевна зоорь руу гурав дахин орж домбоо дүүргэвч Жадов аанай хөдлөх ч гүй дуугарах ч гүй сууна. Өнөө шөнө сүрхий яриа үүсэх ёстой байжээ. 

	— Өнөөдөр манайд ядахдаа төмс бий юү? гэж Жадов гэнэт чанга асуугаад өчигдрөөс аваад миний юу ч идээгүй байгааг чи ажиж болох байсан шүү дээ гэв. 

	Елизавета Киевна ухаан алдах шахаж төмс... гэж бодов. Өглөөнөөс аваад Елизавета Киевна их юм бодож. Аркадий түүнтэй ямар шүү аашилж байгааг их ажиж байсан тул оройн цайг ч мартаж орхижээ. Тэгээд санаа авч диван дээрээс ухасхийхэд:

	— Суу, балиар минь, манайд төмс байхгүйг би чамтай чамгүй мэднэ. Ер нь чи чинь элдэв бусын хэрэггүй юм бодохоос өөр ямар ч юм мэддэггүй эд байна гэж би чамд хэлье гэж Жадов хүйтэвтэрхэн хэлэв. 

	— Би айлаараа, шалавхан ороод жаалхан төмс, талх архиар солиод ирж болно шүү дээ. 

	— Намайг ярьж дууссаны дараа л чи тэгээрэй. Одоо суу. Гэмт хэрэг хийж болох тухай асуудлыг би өнөөдөр бүр шийдвэрлээд байна. Тэгж хэлэхэд Елизавета Киевна ноосон алчуураа лав зөрүүлж диваны буланд налчийтал наалдана). Би хүүхдээсээ аваад энэ асуудлыг сонирхдог байсан юм. Надтай хавьтаж байсан эмэгтэйчүүд намайг гэмт хэрэгтэн гэж боддог мөртөө улам ч шуналтайгаар надад сэтгэлээ өгдөг байсан юм даа. Гэвч гэмт хэрэг өдүүлэх санаагаа би өнгөрсөн өдрүүдэд л шийдлээ. 

	Жадов шаазантай архиа аваад шуналтай ууж, цаасан иштэй янжуур татна. 

	— Бид дайснаас гурван зуугаад алхам газарт окоп дотор сууж байхдаа яагаад окопын амсраар давж гараад, дайсны далдалсан байранд орж, дуртай хүнээ алаад мөнгө, хөнжил, кофе цай, тамхи дээрэмдсэнгүй вэ? Хэрэв намайг буудахгүй, буудавч онохгүй гэж би лав мэдсэн бол очоод алж дээрэмдэх байсан шүү дээ. Тэгвэл миний гэрэл зургийг баатар хүн шиг сонинд хэвлэх байсан биз. Тодорхой бөгөөд зүй зохистой байх шив. Одоо би далдалсан байранд суугаагүй, харин Анапа хотоос зургаахан мод газарт “Шато Кабернэд» сууж байхдаа шөнө яваад хот орж Муравейчик гэдэг алтан эдлэлийн дэлгүүрийг эвдэж ороод эрдэнэсийн чулуу, алт мөнгө авахгүй байна вэ? Хэрэв Муравейчик өөрөө дайралдах юм бол илдээр энэ рүү нь хатгана шүү гэж төвөнгөөсөө доохнуур зааж, — Би яагаад одоо хүртэл тэгэхгүй байна? Бас айж байгаа учраас тэгэхгүй байна. Барьж хориод, шүүхэд шилжүүлээд л цаазална шүү дээ. Би зүй зохистой ярьж байх шив дээ! Дайснаа алах, дээрэмдэх асуудлыг засаг төр өөрөө шийдэж байна. Өөрөөр хэлбэл эрхэм дээд зан суртахуун буюу эрүүгийн ба иргэний хууль дайсныг алах дээрэмдэх явдлыг зөв зүйтэй болгож байгаа юм. Тэгэхлээр би хувьдаа хэнийг дайсан гэж үзэх маань миний дур болжээ гэв. 

	— Тэнд чинь төрийн дайсан байна, чамд бол зөвхөн чиний дайсан шүү дээ гэж Елизавета Киевна дөнгөж дуулдахуйц хэлэв. 

	— Хар тэнэг, минь! их баярлалаа, харин та чинь социализмын тухай надад зарим юм хэлж хайрлах бий. Зан суртахууны үндсэнд хүний зориг эрмэлзэл байдаг болохоос биш, харин хамтын ёс байдаггүй юм. Би бүр батлаад өгье. Ромын далай лам хэчнээн их эсэргүүцэвч бүх улсуудад цэрэг дайчилгаа амжилттай болж, дайн гурван жилийн нүүр үзэж байна. Яагаад гэвэл бид цөмөөрөө ер нь хүн бүхэн эхийн салайнаас төрсөн амьтад шүү дээ. Хэдийгээр шууд дээрэмдэх хүсэлгүй боловч бид алах, дээрэмдэхээс буцахгүй байна шүү дээ. Харин алах, дээрэмдэх явдлыг засаг төр зохиож байна. Тэнэг жулдрайнууд л алах, дээрэмдэхийг алах дээрэмдэх гэж нэрлэсээр байна. Харин би өнөөдрөөс эхлээд түүнийг хүний зориг эрмэлзлийн гүйцэд биелэл гэж хувьдаа нэрлэнэ. Барс, ууртай амьтан барьдаг. Би барсаас илүү дээд төрөлтөн шүү. Миний зориг эрмэлзлийг хэн хасах юм бэ? Хууль цааз гэж үү? Өө түүний чинь өт хорхой идэж дуусгасан шүү. 

	Тэгээд Жадов хөлөө татаж хөнгөн нь аргагүй босоод, шингэх нарны бүгт гэрэлд цонхны заваан шилээр бүдэг бадаг гийгүүлсэн тасалгаа дотуур нааш цааш холхин алхалж байв. 

	— Жаваа хүн дайны байдалтай байна. Тавин сая тариачин эрчүүд фронт дээр нүдэлдэж байна. Тэд зохион байгуулалттай зэр зэвсэгтэй байна. Одоохондоо тэд хоорондоо дайсагнагч хоёр бүлэг байгаа юм. Гэвч нэг сайхан өдөр тэр хоёр буудалцахаа зогсоод хамтран нэгдэхийг байг гэх газаргүй бил ээ. Харин тэр тавин сая хүнд нэг хүн ирээд: “Мангуунууд минь, буруу бай буудаж байна шүү” гэж хэлэхэд л тэгж нэгдэх юм даа. Энэ дайн бослого хувьсгал дэлхийн түймрээр шувтрах ёстой. Жадны үзүүр нутаг өөдөө хандах болно хамтын ёс амьдралын эзэн болно. Хаан ширээнд ядуу даржин хогийн амьтан суулгаад түүнд бөхөлзөн сөгдөх болно. Тэгвэл ч тэгэг харин тэгэх тусмаа л миний гар суларч тэмцэхэд чөлөөтэй болно биз. Яах вэ тэнд олон түмний дагаж шийтгэх хууль цааз байж байг, харин надад нэг хүний дагаж шийтгэх хууль цааз, бүр цагаандаа гарсан хүнийг хууль цааз байж байг л даа. Та нар социализмаа шүтнэ биз. Харин бид чинь зэрлэг шугуйн хууль цааз, төмөр мэт сахилга баттай онгон дархан дураараа аашлах дэглэмийг шүтнэ дээ гэв. 

	Елизавета Киевнагийн зүрх хагаран алдталаа цохино. Жадовын энэ яриа бол Телегинийн байранд сууж байсан тэр нэгэн цагт Елизавета Киевнагийн бодогддог байсан “хөлгүй” бодол мөн бил ээ. Харин энэ яриа бол Телегинийд байсан хүмүүс Лизагийн өөрийн нь хаалган дээр нааж байсан өнөөх “өөрийгөө гүтгэх” тухай арван хоёр бүлэгтэй зүйлэрхүү тийм наргиан ч биш ажээ... Харин одоо энэ үдшийн бүрэнхийд цонхны наагуур сүүдгэнэж яваа хүн бол үнэхээр төмөр торон дотор байгаа догшин зэрлэг мануул шиг аймшигтай санагдана. Харин тэр хүн зөвхөн хориотой байгаадаа л харамсан ингэж ярьж байгаа ажээ. Елизавета Киевнад түүний яриаг сонсож байх үеэс хээр талд улаан нарнаар ум хумгүй давхиж яваа хөлөг морь харагдах шиг болж байв... Бас тулалдааны шуугиан чимээ аймшигтай уухай болоод хээр талд хүн туулж байгааг үзэх шиг болно. 

	
XXV

	Нэлэнхийдээ гомдон гонсойж, хий дэмий горьдол болж байсан 16 оны өвлийн эхээр Оросын цэрэг цас нүхэлж гүн ухсаар мөс болсон хадан гацаа өөд арай чамай мацсаар байж Эрзерум хэмээх цайзыг санамсаргүй дайран авчээ. Энэ бол Англичууд Месопотамий, Константинополийн тэнд цохигдож, өрнө зүгт Идэр голын гарамчны байшин эзлэх гэж ширүүн тулалдаж байсан бөгөөд өтгөн цус асгаруулсан хэдхэн метр газар эзэлчихээрээ том ялалт хийлээ гэж үзээд Эйфелийн радио цамхаг тэр ялалтыг дэвэн дэлхийд яаралтай зарлаж байсан үе бил ээ. 

	Австрийн фронт дээр байсан Оросын армиуд генерал Брусиловын командаар мөн нэгэн адил гэнэт шийдвэртэй довтолгоонд оржээ. 

	... Тэгэхэд нь дэлхийн олон улсууд мэл гайхаж цэл хөхөрчээ. , Англид орос хүний хачин санааны тухай ном гаргав. Үнэндээ зүй зохисоос гадуур юм болжээ. Бүтэн хагас жил байлдаж, бут цохигдоод арван хоёр губернээ алдаж, нийт хүн амьтны санаа сэтгэл доройтож эдийн засгийн талаар хоосорч, улс төрийн талаар дампуурч гүйцсэний дараа Орос маань дахиад гурван зуун мод өргөн фронтын дагуу дайран довтолжээ. Үнэхээр эцэж туйлдаагүй юм шиг шинэ хүчин чадлыг нь хорих давлагаа эхэллээ. 

	Орос нутгийн гүнд олзлогдсон цэргүүдийг бум түмээр нь тууж авчирдаг болов. Австрийн хаант улсыг сүйртэл цохисон тул тэр нь хоёр жилийн дараа шавар ваар шиг тун хялбар хэсэглэгдэн нурж хагарчээ. Герман найрамдал байгуулъя гэж нууц гуйж, рублийн ханш дахин нэмэгдэв. Цэргийн хүчээр салам цохиж байгаад дэлхийн дайныг дуусгаж болно гэсэн найдвар дахин сэргэв. “Орос хүний бие” хэмжээлшгүй их хэрэгцээтэй боллоо. Оросын дивизүүдийг харь улсын далайн хөлөг онгоц ачиж ийш тийш нь зөөж байв. Оросын Орлов, Тула, Рязань нутгийн тариачин эрчүүл Салоник, Марсел, Парисын гудамжаар “гургалдай шувуухай” гэдэг дуугаа цангинатал дуулж гардан байлдаанд галзуу юм шиг орж, Европ дахины соёлт ёсыг аварч байв. 

	Бүхэл зунжингаа давшиж байв. Бэлтгэл насны эрчүүлийг нас насаар байн байн татаж байв. Дөчин гурван настай тариачин эрчүүлийг тариалангийн талбай дээрээс нь, аж төрөл дээрээс нь улаан цайм авч байв. Хот болгонд хүч зузаатган цэрэг дайчилж, ер нь бүх дайчлагдагчдын тоо хорин дөрвөн саяд хүрчээ. Герман улсыг ч, ер нь бүх Европ дахиныг Азийн дээрэмчид эртний балар үеийнх шиг үүл мэт бүрхэж аюул заналд учруулав. 

	Энэ зун Москва хот тун их сэлүүн шингэн болж эрчүүлийг сорогчоор соруулж авсан юм шиг шавхан авчээ. Николай Иванович Минск рүү фронтод явав. Даша, Катя хоёр тайван бөгөөд хөл үймээнгүй хотдоо сууж байв. Ажил ч их байжээ. Хааяа заримдаа Телегинээс товч захиа авдаг бөгөөд харин Телегин олзлогдсон газраасаа оргох гээд баригдаж цайзад түгжигдсэн ажээ. Нэгэн өдөр тоног төхөөрөмж авахаар Москвад томилогдон ирсэн ахмад Рощин хэмээх тун аятайхан хүн эгч дүү хоёрынд иржээ. Түүнийг хотын холбооноос Николай Иванович өөрийнхөө машинаар хүргэж ирсэн тэр өдрөөс хойш Рощин тэднийд ордог болжээ. 

	Орой бүр үдшийн бүрэнхийд гол хаалганы хонх дуугарна. Тэгэхтэй зэрэг Екатерина Дмитриевна их л болгоомжтой шүүрс алдаж, зуушныхаа өрөөнд очиж жижиг ваартаа чанамал жимс хийх юм уу, эсвэл цайнд хийх нимбэг зүсдэг байв. Хонх дуугарсны дараа хоолны өрөөнд Рощин орж ирэхэд нь Катя толгойгоо дав даруй эргүүлэхгүй, харин минут хэртэй азнасхийснээ уруулдаа ердийн зөөлөн сайхан инээмсэглэл тодруулан эргэж хардгийг Даша олж үздэг ажээ. 

	Владимир Петрович Рощин дуугүй мэхийсхийж ёсолно. Тэр нь эцэнхийвтэр бөгөөд хөгжилгүй номуун хар нүдтэй, хусчихсан хөөрхөн толгойтой хүн байв. Рощин зассан ширээний хажууд яаралгүй суугаад нам дуугаар дайны сониноос ярьдаг байв. Катя халуун тогооны ард нугдайн сууж, Рощины урдаас нүдээ бүлтийлгэн харж байгааг нь ажваас түүний яриаг гойд анхааралтай сонсож байгаа нь илэрхий бил ээ. Рощин, Катятай харц тулгарах тоолон нүдээ баахан буруулахад харин хөлөн дэх морины ёвруул нь чичгэнэж байжээ. Заримдаа тэд их л удаан дуугүй суухад Катя гэнэт шүүрс алдсандаа царай нь улайсхийж зовсон байдалтай инээмсэглэнэ. Арван нэгэн цагийн алдад Рощин өндийж Катягийн гарыг хичээнгүйлэн Дашагийнхыг хайнга үнсэн таалж ёслоод түүнийг үүдний өрөө хүртэл үдэж гаргасны хэрэггүй гэж гуйгаад гарч оддог байжээ. Хоосон зэлүүд гудамжаар түүний чанга алхлах чимээ удтал дуулдана. Катя аяга шаазангаа арчиж, зуушныхаа өрөөг түгжээд, өнөөх л янзаараа нэг ч үг хэлэлгүй өөрийнхөө өрөөнд орж хаалганд байсан түлхүүрээ эргүүлнэ. 

	Нэг өдөр жаргах нарнаар нээлттэй цонхны өмнө Дашаг сууж байхад гадаа гудамжинд хараацай туйлын их өндөрт нисэж байв. Даша тэдний час час хийсэн хатуу хахир дууг сонсож байгаад хараацай туйлын өндөрт нисэж байна. Маргааш их дулаан цэлмэг өдөр болно доо. Ер нь энэ шувуухай дайны тухай юу ч мэдэхгүй, мөн ч жаргалтай шувуу яа даа гэж бодно. 

	Тэгээд нар жаргахад хотын дээгүүр алтан шаргал тоос манарч харагдана. Үдшийн бүрэнхийд хашаа байшингийн хаалганы дэргэд хүмүүс сууж байгаа харагдана. Даша их уйтгарлан хүлээж суутал борчуулын үүрдийн юм шиг болчихсон үдшийн гүн уйтгарын дунд эргүүлэгт хуур гэнэт дуугарч эхлэв. Даша цонхоо тохойлдож суув. “Нойтон холтсоор хоол хийж, хүйтэн усаар унд хийж байлаа би чинь...” гэж нэг хүүхэн байшингийн дээвэрт хадтал дуулж байв. 

	Дашагийн сууж байсан сандлын ард Катя ирээд хөдлөхгүй байгааг нь бодвол бас л чагнаж байгаа бололтой. 

	— Катюша минь энэ чинь яасан сайхан дуулж байна даа. 

	— Яалаа гэж ингэж байгаа юм бэ? гэж Катя гэнэт нэг сонин ширүүн, үхээнцэр дуугарав. Биднийг яалаа гээд ингэж зовоож байгаа юм бэ? Чи бид хоёр гэж буруу юу хийсэн юм бэ? Энэ чинь хэзээ дуусах юм бэ? Чи юм мэдэж байна уу, Би ч чавганц болж л дуусах нь байна. Би одоо тэсэхээ болилоо. Тэсэхгүй нь!.. гэж Катя хэлээд хөшигний хажууд хана налж амьсгаадан байгааг харвал царай нь цонхийж, завжаар нь үрчлээ суусан ажээ. Тэгээд Дашаг хуурай хурц хар нүдээр харна. 

	— Ер нь одоо бүр тэсэхээ болилоо, тэсэхгүй нь! гэж Катя сөөнгө намуухан дуугарч дахин хэлээд: — Энэ чинь хэзээ ч дуусахгүй!.. Бид үхэж гүйцлээ... Бид хэзээ ч гэсэн жаргал эдлэхгүй байх... цаадхынхаа уйлж байгааг чи сонсож байна уу? Амьдаар минь оршуулчих нь ээ... гэв. 

	Даша эгчээ тэвэрч аваад тайтгаруулах гэтэл эгч нь дургүйцэж тохойгоороо Дашаг хойшлуулж байв. 

	Тэгж байтал үүдний өрөөнд хонх дуугарав. Катя дүү охиноо зайлуулж хаалга руу харахад бүдүүн цэмбэн цамц, тосолсон савхин гутал өмссөн Рощин орж ирэв. Рощин Дашатай инээмсэглэсхийн мэндлээд, Катяд гараа өгөнгүүт гэнэт Катяг их л гайхсан янзтай хараад хөмсөг зангидав. Даша тэр даруй хоолныхоо өрөөнд очив. Даша цайны аяга шаазангаа ширээн дээр засаж байхдаа Катяг өнөөх л үхээнц, сөөнгөдүү дуугаар Рощинаас ийн асуухыг нь дуулж байв:

	— Та явах нь уу?

	— Тийм ээ. 

	— Маргааш уу?

	— Үгүй, нэг цаг арван таван минут болоод явна даа. 

	— Хаашаа?

	— Байлдаж байгаа армид очно гэв. 

	— Тэгээд баахан дуугүй байснаа Рощин ийн ярьж эхлэв:

	— За Екатерина Дмитриевна минь, магадгүй бид сүүлчийнхээ удаа уулзаж байгаа байж болох юм. Тэгээд би танд хэлэх гэж... гэхтэй зэрэг Катя бушуухан түүний яриаг тасалж аваад:

	— Бай, бай, би цөмийг нь мэднэ... Та ч гэсэн миний тухай мэдэж байгаа биз... 

	— Екатерина Дмитриевна минь, та... гэхэд нь Катя эрс чанга гэгч хашхирна:

	— Та өөрөө мэдэж байгаа шүү дээ! Танаас бүр гуйя явж үзээч дээ... гэв. 

	Дашагийн гарт байгаа шаазан бөмбөгнөн чичирч байв. Зочны өрөөнд тэд дуугүй болж байснаа Катя сая бүр нам дуугаар:

	— Явдаа, Вазим Петрович минь... 

	— Баяртай гэж хэлэв. 

	Рощин огцомхон санаа алдсанаа түүний тосолсон гутал хяхтнан дуугарч гол хаалгыг хавхийтэл хааж гарав. Катя хоолныхоо өрөөнд орж ширээний дэргэд сууж хоёр гараараа аль байдаг хүчээрээ нүүрээ дарна. 

	Түүнээс хойш тэр явсан хүний тухай Катя нэг ч үг цухуйлгадаггүй байв. Катя өглөө босохдоо хэдийгээр хорсож улайчихсан нүдтэй, ам нь хавдсан байдаг боловч энэ зовлонг зоригтой тэвчиж өнгөрүүлжээ. Рощин замаасаа эгч дүү хоёрт мэнд хүргэж ил захиа ирүүлсний нь задгай гал түлдэг зуухан дээр тавьсанд ялаа батганы баас болжээ. 

	Эгч дүү хоёр орой бүр Тверийн цэцэрлэгт очиж хөгжим сонсох бөгөөд вандан дээр сууж цагаан ягаан плать өмссөн охид хөвүүд модон доогуур сэлгүүцэн зугаалж байгааг харна. Тэнд маш олон хүүхэд, эмэгтэйчүүд байна. Хааяа ганц нэг гараа эгэлдэрсэн цэргийн хүмүүс буюу таяг тулсан тахир дутуу хүмүүс үзэгдэнэ. Гуулин хөгжим “манжуурын толгодод” гэдэг вальс дарна. Гуулин бүрээний дуу тү, тү, тү гэж гунигтай дуугарч үдшийн тэнгэрт замхарна. Даша Катягийн сульдсан хатанги гарыг атган авч модны мөчир дундуур харагдаж байгаа шингэх нарны гэрэл рүү харж байгаад:

	— Катюша, Катюша минь ханаагүй орхисон миний дурлал халуун зүрхийг минь хайрах мэт... гэж байдгийг санаж байгаа биз дээ. Хэрэв бид хатан зоригтой байх юм бол халширч зовохгүй дурлаж болох цагийг үзнэ гэдэгт би итгэж байна... Дэлхий дээр дурлалаас илүү эрхэм юм байхгүйг одоо бид мэдлээ шүү дээ. Заримдаа ч Иван Ильич олзлогдож байгаад ирэхдээ шал өөр шинэ болох байх гэж санагдах юм. Одоо ч яах вэ би түүнд ганцаараа үр ашиггүй л дурлаж сууна. Тэгээд ч бид хоёр өөр насандаа нэг нэгэндээ дурлаж байсан юм шиг уулзана даа гэв. 

	Екатерина Дмитриевна Дашагийн мөрийг налж ийн хэлэв. 

	— Данюша минь, харин миний дотор харлаж, зүрх шимширч бүр өтөлжээ. Чи ч яах вэ сайхан цагийг үзнэ. Харин би хоосон цэцэглэж өнгөрсөн хүн, тэр цагийг үзэхгүй. 

	— Катюша минь ингэж ярих чинь ичгүүртэй шүү. 

	— Үгүй бүсгүй минь, зоригтой байх хэрэгтэй шүү. 

	Яг нэг ийм үдэш эгч дүү хоёрын сууж байсан вандангийн нөгөө үзүүрт нэг цэргийн хүн ирж суув. Гуулин хөгжим хуучин вальс дарна. Ургаа моддын цаана бүдэг гэрэлтэй дэнлүү асна. Вандан дээр хамт суугаа хүн нүд салгалгүй ширтэх тул Дашагийн хүзүү нь чилж залхжээ. Тэгээд Даша өөр тийш хартал гэнэт цочиж:

	— Байз! гэж аяархан дуу алдав. Түүний хажууд нэлбийсэн гадуур цамц, улаан загалмайтай саравчтай малгай өмссөн эцэж ноорчихсон Бессонов сууж байв. Бессонов өндийж ирээд, чимээгүй мэндлэв. Даша: “Сайн байна уу” гэж хэлээд уруулаа хазна. Екатерина Дмитриевна гэдрэг вандангийн түшлэг налж Дашагийн эсгий малгайн сүүдэрт ороод нүдээ анив. Бессонов, тоосонд дарагдсан юм шиг ч, нүүрээ угаагаагүй ч юм шиг нэг л орог саарал байв. 

	— Би та бүхнийг цэцэрлэгт уржигдраас хойш харсан юм гэвч ойртохоо зүрхшээсэн юм... Байлдахаар явах гэж байна. Намайг ч татаж байгааг хараа биз дээ гэж Бессонов Дашад хэлэв. 

	— Яагаад та чинь байлддаг бил ээ. Та чинь улаан загалмайн хүн шүү дээ? гэж Даша гэнэт эгдүүцэн хэлэв. 

	— Аюул бага нь ч бага л даа. Гэвч албал ч алаг, байвал ч байг, надад ер падгүй зүйл... Уйтгартай л байна даа. Дарья Дмитриевна минь гэж хэлээд толгойгоо өргөн Дашагийн уруул руу суунаглан харснаа дандаа тэр хүүрүүдийг харсаар байгаад уйдаж гүйцлээ... гэв. 

	Катя нүдээ нээгээгүй хэвээр:

	— Та хүүрээс уйдаж байна уу? гэж асуув. 

	— Тиймээ Екатерина Дмитриевна даанч их уйтгартай байна. Урьд ч бас аар саар найдвар байсан юм... Гэтэл дандаа энэ хүүр хардаг болсноос хойш ч горьдол тасарч байх шив... Нэл хүүр, цус, хөл үймээн болжээ. За тэгээд Дарья Дмитриевна минь та бүгдийн хажууд миний суусан учир бол шууд хэлбэл надад хагас цаг зарцуулахыг л гуйх гэсэн юм даа гэв. 

	— Яах нь вэ? гээд Даша түүний шал өөр, эрүүл биш царайг харж байснаа гэнэт толгой нь эргэж, энэ хүнийг анх удаа үзэж байгаа юм шиг болов. 

	— Крымд болсон зүйлээ би олонт бодож үзлээ? гэж духаа үрчийлгэж хэлээд: Тэгээд би тантай ярилцах гэж бодсон юм гээд хайрцагтай тамхиа авах гэж гадуур цамцныхаа хажуугийн халаас руу гараа аяархан явуулуут, — Би ашиггүй сэтгэгдлээ арилгах гэсэн юм даа гэв. 

	Дашагийн ширэв татахад энэ өөдгүй хачин царайг тийм гэх тэмдэггүй санагдана. Тэгээд Даша! 

	— Бид тантай ярих юм даанч байхгүй шиг надад санагдана гэж эрс хэлээд толгойгоо эргүүлж, — За баяртай Алексей Алексеевич гэв. 

	Бессонов инээмсэглэн шазайж, энгийн хүний саравчтай малгайгаа авч зайлж одов. Даша түүний хавчгар шалдан мөр, одоохон шувтарчих гэж байгаа юм шиг дэндүү хэлхгэр өмд, тоос дарсан хүнд гутлыг нь харж байснаа энэ чинь намайг хүүхэн байхад шөнө унтуулахгүй тарчилган шаналгаан байсан ид шидэт Бессонов мөн гэж үү? гэж бодов. 

	— Катюша минь сууж бай, би мөдхөн гэж яаралтай хэлээд Бессоновын хойноос гүйж явав. Бессонов хажуугийн тарималт зам руу ташиж одов. Даша уухилан харайж гүйж очоод түүний ханцуйнаас барьж авав. Бессонов зогсож, эргэж харахад түүний нүд нь өвдөж шаналсан шувууны нүд шиг зовхиндоо хучигдаж далд орно. 

	— Алексей Алексеевич та надад битгий уурла. 

	— Би ч уурлаагүй шүү, харин та надтай ярихаа төвөгшөөсөн шүү дээ. 

	— Үгүй, үгүй. Та буруу ойлгожээ... Би тантай тун сайн хандаж байна. Би танд аль болох сайн юм хийхийг хүсэж байна... Харин өнгөрсөн юмыг дурсаад яах вэ. Өнгөрсөн юмнаас юу ч үлдсэнгүй... Миний буруу, би таныг өрөвдөж байна... гэв. 

	Бессонов дал мөрөө хавчиж, инээмсэглэн Дашаг харалгүй харин зугаалж яваа хүмүүс рүү харна. 

	— Өрөвдсөнд чинь танд баярлалаа гэв. 

	Даша, санаа алдав. Хэрэв Бессонов бага хүүхэд байсан сан бол Даша түүнийг хөтөлж гэртээ аваачаад бүлээн усаар биеийг нь угааж, чихэр идүүлэх байсан биз. Харин өөрөө өөртөө зовлон хураачхаад, уурлаж, гомдож байдаг ийм хүнийг чинь Даша яах ч бил ээ дээ. 

	— Алексей Алексеевич гуай та өдөр болгон ч хамаагүй надад захидал бичиж болно шүү. Би заавал хариу захиа бичнэ гэж Даша түүний өөдөөс аль болох аятайхнаар харж хэлэхэд Бессонов толгойгоо гэдийлгэчхээд нэг л ёозгүй инээнэ. 

	Бессонов гашуун юм балгачихсан юм шиг болж ярвайснаа, — их баярлалаа, би чинь цаас бэх хоёроос уйдчихсан хүн шүү. Ер нь Дарья Дмитриевна та чинь нэг бодлын ариун шүтээн шиг нэг бодлын балчир тэнэг амьтан шиг хүн байна... Та чинь намайг амьдаар минь тамлах гэж илгээсэн эрлэгийн элч байгаа юм даа мэдэв үү? гэв. 

	Тэгээд Бессонов зайлж холдъё гэтэл хөлөө даахгүй байгаа юм шиг байв. Даша, нэгэнт цөмийг нь мэдсэн боловч нэг л зэвүүн санагдах учир толгойгоо унжуулан уйтгартай зогсоно. Бессонов, Дашагийн гудайж байгаа хүзүү, цагаан платьены задгай захны цаанаас цухуйж байгаа эмнэг зөөлөн хөхий нь хараад

	— Энэ чинь ёстой үхэл дээ гэж боджээ. Тэгээд:

	— Энэрэнгүй сэтгэлтэй байж үзээрэй гэж энгийн намуун дуугаар хүний дүртэй хэлэв. Даша толгойгоо ч дээш таталгүй за, за, тийм гэж шивгэнээд модны дундуур одов. Түүний цайвар үстэй толгойг Бессонов сүүлийн удаа сэлгүүцэгчдийн дундаас олж харахад Даша эргэж огт харсангүй. Бессонов гараараа мод тулж хуруугаараа ногоон холтос самардаж зогсоход нь алтан дэлхий ч холдон зайлах шиг санагдана. 

	
XXVI

	Хүлэрт дарагдсан эзгүй хоосон балчиг намгийн дээрээс бүдэг дугуй сар өнгийнө. Орхиж зайлчихсан сувгуудаас манан суунаглаж харагдана. Энд тэндгүй модны ёзоор ёрдойж, хаа нэг газар намхан саглагар нарс мод харлан харагдана. Чийгтэйхэн бөгөөд нам гүм байв. Нарийхан шургааган гүүрээр хүн эмнэлгийн морь тэрэг нэг нэгээрээ аяархан цувна. Фронтын шугам гурван модны хэртэй сэрвийн харагдах ойн тэнд ойрхон байвч тэндээс ер чимээ анир эс сонстоно. 

	Нэг тэргэн дээр Бессонов морины хөлс, дайр үнэртсэн нэмнээ нөмөрч түрүүлгээ харан хэвтэнэ. Наран шингэмэгц шөнө бүр түүний бүх бие халуу татаж, эрүү ам нь дагжганаж, ам нь хатаж, янз бүрийн хөнгөн хуудмаг, тод саруул бодол, оюун ухаанд нь оргилон ордог байв. Ингэж нүсэр хүнд бие нь хачин гэгч хөлөрдөг байсныг тэр өөрөө мэддэг байжээ. 

	Алексей Алексеевич нэмнээг эрүүндээ хүртэл татаж хучаад бүрхэгдүү хачин тэнгэр өөд хараад сарны гэрэл бүрхэг тэнгэр бас өлгий мэт бүүвэйлж байгаа морь тэрэг чинь ертөнц дээр аялах миний зам дуусах нь энэ дээ. Ингэж үе галав өнгөрөөд бас л скифчүүдийн тэрэгний бул чахрах цаг дахин ирнэ дээ. Харин Петербург хот жигдэлсэн сайхан барилга, байшин, гэрэл гэгээ болсон дулаан танхим дотор эгшиглэж байсан хөгжим, намиран сэвэлзэж сэтгэл булаасан театрын хөшиг, сэтгэл булаам цас манарсан шөнө, өдөн жинтүү дээр тэлж тавьсан хүүхдүүдийн гар, бас өөдөөс минь хараад суунагласан шуналт хар нүд нь сэтгэл хөдлөм сайхан байдаг ч... Нэр төртэй мандаж сэтгэл санаа хөдөлж байсан минь ч... Ажлын өрөөний бүдэг гэрэл маань ч, баярлан лугшиж байсан зүрх минь ч, шүлгийн үг ундран орж ирэхэд сэтгэл бахтай байсан минь ч... Балжин гарам цэцэг малгайдаа хадсан бүсгүй үүдний нь өрөөний нь гэрэл дотроос ажлын бүдэг өрөө рүү, амьдралд нь ухасхийж орж ирсэн явдал ч... Энэ цөм зүүд бил ээ... Энэ цөм, зүүд шиг юм хойно доо... Аанай тэрэг донсолж л яваа... Хажууд нь саравчтай малгайгаа духдуулж дарсан тариачин эр дагаж явна. Энэ тариачин эр хоёр мянган жил ингэж тэрэг дагасан ажээ... За өнөөх хэмжээ хязгааргүй цаг хугацаа маань энэ үүл бүрхсэн бүрхэг тэнгэрт харагдаж байна... Харанхуй манан шиг үе галавын цаанаас сүүдэр нүүгэлтэн ирж байна. Тэрэгний бул чахран гэрэлтэж, дэлхий дээгүүр хар зам татуулан хайвганан тэнэнэ. Тэнгэрт тулсан хар утаа манарч түймэр ноцож, бүдэг манан дотроос пийшингийн яндан ёрдойж байгаа тэр газарт ч тэрэгний бул чахарч л байна. Тэгээд улам ч хүчтэй чахран хүржигнэж бүх биеийг донсолгон чичрүүлсэн чимээ огторгуйд хадна... 

	Гэнэт тэрэг зогсов. Бүдэг шөнийн тэнгэрт хангинатал хадсан дуу чимээний хажуугаар хөтөч нарын айж сандарсан дуу дуулдана. Бессоновыг өндийж харахад сарны гэрэлд арзайж сарзайсан урт өлгүүр шиг юм модны оройгоос доохнуур хөвж харагдана. Тэгээд мотор хүржигнэн эргэж гялав хийхэд түүний өсгийнөөс нарийхан цагаас цэнхэр гэрэл гарч намаг, модны орвон, унасан, хэвтээ зулзаган гачуурыг гэрэлтүүлснээ яг засмал зам, морь тэрэгний дээр зогсож гэрэлтүүлнэ. 

	Моторын дуу хүнгэнэж байхад хажуугаар нь оч үсрэх мэт сулхан дуу тачигнана... Тэргэн дээрээс хүмүүс гарч гүйлдэв. Хүн эмнэлгийн хоёр дугуйтай тэрэг намаг руу орж онхолдов... Тэгтэл Бессоновоос зуун алхмын зайтай засмал зам дээр нүд гялбам гэрэл гарч морь, тэрэг хоёр нь бөөн хар юм болж агаарт хөөрөх шиг болов. Асар их утаа манаран оргилж дуу чимээ, салхи нүргээнээрээ бүх ачаа хөсгийг авч чулуудав. Хударгаа чиргүүлсэн морьд намаг руу харайлган орж хүмүүс хойноос нь гүйлдэнэ. Бессоновын сууж явсан тэргийг угз татан замын хажуугийн суваг руу онхолдуулахад Алексей Алексеевичийн ар нуруунд хүнд шуудайтай юм цохиж, сүрлээр дарчхав. 

	 

	 

	Цеппелин хэмээх нисдэг онгоц хоёр дахь бөмбөгөө чулуудаад моторын дуу холдон холдсоор буцав. Тэгэхэд Бессонов уухилан шуухитнаж, дарчихсан ачаа бараа дороос арай чармайн мултарч сүрлээ онгичин гарч хувцас хунараа сэгсрээд засмал дээр гарч ирэв. Зам дээр тоноггүй хэдэн тэрэг онхолдчихсон хэвтэнэ. Тэрэгний гуяа чиргүүлсэн нэг морь намагт хошуугаа шаачхаад тэгж заяасан юм шиг хойд хөлөөр таталдаж хэвтэнэ. 

	Бессонов нүүр, толгойгоо барьж үзэхэд чихний нь тэнд нялцгай нойтон байв. Тэгээд шалбархайгаа алчуураар дарж аваад засмал даган мод руу гэлдрэв. Айж сандарсандаа бас ойчсоноосоо болоод хөл нь чичрээд болохгүй болохоор хэд алхалснаа аргагүй бөөн барсгар сайр дээр суухад хүрэв. Коньяк архи уух гэтэл дашмагтай архи нь замын хажуугийн суваг дотор ачаа барааны хамт үлджээ. Тэгээд Бессонов халааснаасаа ганс чүдэнзээ арай чамай гаргаж тамхиа болгож татвал тамхины утаа гашуу оргиж зэвүүн байхад халуурч байснаа сая санаад тусгүй юм болох нь, юу боловч тэр модны зах хүрье, тэнд манай батарей бий гэж ярьж байсан шүү гэж бодов. Бессонов босож явах гэтэл хөл таг мэдээгүй болж модон хөл шиг хөшчихөөд гэдэсний нь доор дөнгөн данган хөдөлнө. Тэгэхлээр Бессонов дахин газар сууж хөлөө үрж, жийж хөдөлгөөд чимхэж үзтэл өвдөх шиг болохоор дахин босож явав. 

	Одоо сар нэгэнт дээр хөөрч, хоосон намаг дундуур зам мушгиралдахад хэмжээ хязгааргүй урт юм шиг санагдана. Бессонов сүвээгээ тулаад, найган ганхаж, пүү хэртэй хүнд гутлаа арай чүү чирч явахдаа:

	— “Тэрэгний мөөр дээгүүр чинь гараагүй цагт гэлдрэн гэлдэрч л бай... Шүлэг бичиж гэнэн хонгор хүүхнүүдийн тархи толгойг эргүүлж байсан биз... чамайг аваад чулуудчихаа юу... ойчих хүртлээ наран шингэх зүг явж л бай... Гайгүй эсэргүүцэж болно шүү... Орилж чарлаад эсэргүүцэл дээ... Бүр муухай улиад үз л дээ...” гэж ганцаар ярьж явав. 

	Бессонов гэнэт эргэж харна. Засмал зам дээрээс нэг саарал юм сүүдгэнэн бууж харагдав... Ар нуруу руу нь хүйт даах шиг болов. Бессонов тачигнатал инээж, авцалдаагүй дэмий юм ярьж дахиад замын голоор явав... Тэгээд бас нэг сэмхэн эргэж харахад яг араас нь тавиад алхам газар банхгар том толгойтой зүүлгэр нохой дагаж явна. 

	— Чөтгөр бүү мэд, энэ чинь юу болж байна даа гэж Бессонов ам дотроо хэлээд улам хурдан алхалж дахин гэдрэг эргэж харваас өнөө нохой нь бүр тав болчихсон байв. Тэд саарал өнгөтэй хавтгай гувчин бөгстэй бөгөөд Бессоновын араас шиншлэн бөөнөөрөө дагаж явна. Бессонов тэднийг чулуудаж. 

	— Муу золигуудыг даа! Зайл мондиуд минь! гэв. 

	Араатнууд чив чимээгүй намаг руу дүрсхийн зайлав. Бессонов чулуу түүж аваад байн байн зогсож тэднийг чулуудна. Тэгснээ цаашаа исгэрэн, — Эй эй гэж орилж явав. Араатнууд засмал зам өөд гарч ирээд дахин Бессоновын араас цувран дагана. 

	Замын хоёр талаар намхан ургасан гацуур мод үргэлжилж эхлэв. Замын нэг нугалаа дээр түүний өмнө яваа хүний дүр харагдав. Тэр хүн зогсож эргэж харснаа аяархан явсаар гацуур модны сүүдэрт нуугдав. Бессонов:

	— Ээ чөтгөр! гэж шивнэн хэлснээ бас өнөөх модны сүүдэрт орж зүрхнийхээ цохилтыг намдуулах гэж оролдов. Өнөөх араатнууд бас л зогсож түрүүчийнх нь урьд хоёр хөл дээрээ хоншоороо тавьж хэвтэв. Өмнө нь байгаа хүн үл хөдөлнө. Сарны наана хальс мэт харагдагч цагаан үүлийг Бессонов тов тодорхой харж байв:

	Гэнэт мөчир гишгэгдэж тас хийв. Өнөөх хүн маань мөчир гишгэсэн биз. Бессонов замын тэг гол дээр хурдан гарч ирээд гараа тас атгаж алхлав. Тэгээд өнөөх хүнээ сая олж харваас тэр нь өндөр тохигор биетэй, шинель нэлбийтэл нөмөрчихсөн нэг цэрэг байв. Түүний сахалгүй гонзгой нүүр нь үхчихсэн юм шиг үнсэн саарал мөртөө бас амаа ангайж зогсоно. Бессонов:

	— Хүүе чи аль хорооных вэ? гэж хашхирав. 

	— Хоёрдугаар батарейнх

	— Алив намайг батарей хүргээд аль хө гэв. 

	Өнөөх цэрэг маань Бессоновыг хачин суунагласан болхи харцаар харж хөдлөлгүй дуугүй зогсож байснаа зүүн тийшээ харж:

	— Тэр цаадуул чинь ямар амьтад вэ? гэв Бессонов тэсэж ядаад, — Ноход гэж хариулав. 

	— Ээ бишээ. Нохой ийм байхгүй. 

	— Алив нааш ир, намайг хүргээд аль, өнөөх цэрэг маань, — үгүй, би явахгүй гэж аяархан хэлэв. 

	— Гайгүй л дээ. Намайг хүргээд аль. Би халуурч байгаа хүн. Чамд мөнгө өгөмз. 

	Тэгэхэд цэрэг маань бүр ч ширүүсэж, — Би тийшээ явахгүй. Би оргосон хүн гэв. 

	— Хар тэнэг минь чамайг бариад авчина шүү дээ. 

	— Тэгж мэдэх юм шүү. 

	Бессонов эргэж харваас араатнууд алга болсон байв. Тэд магад зулзаган гацуур луу далд ороо биз. 

	— Батарей хүртэл хол байна уу?

	Өнөөх цэрэг хариу дуугарсангүй. Тэгэхэд нь Бессонов явах гэж эргэтэл цэрэг, түүний бугалгаас бахиар барьсан юм шиг чанга шүүрч авав. 

	— Үгүй та тийшээ бүү яв. 

	— Гар тавь хө. 

	— Тавихгүй дээ! гэж гарыг нь барьсан чигээрээ цэрэг маань гацуур модны дээгүүр өөр тийшээ харж байгаад, — Би гурван өдөр юм амсаагүй... Тээсхэн суваг дотор зүүрмэглэж байтал ирж яваа чимээ сонсогдлоо шүү... За анги маань ирж яваа юм байх гэж бодлоо. Тэгээд хэвтэж л байлаа. Тэд дайсан чинь үй түмээрээ хөлөө олчихсон засмалаар тууж байна. Яасан хачин юм бэ? Би сувгаас толгойгоо цухуйлгаж хартал өнөөдүүл чинь үхсэн хүүрийн цагаан нөмрөг өмсчихсөн зах хязгаар нь харагдахгүй, үүл шиг хөвөлзөж явна гэв. 

	— Чи чинь юу донгосож байна вэ? гэж Бессонов хашхирангуут гараа угз татаж авав. 

	— Би үнэн юм ярьж байна, харин монди минь, чи үнэмшээрэй!.. 

	Бессонов гараа угз татаж аваад хөвөн шиг бамбалзаж байгаа хөлөөрөө гүймээр аяглав. Цэрэг бас л араас нь уухилан амьсгаадаж мундаг гутлаа пат пат дэвслэн гүйж ирээд дал мөрнөөс нь базаж авахад, Бессонов хүзүү толгойгоо хоёр гараараа дарж ойчив. Цэрэг маань Бессонов дээр лаглайтлаа дарж, шуухинан амьсгаадаж чанга хатуу хуруугаа багалзуурт нь шигтгэж аваад таг базаж зуурчхав. 

	— Аа чи чинь ийм амьтан байсан юм бий хө гэж цэрэг шүдээ зууж хэлнэ. Тэгж байтал дарагдсан хүний бүх бие чичгэнэж таталдсаны дараа гулдайн суларч, нялцайчих шиг болоход цэрэг гараа салгаж өндийгөөд малгайгаа авч эд бад хийсэн юмаа эргэж ч харахгүй замаар явав. Тэгснээ хөл нь ороолдож, толгой нь гулжганаж байснаа замын хажуугийн суваг руу хөлөө унжуулан суув. 

	— Одоо яах бил ээ, хаачих ч бил ээ?, — Май, намайг үхэл авбал аваг, май цусал гэж аман дотроо бувтнав. 

	
XXVII

	Иван Ильич Телегин хорих лагериас оргох гэж байгаад баригдаж ганцаараа цайзад хоригдох болжээ. Энэ цайзад хоригдож байхдаа дахин оргох гэж цонхны сараалж төмрийг дөчин хоёр өдөр шувт хуурайджээ. Гэтэл зуны дунд сар гэнэт бүх цайзыг ар тийш татах болсон тул Телегинийг хэрэг өдүүлж давхар баалуулсан хүн хэмээн үзэж “Өмхий нүх” гэдэгт оруулжээ. Энэ тун аймаар, уйтгартай газар байв. Нэгэн цэлгэр том хонхор дотор хүлэр намаг болсон талбайд эргэн тойрон өргөстэй төмөр торон хашаан дотор дөрвөн урт саравч байдаг ажээ. Тэртээ толгодын бэлд ёрдойж байгаа туйпуу яндангуудын тэндээс зэвэрчихсэн зам төмөртэй нарийн төмөр зам гараад намаг дээгүүр явсаар саравчнуудын хажууханд байгаа сэтэрхийд тулж, очсон байв. 

	Энэ бол өнгөрсөн жилүүдийн ажлын байр бөгөөд тэнд цусан чацга, гэдэсний хижгээр таван мянга гаруй Орос цэрэг хиарсан юм. Хүрэн шаргал хөндийн нөгөө талаас Карпатын уулс ягааран сэрвийж ёрдойлцон харагдана. Саравчны хойд талд тэртээ алс тоо томшгүй нарсан загалмай намаг дээр хатгасан харагдана. Халуун өдөр намгийн хорт хий хөөрч, тэр талыг бүрхэж, соно дүнгэнэн, бүдэг улаан нар төөнөж энэ өөдгүй газрыг улам муутгадаг байжээ. 

	Энд дэг дэглэм хатуу ширүүн дөнгөж, гол зогоох, төдий хооллодог учраас хоригдлын тэн хагас нь усан түүхий, ходоод, дотрын өвчин, халуун ханиад болоод бэрсүүт балланаар өвджээ. Гэлээ ч гэсэн лагерийнхан нэлээд урам зоригтой байжээ. Яагаад гэвэл Брусилов, ширүүн тулалдсаар урагшаа ахиж, Францынхан Шампан болоод Вердены дэргэд Германыг цохисон, бас Туркчүүд бага Азийг дайснаас цэвэрлэж дууссан тул дайн дуусах цаг одоо ёстой нэг ойртсон юм шиг санагддаг байжээ. 

	Гэтэл зун өнгөрч намрын хур орж эхлэв. Брусилов, Краковыг ч Львовыг ч авч чадсангүй, Францын фронт дээр цуст байлдаан ч таг зогсож, холбоотон хэлэлцээтэн маань шархаа долоож хэвтэнэ. Дайны эцсийг ирэх намар хүртэл хойшлуулсан нь илэрхий болов. 

	Тэгэхлээр “Өмхий нүхнийхэн цөхөрч ядна. Телегинтэй нэг дор ханзан дээр хэвтдэг нөхөр Вискобойников гэнэт сахал самбайгаа хусахгүй, нүүрээ ч угаахгүй болж, юм ч дуугарахгүй хураагаагүй ханзан дээрээ өдөржин хэвтдэг болжээ. Заримдаа өндийж ирээд их л зэвүүцсэн янзтай биеэ мааждаг байв. Түүний бие дээр ягаан цахлай гарснаа дахин алга болдог байв. Тэр нь нэгэн шөнө Иван Ильчийг сэрээж бүдэг дуугаар ийн асуув:

	— Телегин, чи эхнэртэй юү? 

	— Үгүй. 

	— Миний эхнэр, охин хоёр Тверьт байдаг юм. Чи тэдэнтэй минь уулзаарай, мэдэв үү! 

	— За боль, унтаач. 

	— Нөхөр минь, би нэг мөсөн унтана шүү. 

	Өглөөгүүр бүртгэж байхад Вискобойников дуугарсангүй. Түүнийг бие засах газарт нарийхан олсон бүсээр дүүжилж үхсэний нь олов. Саравчныхан цөм үймэлдэн хоригдлууд шалан дээр. хэвтэж байгаа өөд болоочийн биеийг тойрч шавааралдана. Их тарчилж хачин болчихсон нүүрийг нь дэнлүүгээр гэрэлтүүлнэ. Хүү татчихсан цамцны цаанаас цухуйж байгаа хэнхдэг дээр нь маажиж самардсан сорви харагдана. Дэнлүүний гэрэл заваан бүдэг тул хүүр лүү тонгойж байгаа амьд хүмүүсийн нүүр царай ч хавдаж, шаргалтсан муухай харагдана. Тэдний нэг болох дэд хурандаа Мельшин гэгч саравчны харанхуй дотор эргэн ороод:

	— Нөхөд минь, ингээд дуугүй байх шив дээ гэж чанга хашхирав. 

	Өнөөх шавж байсан хүмүүс бас ханз дээр хэвтээ байгаа хүмүүс нижигнэтэл шуугилдав. Хаалга гэнэт нээгдэж лагерийн комендант Австри офицер орж ирэхэд шавааралдсан улс ярагдаж түүнийг үхсэн хүний дэргэд очмогц:

	— Дуугүй өнгөрөөхгүй дээ! 

	— Хүнийг бүр тамласан байна! 

	— Эдний дэглэм ийм байдаг юм гэнэ! 

	— Би амьдаараа бээж байна! 

	— Бид чинь цөлөгдөгсөд ч биш шүү. 

	— Муу хар мондиудыг арай л багадуулсан юм... гэж чанга дуугаралдав. 

	Комендант өлмий дээрээ өндийж ирээд:

	— Бүү дуугар! Оросын гахайнууд! Бүгдээрээ байр байрандаа гэж хашхирав. 

	— Юу... Наадах чинь юу гэнэ ээ хө?! 

	— Бид оросын гахайнууд юм уу?! 

	Тэр даруй штабын албаны ахмад Жуков гэдэг орооцолдсон сахалтай, тэвхийсэн чийрэг эр комендант руу шахалдсаар гарч ирээд; богинохон баацгар хуруугаа Австрийн офицерын хамарт тулгаж аваачаад хэнгэнэсэн дуугаар ийн хэлэв. 

	— Май, чи миний салаавч тавихыг үзсэн үү? Муу гөлөг минь ийм юм үзсэн үү? гэв. Тэгээд сэгсгэр толгойгоо далжийлгаж ирээд комендантын дал мөрнөөс барьж, түүнийг оволзтол сэгсэрч байснаа унагаачхаад мордож авав. 

	Орос офицерууд ноцолдож байгаа хоёр хүнийг харж битүү тойрон дуугүй зогсоно. Гэтэл банзан шалан дээгүүр пад пад хийтэл гүйж яваа цэргүүдийн хөлийн чимээ гарахад комендант маань: “Туслаарай!” гэж хашхирна. Тэгэхлээр Телегин нөхөд өө гэдрэг түлхэн: “Яаж байгаа чинь энэ вэ, наадах чинь алчих нь!” гээд Жуковыг тэвэрч аваад Австри хүнээс холдуулав. “Та чинь ёстой золиг доо!” гэж Телегин герман хэлээр комендантад хэлэв. Жуков их амьсгаадаж, “Алив намайг тавиач дээ. Гахай ямар байдгийг би үзүүлээд өгье” гэж аяархан хэлнэ. Гэвч комендант нэгэнт босож, үнгэгдсэн малгайгаа хэлтгий дарж, Жуков, Телегин, Мельшин нар болоод бас ойр зогсоо хэдэн хүнийг нүдэлж байгаа бололтой хялав хийж харснаа ёвруулаа тачигнуулан саравчнаас гарч одов. Төдхөн хаалгыг нь түшиж манаа зогсоожээ. 

	Энэ өглөө тооллого ч явуулсангүй цан хэнгэрэгч цохисонгүй, царс модны үрээр чанасан цай ч өгсөнгүй. Бага үдийн алдад хэдэн цэрэг дамнуурга авчирч Вискобойниковын хүүрийг гаргаад хаалга дахин түгжив. Хоригдлууд ханзан дээгүүр тараад ихэнх нь хэвтэнэ. Саравч дотор чимээ анир татарч үймээн гаргаж хүн алах гэлээ гээд л цэргийн шүүхэд шилжүүлнэ биз гэж мэдсэн юм шиг нам гүм байв. 

	Харин Иван Ильич энэ өглөө мөн л урьдын нэгэн адил даруй жил илүү мөрдөж байгаа тогтоосон журмаараа нэгийг нь ч алдалгүй дагаж гүйцэтгэв. Өглөөний зургаан цагт хувин дүүрэн булингартай усаар биеэ норгож арчаад, булчингаа зангиран шажигнаж байгааг ажин байж зуун нэг дахин хөдлөх гимнастик хийж хувцаслаж сахлаа хусаад, өнөө өглөө кофе өгөөгүй болохоор өлөн элгээрээ герман хэлний дүрэм барьж суув. 

	Олзлогдон байхад хамгийн бэрх зүйл бол бие махбодоо зөв авч байх явдал байв. Ихэнх хүмүүс үүнийг давж чадахгүй зарим нь зүгээр байснаа гэнэт нүүр амаа оодож, нүднийхээ аягыг хөөдөж будаад л өдөржин шивэр авир гэлцэж залуурхаж явна. Зарим нь нөхдөөсөө зожгирч, нүүр гараа ч угаахгүй, ор дэрээ ч хураахгүй навтас завтас доогуур шургаж хэвтэнэ. Зарим нь ч хараал зүхэл тавьж, хавьтсан амьтанд элдэв хангай юм чалчиж байгаад адаг сүүлд нь солиорч донгосоход нь эмнэлэгт явуулдаг байжээ. 

	Эрс хатуу л байвал эдгээр аюулаас аврагдах ганц зам байжээ. Олзонд байхдаа Телегин үг цөөнтэй болж, булчин шөрмөс болсон бие нь баахан шуугдаж, хөнгөн гавшгай хөдөлгөөнтэй, нүд нь хүйтэн ширүүн харцтай болж, харин гуньхрах буюу шийдэх цаг тохиолдоход харц нь аймаар болдог болжээ. 

	Телегин өчигдөр орой хуулж авсан герман үгсээ урьд урьдынхаас улам илүү хичээнгүйлэн давтаад, Шпильгагены зохиосон үнгэгдэж ноорчихсон ботийг дэлгэж суув. Жуков түүний хажууд ирж ханзан дээр суув. Иван Ильич түүнийг анзаарах ч үгүй аман дотроо уншиж байв. Жуков нэг санаа алдсанаа ийн хэлнэ. 

	— Иван Ильич ээ, шүүхийн хурал дээр би галзуурсан хүн гэж хэлдэг юм бил үү. 

	Телегин түүн рүү бушуухан харахад Жуковын, хавтгай том хамартай, буржгар сахалтай, ороолдож даахирчихсан сахал дундаас харагдаж байгаа зөөлөн, бүлээн уруултай сайхан санаа төгөлдөр нүүр, гэмшсэн янзтай газар ширтэж, цайвар сормуус нь зогсоо жолоогүй жирмэлзэж байв. 

	— Юу юуны тухгүй тэр золиг шиг салаавч тавьчихсан юм даа. Одоо тэгээд өөрөө яах гэж тэгснээ ч мэдэхгүй болоод байна. Иван Ильич минь миний буруу гэдгийг би ч мэдэж байна... Өт шиг үсчиж байгаад нөхдөө хөөдчих шиг байна... За тийм ч учраас солиотой хүн гэж хэлэхээр шийдээд байна... Та зөвшөөрч байна уу? гэв. 

	Иван Ильич номынхоо хуудсан завсар хуруугаа хавчуулж атгаад, — Жуков чи сонсож бай. Ер нь биднээс хэдэн хүнийг буудах нь ч буудна шүү дээ... Та ч үүнийг мэдэж байгаа биз?

	— Тийм ээ, мэдэлгүй яах вэ. 

	— Тэгвэл шүүхийн хурал дээр тэгж тэнэглэсний хэрэггүй биз... Гэвч та юу гэж бодож байна?

	— Тийм нь ч тийм л дээ. 

	— Ер бидний хэн нь ч таныг зэмлээгүй байна. Харин тэр муу Австрийн намалдгийг нээлээ гээд үрэгдэхэд харамсалтай байна. 

	— Иван Ильич минь нөхдөө хөөдчихөөд байхад надад өөрт минь ямар олигтой байх бил ээ! Муусайн мондиуд албал намайг ганцаарыг минь л алаасай гэж Жуков сагсгар толгойгоо сэгсэрнэ. 

	Жуков тиймэрхүү юм их ярьсан боловч Телегин сонсолгүй Шпильгагены номыг уншиж сууснаа босоод суниахад булчин мах нь зангиран шажигнана. Яг ингэж байхад гадаа хаалга тасхийтэл нээгдэж жадтай буу барьсан дөрвөн цэрэг орж ирээд хаалганы хоёр талд зогсоод бууны замаг тачигнуулан цэнэглэв. Хойноос нь өрөөсөн нүдээ дарж боочихсон өөдгүй царайтай бага дарга орж ирээд саравч доторхыг эргэн тойрон харснаа ёозгүй зэрлэг дуугаар;

	— Штабын албаны ахмад Жуков, дэд хурандаа Мельшин, дэслэгч Иванов, дэслэгч Убейко, бага дэслэгч Телегин... гэж дуудав. 

	Нэр гарсан хүмүүс ойртож очив. Бага дарга тэднийг дэс дараалан сайтар ажиж, цэргүүд тойрч аваад саравчнаас гаргаж комендантын жижигхэн банзан байшин өөд туув. Тэр байшингийн өмнө саяхан ирсэн цэргийн авто машин зогсож байв. Өргөстэй төмөр торон хашааны аман дээр тавьсан мөн өргөстэй төмөр чагтан хаалгыг нээсэн байв. Хар эрээн судалтай шовгорын дэргэд манаач хөшөө шиг хөдлөхгүй зогсоно. Авто машин дотор залуурынхаа дэргэд нүд нь хавдаж цэлхэрчихсэн хүүхэд шиг залуухан жолооч суудлаа гэдрэг налаад сууж байв. Телегин хажуудаа яваа Мельшинийг тохойгоороо сэм ёворч аваад, 

	— Машин жолоодож чаддаг уу? гэв. 

	— Чадна, тэгээд юу гээв?

	— Дуугүй бай! 

	Тэднийг комендантын байшинд тууж оруулав. Ягаан өнгөтэй уудаг цаасаар бүтээсэн нарсан ширээний цаана сая ирсэн австрийн гурван ахлах офицер сууж байв. Сахлаа хөхөртөл хусчихсан бөгөөд бамбагар махлаг хацар дээрээ бүдэг бүдэг толботой нэг офицер янжуур савсуулна. Тэр офицер тэднийг орж ирэхэд тэд харах ч үгүй үс болчихсон том хуруугаа салаавчилж ширээн дээр тавьчхаад, янжуурын утаанд нүд нь анивалзаж, зах нь хүзүүндээ шигдэж орчоод хэнэг ч үгүй сууж байв. “Энэ нөхөр ч бүр шийдчих ээ шив дээ” гэж Телегин бодов. Өөр нэгэн шүүгч нь гялайж гялцайтал угачихсан цөөн атираатай, өтгөн цагаан сахалтай, уйтгартай янзын гонзгор нүүртэй туранхай өвгөн байв. Түүний хөмсөг нэг нүдний монокль хэмээх шил нь дэрвийтэл сөхөгдөж хэрэгтэн бүрийг анхааралтай харна. Хүчтэй шилний цаанаас том харагдаж байгаа орог нүдээрээ Телегинийг тогтоон харав. Түүний нүд нь тунгалаг ухаалаг бөгөөд эелдэг санагдаж сахал нь сэрвэлзэж байв. 

	“За бүр ч өнгөрчээ” гэж бодоод Иван Ильич өмнөө яст мэлхийн хуягаар хийсэн хүрээтэй саравч, жирийтэл юм бичсэн ам цаас тавьж суугаа гурав дахь шүүгчийг харав. Энэ нь пагдгар намхан боловч подхийсэн, шороон шаргал царайтай, зарааны үс шиг хатуу үстэй, банш шиг дэлбэн том чихтэй хүн байв. Энэ ч дээ бүтэлгүй зарцын нэг байх аа гэж лавтайя мэдэгдэж байв. 

	Тэгээд хэрэгтнүүдийг ширээний өмнө жагсааж гүйцсэний дараа тэр шүүгч төгрөг саравчаа зүүж аваад чорчгор алгаараа бичигтэй цаасыг илж гэнэт хиймэл шар шүдээ ярзайлган ялын төлөвлөгөө уншиж гарав. 

	Ширээний нэг өнцөгт нь хохирсон комендант маань амаа жимийж, хөмсгөө атируулан сууна. Телегин ялын төлөвлөгөөнд гарч байгаа үг үсгийг ойлгох гэж хэчнээн чармайвч түүний бодол санаа нь ер болж өгөхгүй яаралтай түргэн өөр юм бодно. 

	“... Амиа хорлож үхсэн хүний хүүрийг саравчинд оруулж ирэхэд хэдэн орос хүн түүнийг далимдуулан лагерийн захиргаанд захирагдахгүй гэсэн ил эсэргүүцэл гаргаж санаагаа нөхдөдөө харуулж хараалын болоод бусниулан өдөөх үг яриа хашхиралдаж, гараа зангидан зүхэж байжээ. Тэгээд ч дэд хурандаа Мельшинийн гарт нээсэн тонгорог байсан байна...” гэж уншина. 

	Өнөөх хүүхэд шиг жолооч маань хуруугаараа хамраа ухаж байснаа, гэдрэг суудлаа налж хажуулдаад өргөн том саравчтай малгайгаа дух руугаа дарж байгааг нь Иван Ильич цонхоор харав. Бас хөх нөмрөг нөмөрсөн хоёр намхан цэрэг авто машины дэргэд ирээд зогсож шохоорхон харж байснаа нэг нь машины дугуйг барьж үзээд хоёул эргэж явав. Яндангаас нь утаа баагьсан халуун тогоо хашаа руу орж ирээд хуарангийн зүг явахад өнөө цэргүүд тэр зүг залхуу нь хүрсэн янзтай гэлдэрнэ. Жолооч маань толгойгоо ч өргөдөггүй, эргэж ч хардаггүй унтчихаа биз. Телегин хүлээж ядахдаа уруулаа хазаж, яллагч хяхнасан дуугаар уншихыг дахин чагнав;

	“... Дээр дурдсан штабын албаны ахмад Жуков ноён комендантын амийг санаатайгаар хорлох бодлого тавихдаа эхлээд таван хуруугаа атгаж харуулахад, эрхий хуруу нь долоовор хуруу, дунд хуруу хоёрын завсраар цухуйж байсан байна. Ийм ой гутам муухай загнасан явдал бол манай эзэн хааны цэргийн ёслолын хувцасны нэр төрийг гутаах гэсэн бодолтой ажээ...”. 

	Энэ үгийг хэлмэгц комендант суудлаасаа босож, нүүр царайг нь бүдэг толбо бүрхэж барайснаа тэр шүүгч нарт ойлгогдож өгөхгүй байгаа штабын албаны ахмадын хурууны тухай тодорхой тайлбарлаж өгөв. Жуков өөрөө герман хэл муу мэддэг учраас аль байдгаараа хичээн сонсож, ганц хоёр үг нэмэх гэж оролдож нөхөд рүүгээ гэмшсэн янзтай аятайхан харж инээмсэглэнэ. Тэгээд тэсэж ядан:

	— Ноён хурандаа илтгэхийг минь соёрхоно уу. Би үүнд чинь “— Яагаад биднийг ингэж байгаа юм бэ? Яагаад вэ?” гэж хэлсэн юм... Тэгээд германаар юу гэж хэлдгийг нь мэдэхгүй болохоор ухаандаа хуруугаа үүнд үзүүлсэн юм шүү дээ гэв. 

	— Жуков, дуугүй бай гэж Иван Ильич хөмхийгөө зууж хэлэв. 

	Шүүхийн хурлын дарга харандаагаараа ширээ тоншино. Яллагч маань тогтоолоо үргэлжлэн уншина. 

	Тэгээд Жуков, Комендантыг хэрхэн хаанаас нь барьж аваад “түрүүлэг нь харуулж унагаагаад амийг нь хорлох гэж эрхий хуруугаараа төвөнхийг нь шахаж” байсныг тоочин үзүүлээд хурандаа ялын төлөвлөгөөний хамгийн жигдүүтэй зүйлийг уншиж эхлэв. “Оросууд нэг нэгнийхээ хашхиралдан түлхэлцэж гэмт хэрэг өдүүлж байгаа хүнээ улам өдөөж байгаа байна. Гэтэл цэргүүд гүйлдэн ирж яваа чимээ сонсмогц нэг нь тухайлбал бага дэслэгч Иоганн Телегин гэмт хэрэг өдүүлж байгаа Жуковыг салгасан байна. Ийнхүү ноён комендант үхдэгийн даваан дээр амь гарсан байна” гэлээ. Яллагч яг энд хүрээд уншихаа азнасхийж шавай нь ханасан янзтай инээмсэглэв. “Гэтэл яг энэ үед суудлын доод тушаалтан хүрэлцэн ирсэн тул бага дэслэгч Телегин хөөрхий тэр комендантад зөвхөн “өөдгүй новш” гэж хэлж амжжээ. 

	Дараа нь Телегиний үйлдсэн хэргийг сүр далайлган даамжруулах зорилгоор: “хоёр удаа оргож босох гэсэн хүн” гэж тогтоолд оруулсан байв. Тэр хурандаа Телегин, Жуков ба тонгорог гялалзуулж хүний амь хорлох хэргийг лавшруулж байсан гэж Мельшин нарыг шууд яллана. Ялыг улам хүндрүүлэхийн тулд Иванов, Убейков нарыг “ухаан жолоогүй загнаж байсан” гэж дурджээ. 

	Ялын төлөвлөгөөг уншиж дууссаны дараа комендант үнэндээ ийм байсан юм гэж баталж хэлэв. Тэгээд цэргүүдийг байцаахад түрүүчийн гурав нь үнэхээр буруутай юм, харин сүүлийн хоёрын тухай юу ч мэдэхгүй гэж хэлэв. Хурлын дарга чөрчгөр туранхай гараа үрж байгаад нэгэнт гэмийг нь нотлох гэрч баримтгүй учраас Иванов, Убейко нарыг яллах явдлаас чөлөөлбөл таарна гэв. Өнөөх баргар офицер маань янжуураа уруулдаа тултал татаж дуусаад бас толгойгоо дохив. Яллагч баахан тээнэгэлзэж байснаа бас зөвшөөрөв. Тэгэхэд тууж ирсэн цэргүүдийн хоёр нь буугаа мулталж авав. “За нөхөд минь салахын ёс гүйцэтгэе” гэж Телегин хэлэв. Иванов үг дуугүй толгойгоо ганзагалан уйтгарлана, Убейко бас л дув дуугүй айж сүрдсэн янзтай Иван Ильич өөд харна. Тэр хоёрыг тууж гаргахад хурлын дарга хэрэгтэн нарт үг хэлэх зөвшөөрөл олгов. 

	— Үймээн гарах лагерийн комендантын амийг хорлох гэсэн хэргээ та зөвшөөрч байна уу? гэж хурлын дарга Телегинээс асуув. 

	— Үгүй. 

	— Тэгвэл та энэ талаар юу хэлэх хүсэлтэй байна?

	— Надад оногдуулж байгаа ял чинь эхнээсээ аваад адгаа хүртлээ худал болжээ гэв. 

	Комендант уурлан шатаж босон харайж дахин тайлбарлах гэтэл хурлын дарга түүнийг суу гэж загнав. 

	— Тэгээд та саяныхаа хэлсэн өчиг дээр нэмэх юм байна уу? гэж хурлын дарга асуухад. 

	— Үгүйсэн бил ээ гэж Телегин хэлэв. Телегин ширээний өмнөөс зайлж Жуков өөд уйтгартайгаар нүд салгалгүй ширтэнэ. Жуков шуухинан царайгаа улайлгаж байсаар Телегиний өчгийг үг үсэг алдалгүй давтаж өчив. Мельшин ч бас нэгэн адил өчжээ. Хурлын дарга хэрэгтнүүдийн өчгийг сонсож гүйцээд эцэж алжаасан янзтай нүдээ анив. Шүүгч нар арай чуу өндийж зэрэглээ тасалгаа руу ороход тэдний сүүлд явсан баргар офицер уруулдаа тултал татсан янжуураа хаалганы хажуу руу нулимж бахтай нь аргагүй суниав. 

	— Би ч орохтой зэрэг за мануусыг буудах нь дээ гэж мэдсэн юм даа гэж Телегин хэлээд, — Алив надад аяга ус өгөөч гэж харгалзагчид хэлэв. 

	Харгалзагч цэрэг, буугаа барьсаар бушуухан ширээний өмнө очиж шилэн сав дотроос булингартай ус аягалж байхад Иван Ильич, Мельшиний чихэнд яаран ийн хэлэв:

	— Биднийг тууж гаргахад машины моторыг асааж үзээрэй. 

	— Мэдлээ. 

	Минут өнгөрмөгц шүүгч нар сөөрөг ирээд хуучин байраа эзлэв. Хурлын дарга ганц нүдний хавчаар шилээ яаралгүй мулталж аваад сэмхэн чичирч байгаа ам цаасыг нүдэндээ тулгаж товч тогтоол уншиж өгөв. Тэр тогтоолоор Телегин, Жуков, Мельшин гуравт буудан алах ял оногдуулжээ. 

	Энэ үгийг хэлэхэд хэдийгээр Иван Ильич тулгах ялаа дурдсаар мэдэж байсан боловч зүрхний нь цусыг юүлэх шиг болов. Жуков тэр даруй толгойгоо ганзагалав. Бие чийрэг, өргөн тэлгэр цээжтэй, харцагын шонхор шиг хамартай Мельшин уруулаа удаан долоож байв. 

	Хурлын дарга эцэж чилсэн нүдээ арчиж байснаа алгаараа таглаж тод тодорхой боловч намуухнаар ийн хэлэв: — Оноосон ялыг даруй гүйцэтгэхийг ноён комендантад даалгана гэв. 

	Шүүгч нар босов. Харин комендант зэвхий ногоон царай гаргаж тарайж жаалхан суузнаснаа бас босоод ёслолын цэвэрхэн хувцсаа дугтарч засаад дэндүү чанга дуугаар үлдсэн хоёр цэргээ командалж хэрэгтнүүдийг гаргах тушаал өгөв. Нарийхан давчуу хаалга дээр очоод Телегин өөрөө үлдэж Мельшинийг урьтаж гаргав. Мельшин сүйд майд болж тэвчих аргагүй болсон юм шиг дүр үзүүлсэн харгалзагч цэргийн гараас атгаж аваад зангирсан хоолойгоор:

	— Алив явъя гайгүй шүү дээ, одоо нэг жаалхан явъя гэдэс өвдөөд бүр яах ч аргагүй боллоо... гэв. 

	Цэрэг маань Мельшинийг гайхан ширтэж гэдрэг зууралдсаар ийм санамсаргүй тохиолдлыг яах бил ээ гэсэн юм шиг гэдрэг харж байв. Гэвч Мельшин түүнийг аль хэдий авто машины өмнө чирч аваачаад үнэхээр аргагүй болсон дүр үзүүлэн, янцаглан уйлагнаж чичрэн салгалсан гараа хувцасныхаа товчинд ч хүргэж, машины манивилд ч хүргэж байв. Харгалзагчийн нүдийг харахад тэр нэг бодлын өрөвдсөн юм шиг, нэг бодлын эвгүйцсэн юм шиг байв. 

	— Гэдэс өвдөө юү, за суу, бушуул, бушуул! гэж ууртай хэлэв. 

	Гэтэл Мельшин гэнэт машины манивилийг огцом хүчтэй эргүүлэв. Цэрэг маань айн сандарч түүнийг болиулах гэж тээж зууралдав. Хүүхэд шиг жолооч сэрээд бачимдсан дуугаар нэг юм хашхирч машинаас гарч зугтав. Тэгээд хэдхэн секундийн дотор тэд эд бад хийж дуусгав. Телегин нөгөө нэг харгалзагчийн ойр байж Мельшиний хийж байгаа юмыг сэм харж байв. Гэнэт мотор пад пад хийж дуугарахад түүний аясыг алдалгүй даган Телегиний зүрх цохилов. 

	Телегин хажуудаа байсан харгалзагчийг бэлхүүсээр нь тэвэрч аваад, — Хүүе Жуков, бууг нь барьж байгаарай гээд өнөөх цэргээ сарвайтал өргөж байгаад хар байдгаараа газар чулуудаж хэдхэн харайж Мельшин бууг нь булаах гэж ноцолдож байгаад машины дэргэд очив. Тэгээд Иван Ильич гүйдэл дундаа өнөөх цэргийн шилэн хүзүү рүү өгчилгөхөд тэр нам гэж газар сөгдөв. Мельшин машины жолоонд ухасхийн хүрч залгуурыг гишгэв. Энэ үед винтов барьсаар машинд сууж байгаа Жуков, бас хана дагаж гэтсээр ухасхийн комендантын байшинд орж байгаа өнөөх хүүхэд шиг жолооч бас цонхоор цухуйж байгаа ганц нүдний шилтэй хачин болчихсон гонзгой царай, гар буу атгаж гадаа гарч ирсэн комендантыг Иван Ильич цөм тодорхой харж амжжээ... Буу пас пас дуугарав. “Цөм оносонгүй шүн шүн гэж хажуугаар өнгөрнө». Харин авто машины дугуй хүлэрт наалдчихсан юм шиг санагджээ. Гэтэл араа нь хангинатлаа эргэлдэж машин ухасхийн хөдлөв. Телегин савхин суудлын түшиг давж цаад руу нь оров. Өмнөөс нь салхи улам хүчтэй үлээж манааны эрээн суудалт шовгор дөхөж очиход манаа нь тэдний өмнөөс шагайж байв. 

	Буу ч пас гэлээ! Манааны хажуугаар авто машин хуй салхи шиг шүнгэнэж өнгөрөв. Тэдний хойноос цэргүүд гүйлдэж, зарим нь сөгдөн пас! Пас! Пас! хийтэл буудна. Жуков эргэж хараад тэднийг гараа зангидан занаж байв. Гэвч өнөө муусайн хар саравчнууд бага болж, улам намдан намдсаар нэг тохой тойроход бүх лагерь далд оров. Төмөр утасны мод, бут бургас, чулуун дээр бичсэн тоо өмнөөс нь тосон ирж гялалзан зөрж өнгөрнө. 

	Мельшин сая эргэж харахад түүний дух, нүд, хацар нь цус болсон үзэгдэх бөгөөд тэр нь:

	— Чигээрээ явах уу? гэж Телегинд хашхиран хэлэв. 

	— Чигээрээ яв, жижиг гүүрээр гараад баруун тийшээ ороож уул өөд гар гэв. 

	
XXVIII

	Намрын салхитай үдэш Карпатын уулс уйтгартай бөгөөд эл хуль харагдана. Чулууг нь ил гартал хурын ус мөлчийтөл угачихсан мушгиралдсан замаар өгсүүлсээр даваан дээр гарч ирэхэд тэдгээр оргосон хүмүүсийн сэтгэл түгшүүртэй бөгөөд аягүй байв. Нэгэн цавчим хадны ирмэг дээр гурав дөрвөн нарс ганхана. Манан татсан тэртээ доор бараг үл үзэгдэх битүү ой бүгт шуугина. Харин бүр цаана хавцлын ёроолд ширүүн урсгалт уулын горхи, чулуу шаржигнуулан шаагина. 

	Нарс модны дундуур тэртээ хол байгаа модноос өөр юу ч үгүй сэрвээнүүдийн цаана тугалган хөх тэнгэрт нар жаргаж байгаа харагдана. Тэдний байгаа энэ орой дээр салхи их хүчтэй, харин нэг зоргоороо үлээх тул авто машины бүрхгийг далбаганатал хийсгэнэ. 

	Оросын хүмүүс чимээ аниргүй сууж байв. Телегин газрын зураг дэлгэж харна. Мельшин машины залуурыг тохойлдон нар шингэх зүг харна. Түүний толгойг муусайн даавуу шаавуугаар ороожээ. 

	— Машинаа яах бил ээ? Бензин дууслаа гэж тэр аяархан асуув. 

	— Аа энэ машиныг зүгээр орхиж болохгүй шүү гэж Телегин хариулав. 

	— Үүнийг хавцал руу залчихвал таарна гэж Мельшин хэлээд буун харайж газар дэвслэн чилээгээ гаргаж, Жуковыг дал мөрнөөс нь шүүрэн авч— Ээ, ахмадаа нойрсох цаг бий, Ирээд байна! гэв. 

	Жуков нүдээ ч нээлгүй бууж ирээд бүдэрч чулуу сандайлан суув. Телегин машин дотроос шүүгч нарын савхин цув бас “Өмхий нүхэнд” очсон хойноо үдийн хоол дээрээ зооглог гэсэн хоол хүнстэй авдар гаргаж ирэв. Хоол хүнсийг нь халаасандаа хуваан дүүргэж аваад машинаа шаврын хаалтаас нь түлхэж хавцал руу өнхрүүлж орхив. 

	Ээ хонгор минь их тус болсон юм сан, за яах вэ, алив түлхээрэй! гэж Мельшин хэлэв. 

	Эхлээд урд хоёр дугуй нь хавцал руу дэнжийж байснаа гуулиар эмжсэн арьсан бүрээстэй тоос дарсан урт саарал машин амьд амьтан шиг хойш сууж хазайж ирснээ хайр чулуу, зомгол золтсын хамт тэр доошоо начигнан ойчив. Тэгээд хадны нэг ирмэг дээр тусч жаалхан тогтож байснаа нэг эргэж аваад чулуу, төмрийн өөдөс үсчүүлэн улам эрч орж горхи руу дүнгэнэн оров. Тэгэхэд манан татсан хавцлаар цуурай татан замхрав. 

	Оргодлууд мод руу мурийж ороод замын хажуу барьж явав. Бараг дуугүй хааяа шивнэлдэнэ. Бүр харанхуй болжээ. Толгой дээгүүр нарс мод сүртэй шуугих нь алс холын хүрхрээ мэт сонсогдоно. 

	Телегин байн байн засмал зам дээр гарч километрийн шонгийн тоог үздэг байна. Цэргийн харуул байж мэдэх вий гэсэн нэг газрыг холуур тойрч хэд хэдэн гуу жалга туулж, харанхуйд унанги мод, уулын гол горхи гэтэлсээр байгаад хамаг хувцас хунараа урж, гар хөлөө шалбалж зулбайтлаа норж, бүхэл шөнөжин явжээ. Өглөөгүүр нэг машины чимээ дуулдахад замын хажуугийн суваг дотор нуугдаж хэвтэж машин дэргэдүүрх нь өнгөрч, дотор нь яваа хүмүүсийн яриа сонстож бил ээ. 

	Тэгээд өглөө болоход оргодлууд ойн доторх бөглүү жалганд орж нэгэн горхины дэргэд амрах болжээ. Хоолоо идэцгээгээд дашмагтай коньякийг бараг дуустал уув. Машин дотроос олсон зэвтэй тонгоргоор сахал хусаж өгнө үү гэж Жуков гуйв. Тэгээд сахлыг нь хуссаны хойно тэр маань хүүхэд шиг хөөрхөн эрүүтэй, уруул нь бамбайсан амьтан харагдахад Телегин, Мельшин хоёр түүнийг зааж их инээв. Жуков баярлан хөөрч турхиран сүйд болохдоо тэр маань зүгээр согтсон ажээ. Түүнийг навчаар хучиж унтуулав. Тэгээд Телегин, Мельшин хоёр ногоон дээр газрын зургаа дэлгэж байгаад нэг нэг жижигхэн дэлгэрэнгүй зураг үйлдэж авав. Тэд маргааш өдөр хоёр салж Жуков, Мельшин хоёр Румын улс руу, Телегин ганцаараа Галиц руу явахаар шийдсэн ажээ. Хуучин том зургаа газар булаад навч цуглуулж овоолоод түүний дотор шургаж унтацгаав. 

	Гүүр хамгаалж байгаа манаа буугаа тулж засмал замын ирмэг дээр жалгын тэртээ зогсоно. Түүний ойр хавь бөглүү модон дотор анир чимээгүй бөгөөд нэг хур далавчаараа зулзаган гацуурын мөчрийг шүргэн модны цооронхойд ниснэ, бас хаа нэг газар хүрхрээ нэгэн жигд дуугаран унана. Манаа баахан тэгсхийж байснаа буугаа мөрлөж далд оров. 

	Иван Ильичийг сэрж харахад бүр шөнө болсон тул хөдлөхгүй сарвайсан хар мөчрийн дундуур одод гялалзана. Тэгээд өчигдрийн юмыг бодож эхэлтэл шүүхийн хурал дээр мөн оргон зайлж байх үед санаа сэтгэл хөдөлсөн нь тун аягүй санагдахаар бушуухан тэр тухай бодохоо болив. 

	— Иван Ильич гуай та унтахгүй байна уу? гэж Мельшин зөөлөн дуугаар асуув. 

	— Үгүй, аль эрт сэрсэн гээч, Босоорой, Жуковыг сэрээ гэв. 

	Тэгээд цагийн дараагаар Иван Ильич ганцаараа харанхуйд зурайж байгаа замын хажуугаар алхаж байв. 

	
XXIX

	Арав дахь хоног дээрээ Телегин фронт орчмын зурвас газар хүрэв. Энэ завсар дандаа шөнө явж, өдөр болмогц модон дотор орж, харин нам бэл, газраар явахдаа айл хунараас холхон унтаж байжээ. Ногооны газраас түүхий ногоо аваад түүнийгээ л идэж гол зогоож байв. 

	Тэр нэгэн шөнө хүйтэн бороо орж байхлаар нь засмал замаар өрнө зүг яваа дүүрэн шархадсан хүн гэр зуурын эд хогшил ачсан тэрэгнүүдийг дагаж хүүхэд нялхас, ваадан шаадантай юм барьсан эхнэр хүүхэд, хөгшин хөвөө амьтны дотор орж хутгалдан явав. Өмнөөс нь цэргийн ачаа хөсөг, цэргийн ангиуд дорно зүг явна. Арван дөрөв, арван таван он өнгөрч, арван зургаан он шувтарч байхад мөн л аанай эвдэрсэн замаар яваа хөсөг, тэрэгний дугуй чахралдан шатсан тосгоны цөхөрсөн хүн ард дуулгавартай хэрэн тэнэж байна шүү дээ гэж бодоход айдас хүрэм хачин санагдана. Одоо өөр юм юу байна вэ? гэвэл цэргийн асар том агт морьд арай чүү хөлөө зөөж, цэргүүд жижиг жолдор болж ноорч салмарсан бөгөөд орох оронгүй оочих шааргүй болсон хүмүүс үг яриа ч үгүй, яавал яаг гэсэн юм шиг болжээ. Харин доогуур хөвөх хар үүлсийг ширүүн салхи зогсоо жолоогүй тууж байгаа тэртээ дорно зүгт аанай л хүн хүнээ алж байгаа хэвээр боловч хараахан бие биеэ хядаж бараагүй л байв. 

	Нэг шавар шалбаагтай хонхорт үерлэсэн жижиг гол дээгүүр тавьсан гүүрэн дээр хөсөг тэрэг, хүн амьтан шавааралдаж байв. Тэнд дугуй нажигнаж, ташуур шилбүүр тачигнаж, командлан хашхиралдаж, тоо томшгүй дэнлүү яралзан хөдөлж гэрэл нь гүүрний шонгийн дундуур улаанаар эргэлдэн шуугьж байгаа булингартай усан дээр тусна. 

	Иван Ильич засмал замын хажуу руу халтиран байж гүүрний дэргэд очвоос түүгээр цэргийн ачаа хөсөг гарч байгаа болохоор дугуй нэг өдрөөс наана цаад талд гарах аргагүй санагдана. 

	Морьд гүүрээр гарахдаа гэдрэг уллаж нойтон банзанд туурайгаа шигтгэн ачаагаа онхолдуулах шахаж байв. Гүүрийн амсар дээр цув нь дэрвэлзэж хийсэж дэнлүү барьсан нэг морьтой хүн зогсоод сөөнгө хоолойгоор юм хашхирав. Түүний дэргэд нэг өвгөн ирээд малгайгаа сөхөж ёслонгуут юм асуух шиг болов. Морьтой хүн маань үг хариулахын оронд төмөр дэнлүүгээр хөгшний улаан нүүр лүү буулгахад хөгшин, тэрэгний дугуй доогуур унав. 

	Гүүрний цаад үзүүр харанхуйд эс харагдавч тэнд улалзаж байгаа галыг бодоход хэдэн мянган дүрвэгчид байгаа янзтай. Ачаа хөсөг аяархан цувж л байв. Иван Ильич нэг тэргэнд наалдаад зогсож байв. Тэр тэргэн дээр үс нь нүд рүүгээ буучихсан нэг туранхай хүүхэн хөнжил нөмөрч сууна. Тэр хүүхэн нэг гартаа тортой шувуу, өнөө гартаа жолоогоо барина. Гэнэт ачаа хөсөг таг зогсов. Өнөөх хүүхэн их л айсан янзтай эргэж харна. Гүүрийн нөгөө талд шуугиан шагшаан ихдэж, дэнлүү улам хурдан хөдөлнө. Нэг л юм болж дээ. Адуу гэнэт тачигнатал янцгааж нэг хүн Польш хэлээр “Амиа бодоцгоо!” гэж унжруулан хашхирав. Тэр даруй буун дуу тачигнав. Морьд үргэн бусгаж, тэрэг тачигнаж эхнэр хүүхдүүд орилолдон бархирав. 

	Тээр баруунтай ганц нэг гал улалзахад өмнөөс нь тосон буудах чимээ сонсогдов. Иван Ильич юу болж байгааг нь харах гэж дугуй дээр гарч зогсов. Голын дагуу нэл буудалцаж байгаа юм шиг санагдахад зүрх нь алхаар нүдэж байгаа юм шиг пал пал хийж байв. Өнөө тор барьсан хүүхэн тэрэгнээсээ бууж байгаад банзлаараа өлгөгдөж унаад “Ээ, бурхан минь авраарай!” гэж баргил бүдүүн хоолойгоор хашхирч тортой шувуу нь замын хажуу руу өнхрөв. 

	Ачаатай тэрэгнүүд дахин тачигнаж гүүрээр давхив. “Дрр, дрр!” гэж чанга хашхиралдана. Тэгээд нэг том ачаатай тэрэг гүүрний ирмэг өөд хазайж ирснээ, хашлага дээгүүр давж голд унахыг Иван Ильич харжээ. Тэгэхлээр Иван Ильич дугуй дээрээс үсрэн бууж, газар хаялсан баглаа, ваадантай юман дээгүүр харайсаар хөсөг гүйцэж нэг тэргэн дээр тохож ойчив. Тэр даруй болсон талхны үнэр хамрыг нь сэт цохих мэт болоход Иван Ильич брезент доогуур гараа шургуулж бөөн талх хугалж аваад өлссөндөө хахан цацаж идэж гарав. 

	Буудалцан сандарч байх зуур тэрэг гүүрний нөгөө талд арай чүү гарчээ. Иван Ильич тэрэгнээс бууж дүрвэгчдийн тэрэг бараан дундуур зүсэн, тал газар гараад замын хажуугаар цаашаа явав. Харанхуй дунд халти мулт сонссон ганц хоёр үг яриаг чагнаваас дайсны (оросын) хайгуулыг буудсан байв. Тэгэхлээр фронтын шугам энэ газраас аваад мод хэртэй байх нь ээ гэж Иван Ильич боджээ. 

	Шуурга, бороо сөрж явахад хэцүү байсан учраас Иван Ильич хэдэн удаа түр зогсож амьсгаагаа дарав. Өвдөг нь сөхөрчих гээд, нүүр нь шатах шахан, нүд нь улайж хавджээ. Тэгж явсаар Иван Ильич сувгийн амсрын нэг товгор дээр гарч толгойгоо тэврэн суухад шилэн хүзүү рүү нь борооны хүйтэн ус дусаж, бүх бие нь өвдөнө. Ингэж байтал хаа нэг газар, газар цөмрөх шиг болж их нүргээн сонстов. Минут хэр болсны дараа дахин тийм чимээ дуулдав. Иван Ильич толгойгоо өргөж чагнахад тэр их нүргээний дундуур уурлан архирах мэт чимээ нэг ихсэж, нэг намжиж байгааг олж сонсов. Энэ чимээ Иван Ильичийн явж байгаа зүгээс биш, харин баахан зүгээр бүр өөр талаас дуулдана. 

	Тэгэхлээр Иван Ильич сувгийн нөгөө этгээдэд гарч сууваас намхан сарзгар үүл төмөрлөг бүүдгэр тэнгэрийн хаяа өөд шуугдан хөөрч байгааг илт үзэв. Энэ нь үүр цайж байгаа юм санжээ. Энэ бол дорно зүг бөгөөд тэнд Орос орон байх ажээ. 

	Иван Ильич босож бүсээ чангалаад, шавар дээгүүр халтиран гулсаж, тэр зүгийг чиглэн саяхан хадсан нойтон газар, суваг шуудуу, дутуу дарагдсан ноднин жилийн окоп дээгүүр явав. 

	Үүр манхайтал цайж гүйцсэний дараа тэр талын цаана өнөөх л засмал замаар дүүрэн ачаа тэрэг, хүн амьтан багширтлаа цувж байгаа харагдахад Иван Ильич эргэн тойрныг харж зогсов. Хажуутай нь тэх дундуураа хуга буучихсан асар том модон доор нэг цагаан суварга байна. Суваргын хаалгыг мулт татаж авсан бөгөөд бөмбөгөр дээвэр дээр, газарт хатсан навч дүүрэн харагдана. 

	Иван Ильич энд бүрэнхий болтол хүлээх гэж шийдээд суварга дотор орж хөвд ургаж ногоорчихсон шал дээр хэвтэв. Навчны зөөлөн сайхан үнэр толгойг нь аяндаа мансууруулна. Алсад тэрэгний дугуй тачигнан, шилбүүр тас нясхийх чимээ гарч байв. Энэ чимээ тун аятайхан мэт болж байснаа гэнэт тасарч нүдэн дээр нь хуруугаараа дарсан юм шиг болов. Нойронд дарагдан манарч байх зуур нэг амьд толбо сүүдэгнэх мэт зүүдлэх аягласнаа зүүдэлж ч өгсөнгүй. Их ядарсан учир Иван Ильич хүнгэнэтэл хурхирч улам бөх унтана. Тэгж байтал өнөөх толбо сандаргаж, нойр нь сэр сэрсээр дахин алсад тэрэгний дугуй тачигнаж эхлэв. Иван Ильич санаа алдаж өндийн суув. 

	Өтгөн хар үүл хөшилдөж, нар жаргах тийшээ хэвийж, тугалган хөх үүлний чийгтэй ёроолоор нарны гэрэл цацран гийгүүлж байгаа нь хаалгаар харагдав. 

	Иван Ильич суваргаас гарахад босгын хажууд чулуун довжоо сандайлан өвдөг дээрээ хүүхэд тавьсан залуу хүүхэн сууж байв. Тэр нь шавар шавхай болсон цагаан морин цамц өмссөн бөгөөд нэг гараараа шанаагаа тулан, нөгөө гараа хүүхдийнхээ эрээн манцуй дээр тавьжээ. Иван Ильичийг гарч ирэхэд, хүүхэн толгойгоо аяархан өргөж өөдөөс нь харна. Харц нь тунгалаг мөртөө айдас хүрмээр, уйлж бүлцийсэн нүүрэнд нь инээмсэглэх мэт дүр илэрч байв. 

	— Хүү маань үхчихлээ! гэж намуун дуугаар хэлээд дахин нүүрээ таглав. Телегин тонгойж толгойг нь илэхэд хүүхэн хэнгэнэтэл санаа алдав. 

	— Алив хоёулаа явж үзье. Би наадахыг чинь өргөөд явъя гэж Телегин аргадангуй хэлэв. 

	— Би хаашаа ч явах бил ээ дээ? Сайн санаатан пан ноён минь өөрөө л яв даа гэв. 

	Иван Ильич минут хэртэй зогссоноо малгайгаа духдуулсхийж дараад зайлж одов. Яг энэ үед суваргын цаанаас нойтон заваан нөмрөгтэй сахал самбайгаа ургуулчихсан, орог хөх царайтай австрийн хээрийн хоёр цагдаа давхиулан гарч ирэв. Тэд Телегиний хажуугаар өнгөрөхдөө мориныхоо амыг татасхийж түүнийг ажиж байснаа түрүүнд яваа нь сөөнгө дуугаар:

	— Алив хө ойрт! гэв. 

	Иван Ильичийг ойртож очиход цагдаа нойргүйдэж, нар салхинд улайчихсан хар нүдээрээ түүнийг анхааралтай ширтэж байснаа гэнэт нүд нь дүрэлзэж биш болон:

	— Орос байна! гэж хашхиран заамдаж авав. Иван Ильич хөдөлсөн ч үгүй зүгээр жуумалзан инээмсэглэнэ. 

	Телегинийг нэг саравчинд хийж түгжив... Бүр шөнө болжээ. Их бууны дуу тов тод дуулдана. Саравчны завсраар харахад наран жаргах зүгт бүдэг туяа татаж харагдав. Иван Ильич өчигдөр тэргэн дээрээс авсан талхаа идэж дуусаад гарчихмаар газар юу байна гэж үзэж явснаа боосон өвсөнд тээглэж унаад эвшээж хэвтэв. Шөнө дундаас хойшхон бүр ойрхон их буу дүнгэнэж эхэлсэн учраас унтаж чадсангүй. Саравчны завсраар их бууны гал маналзаж байгаа харагдана. Иван Ильич босож чагнахад буун дуу улам улам ойртож, саравчны хана чичирч байснаа гэнэт бүр хажууд нь хурдан буу тачигнаж эхлэв. 

	Байлдаан бүр ойртсон нь илэрхий ажээ. Гадаа бачимдсан дуу гарч машин пачигнана. Олон хүний хөл үймээн болж байв. Нэг хүнд биетэй хүн саравчны хана руу мөргөж унах шиг болтол, харин хананы гадна тал руу хайргаар чулуудах мэт болж байгааг Иван Ильич сая олж мэдээд даруй газар хэвтэв.. 

	Харин тэр муу саравч дотор ч дарийн үнэр ханхалж байв. Зогсоо жолоогүй буудаж байгааг бодвол оросууд маш хурдан давшин яваа бололтой. Гэвч тархи толгой эргүүлэн буудалцаан асар их удсангүй самрын яс хага гишгэх мэт болж гар бөмбөг дэлбэрнэ. Иван Ильич босон харайж хана даган гүйж, нээрээ намайг салгаж авна гэж үү? гэж хөөрхөн горьдож байв. Тэгж байтал сөөнгө чанга дуугаар хашхиралдан, хүн малын хөл пачигнаж гарав. Тэр даруй буудалцах чимээ тасрав. Асар удаан үргэлжлэх мэт санагдсан нэг хувь хэртэй хугацаанд нэг зөөлөн юм руу лүглийтэл буулгаж мэс хангинах чимээ л сонсогдож байв. Дараа нь айж сандарсан дуугаар: “Ээ Рус, рус бууж өгье!..” гэж хэлж байв. 

	Иван Ильич хаалганаас нь баахан сэтэлж түүгээр харваас толгойгоо хоёр гараараа тэврэн гүйлцэж яваа хүмүүсийн дүрс харагдана. Баруун талаас морьт цэргүүд арсайлдан давхиж ирээд тэр гүйлдэж яваа хүмүүсийн дунд зүсэн орж хутгалдав. Гурван явган хүн уг саравчны зүг зайлж гүйхэд тэдний хойноос дал мөр дээр нь далбагар юүдэн хийссэн нэг морьтой хүн нэхэн ухасхийв. Унасан морь нь асар том араатан шиг аахилан хойд хоёр хөл дээрээ сарвалзан босов. Тэр хүн алмай согтуу юм шиг амаа байдгаар нь ангайна. Тэгээд морь нь урагшаа буухад унасан хүн сэлмээрээ шув хийтэл буулгахад сэлмийн ир нь гүн зоогдож эмтрэв. 

	Намайг суллаад өгөө ч дээ! гэж Телегин муухай хашхиран хаалга нүдэж байв. Өнөөх хүн мориныхоо амыг татна:

	— Хэн орилоод байна? гэв. 

	— Оросын олзлогдсон офицер байна! 

	— Одоохон— гэнгүүт сэлмээ хойшлуулаад хаалганы түгжээг сугалав. Иван Ильич гарч ирэхэд өнөөх зэрлэг дивизийн офицер маань инээмсэглэн ингэж уулздаг юм байжээ! гэж хэлэв. 

	Иван Ильич сайтар ажиглан харав. 

	— Танихгүй байна шүү. 

	— Сергей Сергеевич Сапожков байхгүй юү дээ гээд чанга тачигнатал инээж, — Ингэнэ гэж санаагүй биз дээ?... Ээ чөтгөр, дайн гэж мөн сонин юм даа гэв. 

	
XXX

	Москвад хүрэх сүүлийн цаг болж байхад галт тэрэг эзгүй орхисон зуслангийн байшингуудын хажуугаар уянгалан дуугарсаар өнгөрөхөд түүний цайвар утаа мөөгний үнэр ханхлан, улайж шарласан намрын хус, улиас, модны навчинд хөшилдөн суунаглаж үлдэнэ. Заримдаа бүр төмөр замын суурь шороо руу агч модны баргар хавтгай мөчир санжганаж үзэгдэнэ. Навч нь гүвэгдэж сэрсийчсэн бургаасны чөлөөгөөр цэцгийн мандал, цонхны нь хавтсыг хаачсан зуслангийн байшингийн довжоо, зам дээр унасан навчинд ус гялтганан харагдана. 

	Нэг хоорондын буудлын хажуугаар галт тэрэг шүнгэнэн өнгөрөхөд буудал дотор байгаа баглаатай юм үүрсэн хоёр цэрэг галт тэрэгний цонх руу тоомсоргүй харж зогсоно. Эрээн дөрвөлжин хээтэй пальто өмссөн уйтгартай, ганцаардсан янзтай нэг хүүхэн вандан дээр сууж шүхрийн ишээр тавцангийн нойтон банзан дээр хээ зурж байгаа харагдана. Тэгээд замын нэг нугалаа дээр ойн цаанаас модон самбар дээр лонх зурж: “Шустова хэмээх зүйрлэшгүй сайхан дарс” гэж бичсэн харагдана. Ой мод өнгөрмөгц замын хоёр талаар цайвар ногоон байцай ярайж, гарцын эрээн хаалтын хажууд эр хүний оодгор нэхий дээл өмссөн хүүхэн сүрэл ачсан тэрэгтэй гэдрэг цахадсан мориныхоо жолооноос зуурч зогсоно. Алс тэртээ зургар нарийхан үүлний доогуур цамхгуудын хурц гозгор орой болоод хотын дунд Авралт Христос сүмийн алтан дээвэр асар өндөр цухуйж харагдана. 

	Телегин вагоны цонхны дэргэд сууж есдүгээр сарын навчис үжсэн мөөгний үнэр, хаа нэг газар түлж байгаа сүрлийн үнэрийг өглөөний жавар түүний хамарт авчирч өгсний нь таалан үнэртэж байв. 

	Телегин хүлээж барагддаггүй энэ нэг цаг өнгөрөх зуур хоёр жилийн турш туулж өнгөрүүлсэн зовлонт зам одоо нэгэнт ард үлдэж дууслаа даа гэж бодно. Иван Ильич яг хоёр цаг хагас болоход тэр нэгэн хаалганы хонхны товчийг дарна даа гэж боджээ. Тэр хаалгыг цайвар царс модоор хийсэн бөгөөд дээд талдаа хоёр цонхтой байв. Ер нь үхсэн ч энэ хаалгыг олно гэж боддог байжээ. 

	Ногооны хашаа өнгөрмөгц хотын захын шавар, шавхай наалдчихсан жижиг байшингууд, хайр чулуу эв хавгүй дэвсэж хүнд ачаатай тэрэг таржигнасан гудамжнууд, гудамжны тэхий дунд хүртэл мөчрөө тэлсэн хөгшин далдуу мод тарьсан хашаа хүрээ, эрээн тарлан зарлал, тачигнаж яваа галт тэргийг ч, вагоны цонхны цаана суугаа Иван Ильичийг ч анзааралгүй аар саар ажлынхаа хойноос хөөцөлдөж яваа хүмүүс, замын хоёр талаар жирэлзэн өнгөрнө. Гудамжны тэр цаана тоглоомын юм шиг жижиг трамвай хурдалж яваа харагдана. Байшингийн цаанаас сүмийн дээвэр цухалзаж галт тэрэгний дугуй сум зөрлөг дээр таг яг нүдэж байв. Уйтгарт удаан хоёр жил өнгөрсний хойно одоо л Москвагийн галт тэрэгний буудлын банзан довжоо жирэлзэн харагдах нь энэ дээ. Цагаан хормогч зүүсэн тоомсоргүй цэвэрхэн өвгөд вагонд орж ирэв. Иван Ильич юу магад гэсэн юм шиг толгойгоо цонхоор лав гаргаж харна. Мөн тэнэг хэрэг ээ ирнэ гэдгээ урьдаас мэдэгдээгүй шүү дээ. 

	Иван Ильич, галт тэрэгний буудлын үүдэнд гарч ирээд тавин алхмын хэртэй байгаа талбай дээр хөлсний морь тэрэг ярайн зэрэглэн зогсож байгааг хараад тэссэнгүй инээд алдав. Морь тэрэгчид гишгүүр дээрээ зогсож бээлийтэй гараараа даллан:

	— Би явъя! Би явъя! Би явъя! гэж хашхиралдана. 

	— Эрхэм ээ, хар мориор явах уу! 

	— Агсам морь хөллөсөн бөмбөгөн дугуйтай тэргээр явахгүй юу! 

	Жолоог нь хантайрсан морьд турхиран газар цавчилж янцгаалдана. Бүх талбай дүүрэн шуугиан шагшаан болов. Тэгээд л жаахан байвал өнөө олон хөлсний тэрэг цөм галт тэрэгний буудал руу дайрах бол уу гэмээр санагдана. 

	Телегин нарийхан суудалтай маш цүүзгэр дөрвөн дугуйтай тэргэн дээр гарч суув. Улаан цайрам мөртөө цэвэрхэн царайтай гавшгай эр эелдэг зөөлөн нь аргагүй очих газрын хаягийг лавлаж аваад дэгжин дүр үзүүлэн сондгой сууж сул тавьсан жолоогоо зүүн гартаа атгаж морио хар байдгаар нь хатируулахад гудамжны хайр чулуун шалан дээгүүр хийлсэн дугуй нь үсчиж гарав. 

	— Эрхэм байлдаанаас харьж явна уу?

	— Үгүй, олзлогдож байгаад оргож гарлаа. 

	— Өө тийм үү? За тэнд ямар шүү байна даа? Идэх юм гэж байдаггүй юм гэнэ бил үү? Хүүе чавганц аа, зайлаарай. Үндэсний баатар... Тэндээс их олон хүн оргож байна гэдэг. Ээ даазар минь зайлаач... Аа муу золиг. Иван Трифоныч гуайг таних уу?

	— Хэн гэнэ ээ?

	— Разгуляй гудамжинд цэмбэ худалддаг юм. Өчигдөр миний тэргээр явахдаа уйлж байна бил ээ. Үгүй мөн сонин юм шүү. Бараа таваар зөөсөөр байгаад хагартлаа баяжиж мөнгөө хааш нь хийхээ мэдэхээ больсон юм. Гэтэл авгай нь нэг муу Польшийг дагаж явчхаад гурав хонож байна гэнэ. Энэ хэргийн тухай биднийг морь тэрэгчид Москвагаар зарласан. Одоо Иван Трифоныч маань гадаа ч гарах аргагүй болоо биз. Үгүй мөн сайн дээрэмдээ биз... 

	Хэдийгээр сээхгэр өндөр азарга тэртэй тэргүй аймаар сүржин хамраа сэртгэнүүлэн салхи мэт давхиж байсан боловч Иван Ильич, — Хонгор минь бушуулаач гэв. 

	— За эрхэм ээ, ирлээ. Хоёрдугаар хаалга шүү. Вася! дрр гэж морио зогсоов. 

	Онцгой цагаан байшингийн зургаан цонхонд татсан цэвэрхэн торон хээ хөдлөх ч үгүй нам тайван байгааг хурдан гэгч харсаар Иван Ильич хаалганы хажууд үсрэн буув. Харин хаалга нь сийлбэр хээ, арслангийн толгойтой хуучин хаалга, цахилгаан хонх биш, ердийн татдаг хонхтой байв. Иван Ильич хэдэн секунд хэртэй гараа хонхонд хүргэх зориг хүрэлгүй, зүрх нь аажим боловч хатгах мэт цохилон зогсов. “Үнэндээ гэхэд гэртээ хүнгүй ч байгаа юм бил үү, эсвэл намайг хүлээж авах ч үгүй байж мэдэх юм шүү” гэж бодсоноо Иван Ильич зэс бариулаас угзарч орхив. Тэртээ цаана хонх дуугарав. “Хүн байхгүй байлгүй дээ” гэж бодтол төдхөн эмэгтэй хүний хурдан алхаа дуулдав. Иван Ильич сандарсан янзтай эргэж хартал өнөөх хөлсний тэрэгчин залуу нүдээ хөгжилтэй ирмэж байв. Дараа нь хаалганы түгжээ гинж хангинаж, хаалга онгойход аягач хүүхний цоохор нүүр шагайв. 

	Телегин ханиангуутаа: — Энд Дарья Дмитриевна Булавина суудаг уу? гэж асуув. 

	— Гэртээ байна, гэртээ байна гэж цоохор бүсгүй уянгалуулан хэлээд эзэн авхай ч гэртээ байна, дүү авхай нь ч гэртээ байна, морилон орооч гэв. 

	Иван Ильич үстэй дээлийн нь үнэр ханхалсан сагс тавиатай шилэн туургатай гонхон дотуур зүүдэлсэн юм шиг сэм явсаар ороход аягач хүүхэн баруун талын хар хулдаасаар бүрсэн хоёрдугаар хаалгыг нээж бүүдгэр гэрэлтэй жижигхэн үүдний өрөөнд ороход тэнд эмэгтэй хүмүүсийн пальто өлгөөтэй байх бөгөөд толины өмнө улаан загалмайтай хигас алчуур, гарын бээлий өдөн алчуур тавьсан байв. Үл мэдэгдэм боловч урьд өмнө мэдэх бололтой үнэртэй ус эдгээр юмнаас ханхалж байв. 

	Аягач хүүхэн айлчныхаа нэр усыг асуулгүй айлчин ирсэн тухай айлтгах гэж цаашаа явав. Иван Ильич тэр зөөлөн өдөн алчуурт гараа сэмхэн хүргэхэд ийм цэвэр сайхан амьдрал болоод саяхан цусан далай дундаас гарч ирсэн тэр хоёрын хооронд юуны нь төс байх бил ээ гэж бодов. “Эзэн бүсгүйдээ хүн ирээд таныг асууж байна” гэж байшин дотор тэртээ цаана аягач хүүхний ярих сонсогдоно. Иван Ильич энэ үгийг сонсож нүдээ анихад агаар тэнгэр дуугарах мэт бүх бие нь доргиж:

	— Намайг асууж байна гэнэ үү? Хэн бэ? гэж тод хурдан ярих дуулдав. 

	Доторх өрөө тасалгаанд хөлийн чимээ гарав. Энэ алхаа ёроолгүй юм шиг урт удаан хүлээсэн хоёр жилийн дараа ийн дуулдаж байгаа ажээ. Үүдний өрөөнд туссан гэрэл дотроос Даша гарч ирэв. Түүний зөөлөн үс нь алтадсан ч юм шиг, нуруу нь өндөр гоолиг мөртөө баахан туранхай мэт харагдана. Тэр нь нэхмэл ноосон цамц, хөх банзал өмсжээ. 

	— Та надтай уулзах гээ юү? гэснээ Даша торсхийж, нүүр нь татвалзан, хөмсгөө дээш болгож, ам ангайлган гайхаж байснаа төдхөн агшин зуур айж сандарсан тэмдэг арилж нүдэнд нь баярлан гайхах шинж илт тодров. 

	— Аа та бий? гэж үл мэдэгдэм сулхан хэлээд үсрэн Телегинийг хүзүүдэж аваад эелдэг зөөлөн чичирч байгаа уруулаараа түүнийг үнсэж аваад түлхэн зайлж:

	Иван Ильич минь наашаа ир гэж дуудан зочны өрөөнд гүйж ороод, сандалд сууж бөхийн хоёр гараараа нүүрээ дарав. 

	— Би ч нээрэн тэнэг юм хийлээ шүү... гэж Даша шивнэн, нүдээ ширүүн арчиж байв. Иван Ильич түүний өмнө зогсоно! Даша гэнэт сандлын түшлэгээс атгаж толгойгоо өргөн:

	— Иван Ильич, та оргоод ирэв үү? гэж хэлэв. 

	— Оргоод ирлээ. 

	— Бурхан минь, тэгээд?

	— Тэгээд шууд л энд ирлээ шүү. Иван Ильич, Дашагийн өмнөөс харсан сандал дээр сууж малгайгаа хар байдгаараа элгэндээ барин базалж байв. 

	— Яасхийгээд оргов? гэж Даша түгдрэн хэлэв. 

	— Ерөнхийдөө нэг их гойд юм үгүй дээ:

	— Аюултай байсан биз дээ. 

	— Тийм нь ч тийм дээ. Гэвч нэг их аюулсаад ч байх юм үгүй дээ. 

	Тэр хоёр харилцан бие биедээ иймэрхүү хэдэн үг хэлснээ яваандаа хоёулаа бас л ичиж эхлэв. Даша газар шагайж:

	— Энэ, Москвад эрт ирсэн үү? гэв. 

	— Дөнгөж сая галт тэрэгний буудлаас ирлээ. 

	— Тэгвэл одоо кофе авчруулъя... 

	— Үгүй, үгүй би одоо зочид буудалд очно... бүү сүйд бол... 

	— Тэгвэл орой ирэх үү гэж Даша дөнгөж дуулдахуйц асуув. 

	Иван Ильич сандран амьсгалах ч аргагүй байсан учир дэмий нэг ч үг хэлэлгүй толгой дохиж өндийгөөд

	— Тэгвэл би одоо явъя, харин орой ирнэ шүү гэв. 

	Дашаг гараа өгөхөд Телегин түүний цэмцгэр уран гарыг бариад халуу даах шиг болж нүүр нь час улайв. Телегин, Дашагийн атгаж байсан хурууг тавиад эргэж үүдний өрөө рүү явснаа хаалган дээр очиж гэдрэг харваас Даша өндийн харж байв. 

	— Долоон цагийн алдтай ирж болох уу Дарья Дмитриевна?

	Даша толгой дохив. Иван Ильич дэгдэн гарч тэрэгчин залууд ийн хэлэв. 

	— Алив хө, Зочид буудал руу явъя, хамгийн сайн буудалд бууна шүү! гэв. 

	Телегин гараа шинелийнхээ халаасанд шургуулж тэргэн дотор гэдийж суугаад их л баясгалантай инээвхийлнэ. Хүн, мод, сүйх тэрэгний жирэлзэж байгаа хөхөвтөр сүүдрээс өөр юм нүдэнд нь бараг үзэгдэхгүй байв. Орос нутгийн хот хүрээний үнэр ханхлуулсан хүйтэн жавар нүүрийг нь гижигдэнэ. Дашад хүрснээс хойш халуу дааж байгаа хэвээр алгаа хамартаа аваачиж наагаад: “Үгүй мөн хачин аа!” гэж инээв. 

	Телегинийг яг ингэж явахад Даша маань Иван Ильичийг гаргаж өгөөд зочдын өрөөнийхөө цонхны өмнө зогсож байв. Түүний толгой эргэж, сэтгэл дэмий хөдлөн чухам юу болсноо мэдэхгүй алмайран зогсоно. Даша мишилзэн инээмсэглэж байснаа гэнэт сандран эгчийнхээ унтлагын өрөө рүү гүйж одов. 

	Екатерина Дмитриевна цонхны дэргэд юм оёж, бодол бодон сууна. Тэгээд Дашагийн хөлийн чимээг аваад нүдээ салгалгүй:

	— Даша чамтай хэн уулз аа вэ? гэж асуув. 

	— Катя, Дашагийн өөдөөс сайтар ажиглан харж хацар нь чичирч байв. 

	— За яагаа вэ... Мэдэхгүй байна гэж үү... Иван Ильич гэж Даша хэлэв. 

	Катя оёж байгаа юмаа тавиад гараа удаан хавсрав. 

	— Катя, чи ойлгож байна уу, би баярлахаар барахгүй, харин айж байна шүү гэж Даша бүгт дуугаар хэлэв. 

	Үдшийн бүрэнхий болоход Даша чимээ гарах бүр цочин өндөлзөж зочдын өрөөнд орж чагнадаг болов. Нэг ном барьж аваад сөхөхөд нь: “Маруся нөхрийнхөө Крафтаас авчирсан шоколаданд дуртай байдаг байжээ” гэсэн хуудас л дандаа дайралдана! Хүйтэн тэр орой Дашагийн байшингийн урьдаас харсан жүжигчин Чародеевагийн суудаг байшинд хоёр цонх гэрэлтэй харагдана. Тэнд тоорцог өмссөн аягач хүүхэн ширээн дээр хоол зэхэж байхад араг яс шиг туранхай Чародеева хилэн дээлээ нөмөрсөөр диван дээр унтаж байсан бололтой орж ирээд ширээний дэргэд сууж эвшээнэ. Тэгээд шөл хийж авснаа гэнэт ваар дотор суулгасан гандаж хатсан саргай цэцэг рүү ширтэв. “Маруся... шоколаданд дуртай байдаг байжээ” гэж Даша ам дотроо давтав. Тэгтэл гэнэт хонх дуугарахад Дашагийн цус зүрхнээсээ юүлэгдэх шиг болов. Ээ хөөрхий минь оройн сонин авчирсан юм байжээ. “Янз нь ирэхээ ч болив бололтой” гэж бодоод Даша ганц чийдэн ширээний цагаан бүтээлэг дээр тусч, ханын цаг таг таг гэж байгаа хоолныхоо өрөөнд оров. Долоод таван минут дутуу ажээ. Даша ширээний дэргэд суугаад: “За ингээд л секунд өнгөрөх тутам амьдрал өнгөрч байгаа юм даа... гэж бодно. 

	Гол хаалган дээр дахиад хонх дуугарав. Даша санаа алдаж босон харайж үүдний өрөө рүү гүйж очив... Цэргийн эмнэлгийн манаач дугтуйтай бичиг хүргэж иржээ. Иван Ильич ирэхгүй байлгүй дээ, тэгэлгүй ч яах вэ. 

	Хоёр жил хүлээж байгаад уулзахдаа би олигтой ч үг хэлсэнгүй гэж Даша бодов. 

	Даша амны алчуураа гаргаж ирээд булангаас нь хазан ийм л болно гэдгийг мэдэж байжээ. Хоёр жилийн турш хоосон мөрөөдөж байсан хүнээ хайрлан дурлачхаад харин амьд яваад ирэхлээр нь... өөрөө сандарч орхидог байна шүү. 

	“Үгүй мөн хачин аа” гэж Даша бодож байгаад цоохор Лиза хаалгаар орж ирснийг мэдсэнгүй өнгөрчээ. 

	— Авхай тантай уулзах хүн ирлээ гэв. Даша гүнээ санаа алдаж хоолны өрөө рүү хөл нь шалан дээр хүрэхгүй байгаа юм шиг сэмхэн гишгэлэн очив. Катя Дашаг урьдаж хараад инээмсэглэв. Иван Ильич босон харайж нүд ирмэн номхон цэх зогсоно. 

	Иван Ильич шинэхэн цэмбэн цамцан дээр мөрөвчтэй шинэхэн суран бүс бүсэлж, үсээ засуулж, сахлаа хуссан тул түүний өндөр нуруу, өргөн цээж нь бүр ч тод харагдана. Тэр нь одоо бүр өөр хүн болж тунгалаг сайхан нүдний нь харц шийдэмгий бөгөөд цэвэр. шулуун уруулын нь хоёр талаар зураас мэт хоёр атираа суужээ. Энэ нь үхэл, зовлон зүдүүр үзсэний шинж тэмдэг гэж мэдмэгц Дашагийн зүрх оволзоно. Түүний гар чийрэг чанга бөгөөд хүйтэн байв. 

	Даша сандал авч Телегинтэй зэрэгцэн суув. Телегин, атгасан гараа ширээн дээр тавьж, Даша руу харан дайсанд олзлогдсон, хэрхэн яаж оргож гарснаа хөөрч байхад Даша бүр ойртон, түүний царайг ширтэж, амаа ангайсхийн сууна. 

	Тэгж ярьж байхад түүний үг тэртээ гадаа дуугарч байгаа юм шиг, их сандарч бас платьены нь хормой Телегиний өвдөг шүргэн хажууд нь сууж байгаа хүүхэн бол үгээр хэлэх аргагүй огт ойлгогдохгүй амьтан бөгөөд түүнээс тархи толгой эргүүлсэн нэг халуун дулаан үнэр гарч байгааг Иван Ильич мэдэж байв. 

	Иван Ильич бүхэл орой ярьжээ. Даша дахин дахин яриулж, юм хүм асууж байснаа эгч өөдөө харж алга хавсран:

	— Катюша, чи ойлгож байна уу, бүр алах ял оногдуулж байж шүү! гэв. 

	Машин булаацалдан тэмцэж, үхэхийн даваан дээр ам мөчид гараад машин ухасхийн хөдөлж, нүүр лүү салхи үлээж, эрх чөлөө амьдралтай! уулзсан тухай ярихад Дашагийн царай зэвхий дааж, Телегиний гарыг атгаж аваад:

	— Бид одоо таныг хаа ч явуулахгүй гэв. 

	Телегин инээж:

	— Дахиад татвал яах ч аргагүй дээ. Харин намайг цэргийн нэг завод руу явуулах бол уу гэж горьдож байна гэв. 

	Телегин, Дашагийн гарыг сэмхэн атгав. Даша түүний өөдөөс анхааралтай харж байснаа хоёр хацар дээр нь шингэн ягаан туяа татна. Даша гараа сугалж аваад:

	— Та яагаад тамхи татахгүй байна, би танд чүдэнз авчирч өгье гээд хурдан гарч явснаа төдхөн хайрцаг чүдэнз авч ирээд Телегиний өмнө зогсож чүдэнзний модны торгон үзүүрээс чимхчхээд зурж гарав. Гэтэл тэр нь асаж өгөхгүй, харин хугараад байхад нь, — Үгүй манай Лизагийн авсан чүдэнзийг хараач дээ!  гэнэ. Тэгж байтал чүдэнз асмаар аяглав. Даша, Иван Ильичийн зуусан тамхийг асаах гэж галаа ойртуулж барихад эрүү нь гэрэлтэж, харагдана. Телегин нүдээ анивалзуулан байж тамхи асаав. Тэгж тамхиа асаахад тийм сайхан санагдана гэж Телегин ер бодсонгүй. 

	Катя энэ орой шувт Даша, Телегин хоёрыг ажиглан сууж Дашадаа их баярлаж, их баяртай хөөртэй байвч бас л өөрт нь тун их уйтгартай байв. Түүний санаанаас Вадим Петрович Рощин гарахгүй байжээ. Тэр нь мөн л ингэж суудаг байсан бөгөөд нэг үдэш Катя өөрөө чүдэнз авчирч нэгийг ч хугалалгүй өөрөө асааж бил ээ. 

	Шөнө дөл болоход Телегин явав. Даша эгчээ чанга үнсэж, өрөөндөө ороод түгжив. Даша орондоо орж гараа дэрлэж хэвтэхдээ өнөөх уйтгар зовлонгоос хагацлаа, гэвч эргэн тойрон зэрлэг догшин, эл хуль, аймаар байгаа боловч, билэг дэмбэрлийн хөх өнгөтэй учраас аз жаргал биз дээ гэж бодно. 

	Иван Ильичийг ирээд тав хоноод байхад нь Балтийн заводод бушуу ирж ажилла гэж дуудсан томилолтын бичиг Петроградаас иржээ. 

	Шинэ албанд томилогдсон баяр, хотын хөл үймээн дунд Дашатай хамт өнгөрүүлсэн хагас өдөр, Николайн буудал дээр яаралтай салж, дараа нь оч үсчсэн түлээ түлж бүлээцүүлдэг вагоны хоёрдугаар зэргийн тасалгаанд сууж явахдаа халааснаас туузаар багласан цаасан дугтуй санамсаргүй олдсон дотроос хоёр алим, нэг шоколад, хэдэн пирожки гарч байгаа зэрэг нь зүүд мэт санагдана. Иван Ильич цэмбэн цамцныхаа товчийг тайлж хөлөө тэнийтэл жийж тэсэлгүй инээмсэглэж байснаа өөдөөс нь харсан суудал дээр яваа нүдэндээ шилтэй үл таних сүрхий янзын, өвгөнийг харав. 

	— Та Москвагаас яваасан бол уу? гэж өвгөн асуув. 

	— Тийм ээ, Москвагаас явж байна гэв. Үнэндээ Москва гэдэг хэчнээн гайхалтай сонин, хайр хүрмээр үг вэ!.. Намрын шаргал нар гийсэн олон богино гудамж, хөл доор шаржигнаж хуурай навчис түүн дээгүүр яваа хөнгөн гавшгай, гоолиг нарийхан Даша, түүний ухаалаг цээл дуу, хэдийгээр Телегин нэг ч үг тогтоогоогүй боловч Дашагийн гарыг нь үнсэн таалах гэж бөхийх бүр бүлээн цэцгийн үнэр ямагт ханхалж байдаг сан. 

	— Ээ мөн ч шуугиантай хот шүү дээ. Москвад гурав хонолоо... Үзлээ хөөрхий...  гэснээ өвгөн өндөр зулагтай галош угласан савхин гуталтай хөлөө алцайн шалан дээр нулимаад, — За тэгээд гудамжинд гарахлаар чинь хүн амьтан нааш цаашаа л зөрөлдөөд байх юм. Шөнө ч гэрэл гэгээ, хөл үймээн, янз бүрийн өнгөтэй зарлал улалзаж учир зүйгээ алдах юм... Хүн зүгээр асгарч байгаа юм шиг болох юм... Ерөөсөө ч горьгүй хэрэг дээ!!! За хөөрхий Москва ч яах вэ... Ер нь орчлон ертөнц тэндээс үүссэн юм шүү дээ... Харин тэр хий хоосон хөл үймээнийг л хэрэггүй зүйл гэж би бодож байна. Залуу хүн та дайн байлдаанд явж шархадсан хэрэг үү?... Аа тийм байх аа, би бүр мэдэж байсан юм... Энэ золигийн муу хөл үймээнээс болоод манайхан тэнд чинь цусаа урсгаж байгаа юм уу? гэдгийг хөгшин надад хэлээд аль хө, эх орон маань хаа байна? Эзэн хаан маань хаа байна? Шашин шүтээ маань хаа байна? Надад заагаад аль, би утас олох гэж Петроград руу явж байгаа нь энэ дээ... За тэр муу утас ч яамай!.. Золиг!.. Би чинь Тюмен хотондоо эргэж утас аваачна гэж үү?... Үгүй би утас аваачихгүй харин хариад: Ээ бид ч үхэж дүүрчээ гэж хэлнэ. Ийм л юмтай харина даа... Залуу минь гэмгүй миний үгийг санаж яваарай. Бид энэ бүхнийг заавал гарцаагүй төлнө... Энэ ухаан жолоогүй юмыг хариуцах болно доо... гээд өвгөн өвдгөө тулж өндийгөөд харанхуйд галт тэрэгний оч гал бадруулан хийсэх нь харагдаж байгаа цонхны хөшгийг буулгаад, — Бурхан ч намайгаа мартаж, бид ч бурхнаа мартжээ... За тэгээд тун хатуу ширүүн шийтгэл болно доо... Би чамд үүнийг л хэлэх гэсэн юм гэв. 

	Герман манайхыг эзэлчихнэ гэж та бодож байгаа юм уу? гэж Иван Ильич асуув. 

	— Бүү мэд л дээ. Бурхан хэнийгээ залхаагчаар илгээвэл түүнээс нь л гал усны зовлон эдлэх болно биз... Харин миний мухлагт залуус эвгүй юм хийдэг болоод байна. Заримыг нь тархидаж, заримыг нь заамдаж, заримыг нь босго давуулж л байг тэвчиж л сууя... Надад ч базаах юу байх вэ. Орос орон гэдэг чинь ямар миний муу мухлаг биш дээ. Бурхан тэнгэр чинь нигүүлсэнгүй юм шүү, гэвч түүнийг бидний хүн бузарласан хойно, замаа ариутгалгүй яах вэ. Тийм үү, үгүй юү? Би ухаандаа иймэрхүү л юм ярих гэсэн юм... Бурхан, энх амгалан байдлаас холдсон бололтой... За үүнээс чинь аюултай юм гэж ер байхгүй шүү дээ... гэв. 

	Тэгээд өвгөн гуай гараа зөрүүлж гэдэс дээрээ тавиад, нүдээ аньж, саравч нь сүрхий гялалзан буланд байгаа саарал орон дээр бөмбөлзөж байв. Иван Ильич тасалгаанаас гарч нүүрээ цонхны шилэнд бараг тулгах шахаж зорчих зайд зогсоно. Зайвчаар сэнгэнэсэн салхи үлээн сэвэлзүүлнэ. Цонхны цаана харанхуй дотор оч гялалзан зөрөлдөж шугам татуулан газарт бууна. Орог саарал утаа үе үе үүл адил хөвж өнгөрнө. Вагоны дугуй нэгэн жигд цохилно. Бух тэрэг цангинатал дуугарч, нэг ташихад түүний зуухнаа шатах галын гэрэлд харанхуй дотроос гацуур модны шовх үзүүр сэрвийн харагдсанаа дахин далд оров. Тэгж байтал сум зөрлөг дээр туг таг гэж вагон зөөлөн намс хийснээ дахин хурдсаж, урт замаар зуралзан харваж эхлэв. 

	Иван Ильич тэр замын дагууг харж байснаа саяын тав хоногт болсон зүйлээ бүр их баяр бахдалтай дурсан санав. Хэрэв Иван Ильич тэр бодол санаагаа хэн нэгэн хүнд хэлж болдог сон бол түүнийг солиорсон амьтан гэж бодох биз. Харин Иван Ильичид энэ бүгд нь туйлын тодорхой тул солиотой ч юмгүй, айж сүрдмээр ч юмгүй бил ээ. 

	Шөнийн харанхуй дунд сая сая хүн аж төрөн амьдарч, гаслан зовж, үхэж байна. Гэвч тэд амьд мэт санагдаж байгаа юм. Ер нь орчлон дээр болж байгаа бүх зүйл бараг хий хоосон, тэгж санагдаж байгаа юм. Хэрэв Иван Ильич өөрөө нэг жаахан хүч гаргавал л бүх зүйл хувирч өөр болмоор тийм хоосон зүйл мөн бөгөөд эдгээр хоосон юмны дотроос цорын ганц амьд юм бол цонхонд наалдаж зогссон түүний дүрс л амьд юм. Тэгээд тэр амьд зүйл нь дурлачихсан нэг амьтан бөгөөд балар харанхуй дотроос гарч галт мөндрийн дунд харанхуй ертөнц дээгүүр хавж явна гэж Иван Ильич бодов. 

	Ийнхүү өөрийгөө хайрлан өрөвдөх сэтгэл хэдхэн секундийн дотор бодогджээ. Тэгээд Иван Ильич тасалгаандаа орж дээд давхарт байгаа орны дээр гарч, том гараа харсаар тайчиж байхдаа анх удаа миний гар сайхан гар байна шүү гэж боджээ. Гараа дэрлэж нүдээ анимагц түүнд Даша харагдана. Даша, түүний өөдөөс сэтгэл нь хөдлөн дурласан янзтай харж байв. Энэ явдал өнөөдөр хоолны өрөөнд болсон юм. Дашаг пирожки эргүүлж суухад Иван Ильич ширээ тойрч очоод Дашагийн бүлээн мөрийг үнсэхлээр Даша эргэж харсанд:”Даша та миний эхнэр болох уу?” гэж Иван Ильичийг асуухад, Даша зөвхөн өөдөөс нь харсаар байжээ. 

	Одоо ч гэсэн Иван Ильич Дашагийн үзээд үзээд ханашгүй царайг харж хэвтэхдээ Дашаг том сайхан гартай хүнд дурласны нь бодоод амьд насандаа анх удаа сэтгэл хөдлөн оволзож байв. 

	Иван Ильич Петербургт ирсэн өдрөө Балтийн завод дээр очиж уран дархны газар шөнийн ээлжид ажиллах болжээ. Өнгөрсөн гурван жилийн дотор завод дээр их өөрчлөлт гарчээ. Ажилчид нь гурав дахин олширч тэдний зарим нь залуу шинэ, зарим нь Урал болоод баруун талын хотуудаас татаж ирүүлсэн зарим нь ч байлдаж байгаа армиас авсан улс байв. Ажилчид цөм сонин уншиж, хааныг ч, хатны нь ч, распутинийг ч, дайн байлдааныг ч хараан зүхэж, дайны дараа “хувьсгал ялна” гэж итгэхийн гадна, уур хилэнтэй болсон байв. 

	Ялангуяа хотын талхны газрууд талхандаа гуурс зуурс хольдог, заримдаа зах дээр мах үзэгдэхээ больж, үзэгдэвч ялзарч өмхийрсөн мах гардаг боллоо, хөлдсөн төмс, хогтой сахар худалдахаас гадна идэш уушны зүйл улам үнэд орлоо, гэтэл эд бараа залгуулж байгаад азаар хурдан баяжсан муусайн дамынхан, мухлагийнхан хайрцаг чихэрт тавин рубль, шил шампанскт зуун рубль төлдөг атлаа германтай эвлэрэх дургүй байна гэж их уурладаг байжээ. 

	Иван Ильич тохинон суурьших гэж ажлаасаа гурван өдрийн чөлөө аваад суух байр эрж шувт хотоор гүйж байв. Телегин, хэдийгээр арваад байшин үзсэн боловч нэг ч байшин сэтгэлд нь таалагдсангүй. Гэтэл сүүлийн өдөр гэнэт өнөөх вагон дотор явахдаа бодож байсан байшингаа санамсаргүй олсонд тэр нь Каменноостровск гудамжны адагт байх бөгөөд нар жаргах зүг харсан цэвэрхэн угаасан цонхтой таван өрөө бүхий байр байв. Хэдийгээр тэр байрны хөлс Иван Ильичид ахадмаар байсан боловч даруй хэлэлцэн тохирч, тэр тухайгаа Дашад бичжээ. 

	Дөрөв дэх өдрийн орой заводдоо очив. Нүүрсний үнсэнд дарагдсан хашаан дотор өндөр шонгуудад өлгөсөн дэнлүү асна. Яндангийн утааг нойтон агаар, салхи доош цохиж шаравтар тортог агаарт дүүрчээ. Заводын байшингийн тоос дарчихсан тал дугуй том цонхны цаана тоо томшгүй бул, суран холбоо эргэлдэж, суурь машины ширмэн суурь хөдөлж ган, хүрэл сэлтийг нүхлэхийг нь нүхэлж, харуулдахыг нь харуулдаж, зорохыг нь зорж байгаа харагдана. Давтан цутгах машины босоо хүрд эргэлдэнэ. Тээр дээгүүр өргөдөг машины тэвш гүйж харагдсанаа харанхуй дунд алга болж байв. Хөөргийн гал цайвар ягаан өнгө бадруулан дүрэлзэнэ. Уурын хүчээр ажилладаг асар том алх газар доргитол цохиж авснаа, дахин дээшээ хөөрч байв. Зарим богино яндангаас харанхуй хөх тэнгэрт, гал дөл багсран босно. Энэ дүнгэнэн шуугьж, хяхарч байгаа суурь машины дундуур хүмүүс сүүдгэнэн хөдөлнө... 

	Иван Ильич, ганзат сумны цамц төмөр шахаж байгаа шахуурга машинууд ажиллаж байгаа дархны газар оров. Хуучин танил инженер Струков гэгч хүн Иван Ильичийг дагуулан түүний зарим үл мэдэх ажлын онцлогийг тайлбарлаж өгөв. Тэгээд уран дархны газрын нэгэн буланд байгаа банзан конторт орж дэвтэр, баримт зэргийг үзүүлж өгснөө, түлхүүрийг нь өгөөд пальтогоо өмсөнгүүт:

	— Уран дархны энэ газар 25% гологдол гаргадаг юм. Та ч тэр тоог л барьсхийж байгаарай гэж хэлэв. 

	Түүний энэ үг болоод уран дархны газрыг шилжүүлж байгааг нь харвал Струков ажилдаа хайнга хандаж байх шиг санагдав. Гэтэл Струков бол Иван Ильичийн мэддэгээр сайн инженер, эрс гавшгай хүн байжээ. Тийм учраас Иван Ильич юу болов доо гэж гомдосхийн ийн асуув. 

	— Гологдлын хувийг багасгаж болохгүй гэж та бодож байна уу? гэв. 

	Струков эвшээж, самнаагүй сэгсгэр толгой руугаа саравчтай малгайгаа дарж өмсөөд Иван Ильичийн хамт суурь машинуудын дэргэд ирэв. 

	— Та бүү сэтгэл зов. Танд падгүй юм биш үү. За яах вэ харин гурван хувь гэдэг чинь фронт дээр германыг цөөн ална гэсэн үг биз. За тэглээ ч гэсэн суурь машинууд маань элэгдсэн болохоор яах ч арга алга шүү дээ! гэв. 

	Тэгээд Струков шахуурга машины дэргэд очиж зогсов. Илгэн хормогч зүүсэн богино хөлтэй хөгшин ажилчин шахуургын дор час улаан годил төмөр тавихад шахуургын жааз бууж түүний ул нь улайссан ягаан төмөр лүү тос руу орж байгаа юм шиг ороход гал дөл бадарч байснаа ул төмөр дахин өргөгдөж шороон шалан дээр ганзат сумны бэлэн цамц төмөр ойчив. Тэр даруй өнөөх хөгшин маань өөр нэг улайссан годил төмөр зэхэв. Өөр нэгэн хар сахалтай залуу ажилчин хөөргөний хажууд юм оролдож байв. Струков хөгшинд хандаж ийн асуув. 

	— Рублев оо, цамцнуудаа гологдолтойхон гаргаж байна уу? гэв. 

	Өвгөн дурамжхан инээмсэглэж шингэн сахлаа хөдөлгөн, зальтай нүдээр Иван Ильичийг халти харав. 

	— Бага зэрэг гологдолтой нь ч гологдолтой л байна. Гэвч энэний ажиллаж байгааг хараа биз дээ? гээд шахуургын ул төмөр гуйж байгаа ногоортол тосолсон багана төмөр дээр гараа тавиад, — Энэнд чинь чичиргээ суучихсан юм. Энэ мондийг аль эрт хаявал таарах ёстой байсан юм гэв. 

	Хөөргийн хажууд байгаа залуу ажилчин Рублевийн хүү Васька инээмсэглэн:

	— Эндээс ч олон юм гаргаж хаях ёстой юм. Машин нь зэвэрчихжээ гэв. 

	— За Василий чи аядаарай гэж Струков хөгжилтэй хэлэв.

	— Харин аядаж л байгаа нь энэ дээ гэж Васька хэлээд буржгар толгойгоо сэгсрэхэд өргөн шанаатай, хар сахалтай, хурц ширүүн нүдтэй нүүр царай нь аягүй мөртөө ихэмсэг додигор шинжтэй болов. 

	Тэндээс зайлсан хойно 

	— Эд чинь уран дархны газрын шилдэг ажилчид байгаа юм даа гэж Струков Иван Ильичид шивнэн хэлэв. Тэгээд, — За баяртай, өнөөдөр “Улаан хэцтэнд” очно. Тэнд очиж үзсэн үү? Тун сайхан мухлаг шүү, бас архи өгдөг юм гэв. 

	Телегин эцэг, хүү хоёр Рублевийг шохоорхон аждаг болжээ. Тэгэхэд Струков тэр хоёртой таних тэмдэг мэт үг яриа, харц инээдмээр харилцаж, бас тэгээд тэр гурав Иван Ильичийг манай хүн үү, дайсан уу? гэж сонжиж байгаа нь Иван Ильичид гайхал төрүүлжээ. Сүүлийн өдрүүдэд Рублев нар Телегинтэй тун хялбар ам хэлээ ойлголцон яриа хөөрөө болмогц энэ чинь “манай” хүн, гэдгийг ойлгожээ. 

	Харин “Манай хүн” гэдэг нь Иван Ильичийн хараахан цэгцэрч шулуудаагүй улс төрийн үзэл санаа биш, харин Иван Ильичийг хажуудаа байхад: Энэ хүн илүү гойд юм хэлээгүй боловч үнэнч шударга, сайн санаатай, илэрхий цагаан хүн байна даа гэж хэн ч бодохуйц итгэлтэй санагддаг учраас “манай хүн” гэж байгаа нь лавтай ажээ. 

	Иван Ильич шөнө суудалд суухдаа Рублевийнхний дэргэд байн байн очиж эцэг хүү хоёр хэрхэн маргахыг чагнадаг ажээ. 

	Васька Рублев бол ном базааж уншсан хүн болохоороо зөвхөн ангийн тэмцлийн тухай, пролетарийн диктатурын тухай ярихдаа ном дагуу их л уран ярих ажээ. Харин эцэг Иван Рублев хуучин мөргөл баримталдаг, бурхан тэнгэрээс огт айдаггүй, зальтай өвгөн байв. Тэр нь:

	— Манай фермийн ой хөвчид байдаг жижиг суурин газруудад ном сударт бүх юмыг тоочиж бичсэн байдаг юм шүү. Энэ дайны тухай, энэ дайнд үгүйрэн цөлмөгдөх тухай, ер нь манай газар дэлхий хоосрох тухай, бас тэгээд хэчнээн хүн үлдэнэ гээч, хүн бараг үлдэхгүй юм гэнэ бил ээ... Тэгээд хөвчийн нэг сууринаас нэг хүн гарч ирээд дэлхийг захирах юм гэнэ бил ээ. Захирахдаа ч бурхны хатуу ширүүн ам хэлээр л захирах юм байх гэв.

	— Ид шидтэн биз дээ гэж Васька хэлэв. 

	— Харав уу муу монди, хар золиг чинь юу гэж байгаа юм бэ... Өөрийгөө социалист гэж мандуулдаг биз дээ!.. Үхсэний чинь социалист болохоо хаг— хөдөөгийн амьтан байж! Би ч ийм л явсан юм. Энэнд чинь малгайгаа хэлтгий тавьчхаад, шүржигнэн, юм юм руу савсаад л: “Тэмцэлд босоцгоо...” гэж орилж байвал л болох нь тэр. Хэнтэй, юуны төлөө тэмцэх юм бэ? Ээ муу цэцээлэй гэж эцэг нь хэлэв. Васька эцгийгээ эрхий хуруугаараа зааж: — Харав уу өвгөний ярьж байгааг, ёстой хортой анархист чинь энэ дээ. Социализмын тухай юу ч мэдэхгүй мөртөө над руу дандаа ингэж хуцаж байдаг юм, — гэхэд Иван Рублев хүүгийнхээ үгийг үгүй шүү гэж таслан оч дөл үсчин улайссан годил төмрийг хямсаагаар барьж аваад түүнийгээ шахуургын бууж яваа ул дор дадамгай шургуулангуут, — Эрхэм ноёд минь, та нар ном судар уншихдаа аль хэрэгтэйг нь уншихгүй байна. Даруу төлөв байхыг хэн ч мэдэхгүй байна —... Манай үед хүн бүхэн төлөв дорой амьтан байх ёстой юм гэдгийг ойлгох хүн огт алга болж дээ гэв. 

	— Аав аа, таны толгойд чинь их будилаан байна. Тээсхэн: би хувьсгалч хүн гээд л хэн хашхирч байлаа даа? гэж Васька хэлэв. 

	— Хонгор минь за би хашхирсан чи намайг хэрэв өвсний ац, түрүүлээд барьж авбал яах вэ хө. Би яалаа гэж хааны төлөө зүтгэх юм? Би чинь уг нь тариачин эр шүү дээ. Чи юу гэж бодож байна. Гучин жилийн турш муу цүүцэн анжсаар хэчнээн газар сэндийлсэн гэж бодож байна. Би хувьсгалч байлгүй яах вэ. Би чинь хар амиа бодох юм уу, үгүй юү? гэж эцэг нь хэлэв. 

	Телегин өдөр бүр Дашад захидал бичдэг боловч Даша цөөн бичдэг байв. Харин Дашагийн захиа мөсөн бүрхүүлтэй юм шиг аймаар учраас Телегин тэр захидлуудыг уншиж байхдаа бие нь хүйт оргих шиг болдог байв. Дашагийн том үгсээр доош нь мурийлган бичсэн захидлыг хэд дахин уншихдаа, Телегин ямагт цонхныхоо өмнө суудаг ажээ. Захидлыг нь уншиж гүйцээд арал дээр хөхрөн харагдагч ой мод, өмнө нь харагдах сувгийн булингартай ус шиг үүлт тэнгэрийг харж байснаа Дашагийн маань захидал миний бодож байгаа шиг эелдэг зөөлөн байх ёсгүй, харин ийм л эрс байх ёстой юм даа гэж бодно. Даша захиандаа: “Хайрт хонгор минь, та таван том тасалгаатай байр хөлсөлсөн байна. Гэвч та хэчнээн зарлага гаргах болсноо бодож үз л дээ. Та ганцаараа суухгүй юм гэхэд ч таван тасалгаа гэдэг чинь их байна шүү! Ер нь хоёр зарц байлгахад хүрнэ, манай үед ийм л хойно доо. Манай Москвад намар боллоо, бороо орж хүйтэн байна. Нар ер үзэгдэхээ больсон... хавар ирэхийг хүлээхээс дээ...” гэж бичжээ. 

	Иван Ильичийг Москвагаас гарах тэр өдөр миний эхнэр болох уу гэсэн түүний асуултыг зөвхөн алаг нүднийхээ харцаар л хариулсны нэгэн адил, Даша одоо ч гэсэн захидалдаа тэр тухай, ер нь хурим найрын тухай, хойшдын хамтын амьдралын тухай юу ч дурсаж бичсэнгүй байв. Хавар ирэхийг хүлээх болсон нь энэ биз. 

	Одоо хүн бүхэн хавар ирж ямар нэгэн сонин юм болно гэж залхтлаа найдаж суух болов. Өвөл болоход амьдрал тасарч ичээндээ орж хөеөгөө хивэн хэвтэх шиг болов. Ирэх цуст хаврыг тэсвэрлэн хүлээх чадал бүр тасарсан юм шиг байв. 

	Нэгэн удаа Даша ийн бичжээ. 

	“Би, Бессоновын үхсэнийг танд ярих ч үгүй бичих ч үгүй гэж бодсон юм. Гэтэл өчигдөр түүний тун аймаар хачин үхсэнийг надад хүн тодорхой ярьж өглөө. Иван Ильич ээ, түүнийг фронт руу явахын нь өмнөхөн бид түүнтэй Тверийн цэцэрлэгт уулзсан юм. Түүнийг харахад тун өрөвдмөөр байсан. Тэгэхэд хэрэв би түүнийг хөөгөөгүй сэн бол тэр чинь үхэхгүй байсан байх аа. Гэвч би түүнийг тэгэхэд хөөсөн юм даа. Тэгэхээс ч өөр аргагүй байв. Хэрэв өнгөрснийг дахих юм гэхэд би бас л тэгэх байсан байх даа” гэжээ. 

	Телегин эл захидлын хариуг бичих гэж даруй өдөр сууж ийн бичжээ. 

	“Танд учирсан зүйлийг би зөвшөөрөхгүй гэж хэрхэн бодож болох бил ээ. (Телегин нэг ч үг гаж буруу хэлэхгүйг хичээж анхааралтай, удаан бичнэ) Хэрэв таныг өөр хүнд дурлавал өөрөөр хэлбэл миний хувьд хамгийн аюултай зүйл учирвал яах бил ээ гэж заримдаа би өөрийгөө сорьж байх юм... Тэгвэл би үүнийг ч зөвшөөрөн дагах болно байх... Би дагахгүй байх аа, яагаад гэвэл миний наран жаргах нь тэр биз... Гэвч танд дурласан миний сэтгэл дандаа баяр баясгалантай байна гэсэн үг гэж үү? Би амиа ч өгмөөр болдог юм. Яагаад гэвэл дэн их дурласны харгаа биз. Бессонов фронт руу явахдаа бас ийм юм бодож байсан биз ээ... Даша та бүрэн чөлөөтэй болохоо бас мэдэх ёстой шүү... Би танаас юу ч гуйгаагүй, тэр ч байтугай дурлал сэтгэлийг чинь ч гуйгаагүй... Би сүүл тийшээ үүнийг ойлгож байна...” гэлээ. 

	Энэ захидлыг бичээд хоёр хоног дээрээ нэг өглөө үүр цүүрээр ажлаасаа ирээд усанд орж унтаж байтал хаалга догшин сэрээж, цахилгаан утас авчирч өгөв. 

	 

	“Бүү сэтгэл зов.. Туйлгүй дурлана. 

	Чиний Даша” 

	 

	гэжээ. 

	Тэгээд нэгэн сайн өдөр инженер Струков, Телегинийд ирж түүнийг “Улаан хэцтэн” гэдэг гуанзанд аваачив. 

	Тэр гуанз байшингийн зоорь дотор байдаг бөгөөд багана хөндөлдсөн хана туурга дээр нь эрээн мяраан шувуу, хэрсүү нүүртэй, үсийг нь их догь хэвлүүн янзын буржийлгасан нялх хүүхдийн зураг нэл зуржээ. Тэнд шуугиан шагшаан, утаа униар дүүрэн. Хөнгөн тавцан дээр нь улаан хацартай, жижиг биетэй, халзан хүн төгөлдөр хуурын дэргэд сууж дарна. Хэдэн офицерууд улаан, цагаан дарсны найрлал ууж орж ирсэн хүүхнүүдийг илэн далангүй ийм тийм гэлцэн нэр хоч өгч сууна. Урлагт дуртай, шүүхийн итгэмжлэгдсэн төлөөлөгчид хашхиралдан маргана. Энэ зоорь доторх гуанзны гуа хатан гэж алдаршсан цэлхэртсэн нүдтэй, хар үстэй, хүүхэн чанга инээнэ. Антошка Арнольдов нэгэн бут үсээ имрэн байж, фронтоос ирсэн мэдээ боловсруулан бичнэ. Туурганы дэргэд байгаа өндөрлөг тавцан дээр футуризмыг үндэслэгч зэвүүн цонхигор царайтай малын эмч согтуу толгойгоо ганзагалан зүүрмэглэж байв. Тэрхүү зоорь доторх гуанзны эзэн урьд өмнө жүжигчин агсан урт үстэй, нуруу намтай, архинд орчсон хүн заримдаа хажуугийн хаалгаар цухуйж дүрэлзсэн нүдээр зочдыг харснаа далд орно. 

	Архиндаа согтосхийсэн Струков, Иван Ильичид ийн хэлнэ. 

	— Би энэ гуанзанд ямар учраас дуртай байдаг юм бэ? гэвэл ийм ялзарсан газрыг хаанаас ч олохгүй гэж мэдээрэй, их сонин байдаг юм!.. Тэртээ буланд суугаа тэр аймаар туранхай хүүхнийг бүр хөдөлж чадахгүй байгааг нь хар л даа. Бүр хэнээрч гүйцсэн амьтан энд их тоогддог юм шүү гэв. 

	Струков дахин архи нэг балгаж аваад татар маягийн сахалтай зөөлөн уруулаа арчилгүй Иван Ильичид зочдын нэр усыг дуудаж нойргүй, эв хавгүй, галзуурам шахсан царайтай хүмүүсийг энэ тэр гэж хуруугаараа зааж байв. 

	— Энэ чинь хуучин нийгмийн сүүлчийн шавхруу байгаа юм... Яруу сайхны гоогийн үлдэгдэл... Харав уу, ёстой хөгцөрсөн эд дээ! Эд чинь энд бүгчхээд ямар ч дайн байхгүй, цөм хуучнаараа байгаа юм шиг дүр үзүүлж байгаа юм гэв. 

	Телегин яриаг нь сонсож ийш тийш харж суув... Бүгчим халуун, тамхины утаа, архинаас болоод толгой нь эргэж зүүдлэх шиг санагдана... Хэдэн хүн орох хаалга руу зэрэг харж, малын эмчийн нойтон шар нүд нээгдэж, гуанзны эзний галзуу юм шиг дүрэлзсэн нүүр цухасхийн гарч ирэв. Иван Ильичийн хажууд сууж байсан өнөөх амьд үхсэн нь... үл мэдэгдэх хүүхний нойрмог зовхи сөхөгдөж ирснээ гэнэт түүний нүд хачин гайхалтай сэргэж биеэ цэгцлэн зогсож бусдын нэгэн адил үүд рүү харна. Зоорь дотор гэнэт чив чимээгүй болоход шаазан тан хийж шалан дээр унав... 

	Гаднаас орох хаалган дээр дунд зэрэг нуруутай хижээл насны нэгэн хүн дал мөрөө хавчин, хоёр гараа жадгар нимгэн дээлийнхээ халаасанд дүрчхээд зогсож байв. Түүний нүүр гонзгой, сахал хар бөгөөд нүүрэнд нь удаж хэвшсэн хоёр атираа тодрон инээмсэглэж байхад ухаалаг, хурц анхааралтай хоёр нүд нь дүрэлзэж харагдана. Тэр хүн минут хэртэй ингэж зогсож байв. Үүдний тэндэх харанхуй дотроос нэгэн түшмэлийн нүүр цухуйн гарч ирээд өнөөх хүний чихэнд нэг юм шивнэн хэлэхэд тэр хүн маань том хамраа шантайлган ярвайж байв. 

	— Чи дахиад л тэнэглэж байгаа бий... Бүр залхаж гүйцлээ гэж хэлээд өнөөх хүн гуанзанд байгаа хүмүүсийг бүр ч хөгжилтэй харж, сахлаа хөдөлгөн хэнэггүй: — За хөгжилтэй найз нар минь баяртай гэж хэлэв. 

	Тэр хүн даруй гарч, хаалга тав хийтэл хаав. Зооринд их шуугиан дэгдэв. Струков, Иван Ильичийн гарыг хумсаараа маажин сандарч:

	— Харав уу, харав уу? Энэ чинь Распутин чинь шүү дээ гэж хэлэв. 

	
XXXIII

	Өглөөний дөрвөн цагийн алдтай Иван Ильич заводоосоо явган харьж явлаа. Арван хоёрдугаар сарын тэсгэм хүйтэн шөнө байжээ. Хөлсний морь тэрэг ч дайралдсангүй. Ер нь өдийд хотын төвд ч хөлсний тэрэг олоход тун хэцүү юм. Телегин хоосон гудамжны гол барин босгосон захныхаа доторх халуун уураар амьсгалж хурдан явна. 

	Мэр сэр тохиолдох дэнлүүний гэрэлд хүйтэн хяруу тэвнэ мэт гялтганан унаж, хөл доорх цас хяхран шажигнаж байв. 

	Байшингийн толигор шар нүүрэн биед улбар туяа бүдэгхэн тусна. Нэг өнцөг орооход сараалжин тулганд задгай гал түлж, уур цан савсуулан бээрчихсэн хүмүүс тойрон зогсохыг үзэв. Тэдний цаана довжоо даган зуугаад хөгшид, эхнэр хүүхэд цувж зогссон нь идэш уушны дэлгүүрт дугаарлан жагсаж байгаа ажээ. Тэдний хажууд нь эсгий гутлаар газар дэвслэн, бээлийгээ пад пад нүдэж байгаа шөнийн манаач зогсоно. 

	Иван Ильич дугаарын хажуугаар, алчуур, хөнжил нөмөрч хана түшин бээвийсэн хүмүүсийг харан явав. 

	— Өчигдөр Выборгт гурван мухлагийг ор тас цөлмөсөн гэнэ бил ээ гэж нэг хүн хэлэхэд

	— Тэгж л таарна даа гэв. 

	— Би, өчигдөр хагас фунт керосин авах гэтэл, байхгүй, ер нь керосин огт гарахгүй гэсэн мөртөө, харин Дементьевынхны тогооч хүүхэн ирээд миний дэргэд таван фунт керосин дамын үнээр аваад явчихлаа шүү. 

	— Хэдэн рублиэр вэ?

	— Фунтийг нь хоёр тавиар авна бил ээ, бүсгүй минь. 

	— Үгүй ер нь керосин уу даа?

	— Энэ муу мухлагчин тэгж л байг гайгүй цаг ирнэ. 

	— Охтад юм гэнэ. Бас л иймэрхүү юмнаас болоод нэг муу мухлагчинг ган дүүрэн давстай ус руу толгойгоор нь дүрж алсан гэнэ. Тэр муу амь авраач гэж мөн их гуйсан гэнэ. Миний дүү бүсгүй ингэж ярьж байна бил ээ. 

	— Харин бага зовоож дээ. Эднийг бүр их зовоох ёстой юм. 

	— Биднийг ингэж осгож байхад

	— Тэр чинь халуун цай сорж хахаж цацаж байгаа биз. 

	— Хэн тэгж цай гүзээлж байдаг юм бэ? гэж нэг сөөнгө хүн асуув. 

	— За тэд цөм гүзээлж байдаг юм. Жишээ нь манай генералын авгай арван хоёр цаг хүртэл унтчихаад шөнө болтол хагартлаа хивдэг юм. Тэр монди яаж хагарчихгүй болдог юм бэ бүү мэд. 

	— Гэтэл чи энд зогсоод, уушгины сүрьеэтэй болж байна шүү. 

	— Тиймээ та чинь зөв ярьж байна. Би бүр, ханиаж байгаа юм шүү. 

	— Бас манай гэрийн авхай гэдэг ёстой нэг завхай амьтан байгаа юм. За тэгээд намайг зах дээрээс харихад чинь, — хоолны өрөө дүүрэн согтуу гийчид байж байдаг юм. За тэгээд л шарсан өндөг, цагаан архи, хар талх мэтийн аль хүчтэй юм л шаардаад салахгүй дээ. 

	— Тэд чинь английн мөнгөөр л хүүдгэнэж байгаа юм гэж нэг хүн итгэл төгс хэлэв. 

	— Та чухамдаа юу гэж байгаа юм бэ?

	— Бултыг нь худалдаж дуусжээ. Та бүгд намайг үнэмшээрэй. Та нар энд юу ч мэдэхгүй зогсож байна. Гэтэл та нарыг чинь тавин жилийн өмнө худалдчихсан юм. Армиа ч худалдсан юм гэв. 

	— Ээ бурхан минь! 

	Бас нэг хүн бээрсэн дуугаар ийн асуув. 

	— Ноён манаач аа, ноён манаач аа! 

	— Юу бол оо вэ хө?

	— Өнөөдөр давс худалдах уу?

	— Ээ дээ давс ч худалдахгүй байх аа гэв. 

	— Ээ хар золигуудыг даа! 

	— Бүр таван өдөр давс үзэгдсэнгүй шүү. 

	— Муу хар мондиуд ард түмний цус сорж байгаа юм

	— За хүүхнүүд минь, бархирахаа тат, хоолой чинь торчихно шүү гэж манаач өтгөн баргил дуугаар хэлэв. 

	Телегин дугаарласан хүмүүсийн хажуугаар өнгөрөхөд уур хилэн бадарсан шуугиан шагшаан намжиж дахин хоосон шулуун гудамж үүрийн харанхуйд сүүмийн зурайна. 

	Иван Ильичийг голын эрэг хүрч гүүрний зүг эргэтэл хүйтэн жавар тосон авч пальтоны нь хормойг хийсгэхэд ер нь хөлсний морь тэрэг олдог юм бил үү гэж бодсоноо тэр даруй мартав. Алс тэртээ эрэг дээр сүүдгэнэгч дэнлүү дөнгөн данган гялайж харагдана. Явган гармын дагуу зоосон дэнлүүнүүдийн бүүдгэр гэрэл, мөсөн дээгүүр гялтганан зурайна. Өргөн их Нева мөрний мөсөн дээгүүр хүйтэн жавар цас бударгана шүнгэнэж гүүрний ширмэн хашлаганы завсар зай болоод трамвайн утас мөргөн исгэрч байв. 

	Иван Ильич нэг зогсож энэ харанхуй руу харснаа дахин цааш явахдаа дандаа боддог болсон Дашагийнхаа л тухай, өөрийнхөө тухай, бадрах гал мэт баяр баясгалан болж вагон дотор явснаа дурсан санана. 

	Эргэн тойрны бүх юм нэг л тодгүй бүүр түүр бөгөөд түүний хүсэж байгаа жаргалаас ондоо санагдана. Дандаа: Би амьд байна, жаргалтай байна, миний амьдрал саруул сайхан болно гэж бодон дэмий л сэтгэлээ зогоохоос өөр юмгүй байв. Саяхан оч бадруулан хурдалж яваа вагон цонхны гэрэлд ингэж бодоход хялбар байсан боловч одоо дугаарт цуван зогсож бээрчихсэн тэр хүмүүс, арван хоёрдугаар сарын хавирга нэвт үлээсэн уйтгарт салхи, сүйрэлд тулгаран хүн амьтан хорогдож байгаа явдлаас биеэ хөндийрүүлэх гэхэд нэг л болохгүй болжээ. 

	Дашад дурласан түүний сэтгэл, Дашагийн гуа үзэсгэлэн, болоод Даша хүүхэн дурлачихсан өөрийнхөө биеийг вагоны цонхны өмнө зогсож бодож баяр хөөр болж байсан явдалд нь нэг сайн сайхан, билэг дэмбэрэл бий биз гэж Иван Ильич бат итгэх бөлгөө. Тун уйданги давчуу боловч харин, маш гайхамшиг байж магадгүй хуучин амьдралын дуган дайны цохилтод чичрэн, цуурч, тулсан баганууд нь ганхан хөдөлж алтан дээвэр нь хага буухад хуучин муусайн чулуу бөмбөрөн нурж байгаа дуганы чандруу, нүүгэн дундаас Иван Ильич, Даша хоёр бие биедээ ухаан жолоогүй дурлаж аюул зовлонг ч тоохгүй аз жаргалтай байх гэж хүссэн байж магадгүй. Ийнхүү бодвоос зөв үү?

	Иван Ильич, шөнийн багил харанхуй, сүүдгэнэгч гэрлүүдийг ширтэн, салхи уйтгартайяа исгэрч байгааг чагнан явахдаа “Жаргалтай байхаас өөр юмгүйг өөрөөсөө нуугаад хэрхэх бил ээ. Яавал ч яаг би бүх юмны өөдөөс л зөрөөд байя. Би энэ дугаарыг арилгаж, өлссөн хүмүүсийг хооллож, дайн байлдааныг зогсоож чадах бол уу? Үгүй, чадахгүй. Хэрэв чадахгүй юм гэхэд би энэ харанхуй дотор урсаж, жаргалаас ухрах ёстой юм гэж үү? Үгүй тэгж болохгүй. Тэгвэл би чинь жаргалтай болж чадах уу?” гэж бодно. 

	Иван Ильич гүүрээр гарч аваад замаа анзаарахаа бүр больж эрэг даган алхална. Эрэг дагуулан өндөр баганад өлгөсөн цахилгаан дэнлүү салхинд санжганан тод гэрэлтэж байв. Гудамжинд дэвссэн толигор тайрдсан шал дээгүүр цас шороо шаржигнан хийснэ. Өвлийн ордны цонх харанхуйлан хоосон нүх шиг харагдана. Хунгарт дарагдсан манааны эрээн шовгорын дэргэд нэхий дах нөмөрч винтовтоо элгэндээ барьсан мундаг том манаа зогсоно. 

	Иван Ильич гэнэт зогсон цонх өөд харснаа эхлээд салхи сөрж, дараа нь салхи уруудан улам түргэн алхлав. Энэ зуур тэр нь одоо бүх хүнд энгийн бөгөөд илэрхий үнэн байдлыг ярьж чадах ч юм шиг, ер нь түүний ярьсныг хүмүүс цөм үнэмших мэт санагдана. 

	“Энэ янзаараа амьдарч болохгүй та бүгд үзэж байгаа биз. Төр засаг маань үзэн ядах явдал дээр тулгуурлаж байна. Хил хязгаар ч бас үзэн ядалцах үүднээс тогтсон байна. Та бүхэн цөм тус бүр өчүүхэн үзэн ядаж уур хилэн бадарсан зүг бүр тийшээ арзайтал зоосон буутай цайз шүү дээ. Оршин суухад аймшигтай, бүгчим уйданги болжээ. Дэлхий дахинд үзэн ядах уур хилэн бадраад, хүн хүнээ хядаж, цусан далай, махан овоо болж байна. Энэ чинь багадаа юу? Та бүхэн хараахан нялхаараа байна гэж үү? Энд байшин бүрд хүн хүнээ устгаж байвал таарах юм гэж үү? Сэхээрэгтүн, буу зэвсгээ орхигтун, хил хязгаарыг эвдэж арилгаад ариун амьдралын үүд, хаалга цонхыг нээгтүн... Тариа будаа тарих газар арвин их байна, мал сүрэг бэлчээх нуга, усан үзэм ургуулах уулын энгэр хормой өчнөөн байна шүү дээ... Газрын хөрсний баялгийг яндаж шавхах арга алга, хүн бүрд аж төрөх газар элбэг байна... Та бүхэн өнгөрсөн үеийн харанхуй мананд төөрөлдөж байгаагаа мэдэхгүй байна гэж үү?” гэж хэлмээр санагдана. 

	Хөлсний тэрэгчин хотын энэ хэсэгт ч байсангүй. Иван Ильич дахин Невагийн гүүрээр гарч Петербургийн дүүргийн тахир гудамж руу лав оржээ. Юм бодож ганцаараа ярьсаар бүр замаа алдахад харанхуйвтар хоосон гудамжны аль тохиолдсоноор туусаар байгаад арайхийн нэгэн сувгийн эрэгт тулан очжээ. — Үгүй мөн сэлгүүц вэ? гэж Иван Ильич бодоод түр амсхийн зогсож инээмсэглэн цагаа харахад яг таван цаг болж байв. Ойрын нэг булангаас гэрлээ унтраачихсан бүрхүүлтэй нэг том машин цас шаржигнуулан гарч ирэв. Залуурыг нь задгай шинельтэй офицер барьж явах бөгөөд түүний сахлаа хуссан гонзгой царай нь цонхин цагаан, нүд нь мал болтлоо согтсон хүний нүд шиг цэхийж суунаглана. Түүний ар талд малгайгаар ар шил рүүгээ дарж өмссөн нэгэн офицер (түүний царай үл харагдана) таард боосон урт гонзгой юмыг хоёр гараар барьж явна. Машин дотор сууж яваа гурав дахь хүн нь пальтоныхоо захыг босгож, өндөр оройтой мууран малгай өмссөн энгийн хүн байв. Тэр энгийн хүн өндийж ирээд залуур баригч офицерын мөрнөөс татахад машин жижиг гүүрнээс холгүйхэн зогсов. Тэр гурав цасан дээр үсрэн бууж өнөөх боолттой юмаа гаргаж цасан дээгүүр хэдэн алхам чирч явснаа гүүрний тэг дунд аваачаад их л хүч гарган өргөж, гүүрний хашлага давуулан гүүрэн доогуур шидэж орхихыг Иван Ильич харжээ. Тэгээд хоёр офицер шууд машины зүг буцаж ирэхэд, харин өнөөх энгийн хүн маань гүүр лүү тонгойж нэлээн харж байснаа захаа буулган гүйж нөхдөө гүйцэв. Машин ухасхийн хурд авч далд оров. 

	Тэднийг ингэж байх зуур амьсгаа хураан зогсож байсан Иван Ильич, 

	— Пээ ямар муухай юм бэ гэж аман дотроо хэлэв. Иван Ильич гүүр лүү очоод хэчнээн харавч нүүгэлтсэн том хар харзнаас өөр юу ч харагдахгүй, харин муу усны хоолойгоор өмхий бүлээн ус хол хол гоожно. 

	— Пээ яасан муухай юм бэ гэж дахин хэлээд Иван Ильич ярвайн сувгийн дагуу зассан довжоо дээгүүр явав. Гэтэл нэг булан тойртол арайхийж нэг хөлсний тэрэгтэй дайралдав. Нэг бамбагар уруултай морь хөллөсөн чарга дээр бээрчихсэн өвгөн сууна. Тэгээд Иван Ильич хөлөө хучиж аваад чарганд сууж нүдээ анингуут эцэж ядарснаа сая мэджээ. “Би ч дурлах нь бүр дурлажээ, хөөрхий дурласан сэтгэлийн үүднээс би юу хийлээ ч гэсэн гэмгүй биз” гэж бодно. 

	
XXXIV

	Тэр гурван хүн дамжилж байгаад гүүрнээс харз руу шидсэн таард ороолттой юм бол алагдсан Распутиний бие юм санжээ. Тэр долоон голтой хүн, тамир ихтэй тариачин эрийг үхүүлэх гэж хорт калийн холимог хольсон архи уулгаж байгаад хэнхдэг, ар зоо, дагз руу нь буудаж, лантуугаар тархий нь хага цохижээ. Гэлээ ч гэсэн ч түүний биеийг олсны дараа Распутин мөсөн дор орсон хойноо л амьсгалаа хураажээ гэсэн эмчийн нотолгоо гаргасан ажээ. 

	Ингэж алсан явдал нь түүнээс хойш хоёр сарын дараа болсон бүх хэргийг үнэндээ шийдвэрлэсэн мэт болжээ. Намайг албал хаан ширээ бут үсэрч Романовынхны төр барих удам угсаа тасарна гэж Распутин цөөнгүй ярьдаг байжээ. Ингэхлээр энэ зэрлэг, догшин ширүүн хүнд гэрийн дотор үхэл болохыг хоточ нохой мэддэг шиг, тийм бүүр түүр зөн байсан нь илэрхий бил ээ. Гэвч хаан ширээг хамгаалж байсан агт морины хулгайч, ухаан мөчид махчин маань тун их тарчилж үхлээ. 

	Түүнийг үхмэгц хааны ордонд гүн их уйтгартай болсон боловч, орос орон газар сайгүй үймэлдэн хүмүүс харилцан баяр хүргэж, байв. Николай Иванович Минскээс Катяд ийн бичжээ: “Распутинийг алагдсан тухай мэдээ авсан тэр шөнө ерөнхий командлагчийн штабын офицерууд байрандаа найман авдар шампанск авчруулж наргилаа. Цэргүүд бүх фронт дээр” Ура “хашхирч байна...”

	Хэдэн хоногийн дараа орос оронд Распутинийг ийнхүү алсныг мартсан боловч хааны ордонд мартсангүй. Тэнд Распутиний мэргэн үгийг гүн итгэж хувьсгал үүсэхийг хүлцэн хүлээж байв. Петероградын нууцыг тусгай хэсэгт хувааж агуу их гүн Сергей Михайловичаас пулемёт шаардаад өгөхгүй болохоор нь Архангелескаас дөрвөн зуун хорин пулемёт захиулан авчирч гудамжны уулзварын байшингийн дэнкавт зоожээ. Хэвлэлийг их хавчдаг болсон учраас өдрийн сонинууд хоосон цагаан мөртэй гардаг болов. Хатан хаан нөхрийнхөө зориг эрмэлзэл, сэтгэл санааг чанга туйлбартай болгох гэж залхтлаа захиа бичдэг байв. Гэвч хаантан алмайран шохоорхсон юм шиг болчхоод түүнд үнэнч зүтгэн хүч юүгээн өгөгч (хаан ингэж эргэлзээгүй боддог байв) арван сая цэргийнхээ дунд Могилев хотноо сууж байв. Петроградын дугаарт зогссон авгайнуудын үймээн самуун, дуу шагшаан оросын фронт руу түрж байгаа эзэнт улсын гурван армиас аюулаар багагүй мэт хаанд санагдана. Гэтэл энэ зуур ерөнхий командлагчийн жанжин штабын дарга генерал Алексеев, хатан хааныг баривчлан, герман намыг устгах төлөвлөгөөг эзэн хаанаас далдуур сэм зохиож байжээ. 

	Хавар явуулах ерөнхий давшилтаа нуухын тулд нэгдүгээр сард хойд фронт дээр давшиж эхлэх тушаалд гарын үсэг зуржээ. Рига хотын орчим өвлийн нэгэн тэсгэм хүйтэн шөнө уг давшилтаа эхэлжээ. Их бууны гал нээмэгц цасан шуурга нүүр нүдгүй нүдэж эхлэв. Цэргүүд бууны сум зай завсаргүй дэлбэрч цасан шуурга нүүр нүдгүй нүдэж байхад гүн цас туулан давшиж байв. Цэргүүдээ дэмжихээр ниссэн олон арван онгоц салхинд цохигдон газар шүргэн алдаж цасан шуурга дотор өөрийн хүний гэж ялгалгүй пулемётоор хяргаж байв. Орос орон багалзуураа шахаж байгаа төмөр цагаригийг таслахаар сүүлийн удаа чармайж, цагаан нөмрөг нөмөрч, умарт туйлын жаварт туугдсан Оросын тариачин эрчүүл сүүлийн удаа дэлхийн зургааны нэгийг хамарсан эзэнт улсынхаа төлөө, урьд нэгэн цагт газар усаа тохинуулан, догшин сүрхий ертөнцийг энхжүүлж байсан боловч одоо өнө удаан үргэлжилсэн хуучны үлдэгдэл, түүхийн талаар үл нийцэх бэрсүү, бүх орон даяар жигшигдсэн үхлийн өвчин болсон хаант засгийнхаа төлөө сүүлчийн удаа тулалдав. 

	Зэрлэг ширүүн байлдаан арван хоног үргэлжилж олон мянган хүн амь үрэгдэж цасан хунгар дотор дарагдав? Давшилт зогсож, фронтын шугам дахин цасан дотор үлдэв. 

	
XXXV

	Иван Ильич, зулын хорин тавдаар Москва орохоор бодож байсан боловч харин тэр үед Швец улсад албан ажлаар явж бүр хоёрдугаар сард тэндээс буцаж иржээ, Тэгээд дав даруй аргацаан байж хорин нэгэн хоногийн чөлөө олоод хорин зургаанд гарна гэсэн цахилгаан утас Дашад явуулжээ. 

	Явахынхаа урьд бүтэн долоо хоног дархны газар жижүүр хийжээ. Түүнийг байхгүйд гарсан өөрчлөлт тун сонирхолтой байв. Заводын дарга нар урьд урьдынхаас илүү эелдэг зөөлөн, халамжтай болжээ. Харин ажилчид тун уур хилэнтэй болсон учраас одоохон нэг хүн түлхүүрээ түс хийтэл газар шидээд: “Ажлаа хая, гудамжинд гарч...” гэж хэлэх бол уу гэмээр болжээ. 

	Энэ өдрүүдэд идэш уушны асуудал авч хэлэлцэж байсан улсын думийн тайлан илтгэл ажилчдыг улам хөөргөн давираана. Энэ тайлангаас үзэхэд засгийн газар маань нэр төрөө бодож аль байдгаараа чармайн учрах дайралтаас аргацааж байгаа нь илэрхий бөгөөд хааны сайдууд ам бардам загнаж байгаа боловч тэдний үгийг эргэцүүлэн бодвол шал худал байв. Харин үнэн зүйл гэвэл: тун удалгүй өлсгөлөн сүйрлээс болоод фронт, ар тал хоёул мөхнө гэж хүн бүхэн шуугин шагшиж байгаа явдал л үнэн зүйл мөн бил ээ. 

	Иван Ильичийн сүүлийн жижүүрийн үеэр ажилчид тун түгшүүртэй байгаа нь ил байв. Ажилчид сав л хийвэл суурь машинаа орхиж нэг мэдээ хүлээсэн бололтой хуралдаж байв. Ажилчид юун тухай хуралдаж байгааг Василий Рублеваас асууваас Васька, гэнэт уурсан, хөвөнтэй цамцаа эгэлдэргэлдээд хаалга шидэж гарав. 

	— Ээ муу монди ойрноос Васька ууртай болжээ. Нэг газраас гар буу олж аваад биедээ авч явдаг болж шүү гэж эцэг Иван Рублев хэлэв. 

	Гэтэл Васька төдхөн орж ирэхэд ажилчид суурь машинаа орхиж дархны газрын тэртээ буланд гүйж очоод Васькаг тойрон зогсоно. 

	“Петербургийн цэргийн тойргийн командлагч дэслэгч генерал Хабаловаас гаргасан зарлал...” гэж Васька цагаан хуудас гарган их догь уншиж эхлэв. “Сүүлийн өдрүүдэд талхны газарт олгох гурил, талх барих явдлыг хуучин байсан хэмжээгээр үйлдвэрлэж байна...” гэж үргэлжлэн уншив. 

	— Худлаа, бүр худлаа! Талх олгохоо болиод гурав хонож байна... гэж тэр даруй хашхиралдана. 

	— Худалдаанд талх хүрэлцээгүй байна гэдэг бол үндэсгүй юм...”

	— Бас харав уу тушааж, зандарч байх шив! 

	— Хэрэв зарим нэгэн мухлагт талх дутвал тэр нь зарим хүмүүс талх тасрах вий гэж болгоомжлон нөөцлөн сухари хатааснаас болсон хэрэг бил ээ... 

	— Хэн тэгж сухари хатааж байна вэ? Тэр хатаасан сухариа харуулаа ч дээ? Энэ мондийн хоолой руу нь сухари гудрах юм сан! гэж нэг хүн бархирав. 

	— Чимээгээ аяд нөхөд өө! гэж Васька хашхираад нөхөд өө бид одоо гудамжинд гарах хэрэгтэй... Обуховын заводоос дөрвөн мянган ажилчид, Невагийн гол гудамж руу хөдөлсөн шүү. Бас Выборгаас хөдөлсөн... гэв. 

	— Зүйтэй! Тэр талхаа харуулаг! 

	— Та нарт харуулах талх байхгүй. Манай хотод зөвхөн гурван өдөр хүрэх талх байгаа юм. Тэгээд гурван өдрийн дараа талх, гурил тасарна. Бүх галт тэрэг Уралын нурууны цаана зогсож саатаж байна... Уралын цаана тариа будаа саравч дүүрэн чихээстэй байна.... Челябинскийн галт тэрэгний буудал дээр гурван сая тонн мах ялзарч байна... Сибирьд тэрэгний дугуйг шар тосоор тосолдог гэнэ... гэв. 

	Дархны газраар дүүрэн шуугив. Василий гараа өргөж:

	— Нөхөд өө... Бид өөрсдийнхөө хүчээр талхаа аваагүй цагт манд хэн ч май гээд талх өгөхгүй... Нөхдөө “Засгийн бүх эрхийг зөвлөлүүдэд” гэсэн лоозон барьж бусад заводуудынхантай хамтран гадаа гудамжинд гарч жагсъя... 

	— Бууцгаа!.. Ажлаа хая!.. Зуухаа унтраа!.. гэхэд нь ажилчид дархны газраар шуугилдан гүйлдэнэ. 

	Тэгээд Василий Рублев Иван Ильичид ойртож ирээд сахал нь дэрвэлзэн хөдөлж байснаа:

	Тонил, эсэн мэнд байгаа дээрээ тонил! гэж хэлэв. 

	Энэ шөнийн хагасыг Иван Ильич муу унтаж сэтгэл зовон нойр нь сэргэжээ. Өглөө бүрхэг дулаан байж цонхны гадаа талын төмөр дээр ус дусалж байв. Иван Ильич бодол болон хэвтэнэ. Гэтэл сэтгэл тайтгарч өгөлгүй, харин өнөөх дусал толгой руу шавших мэт эгдүүтэй дусална. “Хорин зургааныг хүлээхээ байя, ер нь маргааш явъя” гэж бодоод цамцаа нөмөрч биеэ угаахаар цэв хүйтэн усанд орж зогсов. 

	Замд төхөөрөх ажил их байсан учраас Иван Ильич яаран кофе ууж гадаа гараад дүүрэн хүнтэй трамвайд явдал дунд нь үсрэн ороход бас л сэтгэл түгшүүртэй хэвээр байв. Трамвайд яваа хүмүүс аанай л хуучин янзаараа хөмсөг зангидан дуугүй байх бөгөөд өвдгөө нугалан, хажуудах хүнийхээ дор орсон хормой хотоо ууртай татаж, трамвайны шалан дээр шавар болж цонхны шилээр ус урсаж, өмнө талд нь хонх эгдүүтэй дуугарна. Иван Ильичийн өөдөөс харж хавдар гүйсэн шар царайтай нэг цэргийн түшмэл сууна. Түүний уруул нь инээмсэглэмээр аяглан мурийж, нүд нь ийм хүний нүд биш дээ гэмээр дүрэлзэн, юм асууж байгаа аятай харагдана. Мөн тэр хүмүүс цөм л тэгж эргэлзэн тээнэгэлзэж, юу болоов гэсэн юм шиг бие биеэ ширтэж байгааг Иван Ильич сайтар ажиглан байж мэдэв. 

	Трамвай, Том чөлөөний буланд хүрээд зогсов. Сууж яваа хүмүүс үймэлдэн, ийш тийш харж хэдэн хүмүүс үсрэн буув. Трамвайны жолооч түлхүүрээ сугалж аваад хөх дээлийнхээ өвөрт хийж урд хаалгаа нээж ууртай нь аргагүй:

	— Трамвай цаашаа явахгүй шүү гэж хэлэв. 

	Каменно-островск, Том чөлөө болоод ер нь хаашаа ч харсан нэл трамвай хахалдан зогсоно. Гудамжны хажуугаар хүн хар хүүрэг татан яралзана. Заримдаа дэлгүүрийн цонхны төмөр хавтас түсхийтэл буух чимээ дуулдаж, нойтон цас хаялж байв. 

	Нэг трамвай вагон дээр энгэрээ ярчихсан урт пальтотой хүн гарч ирээд малгайгаа авч нэг юм хэлсэн бололтой хашхирав. Цугларагсад О-о-о гэж дүнгэнэ. Өнөөх хүн вагоны дээврээс олс уяад дахин өндийж дахин малгайгаа авав. Цугларагсад бас л О-о-о! гэлцэнэ. Өнөөх хүн үсрэн буухад хүмүүс ярагдах зуур хэдэн хүн эв нийлүүлэн заваан шар цасан дээгүүр мацлан өнөөх олсноос чангааж байгаа харагдана. Гэтэл вагон хазайж эхлэхэд бөөгнөрсөн хүмүүс гэдрэг зайлж, хүүхдүүд исгэрэлдэв. Гэтэл вагон данхалзаж байснаа дахин дугуй нь тас хийж байрандаа буух чимээ гарав. Тэгэхлээр өнөөх татаж байсан хүмүүс дээр тал бүрээс хүмүүс гүйн ирээд хичээнгүй янзтай дахин татав. Вагон дахин хазайж байснаа гэнэт түсхийтэл унаж шил няр буув. Овооролдсон хүмүүс дуу шүү ч үгүй, унасан вагон руу явж очив. 

	— Энэ ч муу юм болж байна даа гэж өнөөх хавдар гүйсэн шар царайтай түшмэл Иван Ильичийн араас хэлэв. Төдхөн хэдэн хүн өнгө нийлээгүй хоолойгоор:

	Шийдвэрлэх тэмцэлд та нар амь үрэгдлээ... гэж уянгалуулан дуулж эхлэв. 

	Невскийн чөлөөгөөр явах замдаа Иван Ильич өнөөх л сандарсан царай зүс, гайхсан харцтай хүмүүстэй дайралдаж байв. Сүүлийн үеийн мэдээг шохоорхон уншсан хүмүүс энд тэндгүй бөөгнөрөн зогсох нь жижигхэн жижигхэн усны эргүүлэг мэт хуйларна. Том байшингуудын гадаа үүдэн дээр голийчихсон тарган хаалгач нар зогсож, аягач авгай хоншоороо цухуйлган гудамж руу харцгаана. Нэгэн үл таних ямаан сахалтай, өмхий хүрний арьсан дотортой пальтоны товчийг задгай орхисон түшмэл хашаа цэвэрлэгчээс: — Эрхэм ээ, тэр юун улс ингэж шавааралдаж байгаа юм бэ? Ер нь тэнд юу болоод байгаа юм бэ? гэж асуув. 

	— Эзэнтэн минь, талх шаардаж байгаа юм. Үймээн гаргаж байна гэв. 

	— Аа тийм бий! 

	Гудамжны зөрлөг дээр нэг хатагтай бөгс нь салгалан чичирсэн үлгэн салган нохой тэврэн зогсож, өнгөрсөн хүн бүхнээс:

	— Тэр юун хүмүүс вэ? Тэд яах гээд байгаа юм бэ? гэж асууна. 

	Өнөөх өмхий хүрнээр доторлосон пальтотой түшмэл маань хатагтайн хажуугаар өнгөрөхдөө

	— Авхайтан минь хувьсгал ханхалж байна гэж бүр баясгалантай хэлэв. 

	Оготор дээлийнхээ хормойг салбагануулан гудамжаар яваа нэгэн ажилчны зовуурьт нүүр, шазвалзан таталзна. 

	Тэр ажилчин гэнэт эргэн хараад:

	— Нөхөд өө, эд чинь бидний цусыг их уудлан сорох юм гэж үү? гэж сулхан уйлагнасан дуугаар хашхирав. 

	Нэг хүүхэд шиг бүдүүн хүзүүтэй офицер хөлсний морь тэргээ зогсоож, тэрэгчний бүснээс барьж зогсоод хэсэг үймж байгаа хүмүүс өөд нар хиртэхийг харж байгаа юм шиг сонирхон харна. 

	Түүний хажуугаар өнөөх ажилчин өнгөрөхдөө: 

	— Хар, сайн хар! гэж уйлагнан хэлэв. 

	Хүн улам улам олширч бүх гудамж бүрхээд дүнгэнэн шуугьж гүүрний зүг хөдөлнө. Гурван ч газар цагаан дарцаг хийсэж харагдана. Хөндлөнгийн зорчигчид хөвж яваа зомгол шиг энэ урсгалд туугдан явна. Иван, Ильич тэдний хамтаар гүүр өнгөрөв. Манан бүрхэж, цас нь хүний хөлд цоохортсон Марсын талбай дээгүүр хэдэн морьтой хүн харайлгаж яваа үзэгдэнэ. Тэд, энэ бөөн хүмүүсийг хараад морины амыг эргүүлж тэдний өөдөөс сажлуулсаар айсуй. Тэдний нэг эрүүнийхээ сахлыг хоёр тийшээ хагалж зассан улаан хацартай хурандаа, бөөн хүмүүс өөд инээмсэглэн ёслов. Бөөн хүмүүсийн дотроос уйтгартай бөгөөд мундаг хоолойгоор дуулж эхлэхэд зуны цэцэрлэгийг бүрхсэн манан доторх, модны хувхай мөчир дээрээс урьд хаан Павлыг алсан хүмүүсийг цочоосон муусайн бөрзгөр турлиахууд хөөрөн ниснэ. 

	Иван Ильич тэдний өмнө явж байхад хоолой нь зангиран бачимдаж байн байн ханиалгавч дахин бүгчимдэж л байв. Иван Ильич тэгж явсаар Инженерийн шилтгээн хүрээд зүүн тийш эргэж Литейнийн чөлөөгөөр явав. 

	Петербургийн тэндээс бас нэг бөөн улс Литейна чөлөө чиглэсээр гүүр дээгүүр хөврөлдөн ирж яваа харагдана. Том хаалга бүрийн дор сонирхсон хүмүүс чихэлдэн, цонх бүрээс эмээн зовсон хүний царай цухуйж тэр ирж яваа бөөн хүмүүсийг харна. 

	Иван Ильич, хацар нь бомбогонон чичирсэн нэгэн хөгшин түшмэлийн хажууд том хаалган дор орж зогсов. Тэртээ баруунтай гудамж хэрэн зогссон цэргүүд буугаа тулж, хөдлөхгүй зогсоно. 

	Бөөн хүмүүс цэргүүдэд ойртон ирээд алхаа нь удааширч тэр дундаас айсан бололтой дуугаар:

	— Зогсоорой, зогсоорой! гэж хашхирав. Тэгснээ хэдэн мянган эмэгтэйчүүд өндөр дуугаар:

	— Талх, талх, талх аль!.. гэж хашхиралдана. 

	— Ингэж болохгүй дээ, гэж өнөөх түшмэл хэлээд Иван Ильич руу саравчныхаа дээгүүр ширүүн янзтай харав. Ингэж байхад хаалганы цаанаас хашаа цэвэрлэгч хоёр чацлаг хүн гарч ирээд сонирхогчдын хойноос бөхийн налж зогсов. Тэгэхэд өнөөх түшмэл маань ярвалзан ярвайж, нэг хавчаар саравчтай авхай “Хүүе тэнэг минь тат хө! гэж өнөөх хашаа цэвэрлэгчийг зандрав. Гэвч тэр даруй том хаалга дахин хаагдав. Бүх гудамжныхан том хаалга байшингийнхаа гадаа үүдийг хааж эхлэв. 

	— Хэрэггүй, хэрэггүй! гэж айсан дуу гарна. 

	Бөөн улс шуугин дүнгэнэж түрэн ирэв. Тэдний өмнө өргөн хүрээтэй эсгий малгай өмссөн, улаан хацартай, сандарсан залуу гарч ирэхэд:

	— Туг урагшаа, туг урагшаа гэж дуугарав. 

	Яг энэ үед зэрэгцсэн цэргүүдийн өмнө үстэй гозгор малгайгаа гэдрэг дарж өмссөн, бэлхүүсээрээ жадгар нарийхан, чацлаг офицер гарч ирэв. Тэр ташаандаа байгаа гар бууны гэрээс барьж байгаад:

	— Буудах тушаал өгсөн.... Гэвч цус урсгах бодол алга... Тарцгаагтун! гэж хашхирч байгаа нь дуулдана. 

	— Талх, талх, талх аль! улих мэт зэрэг дуу гарав. Тэгээд өнөөх бөөн хүмүүс цэргүүд өөд түрж ирэв... Иван Ильичийн хажуугаар дүрэлзсэн нүдтэй хүмүүс чихэлдэн... Талх!.. Сөнөтүгэй!.. Мондиуд!..  гэж хашхиралдаж явна. Тэдний нэг нь таварцаглаж уначаад:

	— Муу цуснууд, муу цуснууд гэж ухаангүй хашхирч байв. 

	— Гэнэт бууны дуу шандан цуулах мэт гудамж дүүрэн ниржигнэн дав даруй намдахад гимназийн сургуулийн нэг сурагч толгойгоо даран бөөн хүмүүсийн дунд гүйж оров. Өнөөх түшмэл залбирах гэж барвагар гараа өргөв. Цэргүүд тэнгэр өөд буудсан боловч дахин буудсангүй. Гэвч бөөгнөрсөн хүмүүсийн зарим нь тарж, далбаа барьсан зарим хэсэг нь Знаменск талбай руу явав. Гудамжны шар цасан дээр үстэй малгай, галош л үлдэж хоцров. Иван Ильичийг Невскийн чөлөөнд хүрч очтол дахин үй түмэн хүн шуугилдан дүнгэнэж байгаа дуулдана. Энэ нь Васильев арлын тэндээс Нева мөрөн дээгүүр гарч ирсэн гурав дахь бөөн хүмүүс байжээ. Гудамжны хажуугаар нэл гоё ганган хүүхнүүд, цэргийн хүмүүс, оюутан, гадаадын бололтой үл таних хүмүүс зогсжээ. Хүүхэд шиг шингэн ягаан нүүртэй английн офицер модойн зогсоно. Хар тууз үсэндээ зүүж, нүүрээ оодсон худалдагч хүүхнүүд хоршооны хаалга налан зогсоцгооно. Бүрхэг өргөн гудамжны голоор уур хилэн нь бадарсан эрэгтэй, эмэгтэй ажилчид:

	Талх, талх, талх! гэж хашхиралдан гэдрэг ухарсаар байв. 

	Гудамжинд шахагдан зогссон нэг тэрэгчин чарганыхаа урд бүрхүүлийг тарайтал налж айж сандарсан нэг авхайд хөгжилтэй дуугаар ийн хэлнэ:

	— Би хаашаа явах бил ээ дээ. Үүгээр чинь батганы хошуу багтах зай алга. Та өөрөө бодож үзнэ биз гэв. 

	— Тэнэг минь бушуу яв, надтай ингэж бүү ярь!.. 

	— Өө одоо би ч тэнэг гэгдэхээ больсон шүү... Чарганаас минь буу... 

	Гудамжны хажуугаар зорчин явагчид бие биеэ түлхэн, энэ тэрийг асуулцан, чих тавьж сандарсан янзтай ийн асуулцана:

	— Литейн завод дээр зуун хүн алагдсан гэнэ үү?

	— Худлаа хэлж байна... Нэг жирэмсэн эхнэр, өвгөн хоёрыг л алсан юм. 

	— Ээ бурхан минь, тэр өвгөнөөр яах нь вэ?

	— Нэг лам л бүх юм мэдэж захирч байдаг юм гэнэ. Гэтэл тэр маань солиорчихсон юм байх аа... 

	— Ноёд оо сонин зүйл байна... Бүр итгэшгүй юм! Бүх нийтийн ажил хаялт болжээ! 

	— Ус, цахилгаан яах бил ээ?

	— Бурхны авралаар энэ бүгд бушуу дуусаасай... 

	— Ер нь ажилчид сайн байна! 

	— Гайгүй бүү баярла... няхаад өгнө... 

	— Хараад байгаарай, иймэрхүү царайтайгаар нь таныг л урьдаар бүү няхчаасай... 

	 

	 

	Иван Ильич их цаг үрсэндээ гонсойн очих гэсэн айлуудаар оровч нэг ч хүнтэй уулзаж чадсангүй бүр ч уурлан дахин Невскийн чөлөөгөөр гэлдэрч явав. 

	Гудамжаар дахиад чарга зөрөлдөн давхиж хашаа цэвэрлэгчид цасаа гаапуудаж байв. Замын зөрлөг дээр асар том биетэй хар шинельтэй хүн зогсож хөөрөн үймсэн хүмүүсийн толгой дээгүүр, бэртэгчнүүдийн сандарч үймсэн ухаан санааны дээгүүр дэг дэглэм сахиулагч ид шидэт цагаан бороохойгоо өргөн дохиж байв. Гудамж огтлон гарч яваа уур хилэн нь бадарсан нэгэн хүн энэ цагдааг эргэж харахдаа: “Гайгүй дээ хонгор минь, цаг ирнэ дээ” гэж бодно. Гэвч тэр цаг гэнэт ирсэн бөгөөд энэ бороохой барьсан босоо багана шиг сахалтай амьтан хий үзэгдлээс өөрцгүй болж улмаар маргаашаас зөрлөг дээр ч зогсохгүй, хүний оюун ухаан, аж төрлөөс мартагдан алга болно гэж хэний ч толгойд орсонгүй... 

	— Телегин, хүүе Телегин ээ! Ээ муу дүлий домбоо... Зогсооч! гэж дуудах чимээ сонсогдов. 

	Инженер Струков саравчтай малгайгаа дагз руугаа дарж өмсөөд, жигтэйхэн хөгжилтэй нүд гарган Иван Ильич рүү гүйж ирээд:

	— Хаашаа явж байна вэ? Алив кофе цайны газар оръё!.. гэв. 

	Струков, Иван Ильичийг сугадаж аваад цайны газар татан оруулав. Тэнд янжуурын утаа нүд хорсгоно. Хавтгай оройтой эсгий малгай, муурын арьсан малгайтай, үстэй дээлийнхээ энгэр заамыг ярчихсан хүмүүс марган, цэц булаалдаж өндөлзөж байв. Струков чихэлдсээр байгаад цонхны дэргэд очиж Иван Ильичийн өөдөөс харж суув. 

	Струков хоёр гараараа ширээ барьж аваад: Рублийн ханш унаж байна. Цаасан мөнгө юү ч биш болжээ. Ээ дээ мөн мундаг хүчтэй юмаа даа!.. За юу үзэв яриарай... гэв. 

	Литейна гудамжаар явсан цэргүүд буудсан боловч агаар өөд буудсан байх... 

	— За тэгвэл энэ чинь юу болж байгаа юм бэ?

	— Бүү мэд дээ. Одоо манай засгийн газар идэш ууш зөөх явдлыг олигтой болгох болсон юм шиг надад санагдана. 

	— Тэр чинь оройтсон гэж Струков хашхиран ширээний шил рүү шаав. 

	— Оройтжээ!.. Бид чинь буянаа барсан юм шүү... Дайн дуусвал дуусах нь тэр!.. Завод дээр юү гэж хашхиралдаж байгааг мэдэх үү? Ажилчны депутатуудын зөвлөлийг хуралдуулах хэрэгтэй гэж хашхирч байна шүү. Зөвлөлөөс өөр хэнийг ч итгэж болохгүй болжээ. 

	— Чи юу яриад байна даа?, 

	— Хонгор минь энэ чинь хамгийн зохистой зүйл дээ. Хаант засаг унаж байна! Энэ чинь бослого самуун биш... Энэ чинь бас хувьсгал ч биш... Энэ чинь үймээн, ёстой замбараагүй үймээн шүү гэв. Тэгээд Струковын хөлөрсөн духан дээр бурзайсан хөлсийг хөндөлсөн судас нь гүрийсэн байв. — Гурван хоногийн дараа засаг төр ч үгүй арми ч үгүй, губернийн ноёд ч үгүй, цагдаа ч үгүй болно доо. Тэгээд зуун наян сая сэгсгэр зэрлэг хүн үлдэнэ. Ер нь сэгсгэр зэрлэг хүн гэдгийг чи мэдэх үү? Хүүхдийн тоглоом шиг бар хирс гэсэн үг. Задран сарнисан эрхтний эс гэсэн үг. Сэгсгэр зэрлэг хүн гэдэг чинь ийм л юм даа. Энэ бол аймаар юм шүү. Энэ чинь дусал усан дотор шаахай хорхой бие биеэ барьж иддэгтэй адил юм шүү гэв. 

	— За боль л доо, тийм байдаггүй юм, байх ч үгүй. Хувьсгал байлгүй яах вэ. Хувьсгал тусмаа бүр сайн биз гэж Иван Ильич хэлэв. 

	— Үгүй, чиний өнөөдөр үзсэн юм чинь хувьсгал биш, энэ чинь бодис задарч байгаа хэрэг. Хувьсгал болох нь болох юм. Харин түүнийг чи бид хоёр үзэхгүй. 

	Иван Ильич босонгуутаа, 

	— За тийм ч байж магадгүй. Васька Рублев чинь ёстой хувьсгал гэсэн. Харин Струков, чи бол хувьсгал биш гэнэ. Чи дэндүү хашхирч, цэцэрхдэг хүн байна... гэв. 

	 

	 

	Иван Ильич эрт харьж ирээд, тэр даруй унтахаар хэвтэв. Гэвч минут хэртэй нойр нь хүрснээ урт гэгч санаа алдаад нөгөө талаараа хэвтэж нүдээ нээн харав. Сандал дээр дэлгэж тавьсан чемоданаас ширний үнэр ханхална. Стокгольмаас худалдан авсан тэр чемодан дотор Дашад бэлэглэх гэсэн сайхан савхин гэртэй элдвийн мөнгөн хэрэгсэл байж байв. Иван Ильич бэлэглэх гэсэн энэ зүйлээ их хайрлах учир торгон өнгөтэй цаасан боодлоос нь өдөр бүр гаргаж үзэх ажээ. Тэр ч атугай, Дашад нь сэтгэл тайван янзтай аятай сайхан жуулчлахын билэг дэмбэрэл болох элдсэн шир, үнэртэй ус ханхалсан энэ бэлгийг өвдөг дээрээ тавиад Оросын галт тэрэгнээс шал ондоо урт гэгч цонхтой вагоны орон дээр сууж замын платье өмсөн яваа мэт Иван Ильичид санагдана. 

	Хотын туяа бүрхэг харанхуй тэнгэр дэх бүүдгэр ягаан гэрэлтэй нийцэж байгааг Иван Ильич цонхоор харж байв. Өнөөдөр талх шаардан бархирч байсан хүмүүс энэ гэрлийг хараад юун их эгдүүцэн үзэн ядахыг Иван Ильич бас мэдэж байв. Үл хайрлагдан, зовж царцсан энэ хот бол... Улсын уураг тархи, зориг эрмэлзэл... Гэтэл энэ хот үхлийн өвчинд нэрвэгджээ... Энэ хотын эцэс иржээ... 

	Иван Ильич арван хоёр цагийн хэртэй гадагш гарахад манан татсан өргөн чөлөө хов хоосон байв. 

	Цэцгийн дэлгүүрийн хөлөрсөн цонхны цаана молор шилэн ваар дотор дусал дусал ус бөнжгөнүүлсэн өтгөн сайхан улаан өнгийн саргай цэцэг харагдана. Иван Ильич хаялж байгаа цасны дундуур хайрын тэр цэцгийг сэтгэл уяран харна. 

	Хажуугийн гудамжнаас казак цэргийн эргүүлийн таван хүн хүрч ирэв. Тэдний захад явсан хүн морио эргүүлж гудамжаар сэтгэл хөдөлсөн янзтай ярилцан аяархан яваа гурван хүнийг харайлган гүйцэж очиход тэд зогсоод нэг нь хөгжилтэй янзын юм ярьсаар казакийн морины жолоог шүүрч авав. Урьд өмнө ийм сонин юм байгаагүй болохоор Иван Ильичийн зүрх шантрах шиг болжээ. Гэтэл казак цэрэг бас л инээж толгойгоо дохичхоод тогтож ядан байсан морио дур мэдэн харайлгаж нөхрөө гүйцэж очуут тэд улмаар өргөн гудамжны манан руу харайлгаж оров. 

	Иван Ильич, эргийн ойролцоо бөөн борчуултай дайралдав. Ер нь олон хүн Нева мөрөн рүү ирж байв. Тэр борчуул, хурал зөвлөгөө хийж, цуу үг сонин юм хум дамжуулсаар байгаад өчигдрийн юмны дараа ер сэтгэл тайвшраагүй ажээ. Тэнд голын боржин чулуун хашлага даган юманд дуртай хэдэн мянган улс шоргоолж шиг хар хүүрэг татан явна. Гүүрийн торгон амсар дээр хэдэн орилоо юмнууд бөөгнөрч хаялж байгаа цасан дундуур дөнгөн данган харагдаж байгаа гүүр хааж зогссон цэргүүд рүү юм хашхирч байв. 

	— Юунд гүүр хаач аа вэ? Биднийг явуулаач! 

	— Бид хот орох гэсэн юм. 

	— Ямар муухай юм бэ, хотын борчуулыг бас хавчдаг байна шүү... 

	Гүүрээр чинь явж бай гэсэн юм шүү, харин та нарт зориулсан юм биш...

	— Та чинь оросууд уу, үгүй юү. Алив биднийг гаргаад аль! 

	Георгийн дөрвөн одонтой нэг чацлаг бага офицер ёвруулаа хангинуулан гүүрний хашлага хооронд нааш цааш явж байв. Шавааралдсан хүмүүс дотроос түүн рүү уурлаж хараахад өнөөх саваагүй хүмүүс өөд цоохор, шаравтар нүүрээ эргүүлэн ууртай, хараад:

	— Ээ бас ноёд юм гэнэ шүү яадаг бил ээ. Сахал нь сэрвэгэнэн уурсаж, — Гүүрээр гаргаж чадахгүй... Хэрэв тушаал зөрчвөл зэвсэг хэрэглэх болно шүү... гэв. 

	— Цэргүүд буудахгүй гэж өнөөх саваагүй амьтад бас хашхирав. 

	— Муу цоохор нохой чамайг бас энд олж зогсоож дээ. 

	Тэгэхэд бага офицерын хоолой сөөнгө бөгөөд цэргийн хүний огцом яриатай боловч хэлж байгаа үг нь мөн л тээнэгэлзэн сандарсан янзтай байв. Ер нь энэ өдрүүдэд бүх хүний яриа тийм болчихсон байжээ. Бага офицерын сандарсны нь мэдмэгц саваагүйчүүд хараал тавин цэргүүд рүү түрж ирэв. 

	Нэг хавчаар шилтэй урт хүзүүгээ ороолтоор ороосон гооргор туранхай хүн гэнэт чанга бүдүүн дуугаар ийн хэлэв:

	— Зорчин явах хөдөлгөөн хавчиж байна. Газар сайгүй хориг тавьж гүүр боосон байна. Ёстой нэг доромжилж байна даа. Ер нь бид хотоор чөлөөтэй явж болох юм уу, эсвэл болохгүй юм уу? Нөхөд өө, цэргүүдээс бүү зов, голын мөсөөр нөгөө талд нь гарч болно шүү дээ. гэв. 

	— Зүйтэй! Мөсөөр гарцгаая! Ура!.. гэлцэн тэр даруй хэсэг хүмүүс голын хашлаганы цасанд хучигдсан боржин чулуун шатаар мөс рүү гүйлдэн оров. Хүзүүнийхээ ороолтыг хийсгэн өнөөх гооргор хүн маань гүүрний хажуугийн мөсөөр ажиг ч үгүй алхлав. Цэргүүд гүүр лүү бөхийж:

	— Хүүе гооргор монди минь, буцаарай, буудна шүү гэж хашхиралдав. 

	Гэвч тэр, эргэж харалгүй алхана. Түүний хойноос улс улам улам дагаж гүйх нь гүйж, алхах нь алхаж цував. Хүмүүс голын эргээс сайр нурж байгаа юм шиг гүйлдэн мөс рүү орж цасан дээгүүр харанхуйлан гүйцгээв. Цэргүүд тэдний хойноос хашхирахад өнөөдүүл нь бас гараа амандаа бүрээ мэт наалдуулан бас хашхиралдана. Нэг цэрэг винтовтоо мулталж авах гэтэл хажууд нь байгаа цэрэг түүний мөр лүү ёврохоор тэр буудсангүй. 

	Хожим сонсвол энэ гадаа гарсан хүмүүст зорьсон юу ч үгүй харин гүүр, зөрлөг дээр харуул байгааг хармагц хотын борчуул эртний заншлаараа энэ гүүрээр гарч, бөөгнөрдөг байсны нь одоо яг хориглосныг тэд хуучнаар нь байлгах гэж зүтгэсэн нь тэр ажээ. За тэгээд ч тэртэй тэргүй их байсан цуу бүр ч даамжирч энэ бүх ёс бус явдлыг нэг хүн удирдаж байдаг юм гэнэ гэсэн цуу үг хотоор нэг таржээ. 

	Хоёр хоногийн шувтаргаар Невскийн чөлөөнд Павловын хорооны ангиуд байрлаж, шохоорон цугларсан бөөн хүмүүс рүү ганц заримаараа зорчин яваа хүнийг ч гудамж дагуу буудаж эхлэв. Нэг хувьсгалтай төсөөтэй нэг юм болж байгааг хотын борчуул ойлгож эхлэв. 

	Гэвч тэр хувьсгалын голомт, түүний удирдагч хаа байгааг хэн ч мэддэггүй байжээ. Үүнийг армийн командлагч ч мэдэхгүй, харгис цагдаагийн газар ч мэдэхгүй, Симбирск хотноо гурван эрдэнийн зочид буудалд газрын эзэн Наумов гэгч хүн хаалганы хавтас руу саваад тархий нь цоо цохисноос болоод толгойн яс, уураг тархи нь гэмтэж толгой мэдрэлийн өвчинтэй болсон бөгөөд эцсийн бүлэгт Оросын эзэнт улсыг жолоодох итгэл найдвар хүлээлгэхэд бүр ч уймар болсон Симбирск хотноо цэмбэний фабрикийн эзэн агсан эдүгээгийн захирагч, зуйрган түшмэл бүр ч мэдэхгүй нь хэр дээ. Хувьсгалын голомт нь газар сайгүй, байшин бүрд, хий хоосон мөрөөдөл, хорсол, дургүйцэл манарсан борчуулын толгой тархинд шингэсэн байв. Харгис цагдаагийн газар хувьсгалын голомтыг олж ядахдаа уур хилэн нь бадран бараг хий юмны хойноос хөөцөлдөнө. Үнэндээ тэр нь Петроградын хоёр сая дөрвөн зуун мянган ард иргэдийг барьж хорихоос өөр аргагүй ажээ. 

	Иван Ильич энэ өдрийг шувт гудамжинд өнгөрүүлэв. Тэр нь бусад хүний нэгэн адил бас л аймшигтай юм бодож тархи толгой нь үймж байсан биз. Хотод хөл үймээн дэгдэж бараг солиорсон юм шиг болоод, бүх ард иргэд тархи толгой эргүүлсэн нийтийн хутгалдаан болж, гудамжаар үймэлдэн, тэнэж цөмийг нь суут гэгээ гэрлээрээ нэгэн бөөн юм болгох аянгын дохиог хүлээж байна аа гэж Иван Ильич бодно. 

	Невагийн чөлөө дагуу буудавч хүн бараг айхаа больжээ. Хүмүүс Владимирын гудамжны буланд хэвтэж байгаа хоёр хүүрийг адгуус араатан шиг шавж зогсоно. Тэр хоёрын нэг нь сатин даавуун банзалтай хүүхэн, нөгөөх нь үлбэнхэн дотортой пальтотой өвгөн байв. Хүмүүс буун дуу ширүүсэхээр тарж гүйснээ дахиад л байшин ёроолдож сэм эргэж харцгаан гэтнэ:

	Үдшийн бүрэнхийд буун дуу татрав. Хүйтэн салхи үлээж, тэнгэр цэлмээд далайн тэртээ багшран хуралдсан үүлний цаагуур нар бүүдийн шингэв. Нүүрс мэт харанхуй тэнгэрээс нарийхан хавирган сар хот руу өнгийнө. 

	Энэ шөнө гудамжны дэнлүү ноцсонгүй, байшингийн цонхонд бас гэрэлгүй бөгөөд гадаа хаалга нь түгжээстэй байв. Невагийн чөлөө дагуу харанхуйн дунд холбож босгосон хурдан буунууд ярайна. Зөрөг дээр чацлаг өндөр биетэй манааныхан сүүдгэнэн хөдөлж, хавирган сарны гэрэлд үе үе цонхны цайртай шил, трамвайн замын гялтгар, ирмэг, холбож босгосон хурдан бууны ган жад дээр тусаж гялалзана. Нам гүм, амар тайван байв. Харин байшин бүрд болсон явдлын тухай утсаар шивтнэн солиорсон юм шиг ярьцгаана. 

	Хоёрдугаар сарын 25-ны өглөө Знаменск талбайд дүүрэн цэрэг, цагдаа зогссон байв. Хойд зочид буудлын өмнүүр алтан шаргал зүсмийн нарийхан шилбэтэй, бүжиглэх мэт зогсож ядсан морь унасан олон цагдаа зэрэгцэн зогсоно. Хар шинельтэй явган цагдаа нар III Александрын хөшөөг хүрээлэн зогсохоос гадна бас талбайд бөөн бөөнөөрөө зогсоно. Галт тэрэгний буудлын өмнүүр үстэй гозгор малгайгаа хойш нь нугалж өмссөн, өвс ганзагалсан казакууд, сахлаа хөдөлгөн их л хөгжилтэй зогсоно. Невагийн чөлөөнөөс Павловын хорооныхны заваан саарал шинельтэн харагдана. 

	Иван Ильич жижиг чемоданаа барьж галт тэрэгний буудлын чулуун довжоон дээр гарч зогсоход тэндээс бүх талбай илхэн харагдана. 

	Тэр талбайн тэг дунд цус мэт улаан боржин чулуун суурь дээр унасан хүний хүнд биед дарагдан хүрэл толгойгоо гудайлган зогсоо асар том морин дээр нүсэр хүнд эзэн хаан лаглайн суугаа харагдана. Түүний унжуу мөр дугуй малгайг нь цас даржээ. Тэр хөшөө рүү орсон, таван гудамжаар үй олон хүн хараал зүхэл тавьж, хашхиралдан гууглалдсаар багшран түрнэ. Яг өчигдрийн гүүрэн дээрхийн нэгэн адил зүг бүрээс түрэн чихэлдэж байгаа хүмүүсийн өөдөөс цэргүүд, ялангуяа казак цэргүүд хоёр хоёроороо очиж харилцан хараал зүхэл тавьж, хэрэлдэнэ. Бөөн хүглэгэр хөмсөг зангидсан цагдаа нар хоёрын хооронд тээнэгэлзсэн бололтой бөөгнөрөн зогсоно. Дайсан бүр хамар дор ирчхээд, яавал таарах нь илэрхий болчхоод байхад тушаал ирж өгөхгүй, цаг минут өнгөрч өгөхгүй зовлонтой байдаг ийм сэтгэл түгшүүртэй үеийг Иван Ильич юунаа эс андах бил ээ. Гэнэт галт тэрэгний буудлын хаалга чахран нээгдэж хурандаа погонтой, богино шинельтэй зэвхий цагаан царайтай цагдаагийн офицер шатан дээр гарч ирэв. Өлмий дээрээ зогсож талбайг харахад түүний тунгалаг нүдний харц Иван Ильич дээр тусна... Тэгээд ярж өгч байгаа казакуудын дундуур шат уруудан хөнгөн бууж очоод казакийн есаул өөд өлийсхийж нэг юм хэлж байв. Есаул, түүний яриаг сонсон эмээл дээрээ лаглайн сууж жуумалзан инээмсэглэнэ. Хурандаа, Хуучин Невагийн чөлөө рүү толгой дохичхоод даруй цастай талбайг тас хөндлөн овгонон алхаж гарав. Бүдүүн тарган гэдэс дээгүүрээ суран бүс чанга бүсэлсэн цагдаагийн дарга тосон гүйж ирээд ёслоход шанаандаа авсан гар нь чичирч байв. Энэ зуур хуучин Невагийн чөлөөнөөс ойртож яваа бөөн хүмүүсийн орилж, дуулах нь тод сонсогдоно. Харин нэг сандран агадсан, толгой нүцгэн, заваан нүүр нь хөх нөж болчихсон хүн Иван Ильичийн ханцуйнаас чанга атгаж аваад хажууд нь дээшээ огьж байв. 

	Тэр хүн, амины хэрэг гарч цус урсгахад зүрх шимширч, нүд харанхуйлан ухаан балартал огцом муухай бархирдаг шиг хээрийн зэрлэг дуугаар:

	— Казак ах дүү нар минь! Ээ ах дүү нар минь, намайг аллаа шүү. Намайгаа өмгөөлж хамгаалаач... Алж байна шүү! гэж хашхирав. 

	Казак цэргүүд, эмээл дээрээсээ эргэж түүнийг дуугүй харцгаана. Тэдний царай зэвхий дааж, нүд нь бүлтгэнэнэ. 

	Яг энэ үед хуучин Невагийн чөлөөгөөр ирж яваа Колпинск заводын ажилчдын толгой яралзан үймж харанхуйлан харагдана. Нойтон улаан далбаа салхинд дэвэлзэн хийснэ. Умарт зочид буудлын үүднээс морин цагдаа нар ухасхийн давхихад гэнэт тэдний гарт өргөн хавтгай сэлэм гялалзаж байв. Бөөгнөрөн үймэн яваа хүмүүсийн дунд ер бусын муухай дуу гарч орилолдоно. Өнөөх жандарм цагдаагийн хурандаа маань ташаандаа байгаа бууны гэрийг нэг гараар дарж, нөгөө гараараа казакууд тийш дохиж явахыг Иван Ильич бас дахин олж үзэв. 

	Колпинск заводын ажилчид мөс, чулуугаар өнөөх хурандаа, бас морьтой цагдаа нарыг шидэж эхлэв. Өнөөх согоо шиг сайхан гялталзсан морьд бүр улам ч цамнаж байв. Гар буу сулхан дуугарч, хөшөөний хажууд утаа манарав. Энэ бол цагдаа нар Колпинск заводын ажилчид руу буудаж байгаа юм санжээ. Тэгж байтал Иван Ильичээс арваадхан алхам хэртэй байгаа казак цэргүүдийн жагсаал дундаас Дон үүлдрийн уран сайн хоншоортой зээрд гүү ухасхийн цоролзоход нэг казак цэрэг мориныхоо хүзүүнд наалдан бөхийж хэдхэн харайлгаж жандарм цагдаагийн хурандааг гүйцэж ирээд, мориныхоо хар гүйдэл дунд сэлмээ сугалангуут далайж шүнгэнэтэл буулгаж аваад дахин гүүгээ цоройтол амыг нь татав. Хүн амины хэрэг гарсан газар луу казакууд жагсаалаар хөдлөв. Бөөгнөрсөн хүмүүс хориглож байгаа харуулыг дэлбэ дайрч талбайгаар нэг болов... Энд тэнд ганц нэг буу дуугарч, талбай дүүрэн

	— Урра... урр-а... хашхиралдав. 

	Тэгж байтал: 

	—Телегин, чи энд юу хийж яваа юм бэ? гэж асуухад нь:

	— Би заавал өнөөдөр явах хэрэг гараад байна. Барааны галт тэргээр ч, галт тэрэгний толгойгоор ч хамаагүй... 

	— За боль л доо, одоо явж болохгүй. Хувьсгал гарч байна шүү дээ, хонгор минь... гэж Антошка Арнольдов хэлээд Иван Ильичийн пальтоны захнаас зуурч авав. Тэр нь сахал самбайгаа ч хусаагүй, улцан нүд, уруу царай гаргаж жандармын толгойг тас цавчихыг харав уу?... Хөл бөмбөг шиг үсэрч байна, мөн сайхан аа! Ер хувьсгал болж байгааг тэнэг чи ойлгож байна уу? гэж дэмийрэх мэт дэмий юм ярина. Тэр хоёр галт тэрэгний буудлын үүдэнд үймж байгаа улсуудад шахагдан зогсож байв. Маргааш өглөө нь Литовын болоод Волынскийн хорооныхон хэрхэвч буудахгүй гэж хойш суув... Павловын хорооны нэг суман зэвсгээ авч гудамжинд гарав... Хот дотор дэг дэглэм алдагдан, хүн амьтан юугаа ч мэдэхээ болив... Хуарандаа эргэж очихоо айсан цэргүүд Невагийн чөлөөгөөр батгана шиг үймэлдэж байв. 

	
XXXVI

	Даша, Катя хоёр үстэй дээл өмсөж, өдөн ороолтоор толгой юугаан боож дөнгөн данган гэрэлтүүлсэн Малая Никитая гудамжаар хурдан явж байв. Тэдний хөл дор нимгэн сарсгар мөс шажигнана. Хүйтэн ногоон тэнгэрт хурц нарийхан хавирган сар хөөрч энд тэнд хашаан дотор ноход хоосон хуцна. Даша бамбагар зөөлөн өдөн ороолтын дотор инээмсэглэн хөл дор мөс шаржигнахыг чагнана. 

	Даша элгээ дараад, — Катя минь хэрэв юм бичдэг багаж зохиож элгэн дээр тавих юм бол ёстой янз бүрийн юм бичнэ дээ гэж хэлээд аяархан дуулав. 

	Катя Дашаг сугадаж аваад:

	— За, явъя явъя гэв. 

	Хэд алхсанаа Даша бас зогсоод:

	— Катя, хувьсгал гарлаа гэдгийг чи үнэмшиж байна уу? гэв. 

	Петроградаас дам дуулдаж байгаа учир жанцангүй цуу дам үгнээс болоод саналаа хэлэлцэн ярьж, эдгээр түгшүүрт өдрүүдэд ажиллах ерөнхий хэлбэрийг олох зорилгоор кадет намын бүлгээс өнөөдөр есөн цаг хагаст хийлгэх өргөн хурал болгох гэж байгаа Хууль цаазын клубт үүдний чийдэн алс тэртээ гялалзан тэр хоёрын нүдийг гялбуулна. 

	Эгч дүү хоёр шууд шатаар өгсөж хоёрдугаар давхарт гараад дээлээ ч тайлсангүй, зөвхөн ороолтоо хойш нь буулгаж улаан хацартай, лошигор тарган бөгөөд сахалтай нэгэн түшмэл дадсан заншлаараа том гараа хөдөлгөн илтгэж байгааг нь дүүрэн хүн хичээнгүйлэн сонсож суугаа том танхимд оров. 

	Тэр нь өтгөн сайхан дуугаар: 

	—Уг хэрэг учир тоймгүй хурдан дэгжин өрнөж байна. Өчигдөр засаг төрийн бүх эрх генерал Хабаловын гарт орлоо. Тэр нь хотод ийм зарлал наалдуулсны дотор: 

	 

	“Сүүлийн өдрүүдэд цэрэг цагдаагийн дарга нарын амь насыг үрэгдүүлсэн ёс журам бус хэргийг хотын ард иргэдээс өдүүлсэн байна.

	Ямар ч боловч гудамжинд хуралдан бөөгнөрөх явдлыг хориглосугай. Нийслэлийн дотор ёс журам тогтоон сахиулахын тулд юунаас ч няцалгүйгээр зэвсэг хэрэглэх явдлыг миний бие цэрэгтээ зөвшөөрсөн болохыг Петроградын ард иргэдэд урьдал болгон сануулъя...”

	 

	гэж бичжээ гэж уншив. 

	— Ээ яргачид! гэж танхимын мухраас нэг семинарын сургуулийн сурагч бол уу гэмээр өтгөн дуутай хүн дуугарав. 

	— Энэ зарлал чинь ард түмний цөхрөлийг бүр барагдуулсан хэрэг шүү дээ. Петроградын гарнизоны төрөл бүрийн цэргүүдээс хорин таван мянган хүн босогчдын талд оржээ... гэж илтгэгчийг хэлж дуусаагүй байхад танхим дүүрэн нижигнэтэл алга ташив. Хэдэн хүн сандал дээр үсрэн гарч, хуучны дэг дэглэмийг иш татаж байгаа юм шиг гараа их л хөдөлгөн үг хэлж орилж байв. Илтгэгч танхим дотор шуугин шагшиж байгаа хүмүүсийг харж их урамтай инээмсэглэж байснаа гараа өргөж:

	— Бүр саяхан маш чухаг телефон мэдээ хүлээж аваад байна гээд судалтай хүрмийнхээ халаас руу гараа шургуулж нэг хуудас гаргаж ирээд: “цагийн байдал түгшүүртэй байна. Нийслэлд дур зоргоороо загнаж, захиргаагүй байдалтай байна. Засгийн газар ажиллагаагүй боллоо. Тээвэр, хүнс тэжээл, түлээ түлш, замбараагүйтэж гүйцлээ. Гудамжинд зохион байгуулалтгүй буудалцаан болж байна. Цэргийн хагас нь бие биеэ буудаж байна. Улс орны хайр талархлыг хүлээсэн хүнд шинэ засгийн газар байгуулах даалгавар өгөх явдал чухал байна. Үүнийг удаашруулж болохгүй. Уг хэргийг хойшлуулбал үхэхтэй адил. Ийм чухаг үед уг хэргийн лай эзэн хаанд бүү тусаасай гэж бурханд наманчлан залбирахаас өөр яах бил ээ” гэж өнөөдөр улсын думийн тэргүүлэгч Родзянко шууд утсаар эзэн хаанд ийм цахилгаан явуулжээ гэж илтгэгч уншив. 

	Улаан хацартай түшмэл маань хуудсаа далд хийж, гялалзсан нүдээр танхимыг эргэлдүүлэн харна. Ингэж зүрх хөдөлгөсөн жүжгийг ч Москвагийнхан үзээгүй ажээ. 

	— Ноёд оо, бид, манай түүхийн болох гээд бэлэн зэхчхээд байгаа хэрэг явдлыг даваан дээр ирчхээд байна. Тэгээд яг энэ минутад тэнд (гэж Дантонын хөшөө шиг гараа сунган зааж) өчнөөн олон үеийн мөрөөдөл биелэгдээд, декабрчуудын өс хонзонг авсан байж ч болох юм шүү гэж жигд өтгөн дуугаар хэлэв. 

	Нэг хүүхэн тэвчиж ядахдаа:ээ бурхан минь! гэж хэлэв. 

	Маргааш, бүх Орос орон саруул гэгээн ах дүү ёсны нэгдэлтэй болж эрх чөлөө мандаж юу магад!.. гэж хэлэхэд:

	Ура!.. Эрх чөлөө мандаг!.. гэж хашхиралдав. 

	Өнөөх түшмэл сандалд сууж гарынхаа араар духаа арчина, ширээний өнцөгт сууж байсан сүрэл шиг урт үстэй, гонзгор нүүртэй сүр жавхаагүй шар сахалтай өндөр хүн босож ирээд хэнийг ч харалгүй, инээдэмтэй дуугаар:

	— Зарим нөхөд ура, эрх чөлөө гэж хашхиралдаж байгааг би сая сонслоо. Зөв байна. Могилевт байгаа II Николайг барьж хорьчхоод, бүх сайд нарыг шүүхэд шилжүүлэн, засаг ноёд, цагдаа нарыг өшигчин хөөж зайлуулж, хувьсгалын улаан туг хийсгэж гарахаасаа илүү юу байх бил ээ... Зөв эхлэлт... Авсан мэдээгээр үзэхэд хувьсгалын явц зөв бөгөөд эрчимтэй болж байна. Аль ч талаар авч үзвэл энэ удаа осолдохгүй нь лавтай шиг байна. Гэвч миний өмнөхөн нэг түшмэл тун гоё сайхан илтгэлээ. Тэр хүн, болох гээд зэхэж байгаа хувьсгалын талаар бүрэн зөвшөөрч байгаагаа илэрхийлэн, бүр мөдхөн бүх Орос орон ах дүү ёсны нэгдэлтэй болох байх гэж бодож байна гэж хэлэх шив... Би ч ташаа сонссон байж магадгүй юм гэв. 

	Сүрэл шиг ширүүн үстэй хүн маань инээдмээ далдлах гэсэн юм шиг болж алчуураа гаргаж амаа таглав. Гэвч царай нь минчийж, яслаг шовх мөрөө хавчин арга буюу ханиав. Эгчтэйгээ нэг сандал хуваалцан сууж байгаа Дашагийн арын хүн:

	— Энэ чинь хэн ярьж байна даа? гэж асуухад:

	Нөхөр Кузьма шүү дээ. Мянга есөн зуун таван онд ажилчны депутатуудын Зөвлөлд байсан юм. Саяхан цөллөгөөс ирээд байгаа юм гэж нэг хүн яаралтай шивгэнэн хариулав. 

	— Би саяын илтгэгч юм сан бол тэгж их сүйд болохоо жаахан азнууштай байсан юм гэж хэлээд гэнэт нөхөр Кузьмагийн зэвхий царай нь догшин шийдэмгий янзтай болж, бас арван хоёр сая тариачин нядалгаанд бэлтгэгдээд фронт дээр байж байна шүү... Сая сая ажилчид зоорь дотор ажиллаж, амьсгал давчдан, дэлгүүрт дугаарлаж өлсөж байна. Та нар ажилчин тариачны нуруун дээр зайдалчхаад ах дүүгийнхээ нэгдлийг магтах гээ юу... гэв. 

	Танхим дотор дургүйцэж шивэр авир дуугарч, “Энэ чинь гүтгэлэг шүү!” гэж нэг хүн хашхирав. Ягаан хацартай түшмэл гуай дал мөрөө хавчин хонх цохив. Нөхөр Кузьма тоох ч үгүй:

	— Империалистууд Европ тивийг хачин сүрхий дайнд чулуудаж оруулсан юм. Хөрөнгөтөн анги эхнээсээ аваад адгаа хүртэл энэ дайныг ариун дайн, дэлхийн зах зээлийн төлөө дайн, капиталын үзэгдэж сонсогдоогүй их ялалтын дайн гэж тунхагласан юм... Шар монди болоод социал-демократууд эзнээ сугадаж аваад: За тиймээ, энэ дайн үндэсний, ариун дайн шүү гэж зөвшөөрсөн юм. Ажилчин тариачныг нядалгаанд хөөж аваачсан... Эдгээр цуст өдрүүдэд чухам хэн дуугарч эсэргүүцэж байсан бэ? гэж би асууж байна гэв. 

	— Энэ чинь хэн гуай вэ? Хэн гэгч нь энэ вэ? Наадахынхаа дууг хориод өгөөч! гэж уурсан хашхиралдана. Шуугиан үймээн болж, зарим нь босон харайж занган зүхнэ. 

	— Цаг нь болж... Хувьсгалын дөл ажилчин тариачны гүнд лавтайя шингэн нэвтэрнэ... гэж хашхирав. 

	Тэгээд танхимын шуугианд цаашаа юм дуулдах аргагүй болов. Дотоод энгэргүй бошинзтой хэдэн хүн ширээ өөд гүйж очив. Нөхөр Кузьма тайзан дээрээс гэдрэг ухарсаар хаалганы цаагуур далд оров. Түүний байранд хүүхэд хүмүүжүүлэх талаар нэрд гарсан эмэгтэй зүтгэлтэн гарч ирээд:

	— Миний өмнө үг хэлсэн илтгэгчийн уриалсан үг бол сэтгэл зовоом юм... гэж хэлтэл яг энэ үед Дашагийн чихэнд нэг хүн эелдэг зөөлөн дуугарч, сэтгэл хөдөлсөн янзтай:

	— Хайртай хонгор минь сайн байна уу гэж шивнэв. 

	Даша, эргэж харахгүй шууд босвоос хаалган дээр Иван Ильич зогсож байв. Даша түүнийг харахдаа: дэлхий дээр миний хамгийн гуа сайхан, миний дотнын хүн дээ гэж бодов. Иван Ильич ч гэсэн Дашаг харахад тэр нь дандаа Иван Ильичийн санаж явдгаас шал өөр бөгөөд хацар нь гал мэт туяарч хөх нүд нь хөлгүй холбоо хоёр нуур мэт мэлтгэнэж өгүүлшгүй гуа үзэсгэлэнтэй болсны нь гайхна. Дашагийн нас бие нэгэнт гүйцсэн тул өөр түүнд юу хэрэгтэй байх бил ээ. Даша аяархан: Сайн гэж хэлээд Иван Ильичийг сугадан гадаа гарав. 

	Даша гадаа гарч зогсоод инээмсэглэн байж, Иван Ильичийн өөдөөс харж санаа алдсанаа гараа сарвайж Иван Ильичийн уруул дээр үнсэв. Дашагаас бүсгүй хүний шинж тэмдэг илтгэсэн эхүүвтэр сайхан үнэртэй ус ханхална. Даша дахин Иван Ильичийг сугадаж аваад, гудамжны нөгөө үзүүр лүү гудайж байгаа хавирган сарны гэрэлд гялтганан хөлийн үзүүрт шаржигнагч сарзгар мөсөн дээгүүр хоёул явав. 

	— Иван, би чамд их дурлаж байна! Би чамайг хэчнээн хүлээсэн... 

	— Ажил болохгүй байлаа. 

	— Чамд олиггүй захиа бичлээ гэж чи уурлаагүй биз дээ, би захиа бичиж чаддаггүй юм... гэв. 

	Иван Ильич зогсож, өөдөөс нь хараад дуугүй инээмсэглэж байгаа Дашагийн царайг харна. Түүний өдөн ороолт дундаас цухуйж байгаа царай тун дотно янаг харагдах бөгөөд ороолтын дороос зураг мэт хар хөмсөг зурайж байв. Иван Ильич түүнийг эвтэйхэн ойртуулахад Даша резин гутлаа зөөж гишгэн Иван Ильичийн нүд өөд ширтсэн янзаараа наалдан тэврэв. Иван Ильич түүнийг дахин нэг үнсэж аваад хоёулаа цааш явав. 

	— Иван, чи удах уу?

	— Бүү мэд дээ, цагийн байдал ийм хачин боллоо шүү дээ... 

	— Тийм ээ, хувьсгал гарсан шүү дээ. 

	— Чи юу гэж бодно, би уурын тэрэгний толгойгоор ирсэн шүү... 

	Даша Иван Ильичтэй хөл нийлүүлэн гишгэж, резин гутлынхаа хошууг ширтэн явснаа: Иван, чи юу гээв... 

	— Юу вэ?

	— Юу байх вэ, би одоо чамтай танайд очно шүү гэв. 

	Иван Ильич хариулж ч чадсангүй. Харин хэд дахин урт амьсгалах гэж хий дэмий оролдож байгааг нь Даша мэдэв. Тэгээд Иван Ильич, Дашад эелдэг зөөлөн өрөвдмөөр санагджээ. 

	
XXXVII

	Цагийн байдал бүр ч тод болсон тул маргааш нь тэдэнд таатай өдөр боллоо. Бараг бүтэн хагас жилийн өмнө Иван Ильичийг Тверь гудамжинд байдаг зочид буудлаас Арбатын богино гудамжинд хүргэж өгсөн хөлсний тэрэгчин энэ удаа дайралджээ. Тэр ийн ярив. “Түшмэл гуай минь тэгж тавин мөнгөөр явдаг цаг өнгөрсөн шүү. Петроградад, эрх мэдлээ авсан. Өнөөдөр эс боловч маргааш Москвад, эрх мэдлээ авна. Харав уу тэр цагдаагийн зогсож байгааг. Хажууд нь давхиж очоод муу мондийн хоншоор дундуур нь ташуураар буулгах юм сан. Түшмэл гуай минь, гайгүй цөмийг нь устгана даа” гэв. 

	Даша хоолныхоо өрөөний үүдэн дээр Иван Ильичийг тосож уулзав. 

	Даша халат өмсөж, үнсэн шаргал үсээ яарсхийн шуужээ. Түүний биеэс саявтар усанд орсон бололтой цэвэр усны үнэр ханхална. Дохионы цонх хэдийгээр цохих нь дуулдавч цаг зогссон юм шиг болж гагцхүү Дашагийн үг яриа, инээх инээдэм, өглөөний наранд гялалзагч зөөлөн үс л нүдний өмнө тусна. Тэр ч байтугай Дашаг ширээний нөгөө талд очиход Иван Ильич тэвдэж эвгүй болно. Даша аяга савныхаа шүүгээг нээх гэж гараа өргөхөд нөмрөгийн нь өргөн ханцуй гулган ярагдахад, хүнд ийм хачин хөөрхөн гар байх ёсгүй гэж Иван Ильич бодно. Гэвч тохойны нь дээхэн байгаа цагаан бурхны хоёр сорви л хүний гарын шинжийг бүрэлдүүлнэ. Даша шаазангаа аваад цайвар үстэй толгойгоо эргүүлэн ихэд инээж нэг сонин зүйл ярина. 

	Даша, Иван Ильичийг хэд хэдэн аяга кофе уу гэж шахав. Тэгээд Даша ч юм ярьж, Иван Ильич ч юм ярьж байв. Гэвч хүний үг ярианд утга учир байх ердийн тийм үе бас байдаг ажээ. Харин өнөөдөр тэр хоёрын үг яриа утга учиргүй байв. Мөн тэнд сууж байсан Екатерина Дмитриевна тэр хоёрын яриаг сонсоход тэр хоёр ууж байгаа кофе цайны тухай ямар нэгэн ширэн гэртэй нарийн хэрэгсэл ч гэх шиг, Петроградад нэг хүний толгойг тас цавчсан ч гэх шиг, Дашагийн үс наранд эвгүй улаан харагдах юм ч гэх шиг элдэв хангайн юм энд тэндээс өм цөм ярьж байв. 

	Аягач хүүхэн сонин авчрав. Екатерина Дмитриевна “Русская ведомость” сонин дэлгэж, улсын думийг тараах тухай эзэн хааны зарлигийг чанга уншихад Даша, Телегин хоёр тун их сонирхсон боловч Екатерина Дмитриевна “Русская ведомость” сониныг цааш нь аман дотроо уншиж эхлэв. Даша “Миний өрөөнд оръё” гэж Телегинд хэлээд түүнийг харанхуй гудмаар дагуулж өөрийнхөө өрөө рүү очив. Даша тасалгаандаа түрүүлж орсноо: “Байзнаарай, байзнаарай бүү хар» гэнгүүт нэг цагаан юм авч олон нүдтэй шүүгээний нэг нүд рүү нууж хийв. 

	Иван Ильич энэ насандаа Дашагийн унтдаг өрөө, үл мэдэх олон янзын юмтай нарийн юмны бяцхан ширээ болоод том бага хоёр дэртэй нарийхан цагаан орыг анх удаа үзэж байгаа ажээ. Том дэрий нь Даша унтахдаа дэрлэдэг, багыг нь хажуулдахдаа тохойлддог юм санжээ. Тэнд түшлэг дээр нь өдөн алчуур тохсон том сандал цонхны өмнө тавиастай байв. 

	Тэр сандал дээр Иван Ильичийг суу гээд Даша өөрөө мухар сандал авч, эрүүгээ тулж, өвдгөө тохойлдон суугаад Иван Ильичийн өөдөөс нүд ирмэлгүй ширтэн харж өөрийг нь хэрхэн дурлаж байгаагаа ярь гэж шаардав. Дохионы хонх дахин нэг цохив. 

	— Даша минь, хэрэв надад бүх байдаг юмыг, газар дэлхийг ч бэлэглэлээ гэхэд гийгүүлэх юмгүй шүү дээ, чи ер нь ойлгож байна уу? гэхэд Даша толгойгоо дохив. Хэрэв би ганцаараа юм бол би юу ч биш шүү дээ, тийм үү?

	Даша бас л толгойгоо дохино. Юуныхаа төлөө унтаж идэж, тэнэж ч явах бил ээ? Миний энэ дөрвөн мөч юунд хэрэгтэй байх вэ?.. Би учиргүй их баян байлаа гээд яах юм бэ? Ер нь би ганц биеэр байвал хэчнээн уйтгартай байна гэж чи бодно гээч... Даша бас л толгойгоо дохив. Харин одоо чамайг ингээд сууж байхад... Би одоо байхгүйтэй адил байна... Би чамаас өөр юм, жаргалаас өөр юм мэдэхгүй болоод байна. Чи л байвал одоо гүйцэх нь тэр. Чамайг харахад толгой минь мансуурч байна. Чи чинь амьтай амьсгалдаг амьтан гэж үү? тэгвэл чи минийх дээ... Даша минь ер нь юм ойлгож байна уу? гэв. 

	— Чи бид хоёрыг галт онгоцны талбар дээр сууж салхи сэвэлзэн, шилэн шаазанд байгаа архи гялалзаж байхад надад гэнэт аз жаргал өөд хөвж байгаа юм шиг санагдсаныг би дандаа санаж явдаг юм даа... гэж Даша хэлэв. 

	— Тэгэхэд сүүдэр маань хөх цэнхэр байсныг санаж байна уу?

	Нээрэн ч тэгэхэд нэг сайхан цэнхэр сүүдэр тусч байсан шиг санагдахад Даша бас толгой дохив. Тэгээд галт онгоцны араас дагалдан нисэж байсан цахлай, намхан эрэг болоод яв явсаар зол жаргалын хөх тэнгист очиж нийлэх бол уу гэмээр алс тэртээ гялалзан гийгүүлэгч нарны гэрэл зам мэт зурайж байсныг Даша санав. Тэр ч байтугай тэгэхэд ямар платье өмсөж явснаа санажээ... Түүнээс хойш хэчнээн урт удаан жил өнгөрөв дээ... 

	Тэр үдэш хууль цаазын клубт очсон Екатерина Дмитриевна их л сэтгэл хөдлөн, баяртай гүйж ирээд:

	— Петроград Думийн хороо засгийн эрх авсан гэнэ. Сайдуудыг барьж хорьсон боловч их түгшүүртэй цуу үг дуулдаж байна. Эзэн хаан өргөөгөө орхисон юм байх. Тэгээд генерал Иванов бүтэн корпус цэргээр Петроградыг номхотгон тохинуулахаар айсуй гэнэ... Харин манай энд маргааш Кремлийг зэвсгийн агуулахыг дайран авах болсон байна... Маргааш өглөө Даша бид хоёр танайд гүйж очоод хувьсгал болохыг харна шүү Иван Ильич ээ... гэв. 

	
XXXVIII

	Зочид буудлын цонхоор харахад дор нь байгаа Тверь хэмээх нарийн гудамжаар хүмүүс хар хүүрэг татаж аяархан хөдөлж нэл саравчтай малгай, үстэй малгай, алчуур, хүмүүсийн нүүр шар толбо мэт яралзан байв. Бүх цонхоор шохоорхсон улс шагайж, байшингийн дээвэр дээр хүүхдүүд зогсжээ. 

	Екатерина Дмитриевна толгойгоо ороосон нарийн тороо хүртэл сөхөж, цонхны өмнө зогсож Телегин, Даша хоёрын гараас ээлжлэн атгаж:

	— Энэ чинь яасан аймшигтай юм бэ?... яасан аймшигтай юм бэ гэнэ. 

	— Екатерина Дмитериевна минь хотын төлөв байдал хамгийн тайван байна шүү. Би таныг ирэхийн өмнө Кремльд очсон, тэнд хэлэлцээ хийж байна бил ээ. Бодвол зэвсгийн агуулахыг буун дуугүй өгөх байх... гэж Иван Ильич хэлэв. 

	— Тэгвэл тэр хүмүүс хаачиж яваа юм бэ?.. Хараач ээ яасан олон хүн бэ... Тэд яах гэж байгаа юм бэ?... гэж Екатерина Дмитриевна хэлэв. 

	Даша үймэлдэн яралзаж байгаа хүмүүс, байшингийн дээвэр цамхаг өөд харна. Униар татсан намуун сайхан өглөө байв. Тэртээ алсад Кремлийн сүмүүдийн алтан дээвэр тодорч, шовх оройтой цамхаг дээр зоолттой жигүүрээ дэлсэн бүргэдийн дээгүүр баахан турлиах эргэлдэнэ. 

	Нэгэн асар том мөрөн мөсөө зад аваад газар дээгүүр нэлийтэл урсаж байхад Даша өөрийнхөө хайрт хүний хамт тэр урсгалд дайрагдсан учраас түүний гараас чанга атгахаас өөр аргагүй болсон юм шиг Дашад санагдана. Түүний зүрх нь өндөрт халин нисэгч шувуу шиг түгшүүртэй атал баяртай цохилно. 

	— Би, цөмийг нь хармаар байна, алив гадаа гудамжинд гаръя гэж Катя хэлэв. 

	 

	 

	Одоогоор хувьсгалын жанжин штаб байрлаж байгаа нэл лонх шиг гялтгар багана, элдэв цамхаг, тагт болчихсон хотын думийн байшинг улаан далбаагаар чимжээ. Улаан даавуугаар багануудыг нь ороож, бас гол хаалганы асраас улаан даавуу унжуулжээ. Тэр байшингийн саравчны өмнө хөлдүү газар дээр өндөр хэрзгэр дугуйтай зэвхий саарал өнгөтэй дөрвөн их буу зоожээ. Үүдний тавцан дээр погоноосоо бөөн улаан тууз зүүсэн пулемётчид бөхийсхийн сууна. Шавааралдсан олон хүн думийн байшингийн тоостой заваан цонх чимэглэсэн улаан даавууг хөгжилтэй мөртөө айсан юм шиг харна. Тэгээд нэг жижиг биетэй хүн саравч дээрх тагт дээр сандарсан янзтай сүүдгэнэн гарч ирээд гараа хөдөлгөн нэг юм хашхирах шиг болоход бөөгнөрсөн хүмүүс баяртай хашхиралдав. 

	Хүмүүс улаан далбаа, их бууг харж ханаад, Иверская цамхгийн зузаан асар хаалгаар гарч хүмүүсийн хөлд гишгэгдэн зөөлөрсөн цасан дээгүүр явсаар Спасска, Николаевын хоёр том хаалганы дэргэд боссон цэргийн ангиуд Кремль дотор бүгж байсан цэргийн бэлтгэл хорооны төлөөлөгчидтэй хэлэлцээр хийж байсан Улаан талбай руу очив. 

	Даша, Катя, Телегин гурав шавааралдсан хүмүүст түрэгдсээр байгаад Думийн байшингийн саравчны дэргэд хүрчээ. Тверь гудамжнаас эхлээд талбайгаар нэл шуугиан, шагшаан болж улам ширүүсэж байв. 

	— Нөхөд өө зайлаач... Нөхөд өө хууль ёсыг сахих хэрэгтэй шүү... гэж идэр хүмүүсийн сандарсан дуу сонстоно. Дуртай дургүй зайлж байгаа хүмүүс дундуур шахалдсаар, винтов буугаа гозолзуулан зүтгэж яваа гимназ сургуулийн дөрвөн оюутан, бас сэлэм зүүчихсэн үс нь задарчихсан нэг хөөрхөн авхай думийн байшингийн саравчинд ойртож айсуй харагдана. Тэд, гарыг нь ард нь барьж хүлсэн, өндөр гэгч нуруутай, сахлаа ирмэж дэрвийлгэсэн уруу царайтай баривчлагдсан арван цагдааг тууж явав. Түрүүнд нь яваа нэг толгой нүцгэн цагдаагийн хөх хуйхтай толгойн шанаа дээр нөжирсөн цус харагдана. Тэр нь гялалзсан хүрэн нүдээрээ бөөгнөрсөн улсуудын жуумалзсан царайг харна. Түүний пальто дээр хадаастай погоныг огло татжээ. 

	— Ээ шонхрууд минь цаг чинь ирж дээ гэж бөөгнөрсөн улс ярилцана. 

	— Биднээр тохуу хийх гүйцээ биз... 

	— Ноёрхол чинь дууссан даа... 

	— Муусайн мондиуд!.. Фаранууд!.. 

	— Эднийг барьж аваад тамлах юм сан... 

	— Нөхөд өө дайраарай!.. гэв. 

	— Нөхөд өө, нөхөд өө, алив өнгөрүүлээд өгөөрэй. Хувьсгалын дэг дэглэм сахих хэрэгтэй шүү гэж гимназын сурагчид сандран хашхиралдаж цагдаа нарыг шахан хөөж думийн саравч өөд гараад том хаалгаар далд оров. Тэднийг араас Катя, Даша, Телегин гурав хэдэн хүний хамт чихэлдэн оров. 

	Үүдний бүдэг гэрэлтэй хоосон гол чөлөөнд утасны аппаратын хажууд пулемётчид явган сууж байв. Шувт орилж, эцсэндээ бүр уймарчихсан бололтой цулцгар хацартай оюутан орж байгаа хүн бүхэн рүү үсчин:

	— Мэдэхгүй, мэдэхгүй! Нэвтрэх үнэмлэхээ үзүүл! гэж орилж байв. 

	Зарим нь түүнд нэвтрэх үнэмлэх үзүүлнэ, зарим нь ч зүгээр гараа сэгсэрчхээд шууд өргөн шат өөд өгсөж хоёрдугаар давхарт гарна. Хоёрдугаар давхрын өргөн гудамд тоос шороо болчихсон нойрмог цэргүүд винтовоо тавилгүй барьсан хэвээр хана налан суух нь сууж, унтах нь унтана. Тэдний зарим нь талх хивж, зарим нь ороолттой хөлөө атийж хүнгэнэтэл хурхирна. Тэдний хажуугаар баяр хөөр болсон улсууд хаалга дээр наалдуулсан хачин бичгүүдийг уншин, өрөө тасалгаа сэлгүүцэн гүйлдэж, учир тоймгүй хөөрөн сандарч, хоолой ам нь сөөчихсөн комиссаруудыг эргэж харан түлхэлцэж явна. 

	Катя, Даша, Телегин гурав эдгээр хачин сонин юмыг шохоорхон харж явсаар асар том цонхонд нь гандангуй улаан хөшиг дүүжилж ар талд нь мөн улаан бүтээлэгтэй тал дугуй сандлууд тавьсан хоёр өнгийн будагтай танхимд шахалдан оржээ. Хоймрын хананд эзэн хаадын хөргийн хоёр алд хэртэй хоосон алтан жаазнууд хонхойж харагдах бөгөөд, харин тэдгээрийн өмнө талд хатан хаан Екатеринагийн хүрэл дээл нөмөрчихсөн гантиг чулуугаар хийсэн босоо дүрс ард түмэндээ баяр баясгалантай янзтай инээмсэглэн зогсож байв. 

	Ар талд тавьсан тал дугуй сандлууд дээр үс нь өрвийтөл ургаж зовон тарчилсан хүмүүс шанаа тулан сууна. Хэдэн хүн хөгжмийн нот тавьдаг тавиур дэрлэн унтана. Зарим нь хэрчим хиамны олгой цэвэрлэмээр аяглан, талх идэж байв. Инээмсэглэж байгаа Екатерины өмнө дор алтан саагаар эмжсэн ногоон бүтээлэгтэй ширээний ар талд хатангир царайтай, хар цамцтай идэр хүмүүс суужээ. Тэдний дунд улаан сахалтай урт үстэй нэгэн хүн байв. 

	— Даша чи харав уу, нөхөр Кузьма ширээний ард сууж байна шүү гэж Катя хэлэв. 

	Энэ зуур үсээ тайрчихсан шонтгор хамартай нэгэн залуу бүсгүй нөхөр Кузьмагийн дэргэд очоод нэг юм чихэнд нь шивнэв. Нөхөр Кузьма хөдлөлгүй сууж чагнаснаа босож:

	— Хотын тэргүүн Гучков ажилчдад буу олгохгүй гэж хоёр дахин мэдэгдлээ. Хувьсгалт хорооны энэ ажиллагааг эсэргүүцсэн эсэргүүцлийг хэлэлцэх явдалгүй шууд батлах санал байна гэв. 

	Екатерины энэ танхим дотор ажилчны депутатуудын зөвлөлийн хурал хоёр хоног шувт хуралдаж байгааг Телегин арайхийн байж (цаасан тамхи татаж байгаа их сэтгэл зовуурь шинжтэй нэгэн гимназын сурагчаас) сонсож мэдэв. 

	Кремльд орж бүгж байсан бэлтгэл хорооны цэргүүд ид үдийн хоолны цаг болж улаан талбай дээр аяны халуун тогоо утаа савсуулж байгааг хармагц хаалгаа нээж бууж өгөв. Тэгэхэд талбай дүүрэн шуугилдаж баяр хөөр болцгоон малгайгаа шидэлнэ. Эрт нэгэн цагт хонин баг толгойд нь өмсгөж, гүзээ дээр нь модон цоор тавьсан чармаа нүцгэн Лжедмитрийн цаазаар аваачсан бие хэвтэж ч байсан газар, хаадыг шидлэн, зүхэж ч байсан газар, Оросын ард түмний эрх чөлөөт ёсыг ч эрх мэдэлгүй болсны нь ч зарлан тунхаглаж байсан газар, үе үе өмхрөн хаягдсанаа, хүний цусанд дахин дэвтэж байсан “Лобное место” хэмээх хороодог газар болох өчүүхэн төвгөр дээр дардгар хатуу шинельтэй нэгэн жолдгор цэрэг гарч ирээд хоёр гараараа үстэй гозгор малгайгаа, хүнхийтэл дарж нэг юм хэлэвч шуугиан дунд юу гэж байгааг нь хэн ч сонссонгүй. Тэр жолдгор цэрэг, хамгийн бөглүү хязгаараас сүүлчийн дайчилгаанд арайхийн олдсон бололтой эцэж ядрахын туйлд хүрсэн амьтан боловч өд шигтгэсэн эсгий малгай нь өрөөсөн шанаа руу нь ялбийтал буучихсан нэг авхай авирсаар байж түүнийг үнссэний дараа тэр цэргийг Лобное место дээрээс буулгаж аваад шуугилдан өргөж явав. 

	Яг энэ үед Тверь гудамжинд байдаг губернийн захирагч генералын байшин өөд харсан Скобелевын хөшөөн дээр нэг сайн эр авиран гарч сэлмийн нь үзүүрт улаан бүч уяхад цугларагсад “ура” хашхиралдана. Хэдэн сэжигтэй хүмүүс богино гудамжнаас гарч ирээд сэргийлэн хамгаалах тасгийн байшинд ороод тэнд цонхны шил яйчиж, утаа май тавив. Тверь гудамжны цэцэрлэг дотор байгаа Пушкиний хөшөөний өмнө алдарт уран зохиолч эмэгтэй үүрийн туяа мэт шинэ амьдралын тухай нулимс асгаруулан байж үг хэлснийхээ дараа нэгэн гимназын сурагчаар дэмжүүлэн бодол болон зогсож байгаа Пушкиний гарт бас л улаан дарцаг атгуулав. Цугларагсад мөн л “ура” хашхирав. Бүхэл өдрийн турш тус хотынхон цөм согтсон ч юм шиг байжээ. Шөнө орой болтол хэн ч гэр орондоо харихгүй энд тэнд бөөгнөрөн хөөрөлдөж, баярласандаа бие биеэ үнсэн, уйлалдаж ямар нэгэн утас ирэхийг хүлээж байв. Гурван жилийн турш уур хилэн, уйтгар зовлон, цус нөжөө асгаруулсандаа тус хотын бэртэгчин цогцос бялхаж гүйцжээ. 

	Катя, Даша, Телегин гурав, үдшийн бүрийгээр гэртээ иржээ. Гэтэл аягач хүүхэн Лиза, Пречистенск цэцэрлэгт болж байгаа цуглаанд очихоор явсан, тогооч хүүхэн гал тогооныхоо өрөөнд орж түгжчихээд хингэнэтэл уйлж байв. Түүнийг хаалга онгойлго гэж Катя тушааж нээлгээд:

	— Марфуша минь та чинь юу болчих оо вэ? гэж асуув. 

	— Мануусын хааны минь алчихсан гэнэ гээд уйлж бамбайчихсан зузаан амаа гараарай таглаж хэлэхэд түүнээс спирт ханхална. 

	— Та чинь ямар тэнэг юм ярьж байна вэ? түүнийг чинь хэн ч алаагүй шүү гэж Катя эгдүүцэж хэлэв. 

	Катя данхаа зуухан дээр тавиад, ширээ засахаар явав. Даша зочдын өрөөнд диван дээр хэвтэж, түүний хөлд Телегин суулаа:

	— Иван минь, хэрэв намайг санамсаргүй унтчихвал цай болохоор сэрээж үзээрэй, цай их уумаар байна гэж Даша хэлэв. 

	Даша түгдгэнэн хөдөлж байгаад хацар дороо алгаа ивж аваад бүр зүүрмэг дуугаар:

	— Би чамд тун их дурлаж байна гэж хэлэв. 

	Дашагийн хучсан өдөн алчуур бүрэнхийн дунд цайран харагдавч, түүний амьсгалах чимээ үл сонстоно. Зүрх нь оволзсон Иван Ильич хөдлөлгүй сууна. Тасалгааны гүнд хаалганы завсраар гэрэл туссанаа хаалга нээгдэж, Катя орж ирээд Иван Ильичийн хажууд диван дэр дээр өвдгөө салаавчлан сууж нэлээн дуугүй байгаад сэмээрхэн:

	— Даша унтчих аа юу? гэж асуув. 

	— Цай болохоор сэрээгээрэй гэсэн юм. 

	— Эзэн хааныг минь алчихлаа гээд л Марфуша гал тогоондоо орилоод байна. Иван Ильич ээ, ер юу болдог бол?.. Ер нь бүх юм л зад тавьчихсан шиг санагдах боллоо... Николай Ивановичийг бодоход зүрх шимширч байна... Эрхмээ та маргааш эртхэн түүнд утас явуулж үзээрэй... Аа бас та Дашатайгаа хэзээ Петроград руу явах гэж байна даа? гэв. 

	Иван Ильич хариу өчиж чадсангүй, харин Катя яг л Дашагийн нүд шиг том боловч хэрсүү суусан хүүхэн хүний нүдээр Телегинийг анхааралтайхан харж инээмсэглэн Иван Ильичийг ойртуулан ирээд духан дээр нь үнсэв. 

	Маргааш өглөө нь хотынхон цөм гудамжинд гарав. Тверь гудамжаар “ура” хашхиралдан шавааралдсан хүмүүсийн дундуур жад, сэлмээ арзайлгасан цэргүүд ачсан ачааны машин цувж тар няр гэсэн их буунууд дээр хүүхнүүд зайдлан явна. Гудамжны хоёр талаар нялцайж хайлсан заваан цас даган дэглэм сахиулах өрөвдөж хайрлахыг өчүүхэн ч мэддэггүй чөлөөт цагдаа хэмээх гимназын зэвсэглэсэн сурагчид болоод их л хичээнгүй янзын зүс царайтай залуухан бүсгүйчүүд сэлэм сугалан ярайтал зогсоно. Мухлагийн худалдагчид шат тавьж гараад эзэн хааны бүрэгдэн сүлдийг хаягаас ховхолж байв. Тамхины фабрикт ажилладаг хэдэн солиотой ч юм шиг охид Лев Толстойн хөрөг барьж хотоор явахад тэр хөрөг энэ болж байгаа хачин сонин юмыг хөмсөг зангидан ширүүн янзтай харна. Энэ бүгдийг харахад дахин дайн дажин болохгүй, бие биеэ үзэн ядах явдалгүй болсон юм шиг, ямар нэгэн өдрөөс өндөр цамхаг дээр авирч гараад улаан далбаа хийсгэчихвэл л бид цөмөөрөө ах дүү болж, түүнээс өөр хүч орчлон дээр байхгүйг дэлхий даяар ойлгож харин гагцхүү зол жаргал, эрх чөлөө, дурлал амьдрал мандах юм шиг санагдана... 

	Эзэн хаан ширээнээс шилжиж, төрийн жолоог Михайлд татуулсан боловч, Михайл, хааны титэм өмсөхгүй хэмээн татгалзсан тухай цуут цахилгаан мэдээ ирэхэд санаснаас хэн ч төдий их гайхаж сүйд болсонгүй, харин ийм чухаг өдрүүдэд үүнээс илүү хачин сонин юм болох ёстой гэсэн юм шиг байжээ. Хөлгүй гүн цайвар тэнгэрт туссан, шингэсэн нарны улаан туяаны дээхнүүр, барилга байшингийн сэрвэгэр дээвэр дээгүүр нэг од гялалзан өнгө нийлнэ. Далдуу моддын хувхай мөчир харлаж, харин тэр моддын дор тас харанхуй бөгөөд оройдоо царцсан шалбааг шаржигнаж байв. Даша Телегинтэй сугацалдсан хэвээр зогсож байгаад Николын Дэнжгэр сүм гэдгийн зузаан цонхонд гэрэл асаагаастай байхыг намхан хашаан дээгүүр өнгийж харав. 

	Тэр бяцхан сүм, түүний хашаа нь ч далдуу модны сүүдэрт байв. Гэтэл тэртээ хаалга тас хийх чимээ гарч нэгэн газар шүүрсэн урт хормойтой пальто, бөмбөгөр эсгий малгай өмссөн нэгэн хүн эсгий гутлаараа мөс шажигнуулан хашаан дундуур явж ирээд түлхүүр харжигнуулан байж хонхт цамхгаа тайлж яаралгүй өгсөж байгаа нь дуулдана. 

	— Гэлэн гуай хонх цохих гэж байна гэж Даша хэлээд толгойгоо дээш өргөхөд сүмийн бяцхан алтан дээвэрт жаргасан нарны туяа тусаж гялтганаж байв. 

	Хотын иргэдийг амар тайван нойрсохынхоо өмнөх мөргөл хийгээрэй гэж гурван зуун жилийн турш уриа өгсөн хонх дүн дан гэж дуугарав. Цагаан манцуйтай үхсэн хүүхдээ өвдөг дээрээ тавьж үг дуугүй уйлж байсан хүүхэн үүдэнд нь сууж байсан өнөөх бяцхан суварга Иван Ильичийн санаанд дүрсхийн орж ирэхэд Иван Ильич Дашагийн гарыг тохойгоороо чанга шахав. Даша “Чи яав?” гэсэн юм шиг өөдөөс нь харж байгаад:

	— Чи явах уу? гэж яаран шивнэж асууснаа Даша, — Явъя... гэв. 

	Иван Ильич магнай дүүрэн инээмсэглэв. Даша хөмсөг зангидан газар дэвсэнэ. 

	— Алтан дэлхий дээр хамгийн их дуртай хүнтэйгээ сугацалдаж явахад инээдэмтэй юм юу байх” бил ээ. Тэр цонхоор тусч байгаа гэрлийг харж байгаа биз дээ. Тэнд ороод бурханд мөргөж ёс гүйцэтгэвэл болно... гэж Даша хэлээд Иван Ильичийг дахин сугадаж, — Ер нь чи миний хэлж байгааг мэдэж байна уу? гэв. 

	
XXXIX

	— Өнөөдрөөс эхлээд эрх чөлөөт Оросын армийн иргэн болсон цэрэг та бүхэнд: боолчлолын гинж тасарсан ариун баяраар тохиолдуулан баяр хүргэж ховор, завшаан тохиолдлоо. Оросын ард түмэн гурван өдрийн дотор нэг ч дусал цус асгаруулахгүйгээр агуу их түүхэн хувьсгал хийлээ. Угсаа залгамжилсан эзэн хаан Николай хаан ширээнээсээ шилжиж, эзэн хааны сайдууд баригдлаа. 

	Хаан ширээ залгамжлагч Михайл өөрөө даагдашгүй титмийг өмсөхгүй гэж татгалзжээ. Өнөөдрөөс эхлээд бүх засгийн эрх ард түмний гарт орлоо. Тэгээд нийтийн, шууд, эрх тэгш, нууц сонгууль явуулж аль болох түргэн хугацаанд бүх Оросын зохион байгуулах хурлыг хуралдуулахын тулд Түр засгийн газар байгуулагдаж төрийн хэргийг удирдаж байна... Өнөөдрөөс эхлээд Оросын хувьсгал мандах болтугай, зохион байгуулах хурал мандах болтугай, түр засгийн газар мандах болтугай!.. 

	Цугларсан мянга мянган цэргүүд янз бүрийн дуугаар ура-а-а! нижигнүүлэн хашхиралдав. Николай, Иванович Смоковников илгэн хүрмийнхээ халааснаас том цагаан ачуур гаргаж ирээд хүзүү, нүүр, сахал юугаа арчив. Тэр нь банз зөрүүлж хийсэн индэр дээрээс илтгэлээ хийжээ. Тэр индэр дээр гарахдаа хөндлөн хадсан банзаар дамжиж гардаг байжээ. Түүний ар талд саяхан дэд хурандаа цолоор шагнуулсан гандсан царайтай, богино сахалтай монцгор хамартай батальоны дарга... Тетькин гэдэг хүн зогсож байв. 

	Түүний царайг харахад тун их анхааралтай янзтай бил ээ. Цэргүүдээ “Ура” хашхиралдахад сэтгэл их зовсон дүр үзүүлэн гараа өргөн саравчны тушаа авчирч ёслов. Индрийн өмнүүр буу зэвсэггүй, төмөр малгайтай, үнгэгдсэн шинель дээгүүр суран бүс бүсэлсэн хоёр мянган цэрэг амаа ангайн зогсож цацагт хяруул шиг баргар хүрэн царайтай эзэнтний сонин үгийг сонсож байв. Алс тэртээ саарал униар дунд шатсан тосгоны яндангууд ёрдойж байгаагийн цаана германы эзэлсэн зурвас байв. Тэр уйтгарт тал дээгүүр хэдэн сүглэгэр хэрээ нисэж байв. 

	— Цэргүүд ээ! гэж гараа урагш сарвайлган цааш ярихад Николай Ивановичийн хүзүү нь улайв, — Та нар өчигдөрхөн доорд тушаалтан, буюу үг ч хэлж чаддаггүй адгуус мэт байсан бөгөөд хааны өргөөний зарлигаар нядалгаанд очиж байсан бил ээ. Юуны төлөө үхэх чинь та бүхэнд падгүй байсан... Та нарыг хэрэг төвөг гаргалаа гэж дураараа жанчиж, шүүж таслахгүйгээр буудаж байсан юм. (Дэд хурандаа Тетькин энэ үед ханиалгаж хөл дээрээ ээлжлэн зогсож байснаа дуугарч чадсангүй дахин гилжийж анхааралтайхан сонсож хэлэв). Би бол түр засгийн газраас томилогдсон Баруун фронтын комиссар мөн бил ээ. (Иван Ильич хазаарын жолоо атгах шиг гараа атгав). Өнөөдрөөс эхлээд доорд тушаалтан гэж байх ёсгүйг зарлан тунхаглаж байна. Хуучин нэр өөрчлөгдөнө. Та нар өнөөдрөөс эхлээд Орос улсын цэргүүд, эрх тэгш иргэд болох ёстой. Жирийн цэрэг, армийн командлагч хоёрын хооронд ялгаа байхгүй болно. Сурвалжит ноёнтон минь, эрхэм сурвалжит ноён минь, эрхэмсэг ноён минь гэж нэрлэдгээ болих ёстой. Өнөөдрөөс эхлээд та нар “ноён генералын амрыг ирье” эсвэл “мэдэхгүй ноён генералаа», “тийм ээ ноён генералаа” гэж хэлж байх болно. Харин доромжлон дарангуйлах маягтай: “жаа үнэхээр тийм сэн бил ээ” “жаа огт мэдэхгүй сэн бил ээ” гэдгээ болих хэрэгтэй. Ямар ч офицерт цэрэг ёсолж байсан явдлыг үүрт өөрчилж байна. Хэрэв та нар тэгье гэж бодвол генералын гарыг ч бил ээ атгаж мэндэлж болох юм гэв. 

	Цэргүүд, 

	— Үгүй ер нь гэж гайхан шуугилдав. Тетькин эмээсэн янзтай анивалзан байж инээмсэглэв. 

	— Тэгээд цэргүүдээ хамгийн чухал зүйл гэвэл урьд хаант засаг дайтаж байсан бол одоо ард түмэн нар өөрсдөө дайтах болно. Тус түр засгийн газар нь цэргүүд та бүхнийг суман, батальон, хороо болоод бүр арми хүртэлх цэргийн ангиудын дэргэд цэргийн хороо зөвлөхүүдийг байгуулж болно гэж хүсэж байна... Итгэл найдвартай хүмүүсээ тэр хороодод илгээх хэрэгтэй!.. Өнөөдрөөс эхлээд жирийн цэргийн хуруу ерөнхий командлагчийн харандааны хажуугаар цэргийн байлдааны зураг дээгүүр адилхан заалцах эрхтэй боллоо... Цэргүүдээ би та нарт хувьсгалын чухал ялалтын баяр хүргэе!.. гэхэд дахин тал дүүрэн “Ура-а-а” нижигнэтэл хашхирав. Тетькин номхон зогсож ёсолно. Түүний царай үнсэн саарал болов. Харин цэргүүд дундаас:

	— Германтай удахгүй эвсэх үү?

	— Нэг хүнд аль хэр саван өгөх юм бэ?

	— Чөлөө амралтын талаар тэнд чинь хэлсэн зүйл байна уу?

	— Нөхөр комиссар аа одоо манайх чинь хаан сонгож байх болж байна уу даа? Ер нь хэн байлдах юм бэ? гэж хашхиралдаж хэлэв. 

	Николай Иванович, асуусан асуултыг бүр сайн хариулах гэж индэр дээрээс буухад баяр хөөр болсон цэргүүд түүнийг шавж авав. Зай завсаргүй төмөр малгайнуудын дунд цэргийн комиссарын үсгүй нүцгэн толгой, луглагар тарган хүзүү эргэлдэн зайлж ядан байгааг нь индрийн хайс тохойлдож зогссон дэд хурандаа Тетькин олж харав. 

	Шинелиэ эгэлдэргэлдсэн уур хилэн хосолсон нэг улаан шаргал үстэй цэрэг (түүнийг холбооны сумангийн цэрэг гэж Тетькин сайн мэддэг ажээ). Николай Ивановичийн хүрмэн цамцны бүснээс шүүрч аваад эргэн тойрон гялав далавхийн харж байгаад ийн асууж эхлэв. 

	— Ноён цэргийн комиссар аа та бидэнд их сайхан ярилаа. Бид ч их шохоорхон сонслоо... За тэгээд та одоо миний асуултыг хариулна даа. 

	Цэргүүд баяр хөөртэй шуугилдан улам чигжүү шавж авав. Дэд хурандаа Тетькин хөмсөг зангидан сэтгэл зовсон янзтай индэр дээрээс буув. 

	Өнөөх цэрэг Николай Ивановичийн хамрын үзүүрт хар хиртэй хумсаа хүргэн алдаж чичлэн байж, — Би тосгоноосоо захидал авлаа, манай үнээ үхсэн байна. Ер нь би морьгүй хүн байгаа юм. Тэгээд миний эхнэр, хүүхдээ дагуулаад олон түмнийг хэсүүчлэн аяганы шавхруу гуйдаг болсон гэнэ... Тэгвэл намайг цэргийн албанаас орговол та намайг буудах эрхтэй юм биз дээ? гэж би асууж байна... гэв. 

	— Хэрэв амин хувийн эрх ашгийг эрх чөлөөнөөс илүү үзэж байгаа юм бол та эрх чөлөөг Иуд шиг худалдалдаа. Тэгвэл таныг хувьсгалт армийн цэрэг байх гавьяа алга гэж Орос орон илэн далангүй хилэгнэнэ шүү... Харивал харь! гэж Николай Иванович эрс хашхирав. 

	— За та надад бүү уурла! 

	— Биднийг загнадаг та чинь хэн гуай байна даа! 

	Николай Иванович өлмийгөө өргөж, 

	— Ирээд цэргүүд ээ, ер нь та нар буруу ойлгосон шиг байна... Ноёд оо, хувьсгалын гол зүйл бол манай холбоотнуудад үнэнч байх явдал мөн. Эрх чөлөөт Оросын арми, эрх чөлөөний заналт дайсан болох империалист Герман руу шинэ хүчээр дайран орох хэрэгтэй... гэв. 

	— Чи өөрөө окоп дотор бөөсөндөө баригдаж үзсэн үү? гэж хэрцгий асуух сонсогдоно. 

	— Бөөс ер үзээгүй эд биз дээ... 

	— Наадахдаа гурван бөөс бэлэглэ, өсгөг... 

	— Чи, эрх чөлөөний тухай манууст бүү ярь хө, харин дайны тухай ярь. Бид гурван жил байлдаж байгаа улс... Ар талд гүзээгээ илж суухад танд юухан байх бил ээ. Харин дайныг яаж дуусгахыг бид мэдэж авах хэрэгтэй байна... гэлцэв. 

	Николай Иванович дахин, цэргүүдээ, хувьсгалын тугийг өндөрт мандуулсан болохоор дайныг ялах хүртэл үргэлжлүүлнэ... гэж хашхирав. 

	— Ээ ямар тэнэг чөтгөр вэ... 

	— Үгүй бид чинь гурван жилийн турш байлдаад байна. Тэр ялалт чинь харагдахгүй байна шүү.... 

	— Ер нь тэгвэл эзэн хааныг авч хаясны хэрэг юу байна вэ?

	— Эд эзэн хааныг зориуд авч хаясан байлгүй. Эднийг байлдаанаа унжруулахад нь мань хаан саад болж байсан байх аа... 

	— Нөхөд өө энэ монди чинь урвагч байна... гэж хашхиралдав. 

	Дэд хурандаа Тетькин цэргүүдийг тохойгоороо түлхэж Николай Иванович руу дөхөж явахдаа нэг бөгтөрдүү асар том биетэй их буучийн комиссарыг заамдаж аваад сэгсчин:

	— Чи юунд энд ирсэн юм бэ? Ямар хэрэгтэй ирснээ хэл хө? муу гөлөг биднийг худалдах гэж ирсэн байлгүй дээ... гэж нүүр лүү нь хашхирч байгааг харав. 

	Николай Ивановичийн бөмбөгөр зузаан дагз нь хүзүү рүүгээ шигдсэн юм шиг болж хацар дээр нь наачихсан юм шиг зулгаагдсан сахал нь сэрвэлзэж байв. Николай Иванович өнөөх цэргийг түлхэхдээ салганан чичирсэн хуруугаараа түүний цамцны заамыг хүү татав. Цэрэг маань ярвайж ирснээ төмөр малгайгаа мулталж аваад Николай Ивановичийн толгой нүүр лүү хэд өгчилгөв... 

	
ХLI

	Үнэт эдлэлийн дэлгүүрийн үүдэнд шөнийн манаач цагдаа хоёр сууж шивнэлдэн ярина. Гудамжинд хүн амьтангүй хоосон, дэлгүүр худалдаа цөм хаасан байв. Гуравдугаар сарын салхи одоо хэр цэцэглээгүй байгаа хуайс модны сарвагар мөчрийг шүнгэнэтэл үлээж банзан хашаан дээр наасан “эрх чөлөөний зээллэг” хэмээх зарлалын цаасыг шажигнуулж байв. Өмнөд нутагт гардаг сар шиг, амьд медуз мэт төгрөг сар хотын дээр өндөрт гийгүүлнэ. 

	— Тэр чинь Ялтад байдаг өөрийнхөө зусланд л ид тарайж байсан юм байх гэж шөнийн манаач яаралгүй хэлэхэд: — За тэгээд мань хүнийг цагаан хувцас өмсөж, бүх одон тэмдгээ хадчихаад гудамжаар зугаалж явахад нь л: Эзэн хаан ширээнээс шилжив, гэсэн утас гардуулсан байх. Хөөрхий минь өнөөх утсыг уншаад хүн амьтны дэргэд енгэнэтэл уйлж сүйд болсон юм байх аа гэв. 

	— Үгүй ер нь, хөөрхий минь гэж цагдаа дуугарав. 

	— За тэгээд долоо хоносны дараа мань хүн бас огцорч дээ.

	— Яалаа гэж вэ?

	— Яах вэ, губернийн захирагч учраас тэр байхгүй юу. Одоо тийм юм тохирохгүй болсон шүү. 

	Цагдаа бас л; үгүй, ер нь, хөөрхий дээ гэж хэлэх зуур хуайс модны сүүдрээр сарны гэрэлд сэмхэн гэтсээр яваа тарган эр муурыг ширтэн харж байв. 

	— Энэ үед эзэн хаан, Могилев хотноо цэргийнхээ дунд байж байжээ. За тэгээд сэтгэл амар жимэр байгаа биз. Өдөрт нь ханатлаа унтаж аваад шөнөдөө хаа ямар тулалдаан болсон тухай яаралтай. мэдээлэл уншдаг байжээ гэж манаач хэлэв. 

	— Энэ ч дээ, бүр өөдгүй амьтан байхаас зайлаа гэж үү, ам нь цангаа юм бол уу ус руу ойртож байдаг байна шүү гэж цагдаа хэлэв. 

	— Чи юу ярьж байна хө?

	— Синопли гэдэг тамхины дэлгүүрээс нэг эр муур зугаацахаар гарч ирээд байна. 

	— За тэр ч яамай. Тэгээд Петроградад ард иргэд үймээн гаргаж, цэргүүд ч ард иргэдийн эсрэг байлдахгүй, харин гэр орондоо тарцгаана гэж байна, ер нь ийм тийм боллоо гэж эзэн хаанд шууд утсаар мэдэгдэж гэнэ. Энэ ч бас яамай гэж эзэн хаан бодож гэнэ. Тэгээд бүх генералуудаа дуудаж ирүүлээд эзэн хаан бүх одон зодонгоо зүүчхээд, тэдэнтэй уулзуутаа: “Петербургт ард иргэд үймээн гаргаж, цэргүүд тэдний эсрэг байлдахгүй, гэр гэртээ харьцгаана гэж байна гэнэ. За би одоо яах вэ? Та нар шийдвэрлэ” гэж гэнэ. За чи юу гэж бодно. Эзэн хаан генералууд өөд харахад өнөөдүүл нь хариу ч хэлэлгүй, нүүрээ буруулаад байдаг гэнэ шүү... 

	Цагдаа бас л

	— Үгүй ер нь мөн хэцүү еэ гэв. Харин дандаа согтуу байдаг нэг муу өвгөн генерал л нүүрээ буруулсангүй, харин “Эзэн хаан минь надад тушаавал би амь бие хайрлахгүй халхавч болж өгье” гэж гэнэ шүү. Тэгэхэд нь эзэн хаан толгой сэгсрэн гайхаж хүйтэн инээж гэнэ. “Миний бүх боолуудаас надад үнэнч хэвээр зөвхөн нэг хүн үлджээ. Гэтэл тэр маань өглөөнөөс аваад өдөржин согтуу байдаг нь шүү. Ингэхлээр миний хаан ширээний эцэс ирсэн юм шиг байна. Алив тамгатай цаас аваад аль, хаан ширээнээс шилжих тухай зарлиг дээр мутар даръя” гэсэн юм байх гэж шөнийн манаач хэлэв. 

	— Тэгээд мутраа дараа юу?

	— Дарсан хойноо их л гуньхралтай уйлсан гэнэ бил ээ. 

	— Үгүй ер нь дөө, хөөрхий гэв. 

	Энэ үес дэлгүүрийн хажуугаар өргөн том саравчтай налчгар малгайгаа нүд рүүгээ буулгаж өмссөн өндөр хүн хурдан явж өнгөрөв. Тэр нь хүрмэн цамцныхаа нэг хоосон ханцуйг бүсэндээ хавчуулжээ. Тэр хүн, сууж байгаа хүмүүс өөд харахад түүний шүд нь тодхон яралзан харагдана. 

	— Энэ хүн үүнтэйгээ дөрвөн удаа өнгөрч байна гэж манаач шивнэн хэлэв. 

	— Харваас дээрэмчин шиг л байна. 

	— Хонгор минь, энэ дайны дундуур дээрэмч олширсны нь яана гээч. Урьд нь ор сураггүй байсан газар ч одоо дээрэмчинтэй болсон байна... 

	Алс тэртээ хонх гурав цохиж, тахиа хоёр удаа дуугарав. Ингэж байтал өнөөх өрөөсөн гартай хүн бас гудамжинд гарч ирээд, харин шууд манаач өөд, хоршоо руу чиглэн ирэв. Тэд дуугүй болж түүний өөдөөс харж байв. Гэнэт манаач цагдаадаа:

	— Иван бид өнгөрлөө шүү шүглээ тат гэж хурдан шивнэв. 

	Цагдаагийн гар шүгэл рүүгээ явтал өнөөх ганц гарт үсрэн ирж элэг рүү нь өшиглөнгүүт бас шөнийн манаачийн толгой руу гар бууны бөгсөөр буулгав. Тэр даруй хоршооны үүдэнд бас нэг цэрэг шинельтэй, бие бальдар сэрвэгэр сахалтай нэг хүн гүйж ирээд гавшгай чадлаг хөдөлж цагдаагийн гарыг ард нь мушгив. 

	Тэгээд ганц гарт, өнөөх хүн хоёр чимээгүйхэн цоожийг нь оролдож эхлэв. Муравейчика гэдэг дэлгүүрийг тэд онгойлгоод муужирсан манаач, гарыг нь хүлсэн цагдаа хоёрыг дотор нь оруулж хаалгыг нь хаав. 

	Хэдхэн минутын дотор цөмий нь эд вад болгож, эрдэнийн чулуу, алт мөнгийг нь хоёр хэсэг баглаж аваад өнөөх бие бальдар эр ийн хэлэв. 

	— Аа эднийг яах вэ? гэж лангууны өмнө хэвтэж байсан цагдааг өшиглөв. 

	Хайрт сайн нөхөд минь гайгүй шүү дээ, гайгүй шүү дээ гэв. 

	— За явъя гэж ганц гарт ширүүн хэлэв. 

	— Эднүүд чинь биднийг хэлнэ шүү дээ. 

	— Золиг минь явъя! гээд Аркадий Жадов боодолтой юмаа амандаа зууж өөрийнхөө хамт яваа хүн рүү маузер буу тулгав. Өнөөх нь инээмсэглээд хаалга руу явав. Гудамжинд өнөөх л янзаараа хов хоосон байв. Тэр хоёр тайван гарч булан тойроод “Шато Кабернэ” чиглэн алхлав. 

	Замдаа Аркадий Жадов: — муу новш, дээрэмч, заваан амьтан гэж өнөөх бие бальдар эрээ загнаж явав. — Хэрэв чи надтай хамт ажиллая гэж бодож байгаа юм бол дахиад бүү ингээрэй, ойлгов уу? гэв. 

	— Ойлголоо. 

	— За одоо тэр боодолтой юмаа аль, очоод завиа бэлтгэ. Би эхнэр лүүгээ очно. Үүрээр бид тэнгист гарсан байх хэрэгтэй гэв. 

	— Ялт руу очих уу?

	— Хаашаа очих нь чамд падгүй. Ялтад очих уу, Константинопольд очих уу гэдгийг би өөрөө мэднэ гэв. 

	
ХLII

	Телегин, Даша хоёр Петроградад явж Катя ганцаараа хоцорчээ. Аль ч учраа мэдэхгүй болтлоо уймарч сандарсан Телегин Даша хоёрыг галт тэрэгний буудал дээр үдэж өгөөд Катя үдшийн бүрэнхийгээр гэртээ эргэж очив. 

	Гэрт нь хүнгүй хоосон бөгөөд Лиза, Марфиша хоёр айлын зарц нарын хуралд явсан байв. Тамхины, утаа, цэцгийн үнэр танар хараахан арилаагүй байгаа хоолны өрөөнд ширээн дээр хураагаагүй сав суулган дунд цэцэглэсэн интоор мод байв. Катя түүнийг шилтэй уснаасаа услаад сав суулгаа хурааж, гэрэл асаалгүй цонхны өмнө суухад үүл хурсан тэнгэр бүүдийн харагдаж хоолны өрөөний цаг цохилно. Уйтгараас болж зүрх нь хагаравч цаг тэр янзаараа цохиж байх биз. Катя хөдлөлгүй удаан сууж байснаа сандал дээрээс өдөн алчуураа аваад Дашагийн өрөөнд оров. 

	Хонхойчихсон орны судалтай дэвсгэр, сандал дээр байгаа эсгий малгайны цаасан гэр, шал дээр хаялчихсан цаас даавууны өөдөс зөөдөс бүдэг бадаг харагдана. Даша өөрийнхөө аахар шаахар юмсыг юу ч марталгүй цөмийг нь аваад явсныг Катя үзмэгц гомдох шиг болж уйлмаар санагджээ. Катя, орон дээр байгаа судалтай дэвсгэр дээр бас л хоолны өрөөнд байсан янзаараа хөдлөлгүй суув. 

	Хоолны өрөөний цаг дүнгэнэн арав цохив. Катя мөрөн дээрээ тохсон алчуураа засаж, хоолны өрөөнд орж, гал тогооныхоо дэвтрээс нэг хуудас таслан авч түүн дээр “Лиза, Марфуша та хоёр чинь шөнө болтол гэрээ хаяж явахдаа ичдэггүй юм уу” гэж бичихэд цаасан дээр нулимс нь дуслав. Катя бичгээ гал тогооны ширээн дээр орхиж унтлагын өрөөндөө орж бушуухан тайчаад чимээ аниргүй хэвтэв. 

	Шөнө дунд хаалга нээгдэж түс тас гишгэчин, чанга ярьсаар Лиза, Марфуша хоёр орж ирээд гал, тогооны өрөөнд орж чимээгүй болсноо гэнэт тачигнатал инээлдэв. Катягийн бичгийг уншсан нь тэр ажээ. Катя нүдээ хий анивалзан, үл дуугарав. 

	Гал тогооны өрөөнд арайхийн чимээ тасарч цаг бас л дүнгэнэтэл нэг цохив. Катя эргэж хөнжлөө хөлөөрөө өшиглөн яраад агаар барагдсан юм шиг хэд хэд амьсгал авснаа орноосоо босон харайж, чийдэн асааж, гэрэлд анивалзан том босоо толины өмнө очив. Өдөр өмсдөг богино цамц нь түүний өвдөг ч хүрэхгүй байв. Катя өөрийгөө толинд харахад сэтгэл нь хөдөлсөн янзтай тун их таньдаг хүн шиг эрүү нь чичирсхийж харагдахад толинд нь улам ойртож үсээ баруун талаас нь ярав. Харав уу бас л цайрсан байна шүү... гэж зүс царайгаа сайтар харж, — нэг жилээс буурал болоод дараа нь чавганц болно доо гэж бодов. Тэгээд чийдэнгээ унтраагаад дахин орондоо орж нүдээ гараараа дарав. “Бүх насандаа баяр баясгалантай нэг ч минут үзсэнгүй. Одоо бүр дуусжээ... Хэн ч гараараа тэвэрч шахахгүй, миний хайрт хонгор минь, миний зол жаргал гэж хэн ч хэлэхгүй...” гэж бодно. 

	Ингэж уйтгарлан бодол болж байтлаа Катя гэнэт борооны усанд хөхөвтөр өнгөтэй болсон нугын дунд эргэн тойрон бүдүүн далдуу модоор хүрээлэгдсэн төвгөрийг сэрдхийн санав. Тэгэхэд Катя хүрэн платье дээр хар хормогч өмсөн замаар гав ганцаар явж байжээ. Хөл дор элс шажигнан хөдөлж гишгэхэд маш хөнгөн, бие гоолиг нарийхан, салхины үзүүрт үс нь хийсэж байгааг Катя өөрөө ч сайн мэдэж байжээ. Харин хажууд нь гимназын сурагч Алеша дугуйгаа хөтлөн замын хажуугийн нойтон ногоон дээгүүр явж байв... Алеша цээжний бөглүү дуугаар: “Тэр харилцаатай байх гэдэгт чинь итгэсний хэрэггүй гэж сайн мэдэж байна. Би танд үүнийг хэлэх гэж л ирсэн юм. Би ямар нэгэн аглаг бөглүү төмөр замын станц дээр энэ насаа дуусгах биз. За эцсийн удаа баяртай...” гэж хэлж бил ээ. Тэгээд дугуйндаа мордож нуга дээгүүр жирийлгэхэд хөх мөр гарч байжээ. Саарал хүрэмтэй нуруу нь бөгтийж, саравчтай цагаан малгай нь навчны цаана далдлагдан явахад нь Катя: “Алеша за ир!” гэж араас нь хашхирч байжээ. 

	... Одоо нойр нь хүрэхгүй шаналж байгаа Катя тэр нэгэн цагт нойтон зам дээр зогсож, хурын чийг татсан салхинд хар хормогчны нь хормой дэрвэлзэж байсан юм гэж үү дээ? Катя орон дээрээ өндийж толгойгоо тэврэн нүцгэн өвдгөө тохойлдож суухад бүдэг гэрэлтэй дэнлүү, манаран бударсан цас хувхай модыг дүнгэнүүлсэн салхи, уйтгар хүрэм чахарч яваа чарга, хажууханд нь гөлөлзөж байгаа Бессоновын мөс шиг хүйтэн нүд, хүч дутмаг, зориг хүрэхгүй явахад сонирхон шохоорхсон хэрэг нь ой гутам хүйт даах шиг болж байснаа санав... 

	Катя дахин хэвттэл байшин дотор чимээ аниргүй байхад гэнэт үүдний хонх чанга тачигнав. Катягийн бие хүйт оргих шиг болж хонх дахин дуугарав. Лиза байшингийн гудмаар нойрмоглон ууртай янзтай уухилан хөл нүцгэн алхалсаар гол хаалганы гинжийг шаржигнуулан тайлж нэг минут хэртэй болсноо ирж Катягийн унтлагын өрөөний хаалгыг тогшиж: авхай танд утас иржээ гэв. 

	Катя ярвайсхийж нарийхан дугтуйтай утас аваад наалтыг нь ханзалж дэлгэмэгц нүд нь харанхуйлав. 

	— Катя айсандаа эрүү нь чичрэн дагжиж байгаа бүсгүй Лиза, өөд харж Николай Иванович минь өнгөрчээ. гэж хэлэв. 

	Лиза дуу алдан уйлахад Катя түүнд: “Зайлагтун” гэж хэлэв. Тэгээд: 

	 

	“Николай Иванович ариун үүргээ гүйцэтгэж байгаад хүнд шархадсаны улмаас нас барлаа ЦЭГ шарилыг нь зөвлөлийн хөрөнгөөр Москвад авчирна...”

	 

	гэж цахилгаан утасны нарийхан цаасан дээр бичсэн олиггүй үсгийг дахин уншив. 

	Катягийн дотор эвгүй оргиж, нүд нь харанхуйлан дэр дээрээ ойчиж ухаан алджээ. 

	Маргааш нь олон нийтийн нэрт зүтгэлтэн, хувьсгалын эхний өдөр хууль цаазын клубт Катя анх үзсэн либерал үзэлтэй гүн Капустин-Унженский гэдэг Катягийнд ирээд Катягийн хоёр гарыг атгаж зөөлөн хантаазандаа наалдуулан тэвэрч байгаад Николай Ивановичтай хамт ажиллаж байсан байгууллагын өмнөөс, комиссараар нь одоо өөрөө ажиллаж байгаа Москва хотын өмнөөс Орос гүрний өмнөөс, хувьсгалын өмнөөс үзэл санааны төлөө зүтгэж байгаад цаг зуурдаар нас барсан явдалд харамсан эмгэнэж байна хэмээн ярьж гарав. 

	Гүн Капустин-Унженский төрөлхийн зол жаргалтай, эрүүл энх хөгжил зугаатай хүн бөгөөд тун гарамгай ярьж, түүний сахал, хантаазнаас нь навчин тамхи ханхлахад Катягийн дотор түр онгойход Катя, нойргүй хоносондоо гялалзан мэлтгэнэгч нүдээрээ өөдөөс нь харж хуурай уруулаа нээж ядан:

	— Николай Ивановичийн тухай ингэж сайхан ярьсанд тань их баярлалаа... гэв. 

	Гүн асар том алчуур гаргаж ирээд нүдээ арчив. Тэгээд хэцүү үүргээ ийн гүйцэтгэж аваад явахад сууж яваа машин нь богино гудамжинд хачин их хүржигнэв. Катя бас л өрөөн дотуураа явж, арслан шиг нүүртэй үл таних генералын гэрэл зургийн өмнө зогсож, альбом, ном болоод таг дээр нь мэлхий зуусан хөх дэглий зурсан хятад хайрцаг зэргийг барьж үзсэнээ дахин нааш цааш явж хананд наасан цаас, цонхны хөшиг ширтэж байв... Үдийн хоолноос огт амссангүй орхиход нь... аягач бүсгүй Лиза: “Та яаж байгаа юм бэ? ядах даа жаахан кисель ч уухгүй юу?” гэв. Катя дуугарсан ч үгүй толгой сэгсрэв. Дашад товчхон захидал бичих гэснээ урж орхив. 

	Хэвтэж унт юу гэтэл өнгөрсөн шөнийн юм бодогдож авсанд орж байгаа юм шиг орондоо орохоосоо айна... Гэмгүй хөөрхий, арчаагүй хүн байсан юм... Түүний хэр хэмжээнд нь тааруулан хайрлан дурлаж байх ёстой юм даа... Түүнийг зовоосон юм... Тэгээд ч тэр нь дэндүү эрт бууралтсан байх гэж Николай Ивановичийг өрөвдөх хоосон сэтгэл юм юмнаас их байжээ. Тэгээд Катя цонхоор бүрхэг цийлгэр тэнгэрийг ширтэн хуруугаа тачигнуулж байв. 

	Маргааш нь хойдохыг нь уншиж, нөгөөдөр нь Николай Ивановичийн шарилыг оршуулж булшин дээр нь уран сайхан үг хэлж Николай Ивановичийг усны эргүүлэгт орж үхсэн салхич шувуу лугаа, яруу алдарт амьдрал дундуур дүрэлзэгч бамбар барьж туулсан хүн лүгээ зүйрлүүлэн ярина. Тэнд хожимдож ирсэн нэрд гарсан социалист хувьсгалч нүдэндээ саравчтай, атигар өвгөн: “Алив, хүүхэн минь зайлаад өгөөч” гэж Катяд ажиг ч үгүй ууртайхан хэлж шахалдсаар бүр булшны дэргэд тулан очиж илтгэгчийг өөрийн нь явуулж байгаа намын газар тариалангийн бодлого зөв зүйтэй болохыг Николай Ивановичийн үхэл батлан харуулж байна гэж ярьж эхлэв. Түүний заваан шаахай дороос шороо нурж авсан дээр цохилон унаж байхад Катягийн хоолой бачимдан хүн амьтанд мэдэгдэлгүй цугларагсдын дундаас гарч гэртээ харив. 

	Катя биеэ угаагаад амарч унтах юм сан гэж л бодож явав. Гэртээ ороход нь хананд наасан судалтай цаас, гэрэл зургууд, хөх дэглийтэй хайрцаг, хоолны өрөөнд байгаа ширээний үрчийсэн бүтээлэг, тоос болсон цонхыг харахад дотор нь хүйт оргиж юун их уйтгартай бил ээ! Катя онгоцонд ус дүүргүүлж аваад бүлээн усанд орж тавтай хэвтэв. Тэгж байтал бие нь үхтлээ ядарсныг мэдээд унтдаг өрөөндөө чүү чамай хүрч ор дэрээ ч засахгүй шурган орж таг унтав. Нойрон дунд нь хонх дуугарч хөлийн чимээ гарч, нэг хүн хаалгыг нь тонших шиг болоход Катя эс дуугарав. 

	Катя бүр тас харанхуй болсон хойно сэрэхэд зүрх нь шимширсэн хэвээр байв. Тэгээд айн сандарч “Энэ минь юу бил ээ?” гэж цочин орон дээрээ өндийж зүгээр: нэг муухай зүүд зүүдэлсэн       гэж сэтгэлээ зогоож минут хэртэй бодов... Тэгснээ намайг энэ орчлон юунд ингэж зовоож байгаа юм бэ? гэж бас минут хэртэй гомдон гунихрав. Харин бүр сэрсэн хойноо үсээ засаж нүцгэн хөлдөө шаахайгаа углаад: “Ингэж амьд яваад ч яах бил ээ” гэж бодов. 

	Катя, хананд дүүжлээстэй сийлмэл шүүгээнд байгаа гэрийн жижиг аптекаа яаралгүй нээж шилтэй эмүүдийн хаягийг уншиж байв. Жижиг цүзгэр шилтэй морфийн бөглөөг авч үнэрлэж үзсэнээ гартаа атгаж жунз авах гэж хоолны өрөө лүү явтал тэнд гэрэл асаалттай байхыг хараад зогсосхийн: “Лиза та энд байгаа юм уу?” гэж аяархан асууж, хаалга онгойлготол хуссан толгойгоо хар юмаар боосон цэрэг цамцтай, том биетэй хүн диван дээр сууж байгааг харав. Тэр хүн яаран босож зогсов. Катягийн өвдөг чичрэн, зүрх нь пал пал лугшина. Өнөөх хүн, Катяг нүдээ аймаар бүлтийлгэн харна. Тэр шулуун том уруулаа зууж дуугүй зогсоно. Энэ бол Вадим Петрович Рощин байжээ. Катя хоёр гараа цээжиндээ наалдуулан зогсов. Рощин нүдээ салгалгүй байж аяархан шийдэмгий дуугаар: Би таны мэнд усыг мэдэх гэж танайд ирсэн бил ээ. Гамшиг зовлонгийн тухай танай зарц надад хэлсэн. Гэвч та намайг бүрнээ соёрхож, надад найдвал болно гэж хэлбэл ая зүйд тохирох сон бол уу гэж бодоод яваагүй хүлээж байгаа минь энэ бил ээ гэв. 

	Энэ сүүлийн үгийг хэлэхэд түүний хоолой чичрэн, туранхай царай нь хүрэн улаан болов. Катя гараа цээжиндээ тас наалдуулан тэвэрч зогсоно. Рощин түүний нүдийг хараад очиж туслахгүй бол болохгүй нь гэж бодоод ойртож очиход, Катя шүдээ дуугарган:

	— Сайн байна уу Вадим Петрович аа гэж хэлэв. 

	Катя чичрэн салганаж байгаа гараараа шилтэй хор атгаж зогсох нь нэн хэврэг турьхан, зовлон зүдүүртэй харагдахад Рощин түүнийг тэврэх гэж гараа өөрийн эрхгүй өргөснөө даруй буулгаж, хөмсөг зангидан харж зогсов. Катя ч гэсэн өөрийгөө зовлонд автагдсан, бага балчир, эр нөхөртөө ч үнэнч байж чадаагүй, мэдэх чадах юм ч үгүй бөгөөд сэтгэлийн зовлонгоо дотроо агуулан, шилтэй морфи барьж байгаа энэ хэвээрээ санаа сэтгэлийг нь булаах гээд эрс шийдэж дуугүй зогсож байгаа хүнд өөрийгөө хайрлагдан таалагджээ гэж бүсгүй хүний содон зөнгөөр ухаж мэдэв. Тэгээд Катя, нулимсаа арайхийн тогтоож, зуурсан шүдээ ангайж үг хэлэх ч чадалгүй харин дэмий л тонгойн Вадим Петровичийн гар өөд тонгойн очиж түүний гарт нүүр, уруулаа наажээ.


ХLII

	Даша цонхны гантиг тавцан дээр тохойлдон цонхоор харна. Каменноостровск гудамжны адагт харлан харагдах моддын дээгүүр жаргасан нарны туяа огторгуйн хагасыг гийгүүлжээ. Тэнгэрт этгээд сайхан юм болж байх шиг харагдана. Дашагийн хажууд Иван Ильич сууж өөдөөс нь огт хөдлөлгүй харна. Ер нь Даша, цагаан хана дээр нь шингэх нарны гэрэл туссан энэ тасалгаанаас хаашаа ч явахгүй болохоор Иван Ильич хэчнээн л бол хэчнээн хөдөлж болох байсан юм. 

	— Бид агаарын онгоцоор хөвж яваа юм шиг яасан уйтгартай, яасан сайхан юм бэ?... гэж Даша хэлэв. 

	Иван Ильич толгой дохино. Даша цонхны тавцан дээрээс гараа авч... 

	— Хөгжим л их санагдаж байна. Би хөгжим даралгүй хэчнээн ч болов доо? Дайн эхэлснээс хойш ер... Одоо бас л байлдаж байдаг байна шүү.... Харин бид... гэв. 

	Иван Ильич хөдөлсхийв. Даша бас:

	— Дайн дуусахлаар бид хөгжим оролдоно шүү.... Бид хоёр өнөө элсэн дээр хэвтэж байхад тэнгисийн ус ч элсэн дээр эргэлдэж байсныг мартаагүй биз? Тэнгис цайвардуу цэнхэр өнгөтэй байсныг санаж байна уу?... Би чамд бүх насаараа дурласан юм шиг надад бодогдож байсан юм гэв. Иван Ильич бас л хөдөлж нэг юм хэлэх гэтэл Даша гэнэт: Хүүе данхтай цай минь оргиж байна гээд гүйснээ өрөөнөөс гаралгүй хаалган дээр очоод зогсов. Иван Ильич үдшийн бүрэнхийд зөвхөн түүний нүүр, хаалганы хөшигнөөс барьсан гар, саарал оймстой хөлийг нь харжээ. Тэгээд Дашаг цаашаа далд ороход Иван Ильич толгойгоо салаавчлан нүдээ анив. 

	Даша, Телегин хоёр өнөөдөр хоёр цагт иржээ. Тэр хоёр бүхэл шөнөжин пиг чихсэн вагоны гудамжинд чемодан дээрээ сууж явжээ. Гэртээ ирмэгц Даша юм хумаа засаж, өрөө тасалгааг нэгд нэгэнгүй харж, тоосоо арчиж, байраа магтан гайхаж, бүх юмаа өөрөөр янзална гэж шийдэв. Энэ бүгдийг түргэн засах ёстой ажээ. Доод давхраас хаалгачийг дуудан ирүүлж Иван Ильичийн хамт өрөөнөөс өрөөнд шүүгээ диван дамжуулан зөөлгөв. Юм хумаа ачуулж гүйцсэний дараа Иван Ильичийг бүх салхивчаа нээгээрэй гэж захичхаад Даша усанд оржээ. Тэгээд Даша биеэ маш удаан угааж, нүүр, үсээ янзлах тул, Иван Ильичийг энэ тэр тасалгаанд орж болохгүй гэж хориглоно. Харин Иван Ильичийн зорилго гэвэл Дашаг байн байн ширтэн харж байхыг л хүснэ. 

	Арай чүү үдшийн бүрэнхий болоход Даша сая ажлаа болив. Нэгэнт нүүрээ угааж, сахлаа хусаж зэхсэн Иван Ильич зочдын өрөөнд орж Дашагийн хажууд суув. Москвагаас гарснаасаа хойш тэр хоёр амар заяа үзэж байгаа нь энэ ажээ. Ийм чимээ аниргүй байгаа нь эвгүй юм шиг болоход Даша аль болохоор ярьж хөөрмөөр байв. “За Даша хө.... “ гэж “зэвүүн” дуугаар хэлэх бол уу гэж айж байснаа Даша хожим Иван Ильичид хэлжээ. 

	Дашаг данхаа үзэхээр явахад Иван Ильич нь нүд аниастай хэвээр суув. Хэдийгээр Даша гарсан авч тасалгаанд түүний амьсгал хоцорсон юм шиг санагдана. Гал тогооны өрөөнд Дашагийн шаахайны өсгий тог тог гэх нь өгүүлшгүй сайхнаа. Гэнэт тэнд нэг юм янгинаж унаж Даша “Шаазан хагарчихлаа!” гэж гоморхон дуугарах сонсогдоно. “Маргааш өглөө сэрэхэд хачин өглөө болно доо Даша минь байж байна шүү дээ” гэж Иван Ильич бодов. Иван Ильич хурдан босоход Даша ч хаалган дээр үзэгдэв. 

	— Нэг шаазан хагалчихлаа... Иван чи нээрээ цай уумаар байна гэж үү?

	— Үгүй, уухгүй. 

	Тасалгаанд нэгэнт харанхуй болохоор Даша Иван Ильичийн мөрөн дээр гараа тавьж:

	— Юу бод оо вэ? гэж аяархан асуув. 

	— Чамайгаа л бодлоо. 

	— Тиймээ би тэгж бодсон юм. За миний тухай юу бодов?

	Дашагийн бүдэг бадаг харагдах нүүр нь шазруун, хөмсөг зангидсан шиг харагдавч үнэндээ инээмсэглэж байжээ. Түүний зүрх жигдхэн оволзоно. 

	— Би юугаа ч мэдэхгүй байна. Гэнэт чи миний эхнэр шүү дээ гэж бодогдоод энэ тухай чамд очиж хэлэх гэсэн юм, гэтэл одоо чухам юу гэж хэлэх гэснээ бас мартчихлаа гэв. 

	— Ээ дээ Иван минь дээ гээд Даша: — Чи суу, би чиний хажууд сууя гэв. Иван Ильич сандал дээр суухад Даша хажууд нь сандлын тохойвч дээр суугаад 

	— Бас өөр юу бодов? гэв. 

	— Чамайг гал тогооны өрөөнд байхад би энд сууж байгаад “Гэрт минь хачин сонин амьтан ирж суулаа даа” гэж бодлоо. Ингэж бодвол муу юу? гэв. 

	— Муу даа. Тун муу даа гэж Даша хариулав. 

	Даша чи надад дурлаж байна уу?

	— Ээ хэлээд яах вэ, хус хатах хүртлээ чамд дурлаж байна гэж Даша толгой дохив. 

	— Ямар хус вэ?

	— Чи мэдэхгүй гэж үү? Хүн бүхэн насныхаа эцэст төвгөр шороо, нэвсгэр хусны дор булагддаг биш бил үү гэв. 

	Иван Ильич, Дашаг мөрөөр нь тэвэрч аваад ойртуулахад Даша эелдэг урьхнаар тэврүүлэв. Эрт нэгэн цагт тэнгисийн дэргэд, үнсэлцсэний нэгэн адил тэд удаан шимэлцэхэд амьсгал давчидна. Даша “Ойн Иван” гэж хэлээд түүнийг хүзүүдэн тэврэхэд Иван Ильичийн зүрх хэрхэн оволзож байгааг дуулаад түүнийг өрөвдөнө. Тэгээд Даша сандлаас өндийн:

	— Иван минь, явъя гэж хэлэв. 

	 

	 

	Даша тав хоног дээрээ эгчээсээ захиа авахад Катя Николай Ивановичийн нас барсан тухай бичсэн тэр захидалдаа: “... Би уйтгар зовлон үзэж, цөхөрлөө барав. Ингээд үүрд ганцаараа боллоо гэж бодоход хэчнээн аймшигтай байсан гээч!.. Тэгээд арга барагдахдаа тэр зовлонгоос даруй салъя гэж шийдсэн бил ээ... Гэтэл чи юу гэж бодно... Намайг нэг гайхалтай юм аварлаа... Санамсаргүй тохиолдол ч байж юу магад... Үгүй тийм биш, ер нь л гайхалтай юм шүү... Би энэ тухай одоо бичиж чадахгүй... Бид уулзсан хойно тодорхой ярья...” гэжээ. 

	Хүрэг ахын үхэл, бас Катягийн бичсэн захидал Дашаг ихэд сандарган донсолгов. Тэгээд Даша даруй Москва явахаар шийдэж зэхэж байтал маргааш нь Катягаас бас нэг захидал ирсний дотор Катя өөрөө Петербург явах гэж бэлдэж байгаа бөгөөд нэг хямдхан өрөө олоод байгаарай гэж захижээ. Захидал дотор нь: “Танайд Вадим Петрович Рощин орох байх. Тэр миний тухай тодорхой ярьж өгнө байх. Тэр чинь надад ах гэвэл ч ах, эцэг гэвэл ч эцэг, миний нэг насны нөхөр болох хүн шүү” гэж жич бичсэн байв. 

	 

	 

	Дөрөвдүгээр сарын нэг бүтэн сайн өдөр Даша, Телегин хоёр тарималтай замаар явж байлаа. Хавар цагийн сэрүү даасан хөх тэнгэрт нарны илчинд шарагдан бутарсан үүл хөвөлзөнө. Нарны гэрэл усан дундуур нэвт тусч байгаа юм шиг модны дундуур нэвт цохиж зам дээр тусан Дашагийн цагаан платийг нь гялалзуулна. Даша, Иван Ильич өөд харахад тэр нь малгайгаа барьж инээмсэглэн хөмсөг буулган алхална. Энэ өдрийн яруу сайханд, бас амьсгалахад сэрүүн, алхаж гишгэхэд хөнгөн шингэн байхад, энэ сайхан өдөр, хажууд нь яваа хүнд сэтгэлээ өгсөндөө Даша сэтгэл тайван баяртай байв. Тэгээд Даша:

	— Хүүе Иван гэж хэлэнгүүт инээмсэглэв. Иван Ильич ч бас инээмсэглэн:

	— Даша юу гээ вэ? гэв. 

	— Үгүй, юм бодсон юм. 

	— Юу бод оо вэ?

	— Дараа хэлье. 

	— Юу бодсоны чинь би мэдэж байна. 

	Даша хурдан эргэж:

	— Чи ёстой мэдэхгүй дээ... гэв. 

	Тэд явсаар том нарсны дэргэд очив. 

	Иван Ильич давирхай бурзайсан холтос ховхолж аваад хумслан хугалангуут нүднийхээ булангаар Дашаг өхөөрдөн харж байгаад:

	— Би мэднэ дээ гэв. 

	Дашагийн гар нь чичрэн байж:

	— Чи мэдэж байна уу, би энэ чигээрээ нэг бөөн баяр болж хувирах ёстой. Миний сэтгэл бүрэн дүүрэн байна гэж шивнэн хэлэв. Иван Ильич толгой дохиж байв. Тэгээд тэр хоёр салхинд хийсэн ганхсан шарилж ургасан зулзаган ногоо бүрхсэн цоорхойд гарав. Салхи Дашагийн платийг сэвэлзүүлэн хийсгэхэд, явдал дундаа сэтгэл зовсон янзтай хэд дахин хормойгоо буулгаж: 

	— Энэ чинь яасан салхи вэ гэж л хэлнэ. 

	Тэр цоорхойн цаад захаас нар салхинд гандасхийсэн алтан шармал зэвтэй ордны төмөр хайс зурайн харагдана. Дашагийн шаахай дотор жижигхэн чулуу орж хөлийг нь нухахлаар Иван Ильич явган сууж Дашагийн цагаан оймстой бүлээн хөлөөс шаахайг нь тайлж аваад хөлийн хурууны хавь үнсэв. Даша шаахайгаа өмсөж хөлөө дэвсэнгүүт:

	— Чамаас хүүхэд олох хүсэлтэй байна, за мэдэв үү... гэж хэлэв. 

	
XLIII 

	Екатерина Дмитриевна, Дашагаас холгүйхэн хоёр чавганц байдаг нэгэн бяцхан дүнзэн байшинд суужээ. Тэр хоёр чавганцын нэгийг нь Клавдия Ивановна гэх бөгөөд урьд дуучин байжээ. Нөгөөдхийг нь Софочка гэж нэрлэх бөгөөд Клавдия Ивановнагийн найз байжээ. Клавдия Ивановна гуай өглөөгүүр хөмсгөө будаж, хэрээний далавч гэж нэрлэдэг хиймэл үсээ зүүж, хөзрөөр мэргэлэн сууна. Софочка аж ахуйгаа гардан эрхлэх тул эр хүний дуугаар хөөрнө. Гэрт нь цэвэр цэмбэгэр боловч хуучны заншлаар тоо томшгүй бүтээлэг, халхавч, эргэж ирэх нь өнгөрсөн залуу насны зураг дүүрч зай завсар багатай байдаг ажээ. Өглөө өрөө тасалгаанд нь сайхан кофе цайны үнэр гарна, харин үдийн хоол бэлтгэх үед идэх юмны үнэр авч чаддаггүй Клавдия Ивановна гуай давс үнэрлэн суухад Софочка гал тогооны өрөөнөөс: “Би энэ үнэрийг чинь яах ч аргагүй шүү. Ер нь үнэртэй усаар төмс шардаггүй шүү дээ” гэж эр хүний дуугаар хашхирна. Үдэш болоход бүдэг цагаан шилтэй керосин дэн ноцоож гэрэлтүүлэх бөгөөд хөгшид Катяг ч их л асрамжлах бөлгөө. 

	Ийм цөвүүн цагт сүйрчхэлгүй хуучин зан заншлаараа үлдэж хоцорсон энэ айлд Катя сэтгэл амар тайван сууж байв. Катя өглөө эрт босож өрөө тасалгаагаа цэгцлэн засаад цонхны өмнө сууж дотуур хувцас сэлбэх, оймсоо торлон хэрэх буюу гоёлынхоо дэгжин хувцсаар хэр тааруу төлөв хувцас болгож шиддэг байжээ. Өглөөний цайны дараа Катя тогтмол унших ном, сүлжих юм аваад арал дээр очиж дуртай газраа суухдаа элсээр тоглож байгаа хүүхдүүдийг харж ном унших буюу юм сүлжинэ. Зургаан цагийн алдад буцах замдаа Дашагийнд очиж үдийн хоол иднэ. Арван нэгэн цаг болохоор Даша Телегин хоёр Катяг гэрт нь хүргэж өгөхөөр явахад эгч дүү хоёр сугацалдан түрүүлэн Иван Ильич малгайгаа дагздуулан тавьж ар талыг нь хамгаалан хойноос нь даган исгэрэн явдаг байжээ. Үнэндээ одоо гудамжаар орой үдэш явахад осолтой байжээ. 

	Энэ өдрүүдэд фронт руу албан томилолтоор явсан Вадим Петрович Рощинд Катя өдөр бүр захидал бичнэ. Тэр өдөр юү хийж, юу болсноо цөмийг нь үнэнчээр тоочин бичих бөгөөд Рощин ингэж бичиж байхыг хариу захидалдаа гуйдаг байжээ. “Екатерина Дмитриевна, өнөөдөр таны Елагины гүүрээр гарч явахад бороо шаржигнан ороход танд шүхэр байхгүй учраас модны ёроолд зогсож хоргодлоо гэж бичсэн чинь надад их үнэтэй сайхан санагдана. Таны амьдралын ийм аар саар юм ч гэсэн надад үнэтэй сайхан байна. Ийм аар саар, юмгүйгээр би амьд явж чадахгүй болсон байх шиг надад санагдах юм»гэж бичжээ. 

	Рощин бас ч дэндүү давсалж байгаа бөгөөд ийм аар саар юмгүй амьд явж чадна гэдгийг Катя ойлговч ядахдаа ганц өдөр ганцаараа байна гэж бодохоос элдэв юм бодолгүй шууд Рощинд үнэхээр түүний амьдрал, үнэтэй болоо биз гэж үнэмшихээс өөр яах бил ээ. Иймд одоо Катягийн хийсэн юм бүр онцгой учир утгатай болсон ажээ. Ухаандаа хуруувчаа, цаг хэртэй эрсний дараа хуруундаа байхыг олох шиг ч Катяг ийм салан задгай уймраа болсонд нь Вадим Петрович лав шоолох. Одоо Катя өөрийгөө бүр хүний хүн шиг хайхрахгүй шахам болжээ. Нэгэн өдөр цонхны өмнө юм оёж бодол болон суухдаа хуруугаа салгалж байгааг мэдээд зүүгээ өвдөг тушаа банзалдаа сүлбэж толгойгоо өндийлгөн урагшаа удаан ширтэн сууснаа шүүгээний толинд өөрийнхөө уйтгартай том нүд эцэнхий нүүр, бас жирийн нэг хойш нь дарж самнасан үсээ хараад Катя: “Би чинь ийм бил үү!” гэж бодов. Тэгээд дахин тонгойж юмаа оёвч зүрх нь лугшин үймж хуруугаа хатгачхаад түүнийгээ үнхэх гэтэл дахин өөрийгөө толинд харахад хуучнаасаа баахан туранхай болохоос биш аргагүй л өөрийгөө мөн байна гэж мэдэв... Тэр оройдоо Катя, Вадим Петровичид “Өнөөдөржин шувт таныг бодож өнгөрлөө. Би таныг санаж, цонхны өмнө суун хүлээж байна хонгор минь. Аль эрт мартаж орхисон залуугийн ааль зан орж би нэг л биш болж байна.. “ гэж бичжээ. 

	Амьд насандаа гагцхүү Иван Ильичтай ийм дотно болсныгоо нарийн төвөгтэй зүйл гэж үүнээс өөр юу ч боддоггүй, салан задгай Даша ч Катягийн өөрчлөгдөж байгааг анзаарсан тул нэг орой цай ууж байхдаа одоо Катя битүү захтай нугалаасгүй хар өнгийн платье өмсвөл дээр байна гэж итгүүлэх гэж чармайжээ. “Катюша чи өөрийгөө анзаарахгүй байна. Чамайг арван есөн настай гэхэд болохоор байна. Нээрээ шүү... Иван нээрээ Катя надаас залуу шиг байна аа?” гэж Даша хэлэв. 

	— Арай ч тийм бишээ, гэвч бас ортой юм... 

	— Ээ чи юу ч мэдэхгүй байна, эмэгтэй хүний залуу үе наснаас болдоггүй, бүр өөр шалтгаанаас ирдэг юм. Үүнд насны роль огт байхгүй... гэж Даша хэлэв. 

	Николай Ивановичийн нас барсны дараа үлдсэн цөөн мөнгө дуусах шахжээ. Тэгэхэд нь гуравдугаар сараас хойш шувт эзгүй байгаа Пантелеймонов гудамжинд байдаг хуучин байшингаа худалдвал таарна гэж Телегин зөвлөн ярьсанд Катя ч зөвшөөрөөд дурсгалтай зарим юмаа авах гэж тэнд Дашатай хоёул очжээ. Катя хоёрдугаар давхарт гараад “Н. И. Смоковников” гэж хавтгай зэс дээр бичсэн дурсгалт царс модон хаалгаа хараад амьд явах нас дуусаж байх шив дээ гэж бодов. Шөнө дөлөөр Катяг ирэхэд нойрмоглон шуухинан, уцаарлаж эгэлдэргэлдсэн пальтоныхоо захаар хоолойгоо таглаж байгаад гол хаалгаа тайлж өгөөд дандаа Катяг өгсөж амжаагүй байхад чийдэнгээ унтраачихдаг өнөөх танил хөгшин хаалгач маань одоо өөрийнхөө түлхүүрээр хаалга тайлж Катя Даша хоёрыг оруулан сэтгэл засах янзтай:

	— Екатерина Дмитриевна гуай сэтгэл зовсны хэрэггүй хумсын чинээ ч юм алга болоогүй шүү. Хөлсөөр сууж байсан улсуудыг өдөр шөнө алдалгүй харж байсан. Тэдний хүүг нь фронт дээр алчихсан юм байх. Түүнээс биш одоо ч сууж байх байсан юм. Байраа их магтдаг байсан юм сан...” гэж хэлэв. 

	Үүдний өрөөнд харанхуй бөгөөд бүх өрөө тасалгааны хөшиг буулгаастай, ойр хавьд хүн суугаагүй шинжтэй үнэр шингэжээ. Катя хоолныхоо өрөөнд ороод чийдэнгийн унтраалга мушгихад молор шилэн молцогтой унжлагад чийдэн ярсхийн асаж саарал цэмбэн бүтээлэгтэй ширээг гэрэлтүүлэв. Тэр ширээний гол аль эрт хатаж дууссан мимоз цэцэгтэй вааран сагс хуучин янзаараа тавиастай байв. Энд шуугин шагшиж байсан амьдралын огт ажигчгүй гэрч болж үлдсэн өндөр түшлэгтэй савхин бүрээстэй сандал, хана дагуу тавиастай байна. Яруу тунгалаг аялгуут төгөлдөр хуур хөгжим шиг аяга, тавгийн асар том сийлмэл шүүгээний нэг шургуулга нээлттэй байхад хөмрөн тавьсан шилэн хундага ярайн харагдана. Тоосонд дарагдсан зууван төгрөг Венец толины дээр шигтгэсэн алтан хүүхэд өнөөх л янзаараа алтан хадагтай гараа сунган сарвайж нойрсоно. 

	Катя хаалганы дэргэд хөдлөлгүй зогсож байснаа:

	— Даша чамд юм бодогдож байна уу!.. Одоо ингээд хэн ч энд суухгүй, мөн сониноо... гэж аяархан хэлэв. 

	Тэгээд Катя зочдын өрөөнд орж, том унжлага асаагаад гайхан дал мөрөө хавчина. Эрт нэгэн цагт тун хачин, зэвүүн ч юм шиг байсан шугамын болоод футурис зургууд нь багт наадмын дараа хэрэгцээгүй болоод хаягдсан гоёл шиг өнгө зүсээ алдаж, гандаж гутчихаад өлгөөстэй байгаа нь өрөвдмөөр ажээ. 

	Цэцэгтэй хэсэг нь үрчийчихсэн “Орчин үеийн Венера” гэдэг нэг шарлангуй зургийн булан заасан Даша:

	— Катюша чи, үүнийг санаж байна уу?... 

	Би тэгэхэд энэ мондийн хүүхнээс л хамаг хэрүүл маргаан болж байна гэж боддог байж бил ээ гэв. 

	Даша инээж төгөлдөр хуураар нот аялж Катя өөрийнхөө хуучин унтлагын өрөөнд оров. Гурван жилийн өмнө замын хувцас өмсөж нарийн торгоор нүүрээ бүрхэн бэлдсэн Катя тольтой ширээн дээрээс бээлийгээ авах гэж сүүлчийн удаа энд ороход ямар шүү байсан хэвээрээ байжээ. 

	Одоо бүх юм нь нэг л өнгө зүсгүй, хуучныхаасаа арай л бага болчихсон юм шиг санагдана. Катя хувцасныхаа шүүгээг нээхэд дүүрэн нэхэж байсан торон хээ, торго шоргоны өөдөс, оймс шаахай байв. Тэр нэгэн цагт Катяд хэрэгтэй зүйл мэт санагддаг байсан энэ юмнуудаас үнэртэй ус, үл мэдэг ханхална. Катя энэ юмсыг хий дэмий онгилж үзэхэд эргэлтгүй өнгөрсөн тэр амьдрал, юм бүхэнтэй холбоо дурсгалтай байв. 

	Гэнэт байшингийн чимээ аниргүйн дунд хөгжмийн эгшиг дүүрэн уянгалахад гурван жилийн өмнө шалгалтад бэлтгэж байхдаа Дашагийн тогтоож байсан сонат... санагдав. Үнэхээр Даша тэр... сонатыг... төгөлдөр хуураар дарж байв. Катя шүүгээгээ хааж зочдын өрөөнд очиж Дашагийн дэргэд суув. 

	Даша хагас эргэж хараад, — Катя, нээрээ сайхан байна аа? гэв. Даша бас хэдэн үе ая дарснаа шалан дээрээс өөр нэг дэвтэр авахад нь:

	— Явъя, миний толгой өвдөж байна гэв. 

	— Юмаа яах вэ?

	— Би эндээс юу ч авахгүй. Зөвхөн төгөлдөр хуураа л танайд аваачъя. Бусад нь өөрөө мэдэг... гэв. 

	Катя үдийн хоолонд ирэхдээ хурдан явсандаа зүрх хөдөлсөн янзтай, шинэ малгай өмсөж нарийн хөх тороор нүүрээ бүрхэж хөгжилтэй ирэв. 

	Катя, Дашагийн хацарт бүлээн уруулаа дөнгөн хүргэж үнсээд арай л бороонд шавшуулсангүй амжлаа. Гэвч шаахайгаа бас норгочхоо шив дээ. Алив сольж өмсөх юм өгөөч гэж хэлэв. Тэгээд Катя бээлийгээ тайлангууд зочдын өрөөний цонх руу ойртож очиход орох гэж хэд дусалж байсан бороо одоо нэгэнт шаагьж, салхинд хуйлран, усны яндангаар хүржигнэн байв. Тэртээ дор гудамжаар гүйлдэх хүмүүсийн барьсан шүхэр өнгөрч үзэгдэнэ. Гэнэт бүрхэг тэнгэрт цахилгаан гялавхийн гийгүүлж тас буухад Даша дуу алдав. 

	Катя инээмсэглэн жуумалзаж: — Өнөөдөр танайд хэн ирнэ гэж чи бодож байна гэж асуухад Даша, — Хэн бэ? гэж асуутал үүдний өрөөнд хонх дуугарав. Даша тайлахаар гүйж очив. Тэгээд Иван Ильичийн инээдэм, шалавч дээгүүр явж байгаа чимээ дуулдсанаа Даша тэр хоёр чанга ярилцан инээлдсээр унтлагын өрөөнд оров. Катя бээлий, малгайгаа авч, үсээ засаж байхдаа залирхуу зөөлөн инээмсэглэсэн хэвээр байв. 

	Хацар нь улаан, үс нь норсон Иван Ильич хөгжилтэй нь аргагүй завод дээр юу болж байгаа тухай ярьж суув. Одоо бусад фабрик заводын нэгэн адил Балтын заводын ажилчид үймж байна. Ажилчдын шаардлагыг зөвлөлүүд тууштай дэмжиж байна. Хувийн үйлдвэрийн газрууд мэр сэр хаагдаж, сангийн үйлдвэрийн газрууд алдагдалтай ажиллаж байна. Ер нь дайн дажин, хувьсгал болж байхад ашиг хонжоо олох гэж юунаа бодох бил ээ. Өнөөдөр завод дээр дахин цуглаан болсон. Большевикууд үг хэлсэн. Цөмөөрөө л дайныг зогсоох хэрэгтэй, хөрөнгөтний засагт ямар ч дэмжлэг үзүүлж болохгүй, засгийн эрхийг зөвлөлүүдэд өгөх хэрэгтэй! гэж зэрэг хашхиралдаж байна. Большевикууд горим дэглэм тогтооно л доо!.. Би ч юм ярих гэж гартал харин индрээс чирээд буулгачихдаг байна шүү. Васьма Рублёв гүйж ирээд: “Чи ч бидний дайсан биш л дээ би мэднэ, чамайг дэмий юм яриад яах нь вэ. Чиний наад толгой дотор чинь буртаг байна” гэж хэллээ. “Васька минь жилийн цаана заводуудад хэрэглэх юмгүй болно шүү дээ” гэхэд минь “Нөхөр минь шинэ жилээр бүх газар завод хөдөлмөрчдийн гарт орно. Бүгд найрамдах улсад нэг ч хөрөнгөтөн үлдэхгүй, бүр үзээд өгье ч гэсэн байхгүй болгоно шүү. Мөнгө ч алга болно. Зүгээр мөрөөрөө эсэн мэнд ажлаа хийж байвал бүх юм чинийх гэсэн үг. Мэдэв үү, нийгмийн хувьсгал гэж тийм том байдаг юм даа” гэж надад хэлж байна. За шинэ жилээр л тийм болох юм гэнэ дээ гэж Иван Ильич ярив. 

	Иван Ильич баахан тээнэгэлзсэн янзтай инээмсэглэснээ толгой сэгсрэн ширээн дээрээс талхны үртэс хумслан цуглуулж суухад Даша санаа алдан:

	— Би бүр мэдэж байна, нэг их сорилт үзнэ дээ гэв. 

	— Тийм ээ, дайн дуусгаагүйд л хамаг учир байна. Үнэндээ хоёрдугаар сараас хойш юу өөрчлөгдөв дөө? Хааныг авч хаяад улам ч горим дэглэмгүй болж байна. Хэсэгхэн эрдэм боловсролтой профессор, шүүхийн өмгөөлөгч нар: “Тэсэж бай, байлдаж бай, цаг нь ирэхлээр бид Английн үндсэн хуулиас бүр ч илүү сайн үндсэн хууль баталж өгнө” гэж улс даяар ятгаж байна. Энэ профессорууд Орос орноо мэдэхгүй байна. Эд Оросын түүхийг базаахгүй уншсан улс даг. Оросын ард түмэн бол зүгээр хоосон бясалгаж, гөлрөн суудаг ч ард түмэн биш, харин оросын ард түмэн бол идэвх авьяас төгөлдөр бадируун ард, ард түмэн байгаа юм. Орос тариачин номхон дөлгөөн далайд тултал дэрсэн шаахайгаар явж хүрсэн нь дэмий хэрэг биш. Харин герман санаснаа биелүүлэх гээд нэг байрандаа зуун жил тэсэн суудаг юм. Манайханд тийм тэсвэр байхгүй. Манайхныг орчлон ертөнцийг байлдан эзлэх мөрөөдлөөр дагуулж болно. Тэгвэл мань улсууд чинь зотон даавуун өмд, дэрсэн шаахайгаа өмсөж, сүх бүсэндээ хавчуулаад гараад өгнө... Гэтэл далай мэт давлагаалан байгаа түмнийг аятайхан үндсэн хуулиар хуурах гэж мань профессорууд бодож байдаг байна. Тийм, бид тун сүрхий юм үзэх байх аа гэв. 

	Даша шаазанд кофе цай аягалан ширээний өмнө зогсож байснаа гэнэт данхаа тавьж Иван Ильичийн цээжинд нүүрээ наалдуулан түүнийг тэвэрч авав. 

	Иван Ильич түүний үсийг илэн өхөөрдөж, — За, за Даша минь бүү сандар. Одоохондоо аймаар юм огт бодоогүй байна. Харин бид бүр ч муу юм үзсэн юм. Чи миний ярихыг сонсож бай. Ялзарсан далдуу мод гэдэг газар ирснээ санаж байна... гэж Иван Ильич ярив. 

	Тэгээд байлдаанд тохиолдож байсан хүнд бэрхшээлүүдийг дурсан ярив. Катя хананы цаг өөд харснаа хоолны өрөөнд оров. Даша нөхрийнхөө амгалан тайван чийрэг зүс царай, инээмсэглэсэн хөх нүдийг харж сууснаа ийм хүнтэй байгаад юунаас ч айх бил ээ гэж бодоход сэтгэл баахан уужрав. Тэгээд ялзарсан далдуу мод гэдэг газар болсон байлдааны тухай яриаг дуустал сонсож нүүрээ оодох гэж унтдаг өрөөндөө ороход Катя толины өмнө зогсож нүүрээ оролдож байв. 

	— Данюша минь, чамд өнөөх Парисаас авчирсан үнэртэй уснаас юм үлдээгүй биз! гэж Катя асуув. 

	Даша эгчийнхээ өмнө сөхрөн сууж өөдөөс нь тун их гайхан ширтэж байснаа:

	— Катюша минь өдөө цэвэрлэж байна уу? гэж шивнэн асуув. 

	Катягийн царай улайж толгойгоо дохив. 

	— Катя чи өнөөдөр юу болоов?

	— Би чамд ярих гэтэл чи цөмийг нь сонсоогүй шүү дээ. Өнөөдөр Вадим Петрович ирнэ. Тэгээд галт тэрэгний буудлаас шууд танайд ирнэ.... Манайд дэн орой очих нь эвгүй.... гэж Катя хэлэв. 

	 

	 

	Ес хагаст хонх дуугарахад Катя Даша, Телегин гурвуул үүдний өрөө рүү гүйж очив. Телегинийг хаалга тайлахад үнгэгдсэн шинелиэ мөр дээрээ тохож саравчтай малгай ханхайтал дарж өмссөн Рощин орж ирэв. Катяг хармагц түүний наршиж борлосон баргар эцэнхий нүүр зөөлрөх шиг болно. Катя сандрах, баярлах хослон түүнийг харна. Шинель, малгайгаа сандал дээр авч тавиад мэнд усаа мэдэлцэн бадируун өтгөн дуугаар: “Ийм орой болсон хойно айлд шургаж ирсэнд минь уучлаарай. Харин чухам өнөөдөр Екатерина Дмитриевна гуайтай, Дарья Дмитриевна гуайтай уулзах гээд л ийм болчихлоо шүү” гэж хэлэхэд Катягийн нүдэнд баярын гэрэл гялталзаж байв. 

	— Вадим Петрович гуай таны ирсэнд би баярлаж байна гэж Катя хэлэв. Тэгээд Катягийн гарыг үнсэх гэж Рощин тонгойход, Катя бас түүний толгойд нь чичгэнэж байгаа уруулаа хүргэн үнсэв. 

	— Та дэмий, юмаа авчирсангүй дээ. Таныг заавал энд унтуулна... гэж Телегин хэлэв. 

	— Зочдын өрөөнд турк диван дээр хэвтүүлнэ. Хэрэв богино байвал сандал тавьж өгнө гэж Даша хэлэв. 

	Ийм аятайхан эелдэг зантай, гоё цэвэр хүмүүсийн хэлж байгаа зүйл нь Рощин зүүдэлж байгаа юм шиг санагдана. Рощин зам зуур нойргүй явж, “хүнсээ” авах гэж вагон цонхоор гарч, зургаан сөөм байр булаацалдан шувт марган тэмцэж, хэрүүл хараал чихний чийр болж, сахал самбайндаа дарагдсаны дараа ийм сайхан газар орж байгаа юм санжээ. Толь мэт зүймэл шалан дээр зогсон үнэр танар ханхилуулж байгаа ухаанд оромгүй сайхан цэвэрхэн энэ гурав чухам л Рощиныг ирэхэд ийн их баярлаж байгаа нь Рощинд хачин этгээд санагдана... Баярлаж байна, баярлаж байна, баярлаж байна гэж байх мэт харагдах Катягийн мэлтэлзсэн сайхан нүдийг зүүдэндээ үзэж байгаа юм шиг болж байв. 

	Тэгээд Рощин бүсээ шувтран мөрөө хэнхэлзүүлэн засаад гүн амьсгал татаж аваад:

	— Их баярлалаа, намайг хаа оруулах бол гэв. Түүнийг усанд оруулаад, хоолны өрөөнд урьж хоол идүүлэв. Рощин өгсөн юм бүрийг цөмийг нь ялгалгүй идсээр хурдан цадаж, тамхиа татав. Үүдний өрөөнд орж ирэхдээ эхлээд Катяг цочоосон түүний эцэнхий, ширүүн сахлаа хуссан царай одоо зөөлөн бөгөөд бүр ч эцэж ядарсан шинжтэй харагдана. Чийдэнгийн улаан шаргал бүрхүүлийн өнгө туссан түүний том гар чүдэнз зурахдаа чичирч байв. Катя чийдэнгийн бүрхүүлийн сүүдэрт сууж Вадим Петровичийг сайтар харахад түүний гар дээр байгаа шар үс, үнгэлдсэн хар хүрэн хүрмэн цамцны нь товч бүрд хайртай байгаа мэт санагдана. Бас заримдаа Рощин ярьж байгаад үгээ шүдний завсраар тасалдангуй хэлж байгааг Катя ажжээ. Түүний яриа тасалдан, авцалдаа муутай байв. Тэр нь ингэж байгаагаа өөрөө ч мэдээд аль эрт уурыг нь хүргэсэн нэг юмыг дотроо барьж ядаж байгаа бололтой харагдана. Тэгэхэд Даша эгч нөхөр хоёртойгоо, нүдний булангаар харалцаж байгаад замдаа эцэж ядарсан тул унтах сан бол уу? гэж асуув. Гэнэт сандал дээр суугаа хэвээр унтсанаа Рощины царай барсхийн улайв. 

	— Үгүй, үгүй.... би унтах гэж ч ирсэн юм биш шүүгээд тагт дээр гарч шөнийн шиврээ бороонд зогсов. Даша тагт өөд нүд ирмэж, толгой сэгсрэв. 

	— Дарья Дмитриевна гуай нигүүлсэн уучлаарай. Дөрвөн шөнө шувт нойргүй явснаас л ийм юм боллоо гэж Рощин тагтын тэндээс ярьж байв. 

	Рощин үсээ зулай руугаа илсээр орж ирээд суудал дээрээ суув. 

	— Би ерөнхий командлагчийн байрнаас шууд гараад цэргийн яаманд хүргэх аягүй мэдээ авч явна... Би таныг хармагц сэтгэл эмтрэх шиг боллоо... Таныг соёрхон зөвшөөрвөл би цөмийг нь ярья: Екатерина Дмитриевна гуай танаас өөр дотно хүн надад хорвоо дээр алга, — Катягийн царай зэвхий цагаан болжээ. Иван Ильич нуруугаа үүрч хана налан зогсоно. Даша аймшигтай харцаар Рощиныг ширтэнэ, — Хэрэв ер бусын гайхалтай юм л аврахгүй бол гээд Рощин ханиалган: Бид дуусжээ. Одоо арми байхгүй болсон... фронт ум хумгүй ухарч байна. Цэргүүд вагон дээвэр дээр суугаад харьцгааж байна. Фронт ингэж нурж байгааг зогсоох тийм бололцоо хүн төрөлхтөнд алга.... Энэ чинь гадаад далайн татлага гэсэн үг... Орос цэрэг хэнтэй байлдаж байгааг мэдэхээ больсон, байлдааныг хүндэтгэн үзэхээ бүр больсон, энэ байлдааны холбоотой юм бүхний жишээлбэл төр засаг, Орос орныг ч хүндэтгэхээ больжээ. “Энх тайван” гэж хашхирмагц мөн тэр өдөр дайн дуусна гэж орос цэргүүд лавтай итгэсэн байна... Зөвхөн бидний дээдэс л найрамдах гэж болохгүй байгаа юм... Ер нь гурван жилийн турш хуурагдан мэхлэгдэж байсан газраа нулимж орхиод, винтов шидсэн цэргийг дахин албадан байлдуулж болохгүй... Энэ намраас өнөөх арван сая цэрэг усны үер шиг гэдрэг хөдөлмөгц Орос орон биеэ даасан улс байхаа болино... гээд хөмхийгөө зуухад найлзуурхай нь зангирч байв. Хэн ч дуугарсангүй, харин Рощин өтгөн дуугаар үргэлжлэн:

	— Би цэргийн яаманд төлөвлөгөө хүргэх гэж яваа фронтыг аврах энэ төлөвлөгөөг хэдэн ноён генерал зохиосон юм. Үгүй мөн алав аа... За юу боловч байлдах дургүй байна гэж манай генералуудыг манай холбоотон гүрнүүд зэмлэхгүй юм даг. За уг төлөвлөгөө ийм байгаа юм: эхлээд бүх цэргийг хурдан хугацаанд татан буулгах, өөрөөр хэлбэл зохион байгуулалттай ухруулснаараа төмөр зам, их буу болоод галт хэрэгсэл, хүнс тэжээлийн нөөцөө аврах юм гэнэ. Тэгэхдээ бид байлдахаа зогсоочхоогүй гэж холбоотондоо баттай илэрхийлж байгаад тэр самбаагаараа Ижил мөрний сав орчимд найдвартай ангиудаар, тийм ангиуд олдох юм шүү, саад тавих юм гэнэ. Тэгээд Ижилийн ар хавиас сайн дурын ангиудаар гол түшиг болгон цоо шинэ арми татан жигдрүүлэх юм гэнэ дээ. За үүний хажуугаар партизан цэргийн отрядуудыг байгуулж дэмжин туслах юм байх... Уралын заводууд, Сибирийн нүүрс, талх тарианд дулдуйдан дайнаа дахин үргэлжлүүлэх... гэнэ дээ. 

	— Германд фронтоо нээж өгөөд... Эх орноо дээрэмдүүлэх юм болж байна аа! гэж Телегин хашхирав:

	— Бид бүхэнд Эх орон байхгүй болсон, харин манай эх орны байсан газар нь үлдэнэ гэж хэлээд Рощин ширээний бүтээлэг дээр байсан гараа зангидав. Ард түмэн зэр зэвсгээ орхисон минутаас эхлээд Агуу их Орос улс байхаа больсон... Таны ойлгохгүй байгаа юм чинь яг эхэлсэн. 

	Одоо Николай Богд танд тусална гэж үү? Тэгвэл түүнд чинь мөргөхөө бас мартсан... Агуу Их Орос маань одоо хагалсан газарт орсон бордоо гэсэн үг... Цэрэг зэвсэг, засаг төрөөс эхлүүлээд бид бүхэнд өөр сүнс өгөх хүртэл цөмийг нь шинээр эхлэх болоод байна... гэв. 

	Тэгээд Рощин хамраараа сүнгэнэтэл агаар татаж ширээн дээр байгаа гараа дэрлэн нохой шиг өтгөн баргил дуугарч енгэнэтэл уйлав. 

	Энэ шөнө Катя гэртээ харьсангүй, Дашатай хамт хэвтэж Иван Ильичид бичгийн өрөөнд ор засаж өгөв. Рощин тагт дээр гарч бороонд норж сөөргөө хоолны өрөөнд орж сэтгэлд сэв суулгам юм ярьсныхаа дараа унтах уучлалт гуйв. Үнэндээ ч унтвал таарах ажээ. Тэгээд мань хүн арай чүү тайчмагц дүг унтав. Харин гэрлийг нь унтраах гэж Иван Ильич хөнгөн шингэн гишгэж гэтсээр ороход Рощин элгэн дээрээ гараа зөрүүлэн таг унтана. Түүний тас аньсан нүд, дэнгийн хурц гэрэлд арай ч тод болсон атирааг харахад голоор нь хатган өвдөж байгаа юм шиг санагдана. 

	Катя, Даша хоёр нэг хөнжилд ороод унталгүй шивгэнэлдэн ярьцгаана. Даша байн байн чих тавьж чагнахад Иван Ильич бичгийнхээ өрөөнд холхиж байгаа дуулдана. “Үгүй одоо болтол холхиж байдаг байна шүү. Маргааш долоон цагт завод руугаа очих юм сан...” гэж Даша хэлээд хөнжлөөсөө сугаран нөхөр лүүгээ хөл нүцгэн гүйж очив. Иван Ильич цамцаа тайчаад өмднийхөө татуургыг султган нэг том ном өвдөг дээрээ тавьж зассан диван дээр сандайлан уншиж сууна. 

	— Чи бас унтаагүй байна уу? гэж хэлэхэд Дашаг гялалзсан нүдээр харж, — Нааш ир энд суу. Би юм олоод байна... Чи сонс... гээд нэг хуудас эргүүлэн нам дуугаар: “Гурван зуун жилийн өмнө Оросын газар нутаг хэмээгдэх өтгөн ой тайга, өргөн уудам тал, асар их хүүр оршуулах газар дээгүүр хурмастын салхи хаа хаагүй шүнгэнэж байв. Тэр газар хотын шатсан хана, суурин тосгоны оронд чандруу хийсэж, ногоо бөглөсөн замын хажуугаар булшин дээр хатгасан загалмай, яс үс хөглөж, өдөр нь хон хэрээ эргэлдэн үдэш шөнө чоно ульж байв. Арван жилийн турш баячуудаас дээрэмдсэн дээл, үнэт аяга, бурхны гууны сувдаа архидаж дуусгасан хэсэг бүлэг дээрэмчид хааяа ойн жимээр цувж яваа нь харагдана. Орос нутгийг аль эрт цөлмөж дуусгажээ. 

	Орос орон эл хуль болж цөлмөгджээ. Крымын татаарууд ч дээрэмдэх юмгүйг мэдээд зэрлэг тал руу довтлохоо больжээ. Арван жил үргэлжилсэн Агуу их самуун цагт өөрийгөө хаан хэмээн нэрлэгчид, хулгай дээрэмчид, Польшийн морьтнууд Орос нутгийн захаас зах хүртэл илд даллан гал усны гамшиг тарьжээ. Аймшигт өлсгөлөн учирч, хүмүүс, морины хомоол, хүний мах давслан иддэг байжээ. Хар цэцэг түгж, үлдэж хоцорсон нэг нь умар зүг цагаан тэнгис чиглэн, Урал, Сибирийг бараадан тэнүүчлэв. 

	Ийм хүчир хүнд үед, Польшийн эзлэн түрэмгийлэгчдээс арай чүү эгүүлэн авсан, хувхайртлаа тонуулж, цөлмөгдсөн Москва хотын нүүрс тортог болсон ханын зүг, энэ асар том үнсэн чандрууны зүг хамба ламын үгээр, хоосорсон боярууд, худалдах юмгүй болсон худалдаачид, хатуу хахир умар зүгийн болоод Ижил мөрөн хавь нутгийн тариачин эрчүүлээс Москвагийн хаанд өргөмжилсөн айж аюулхай нь хагарах шахсан хүүхдийг хаврын шалбаагтай замаар чарга дотор суулган авч явжээ. 

	Шинэ хаан уйлах залбирах хоёроос өөр юу ч мэддэггүй ажээ. Тэгээд тэр хүүхэд, түүнийг угтаж авахаар Москвагийн боомтын, гадна шавааралдаж байгаа уранхай ноорхой, зэрлэг догшин Орос хүмүүсийг бүхээгийн цонхоор харж айж ичсэндээ залбиран наманчилж уйлж майлж байжээ. Орос хүмүүс шинэ хаандаа төдий их итгэдэггүй байв. Гэвч амьдрах ёстой юм болохоор арга буюу аж төрөх болж худалдаачин Строгановынхнаас мөнгө зээлдсэн ажээ. Хотынхон эмхлэн засаж, тариачин эрчүүд эрүүл газар хагалж эхлэв. Их замын дээрэмчдийг дарахаар морьтой, явган сайн санаат хүмүүсийг илгээжээ. Хоосон ядуу, хахир хатуу амьдран Крымд ч, Литвад ч, Шведчүүдэд ч өвдөг сөгдөн ая зүй засна. Гагцхүү сэтгэлдээ итгэн найдаж, бат чийрэг хөнгөн гавшгай, авхаалж самбаатай ард түмэн л ёстой хүч мөн гэж итгэдэг байжээ. Тэснэ ч гэж боддог байж тэссэн ч юм. Шарилж ургаж хоосорсон газарт дахин суурин сууж эхэлжээ... 

	Иван Ильич номоо хамхиж:

	— За чи мэдэв үү... Одоо ч гэсэн сөнөхгүй шүү... Агуу их Орос орон сөнөжээ! Гэтэл Москваг аврахаар модон гадас барьж явсан тэр уранхай ноорхой тариачин эрчүүлийн чинь ач үр нь Карл Арван хоёрыг, Наполеоныг бут ниргэсэн юм... Москвад хүчээр авчирсан хүүхдийн ач нь Петербургийг барьсан юм... Агуу их Орос орон сөнөх өө! гэхэд даанч нэг хошуу үлдэлгүй яана гэж. Тэгвэл тэндээс чинь Орос орон дахин үүснэ дээ... гэж хэлээд хамраа татан босож үүр туяарч байхыг цонхоор харна. Даша түүний цээжинд толгойгоо наалдуулан зогсоход Иван Ильич толгойг нь илэн үснээс нь үнсэж:

	— Аймтгай бор туулай минь очиж унт... гэв. 

	Даша инээж, ёс гүйцэтгэн гарах гэснээ хаалган дээр эргэж зогсоод:

	Иван, түүнд Катя мөн их дуртайяа.... гэхэд нь Иван Ильич:

	— За, сайн хүн шүү дээ... гэж хариулав. 

	Салхигүй намуун, дулаахан сайхан нэг үдэш юм сан. Агаарт бензиний утаа, гудамж цардсан хар тосны үнэр ханхална. Уур манан, тамхины утаа, тоос татсан Невскийн чөлөөгөөр эрээн мяраан хувцастай хүмүүс учир намбагүй зорчин явна. Засгийн газрын авто машинууд далбаа хийсгэн парчигнан, тар няр дуугарч давхилдана. Сонин зардаг хүүхдүүд одоо хэн ч үнэмшихээ больсон сонин мэдээ зарлан янгинатал орилолдоно. Чүдэнз, тамхи болоод хулгайн юм зарж яваа хүмүүс үүгээр түүгээр сүлбэлдэн гүйнэ. Цэргүүд цэнэг ногоо тарьсан талбайн цэцгийн мандлын хажууд зүлгэн дээр сууж наран цэцгийн үр цөмнө. 

	Катя Невскийн чөлөөнөөс ганцаараа харьж явав. Рощин, түүнтэй найман цагийн алдтай голын эрэг орчим уулзъя гэж болзсон байжээ. Катя Ордны талбай руу очив. Цус мэт улаан өнгөтэй баргар ордны хоёрдугаар давхрын хар цонхонд чийдэнгийн гэрэл ёлтойж харагдана. Гол хаалганы өмнө авто машинууд зогсож жолооч цэргүүд сэлгүүцэн инээлдэнэ. Цамц нь салхинд ар нуруу дээрээ хөвсийчихсөн жолоочийн малгайтай шуудан зөөгч хүүхэд суулгасан мотоцикл тарчигнан өнгөрнө. Урт буурал сахалтай хүн ордны өнцгийн нэг тагтны хаалга тохойлдож зогсоно. 

	Катя ордны өнцгөөр ороож эргэн харвал жанжин штабын асар хаалган дээр байдаг хүрэл моринд өнөөх л янзаараа нар шингэх зүг цамнаж байгаа харагдана. Катя голын захад тулж очоод чулуун сандал дээр суув. Намуухан урсагч Нева мөрөн дээгүүр тунгалаг цэнхэр гүүр хөндөлсөн сүүдийж харагдана. Петропавлов дуганыг алтан ганжир гялалзан усанд сүүдрээ тусгана. Турьхан завь усны гялалзагч сандал дээгүүр хөвж явна. Петербургийн тэртээ байшингуудын дээвэр манарсан утааны цаагуур улаан шаргал тэнгэрт төгрөг шар нар шингэж байв. 

	Катя гараа өвдөг дээрээ зөрүүлэн тавьж нар шингэхийг ажиглан Вадим Петровичийг тэсвэртэй хүлээж сууна. Рощин Катягийн араас сэмхэн хүрч ирээд, голын чулуун хайс тохойлдон, Катяг дээрээс нь өнгийж харав. Түүнийг ирлээ гэж мэдээд Катя эргэж харан инээмсэглэж босов. Рощин, Катяг жигтэйхэн аймаар харж байв. Катя шатаар өгсөж эрэг дээр гараад Рощиныг сугадан авч явахдаа:

	— Юу болоов? гэж аяархан асуув. 

	Түүний ам нь жайвийж, дал мөрөө хавчин, хариу дуугарсангүй. Тэд гурван эрдэнийн гүүрээр гарч Каменноостровск гудамжны эхэнд очмогц Рощин хүрэн тоосгоор өнгөлсөн онцгой том байшин өөд толгой дохив. 

	Өвлийн цэцэрлэгийн өргөн цонхонд хурц гэрэл асаж орох хаалганы өмнө хэдэн мотоцикл зогсож байв. 

	Энэ нь саяхан большевикуудын штаб байрлаж байсан байшин юм. Энд шөнө өдөргүй бичгийн машин мөндөр орох мэт шажигнан. дуугарна. Тэр байшингийн өмнө өдөр бүр үй олон ажилчин, фронтынхон, усан цэрэг цугларахад большевикуудын намын тэргүүн тагт дээр гарч ирээд, ажилчин, тариачин нар засгийн эрхийг байлдан авч, дайныг түргэн дуусгах, өөрийндөө ч, дэлхий дахинд ч шинэ шударга дэглэм тогтоох хэрэгтэй гэж ярьдаг байжээ. 

	— Би саявтархан цугларсан хүмүүсийн дунд байж яриа сонслоо гэж Рощин шазайж хэлэв. Энэ тагт дээрээс одоо мөн ярьж байна бил ээ дээ. Цугларагсад яаж сонссон гээч!... Ер нь энэ хотод одоо бидний хэн маань хүний хүн, хэн маань өөрийн хүн болоод байгааг би мэдэхээ байлаа. (Рощин тагт өөд толгой дохин заав) Бидний үгэнд орохоо болиод байна... Бид утга учиргүй хоосон үг бавтнаж байна... Би галт тэргээр наашаа ирж явахдаа өөрийгөө Орос хүн гэж боддог байсан... Гэтэл энд хүний хүн шиг болоод байна... Ээ бүү мэд. Тун мэдэхгүй юм... гэж хэлэв. 

	Тэд хоёулаа Каменноостровск гудамжаар явахад нэг гартаа жижигхэн төмөр хувин, нөгөө гартаа бөөн зарлал барьсан, уранхай пальтотой, сийрсэн малгайтай хүн гүйцэж ирэв... 

	Рощин шазайж аягүй болсон нүүрээ Катягаас буруулж гэдрэг харангуут: — Энэ эх захгүй болчихсон үймээн дотор нүд гялбам амьд цэг байгааг л би мэдэж байна. Энэ бол Катя таны зүрх мөн... Ер нь бид хоёр хагацаж болохгүй дээ... гэв. 

	— Би танд ингэж хэлэхээ зүрхшээж байсан юм... Хонгор нөхөр минь ер нь бид яагаад ч хагацах бил ээ дээ гэж Катя аяархан хариу очив. 

	Тэгээд тэр хоёр өнөөх хувин барьсан хүний саяхан хана дээр наалдуулсан том цагаан зарлалын дэргэд хүрч очихдоо хоёулын нь сэтгэл хөдөлсөн тул даруй зогсов. 

	Тэр зарлал дээр “Бүх ард иргэдэд зарлах нь! Хувьсгал аюулд орлоо!..” гэж бичсэний нь дэнгийн гэрэлд уншиж болохуйц ажээ. 

	Рощин, Катягийн турьхан гарыг атгаж жаргасан нарны улаан туяа арай л тасраагүй байхад үдшийн цагт хөл үймээн дарагдсан өргөн гудамжаар аяархан алхалж явахдаа: — Екатерина Дмитриевна минь он жил өнгөрч, дайн байлдаан намжиж, хувьсгал шуугьж өнгөрсний дараа зөвхөн таны бяцхан, нинжин, хайрт зүрх л шатаагүй үлдэнэ... гэж ярив. 

	Том байшингуудын нээлттэй цонхоор хөгжилтэй яриа, маргаан, хөгжмийн эгшиг сонстоно. Өнөөх хувин барьсан бөгтөр хүн маань бас Катя, Рощин хоёрыг гүйцэж, зарлал нааж байхдаа, эргэж харна. Уранхай сийрсэн малгайн дороос тэр хоёрыг үзэн ядаж зэвүүцсэн нүд гялалзан дүрэлзэж байв. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

	 


1957 оны хэвлэлийн Хэвлэн нийтлэлийн мэдээлэл

	 

	АЛЕКСЕЙ ТОЛСТОЙ

	 

	ЗОВЛОН ТУУЛСАН НЬ

	(Иж зохиол)

	 

	ТЭРГҮҮН ДЭВТЭР : ЭГЧ ДҮҮ ХОЁР

	 

	Орчуулсан Ц. ДААГАА

	Орчуулгын редактор Г. ДАМДИН

	 

	УЛСЫН ХЭВЛЭЛИЙН ГАЗАР

	УЛААНБААТАР. 1957

	 

	Техн. ред Г. Долгоржав 

	Хянагч Б. Уламбаяр. 

	 

	1957 оны 10 дугаар сарын 9-ний өдөр. 

	 

	Хэвлэсэн тоо 15000. 

	 

	Хэв. хуудас 20/5 

	Цаасны хэмжээ 84X108 1/32. 

	 

	Б— 1591 

	Зах. № 327

	 

	Сүхбаатарын нэрэмжит Хэвлэх Үйлдвэр

	Улаанбаатар. Чойбалсангийн гудамж— X

	 

	
Заметки

		[←1]
	 Сувилагч нар (ЦБ)




cover.jpeg
PNEKCEA TONCTOU

30804
TYY/CPH b

2






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






